
Matai 

Matai 1 

ceoceona to emoo to iesu kilisto 
(luka 3:23-38) 

1mo maica 'o ceoceona no emoo to iesu: zou mʉntʉ'ca to tavite 'o iesu kilisto, 
mʉntʉ'ca to 'avulahamu 'o tavite. 

2isi peyafa to 'avulahamu 'o 'isaku, peyafa to 'isaku 'o yakovu, peyafa 
to yakovu 'o yuta ho i'o ohaesasi. 

3'o yuta ho taama ihe peyafa 'o falosu ho seela, peyafa to falosu 'o sisulun, 
peyafa to sisulun 'o 'alan. 

4peyafa to 'alan 'o 'aminata, peyafa to 'aminata 'o naasun, peyafa 
to naasun 'o saamong, 

5'o saamong ho laaho ihe peyafa 'o po'asu, 'o po'asu ho lutelu ihe peyafa 
'o 'opeto, peyafa to 'opeto 'o iesi, 

6'o iesi isi peyafa 'o honte tavite. ‘o tavite ho i'o vcongʉ to 'ulia ihe peyafa 
'o solomong, 

7peyafa to solomong 'o lopo'an, peyafa to lopo'an 'o 'apia, peyafa 
to 'apia 'o 'asa, 

8peyafa to 'asa 'o yosafa, peyafa to yosafa 'o yoolan, peyafa to yoolan 'o 'usia, 

9peyafa to 'usia 'o yootan, peyafa to yootan 'o 'ahasu, peyafa to 'ahasu 'o sisicia, 

10peyafa to sisicia 'o manasi, peyafa to manasi 'o 'amen, peyafa 
to 'amen 'o yosiya. 

11ne ohe seolʉa no holeo to papilong 'o suezopʉ to 'isolaelu, isi peyafa 
to yosiya 'o yoyacing ho i'o ohaesasi. 

12ataveisi ho ohe holeo to papilong, isi peyafa to yoyacing 'o salate, peyafa 
to salate 'o solopapo, 

13'o solopapo isi peyafa 'o 'api'i, peyafa to 'api'i 'o 'iliacin, peyafa 
to 'iliacin 'o 'aso, 

14peyafa to 'aso 'o satu, peyafa to satu 'o 'akin, peyafa to 'akin 'o 'ili, 

15peyafa to 'ili 'o 'iliyasa, peyafa to 'iliyasa 'o matan, peyafa to matan 'o yakovu, 

16peyafa to yakovu 'o yosefu, 'ai'ocu eno vcongʉ to maliya. 'o ihe yainca kilisto 
ci iesu 'aisieno peyafa to maliya. 

17yaica ci hia tmasvʉtʉ, ahoi to 'avulahamu ac'ʉhʉ to tavite mo maskʉ uspotʉ 
no mʉntʉ'ca, ahoi to tavite ac'ʉhʉ ne ohecu holeo to papilong mo maezo 
maskʉ uspotʉ no mʉntʉ'ca, ahoi ne ohe holeo ac'ʉhʉ to kilisto mo i'vaho 
maskʉ uspotʉ no mʉntʉ'ca. 

yayo 'o iesu kilisto 
(luka 2:1-7) 

18moso maica na nia hia yayo to iesu kilisto: i'o inosi maliya mohcu esvʉtʉ no 
navconga 'o yosefu, at'inghi to auyusi no aʉlʉ navconga, isi iachia cohivi 
to maliya micu i'mi to seilei ho yaa ngho'ʉa. 

19i'ontesi vcongʉ ci yosefu la mousʉngcʉ ci cou, o'aisi 'ucia apa'ta aokoe'iya 
'o maliya, mo at'inghi yaa 'tohʉngʉ no auc'oc'ova teongasi. 

20ne isin'a seolʉa no siya no koyusi eni, mo aopa'to to ceisi 'o tensi to nooe'oca, 
yainca: <mʉntʉ'ca to tavite ci yosefu, 'ote ngoheʉngeʉ, a'cʉ'cʉna vcongʉ 
'o maliya, maica i'o ngho'ʉsi mo i'mi to seilei. 

21tesi peyafa 'o cihi ci oko, teko poa iesu na tesi ongko, maica ho tesi to'usni 'o 
mao'o'okosi ho poa momeesih'i no kuisihe.> 

22homo esmi 'e acʉcʉhʉ ci hi'hioa eni te mia 'o ohsila ieni to eyongensa to 
nooe'oca ho yainca: 

23<panto oko no mamespingi tena ngangho'ʉ ho yaa oko, na tesi ongko te poa 
'imaneli.> (na e'ausnasi ta <'imaneli> zou <no'upu a'to 'o hamo>.) 

24mo peihsasmome 'o yosefu, cu maito hia eutotavei to tensi ho hioa, 
sʉemʉema 'o maliya; 

25at'inghi auyusi no yayo 'o oko o'amo noepohʉ to hopo. ne micu yayo 'o oko, 
isicu tos'ongki to yosefu ho poa iesu. 

Matai 2 

i'mi ne esmomhana ci cou 

1ne moso honte 'o helote, mo yayo to veculehemu ne yutaya 'o iesu. mo piyo 
cila buhcacongeoha mo i'mi to esmomhana ho cmʉ'ho ta 'elusalemu; 

2ihe tuocosi: <i'o mon'a yayo cite honte ta couyutaya mo yonenu? imza aiti ta 
esmomhana 'o congeohasi, mimza mna'o uhtan'e ho p'ohkui.> 

3isi talʉi to helote 'e e'e eni, mo na'no 'oha ma'suseomʉ; acʉhʉ 'o yata hosa 
ta 'elusalemu mo maezo 'oha ma'suseomʉ. 

4isicu acʉha eteuyuna to helote 'o saisicoo ho i'o lema'cohio seiso, isi tuocosi: 
<nte yayo nenu na kilisto?> 

5ihe yut'inga: <te yayo to veculehemu ta yutaya, maica mosola mainca 'o nia hia 
tmopsʉ to eyongensa: 

6 veculehemu ta mia'usnu ta yutaya, o'a mikos'a so'okosia ta mahohosa 
ta yutaya; maica panto mo cihi ci taicini te i'mi suu ho yuyafo, tesi aʉt'ʉca 'e 
'o'oko'u ci 'isolaelu.> 

7isicueno auc'oc'ova eoho'a to helote 'omo i'mi ne esmomhana cila 
buhcacongeoha, mi'usni ho tuucocosi na a'ʉmtʉ hiesi ho moso yuyafo 'o 
congeoha, 

8isicu cucufni ho poa emo'usnu ne veculehemu, yainca: <temu uhne'e, 
bumemeala i'ima na oko, ho tamucu elʉa, tamu eʉsvʉta a'o. ta'u ko'ko maezo 
uso ho m'ohkuyu.> 

9ihe talʉi 'e e'e eni, micu e'ohʉ. ne mio, i'o ohe aiti ta esmomhana ci congeoha 
mio ivaho yuyafo, a'vinano papoevʉ ho engocha, ec'ʉha to isi yoni yayo to oko 
micu tosvo. 

10ihe aiti 'o congeoha ic'o, a'ʉmtʉs'a kaebʉ ho 'aveoveoyʉ. 

11micu yʉmeʉmʉ to emoo, aiti 'o oko ho i'o inosi ci maliya, cu m'ocnguyu ho 
p'ohkui 'e oko eni, ihecu paavi 'o tvoisia pepe ci macucuma, tuyafa 'o king, 
konamusngau, ho i'o s'os'o ho teonghia to oko. 

12mo mito ceihe 'o hamo ho eʉsvʉta ho o'tena poa yuovei baito to helote, micu 
mito h'unasi ci ceonʉ ho emomaine'e. 

p'usnu ne 'ezivuto 

13ataveisi ne micu e'ohʉ, mo aopa'to to cei to yosefu 'o tensi to hamo, yainca: 
<yʉc'ʉ! hafa si oko ho isi inosi ho p'usnu ne 'ezivuto, yone'en'a, ac'ʉhʉ ho ta'ucu 
eucufna suu ho mongoi; maica tesi yuseiseita to helote 'e oko eni, akoeva no 
opcoza.> 

14micu yʉc'ʉ 'o yosefu ho e'ohʉ. hafa nemo feʉngna 'e oko ho i'o inosi ho p'usnu 
ne 'ezivuto, 

15yone'e, ac'ʉhʉ ne mohcu mcoi 'o helote. na'e hi'hioa eni isi mia 'o ohsila 
psoemiza to eyongensa to hamo ci e'e: <te'o e'eafi ne 'ezivuto 'o oko'u.> 

opcoza 'o 'o'oko 

16micu bochio 'o helote ho ihe tonongonongoi to lebuhcacongeoha, mo kuici 
ma'sʉsʉ'no, ieni to ohsi talʉi tola buhcacongeoha ci hiesi no yuyafo 'o 
congeoha, popeosmuhnu to cou ho uhne veculehemu ho ito aukukuyungusi ho 
pohcʉcʉha 'omo afu'un'a topuska ci 'o'oko no haahocngʉ. 

17'e hi'hioa eni isi mia 'o ohsi engha to eyongensa 'elimia ci e'e: 

18ne laama isicu tac'ʉhi ‘o fihngau no tmunoi mongsi. isi tngisi to leice 'o 
'o'okosi, o'amo tiou honte ao'pova, maica micu tʉcʉcʉhʉ 'o 'o'oko. 

i'mi ne 'ezivuto ho yuovei 

19ataveisi ne mohcu mcoi 'o helote, ne 'ezivuto, mo aopa'to to cei to yosefu 'o 
tensi to hamo, 

20yainca: <yʉc'ʉ! hafa si oko ho isi inosi ho yuovei to ceoa ne 'isolaelu, maica 
micu mcoi 'o mosola mici opcoi ta oko ci cou.> 

21micu e'ohʉ 'o yosefu, hafa 'o oko ho i'o inosi ho yuovei ne 'isolaelu. 

22maica ho isi tac'ʉhi to yosefu 'o 'acilo homo biuski to amosi ci helote ho honte 
ta yutaya, o'amo smeecʉ'ho uhne'e. ataveisi, 'o hamo isi ivaha ieni to cei ho 
eʉsvʉta to yosefu, micu aotoefʉngʉ ho uhta mia'usnu ta ngalilaya, 

23yonto la yainca nazalo ci hosa hocu nochʉmʉ. na eni isi mia 'o ohela engha to 
eyongensa ci e'e: <tehela yainca zou counazalo.> 

Matai 3 

epeaski to fukuin 'o letoonono yohane 
(maluko 1:1-8; luka 3:1-18; yohane 1:19-28) 

1ne mio, 'o letoonono yohane mo esmi ta mamaepuhu ta yutaya ho epeaski to 
fukuin. 

2isi yainca: <ma'voveicu, tec'u mon'i esmi 'o hpʉhpʉngʉ ne pepe!> 

3'e yohane 'aeno 'o ohsila engha to eyongensa 'izaya ci cou; isi yainca: ne 
maepuepuhu panto mo moozoyʉ ci cou: ayocneni no tesi ceonʉ 'o nooe'oca, 
ptusngʉcvi 'o tesi mia ci ceonʉ! 

4'o yohane mo sʉ'eʉsʉ to mo yaa m'um'u no lakuta ci yʉsʉ, 'o cpʉh'osi mo 
smoeputu to feo'u; 'o lasi ana zou liu ho sʉhsi. 

5'o botngonʉ ci cou mo i'mi ne 'elusalemu, i'ngabo ta yutaya, ho mia'usnu to 
c'oeha ne yolutan ho uhto tuhcu to yohane. 

6ihe esansana na kuisihe, cu yonto c'oeha to yolutan ho tiou to toonono 
to yohane. 

7isi aiti to yohane mo 'enepio ci coufalisai ho cousatukai mo maezo esmi ho noa 
toonono, isi mi'usni ho yainca: <'e 'oahngʉ no mahiz'o ci fkoi! tec'u mon'i esmi 
na yʉsvʉtʉ to hamo, mimun'asi ma'unano temu meelʉ toekameosʉ 
totoefʉngʉ? 

8temula boemi no peipeis'ausna ho pa'teni na hia mimucu ma'vovei. 

9'ote ma'unano zou'so maameoimu 'o 'avulahamu ho yainca te meelʉ 
totoefʉngʉ no yʉsvʉta. te'o eʉsvʉta muu, 'o hamo te meelʉ mayo ta fatu tan'e 
ho mooyai no tesi mʉntʉ'ca to 'avulahamu! 

10isicu topceni ta peongu ta evi 'e peʉcngʉ, inate afu'u o'te beahci ci evi te acʉha 
teoca, ho to'seni to puzu. 

11te'o titho ta chumu ho toononvi muu, te humzi ho mimucu ma'vovei; at'inghi, 
'o tena uafeihihe a'o ci ic'o tesi titheni no seilei ho ino puzu ho toononvi muu. 
mo na'nohe taicini a'o, o'ate mako 'aseolʉ hoci'u tiatatvineni no sapiei. 

12mo mʉpʉtʉ to siothua 'o emucusi, tesi pusi 'o isi tov'oha, soʉlʉlʉa to 
tvo'oanʉa 'o heome; i'ocu piesisi te boemi to 'auesiesi o'ate afsi ci puzu ho poa 
houcʉcʉhʉ!> 

tiou to toonono 'o iesu 
(maluko 1:9-11; luka 3:21-22) 

13ne mio, mo i'mine ngalilaya 'o iesu ho emo'usnu to c'oeha ne yolutan ho baito 
to yohane, m'eya toonono to yohane. 

14isi 'ucia aezuha to yohane na 'tohʉngʉsi, cu yainca: <mante'o noahe toonono 
suu, mainci miko'so apuyu biebimi a'o!> 

15at'inghi isi yut'inga to iesu: <'ateno maican'a nate hioa, maica teto fihi na lasi 
esvʉta to hamo.> isicueno tiova to yohane. 

16ne micu tiou to toonono 'o iesu, i'mi to chumu ho yuyafo, mo maavo 'e pepe; 
isi aiti 'o piepiya to hamo mo mais'a hofoyu ho ohpueho, tosvo to feango to iesu. 

17acnguhu, panto mo i'mi ne pepe ci fihngau ho mainca: <zou songohia ci oko'u 
eni, la'u ʉm'ʉmnʉa.> 

Matai 4 

tiou to hʉsvʉta 'o iesu 
(maluko 1:12-13; luka 4:1-13) 

1acnguhu, mo noa eahafa to seilei 'o iesu ho uhto maepuepuhu, noa hʉsvʉta to 
'akuma. 

2ataveisi no mimsʉptʉhi homo tanzi, cu sieo 'o iesu. 

3i'omo bʉhsʉftʉ mo smacmu'u to iesu ho yainca: <ho zoueno oko to hamo suu, 
tekon'a pashʉi 'emo maica ci fatu ho poa tmuezuhu pang!> 

4yut'inga to iesu: <yainca to seiso: <<homo yaansou 'e cou o'a moc'o anou 
noe'ocʉ ta 'oanʉ, mamo noe'ocʉ to macoconi ci e'e to hamo.>> > 

5isi ivaha hafa to 'akuma 'o iesu ho uhto socofkoya ci hosa, poa yac'ʉ to sopepea 
to seiten, 

6mi'usni 'o iesu ho yainca: <ho zoueno oko to hamo suu, teko meipeohʉ; maica 
ho isi yainca to seiso: tesi cucufni to hamo 'o tensi; tehe yomza to emucuhe ho 
e'oca suu, te o'te smololongʉ ta fatu si t'angosu.> 

7yut'inga to iesu: <at'inghi isi yaeza yainca to seiso: <<teav'a hʉsvʉta 'o 
nooe'oca - 'o hamosu.>> > 

8ataveisi, isi hafa to 'akuma 'o iesu ho uhtomo na'no pepe ci hcuyu, poa aitneni 
to iesu 'o mauhpʉhpʉngʉ ho i'o psoevohngʉsi. 

9yainca to 'akuma: <hociko pop'up'ungu ho m'ohkuyu a'o, te'o faeni suu 'e 
acʉcʉhʉ eni.> 

10yut'inga to iesu: <satan, smase'u! yainca to seiso: <<la m'ohkuyu to nooe'oca 
- to hamosu, i'oc'o hamo nate p'ohkui.>> > 

11micu mongoi to iesu 'o 'akuma, ihecu usa to tensi 'o iesu ho aʉt'ʉt'ʉca. 

ahoi yone ngalilaya 'o iesu ho psoyaski to fukuin 
(maluko 1:14-15; luka 4:14-15) 

12isi tac'ʉhi to iesu ho isi poekotva to poo'usna 'o yohane, cu totoefʉngʉ. 
uhne ngalilaya. 

13o'amo amiocni ne nazalo, namamo uhnehe kapenong. 'o hosa ic'o mo yonto 
mia'usnu ne sipulong ho nafutali, cum'u to etʉpʉ to ngalilaya. 

14na eni isi mia 'o nia e'e to eyongensa 'izaya: 

15'e ceoa ta sipulong ho ceoa ta nafutali, ceonʉ ta a'ofeihni ta etʉpʉ. ta'esi ta 
c'oeha ta yolutan, ngalilaya to couyafana! 

16i'o mo no'ayumonʉ to voecʉvcʉ ci cou te teolʉ to meoino no tiskova; i'o mo 
yonto isi pe'ongki to mcoi ci cou. panto tiskova cite mahtiskou. 

17ahoi ne mio, mo epeaski to 'e'e 'o iesu ho yainca: <nahocu ma'vovei, maica ho 
tec'u mon'i esmi 'o hpʉhpʉngʉ ne pepe!> 

eyoho'a to iesu 'o sʉptʉ ci leeyayoskʉ 
(maluko 1:16-20; luka 5:1-11) 

18mo smai'ofeihni to aaskiti to etʉpʉ ne ngalilaya 'o iesu, teolʉi 'o nat'ohaesa ci 
leeyayoskʉ, zou saimong ('o tos'ongkasi zou petelo) ho i'o ohaesasi ci 'antole, 
mo seolʉa no yonto etʉpʉ ho tokeʉpʉ. 

19isi mi'usni to iesu ho yainca: <uhtan'e. to'ofeihni a'o! te'o poa tolʉ no cou ci 
leeyayoskʉ na muu.> 

20ihecu osnia teongasi 'o keʉpʉ no yoskʉ, cu to'ofeihni to iesu. 

21mo ivaho emosuhcu 'o iesu, teolʉi 'o h'unasi ci nat'ohaesa - zou oko 
to sipitai ci yakovu ho yohane; mo i'upu to amohe ho yonto 'apangʉ ho tmasuce 
to keʉpʉ no yoskʉ. isi eyoho'a to iesu, 

22ihecu osnia teongasi 'o 'apangʉ, eutotavei to amohe, cu to'ofeihni to iesu. 

mo'ma'cohio 'o iesu ho aotothomʉ 
(luka 6:17-19) 

23isi saingaboa to iesu 'o hpʉhpʉngʉ ta ngalilaya, yonto kaitoo to mahohosa ho 
mo'ma'cohio to cou, epeaska 'o fukuin to hpʉhpʉngʉ ne pepe, aotothoma 'o 
mav'ov'o ci tma'congo to cou. 

24micu psoengabo ta siliya 'o ongkosi, ahoi tan'e. 'o yane'e ihe hafa 'omo 
tma'congo no mav'ov'o ho i'omo mav'ov'o ci la 'aotutumzo ci cou: maito isieno 
cʉnghi no hicu, tensen, meaupsu'hu, acʉha hafa uhto iesu, isi macoconi poa 
yov'oa to iesu. 

25maobotngonʉ ci cou mo i'mi ne ngalilaya, tikapoli, 'elusalemu, yutaya, ho 
mia'usnu to apihana to c'oeha ne yolutan ho to'ofeihni to iesu. 

Matai 5 

yonto hcuyu ho mahsʉsʉftʉ 

1aiti to iesu 'emo botngonʉ ci cou, cu uhto hcuyu; ne micu yusuhngu, mo 
nokuyungu 'o tesisi. 

2isicu ahoza po'pa'cohivi: 

e'usnu no ʉm'ʉmnʉ 
(luka 6:20-23) 

3<'ola mainca no koyu mo aviovio na piepiya ci cou. a'ʉmtʉs'a ʉm'ʉmnʉ; na 
hin'i zou 'o'oko to hpʉhpʉngʉ ne pepe! 

4'ola nomio no kuisi ho nac'o ci cou a'ʉmtʉs'a ʉm'ʉmnʉ; tesi ao'pova to hamo! 

5'ola ma'cocacni ci cou a'ʉmtʉs'a ʉm'ʉmnʉ; tahela tiuska 'o ohsila teomneni to 
hamo ci ezoezoyʉ! 

6'ola tongtongsoyʉ no peismi no 'tohʉngʉ to hamo ci cou; a'ʉmtʉs'a ʉm'ʉmnʉ; 
tesi a'sʉftona poa am'amso to hamo! 

7'ola boemi no ma'cocacni ho mi'usnu ta cou a'ʉmtʉs'a ʉm'ʉmnʉ; tesi yaeza 
yomza no ma'cocacni to hamo ho mi'usni! 

8'ola tʉs'ʉ ci 'tohʉngʉ a'ʉmtʉs'a ʉm'ʉmnʉ; tehe teolʉi 'o hamo! 

9'ola cucufnu no moususemʉ ci cou a'ʉmtʉs'a ʉm'ʉmnʉ; tesi ta'okoa to hamo! 

10'ola nomio no peiseafi na 'tohʉngʉ to hamo ho noa pohtutumza ci cou 
a'ʉmtʉs'a ʉm'ʉmnʉ; zou 'o'oko to hpʉhpʉngʉ ne pepe! 

11<i'mi ho lamu'so to'ofeihni a'o ho aokoe'iya muu, pohtutumza muu, 
ekuzkuzoa ho eayaezoya muu, mimu a'ʉmtʉ ʉm'ʉmnʉ. 

12la 'aveoveoyʉ ho kokaekaebʉ, maica isi songacveni tomo atngaso ci temu 
hnoo ne pepe; 'o nia eyongensa ne noana'o mosola maica ho noa pohtutumza 
to cou.> 

sieu ho tiskova 
(maluko 9:50; luka 14:34-35) 

13<zou sieu ta yatatiskova muu. hoci payo'a na maski ta sieu, 'anate peelʉi ivaha 
poa maskia. zoucuc'o caciha, mooeza cuc'o ciha, ho 'op'eciha ta cou. 

14<zou tiskova ta hpʉhpʉngʉ muu. 'o isi p'eyac'a ta hcuyu ci hosa o'ate peelʉi 
tofeʉ'si. 

15uk'a cite sotiskou ho sof'uf'a no pangka, ahta o'te siya tola tnguci ho poa 
nopopayoa, tesieno psoetiskovi 'e cono emoo. 

16totiski, na tiskovamu nte yaeza poa psoetiskou ta tuhcu ta cou, poa aitneni ta 
cou na ʉmnʉ ci lamu peipeis'ausna, teno tohmomoengʉ tomo yone pepe ci 
amomu.> 

e'usnu no hoolicu 

17<teav'as'a ta'unano te'o aapayo'a 'o hoolicu to moose ho i'o h'omahsʉfta to 
eyongensa na atuhcusi ho mi'o cmʉ'ho. o'ate'o cmʉ'ho ho aapayo'a, ma te'o 
aepʉnga na aʉ'ʉmtʉsi. 

18te'o a'ʉmta eʉsvʉta muu, hocin'a afu'u yayo 'e hpʉhpʉngʉ. 'emo conci topca, 
cono meesʉzʉ ci tposʉ ta hoolicu o'ate aapayo'a, ac'ʉhʉ ho tac'u noepʉngʉ 'e 
aʉcʉcʉhʉ. 

19ko'koeno, 'ola yuszozʉ tamo so'okosia ci h'oesvʉta, a'vinano pa'cohivi na 
mocmo ho poa peis'ofeihni, ho tac'u yonto hpʉhpʉngʉ ne pepe tena so'okosia. 
apuyu, 'ola meot'ʉcʉ to hoolicu ho yaeza poa peis'ofeihni na mocmo ci cou, ho 
tac'u yonto hpʉhpʉngʉ ne pepe, tena atva'esi meoisi. 

20te'o eʉsvʉta muu, na temula hia meot'ʉcʉ no 'tohʉngʉ to hamo temu 
asansano tosa'ohe to lema'cohio seiso ho ito coufalisai niantemu meelʉ 
yʉmeʉmʉ to hpʉhpʉngʉ ne pepe.> 

e'usnu no sʉ'no 

21<ohmucula talʉi, ohela potani no nia noana'o: <<'otela opcoi; nate opcoi te 
tiou no yʉsvʉta.>> 

22at'inghi te'o eʉsvʉta muu, nala mi'usnu no nat'ohaesa ho ma'sʉsʉ'no, nte 
maezo tiou no yʉsvʉta; nala ekvo'ʉ no nat'ohaesa ho yainca <<ko'cacuma>>, te 
uhne hooin; ekvo'ʉ no nat'ohaesa ho yainca <<longkeckece>>, o'ate 
tomempuesu no puzu ne vooecʉvcana. 

23ko'koeno, hoteko yonto 'oyona sʉ'tʉ ho mici mofi no sʉ'ta to hamo, hociko 
talʉa pano mo 'oha toseolʉ suu ci nat'ohaesa, 

24nteko teonʉ'vina'a ta 'oyona sʉ'tʉ na macucuma, osni biebimi ho eususeomʉ, 
takocu yuovei ho sʉ'teni to hamo na sʉ'tasu. 

25<hoci panomo ehpʉngʉ suu ci cou, e'usna ne hooin na suu, nteko ieni ho 
o'amocu mo uhne hooin ho eususeomʉ. hoci o'te maica, hocic'u yʉmeʉmʉ to 
hooin tasicu toveineni to hookang na suu, 'o hookang tasicu toveineni to 
kengsacu, poekotva to poo'usna. 

26te'o eʉsvʉta suu. teko noekotu, ac'ʉhʉ ho takocu yoepʉngi na sotavei ci peisu 
no tmuhnoa.> 

e'usnu no mseezo 

27<ohmucula talʉi panto mo maica ci hia mahsʉsʉftʉ no nia noana'o: <<'otela 
mseezo.>> 

28at'inghi te'o eʉsvʉta muu, nala teolʉ no mamespingi ho ma'cac'ou, micu 
yonta 'tohʉngʉsi ho mseezo ta mamespingi ho ca'i 'e 'tohʉngʉsi. 

29hocisi poa peiskuisi ta vhona ta mcoosu, te yuyafi ho ciha! hoci payo'a 'e moc'o 
okosi ci 'oahngʉ ta feango te ʉmnʉhe no aucunva to'seni ne vooecʉvcana 'e 
feango. 

30hocisi poa peiskuisi ta vhona ta emucusu, te hitenva ho ciha! hoci payo'a 'e 
moc'o okosi ta 'oahngʉ ta feango, te ʉmnʉhe no aucunva to'seni ne 
vooecʉvcana 'e feango.> 

e'usnu no teongasi na vcongʉ 
(matai 19:9; maluko 10:11-12; luka 16:18) 

31<panto mo maica ci hia mahsʉsʉftʉ: <<inate afu'u mochi no vcongʉ, ahtu o'te 
tmopsʉ no tposno yupeevai ho faeni ta mamespingi.>> 

32at'inghi te'o eʉsvʉta muu, hoci o'te nomio no smoc'ou 'e mamespingi, o'ate 
peelʉi aha'va ciha ta hahocngʉ. maica, hoci mevaho mevcongʉ 'e mamespingi, 
'ateeno mais'a 'e hahocngʉ namo himhohioa ho poa mseezo 'e mamespingi; 
namo i'vaho himhovcongʉ ci hahocngʉ te ta'upa no yaa kuisi no mseezo.> 

e'usnu no esvʉtʉ 

33<ohmu la yaeza talʉi 'omo mainca ci mahsʉsʉftʉ no nia noana'o: <<'ote 
yuf'uhu no esvʉta; na imu afu'a mi'usneni no nooe'oca ci esvʉta temu asansana 
fihi.>> 

34at'inghi te'o eʉsvʉta muu, asansano o'a temu meelʉ esvʉtʉ. 'ote mi'usnu ta 
engʉca ho esvʉtʉ, maica zou suoca'ha to hamo 'e engʉca; 

35'ote mi'usnu ta ceoa ho esvʉtʉ, maica lasi 'op'eciha to hamo 'e ceoa; maezo 
'ote mas'usnu ta 'elusalemu ho esvʉtʉ, maica zou hosa to someoino honte 'e 
hosa eni; 

36ac'ʉhʉ no 'ote mi'usnu ta iachisu fnguu ho esvʉtʉ, maica o'a teko peelʉi poa 
aezuhu kua'onga ho fʉecʉ'za 'e f'ʉsʉsu. 

37hotemula ya'ei, hoci zou, 'ateeno yainca zou, hoci o'a, 'ateeno yainca o'a; 
hocin'a esuhcu eman'i; micu i'mi no kokuzo.> 

e'usnu no auski 
(luka 6:29-30) 

38<ohmula talʉi panto mo maica ci hia mahsʉsʉftʉ: <<peʉezi no mcoo na mcoo, 
peʉezi no hisi na hisi.>> 

39at'inghi te'o eʉsvʉta muu, teav'a auska 'ola pohcinghi muu ci cou. 

40hoci panote muutu ta vhona ta pinosu, 'ateeno moeza poa t'o'upneni si 
veinasi! hoci yaa ehpʉngʉ ho e'usna ne hooin na suu, 'ucia yaa na osko as'oya. 
'ateeno moeza yo'upneni na osko aoskopa! 

41hoci panonte e'hʉyʉ suu ho 'ahʉya pahafi no macucumasi ho poa mino mo 1 
kilo ci ceonʉ, 'ateeno moeza fihi ho coeconʉ nomo 2 kilo ci ceonʉ! 

42hoci panonte mi'usnu suu ho m'eya macucuma, 'ateeno fii; hoci panonte 
mi'usnu suu ho yuevaho no cuma, 'ateeno poa yuevahneni.> 

e'usnu no himngonghi no hangʉ 
(luka 6:27-28, 32-36) 

43<ohmula yaeza talʉi 'o mo maica ci hia mahsʉsʉftʉ: <<ngohia na nanghiasu, 
sʉ'nova na hangʉsu.>> 

44at'inghi te'o eʉsvʉta muu, temu ngohia na hangʉmu, a'vinano 'inolineni nala 
pohtutumzo muu ci cou. 

45maicac'o, niantemu meelʉ tma'oko to amopepe. maica'sio, 'o amopepe lasi 
psoetiskovi no hie 'omo ʉmnʉ ci cou, lasi yaeza psoetiskovi 'omo kuici cou; lasi 
fii no mʉchʉ 'ola popeis'ʉ'ʉmnʉ, yaeza fii 'ola popeiskuzkuzo. 

46hocimuc'o ngohia nala himngonghi muu, mainci tesi aac'o 'ahʉya tohnoi to 
hamo na muu? 'alaeno maezo meelʉ maica 'ola letmuhno! 

47hocimuc'o mi'usnu no nanghiamu ho tooyokeo, cumanante koa itanveni? 
ac'ʉhʉ to couyafana 'alaeno maezo maica! 

48temula a'sʉftonʉ, aʉlʉ mais'a 'o amomu pepe na hia a'sʉftonʉa.> 

Matai 6 

e'usnu no to'usnu 

1<temula bumemealʉ, 'ote yono tuhcu no mocmo ci cou ho paata'zeni na iachi 
ma'einu, ezua poa aitneni no mocmo. hoci maica, o'anatemu meelʉ mayo nomo 
i'mi to amopepe ci hnoo. 

2<ko'koeno, ho tekola to'usnu no mocmo, 'otela meela'pa ho esvocʉ, mais'a 
'olahe hioa tola me'ʉ'ʉmnʉ ci cou ho yonto kaitoo ho ito maceoceonʉ, akoyu 
no noa tohmomoengʉneni to mocmo ci cou. te'o eʉsvʉta muu, hola maica 'e 
hioahe. ihecu elʉa na ntehe hnoo. 

3ho lako to'usnu to mocmo, teav'a poa cohivneni ta veina ci emucu na isi hioa 
ta vhona ci emucu, 

4na eni nte aotoefʉngʉ ci hi'hioa. maicac'o, i'ola teolʉ tola aotoefʉngʉ ho 
peis'ʉ'ʉmʉ ci amopepe. tesi ahtao'te tohnoi suu.> 

e'usnu no 'inoli 
(luka 11:2-4) 

5<ho temula 'inoli, 'ote mais'a 'ola me'ʉ'ʉmnʉ ci cou, kaebʉ homo no'ayumonʉ 
to kaitoo hocieno yac'ʉ to peovainʉ ho 'inoli, ezua poa aitneni to mocmo ci cou. 
te'o eʉsvʉta muu, homo maica 'o hioahe ihecu elʉa na ntehe elʉa ci hnoo. 

6ho teko 'inoli, la yʉmeʉmʉ to mʉ'eona, emʉta 'o phingi, mi'usnu tola 
nootoefʉngʉ ci amopepe ho 'inoli. i'ola teolʉ tola nootoefʉngʉ ci hioa ci 
amopepe, tesi ahtao'te tohnoi suu. 

7<ho temula 'inoli, 'ote mais'a 'o couyafana, evaevoezuhu to uk'a ci e'a'ausnasi 
ci e'e, lahe yainca no koyuhe, hoci mako etacvoh'i evaphopho. tesicu talʉi ta 
hamo. 

8'otes'a maita lahe hioa. auyusi ho temu 'inoli, isicu cohivi to amomu pepe na 
'tohʉngʉmu. 

9ko'koeno, la maica na temu hia 'inoli: amomia ta pepe: acʉhʉ'so einu to 
cofkoya ci ongkosu 'e cou; 

10teko'so atʉkca 'e hpʉhpʉngʉ; hioa ta ceoa na 'tohʉngʉsu, mais'a no lako hioa 
ne pepe. 

11pafi no temia titha ci 'oanʉ maitan'e. 



14 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

12peu'uzva ho lamia mi'usnu suu ho peis'epo, mais'a ho lamia peu'uzva 'ola 
mi'usnu a'mi ho peis'epo ci cou. 

13teav'a poa elʉ no o'a temia pasvo'ha ci hʉsvʉta; to'usni a'mi ho momeesih'i 
no emucu no kokuzo. 

14hocimu peu'uzva na peis'epo no mocmo ci cou, 'o amomu pepe tesi yaeza 
peu'uzva muu; 

15hocimu o'te peu'uzva na peis'epo no mocmo ci cou, yaeza o'a tesi peu'uzva to 
amomu pepe na peis'epomu.> 

e'usnu no tanzi 

16<holamu seolʉa no tanzi, 'ote mais'a 'ola me'ʉ'ʉmnʉ ci cou; la emozu huaeca 
'atutumio, emozu tiehocʉ ho ca'i 'o sapci, ko'ko poa honganeni to mocmo homo 
seolʉa no tanzi. te'o eʉsvʉta muu, hola maica 'o hioahe ihecu elʉa na ntehe elʉa 
ci hnoo. 

17ho teko seolʉa no tanzi, la meʉpsʉpsʉ ho yomuyu, 

18teav'a poa honganeni no mocmo ho miko seolʉa no tanzi, poac'o cohivneni to 
la nootoefʉngʉ ci amopepe; i'ola teolʉ to lako aotoefʉnga hioa ci amopepe. tesi 
ahtao'te tohnoi suu.> 

e'usnu no yupasʉ ne pepe 
(luka 12:33-34) 

19<teav'a a'pʉ'pʉneni no yupasʉ ta ceoa 'e iachi, maica la yaa bonʉ ci yoi, te 
maezo fkʉngeo, maezo yaa yaksai ho yʉh'ʉtʉ to phingi ho peo'eoza. 

20la a'pʉ'pʉneni no yupasʉ 'e iachi ho siya ne pepe; uk'a ci yoi ne'e, o'ate 
fkʉngeo, maezo uk'a ci yaksai cite yʉmeʉmʉ ho peo'eoza. 

21mo yonenu na yupasʉsu, te maezo yono ic'o na 'tohʉngʉsu.> 

tiskova ta feango 
(luka 11:34-36) 

22<'e mcoo mais'ahoci lampu ta feango. hoci ʉmnʉ 'e mcoosu, te acʉhʉ tiskova 
'e feango; 

23hoci kuzo 'e mcoosu, te acʉhʉ voecʉvcʉ 'e feango. totiski, hoci aezuhu 
voecʉvcʉ na tiskova ta 'ayumonasu, 'e voecʉvcʉ eni nte mainenu na hia 
ko'sosmoyoa!> 

hamo ho ina yupasʉ 
(luka 6:13; 12:22-31) 

24<uk'a cite meelʉ aʉt'ʉt'ʉcʉ nomo yoso ci tauke, hocisi o'te kuzoa eni, ʉmnʉa 
ic'o, te einva eni potfʉnga ic'o, o'atemu ahtu meelʉ soskuskunu to hamo, ho 
maezo tolei no yupasʉ. 

25<ko'koeno te'o eʉsvʉta muu, 'otela nomio no temu tititha no h'oyunsova ci 
'oanʉ, hocieno 'i'ihosa ho ma'tipvongʉ. o'a mos'aeno tosa'ohe no 'oanʉ na nsou, 
o'a mos'aeno tosa'ohe no 'i'ihosa 'e feango? 

26temu aiti 'o zomʉ cila toesoso ta pepe: o'ala emʉm'ʉ o'ala a'pʉ'pʉyʉ, maezo 
o'ala mosoyocʉ no tehe 'oanʉ to tvo'oanʉa, leasin'a aʉt'ʉca to amomu pepe! 
o'a mimus'aeno tosa'ohe to zomʉ? 

27ta taicomu siya nate meelʉ boemi no ma'tipvongʉ ho esuhca na nsoumu? 

28<mainci nomio no yʉsʉ ho ma'tipvongʉ? yue'iya 'o tafiseongʉ ta yʉn'ʉ lea 
mainenu na lasi hia cmʉfeʉa! o'ala yaahioa o'ala tme'si no yʉsʉ; 

29at'inghi te'o eʉsvʉta muu, ac'ʉhʉ to hia taotofsi'i to solomong, 'o 'i'ihosasi 
maezo o'amo h'unano toc'ʉhʉ to bʉvnʉ ta yafana na hiasi yonghu. 

30'e maukukuzo ho bʉvnʉ ta yʉn'ʉ la cmʉfeʉ ta taseona maitan'e, oemi'mi ho 
micu hucma, lac'u to'seni to pupuzu ho hmoi, leasin'aso yaica ci hia paehongsa 
to hamo, o'atesis'aeno afnasa pafi no yʉsʉ na muu? la angu okosi na 
singkoomu! 

31ko'koeno, 'otela nomio no cuma nate ana, cuma nate ima, hocieno cuma nate 
paceofa ho ma'tipvongʉ; 

32'emo maica ci hi'hioa malahe atva'esa peehʉhʉi to o'ala tmaa'uzo ci cou. 'o 
amomu pepe lasi cohivi ho temu titha 'emo maica ci macucuma. 

33temula auevahe i'ima na tesi hia esmi no hpʉhpʉngʉ to hamo, meot'ʉcʉ no 
'tohʉngʉsi, 'e mo maica ci macucuma tesi ahtao'te acʉha faeni muu. 

34ko'koeno, o'atemu ta'tipvonga na hucma, maica pano te yaeza ta'tipvonga ho 
hucma; 'e ngoveo ta conohie tec'u amso hote ngoevi ta conohie.> 

Matai 7 

'ote eafafeoyʉ no mocmo ci cou 
(luka 6:37-38, 41-42) 

1<'otela eafafeoyʉ no cou, tesieno o'te yʉsvʉta to hamo na muu. 

2maica, la mainenu na lamu hia eafafeoyʉ no cou, te totiski na tesi hia yʉsvʉtʉ 
muu to hamo; hocimu boemi nomo mainenu ci peosvʉta ho meosvʉtʉ, tesi 
yaeza titheni nomo totiski ci peosvʉta to hamo ho peosvʉtneni muu. 

3mainci osko teolʉihe na mo subkongʉ no mcoo no nat'ohaesa ci yompuhu, ho 
o'te cumasa na mo yonta mcoosu ci ehti no evi? 

4mo yaa ehti no evi si mcoosu, te mainenu hoci meelʉ mi'usnu no nat'ohaesasu 
ho yainca <<te'oeno iseafa simo subkongʉ ta mcoosu ci yompuhu>>? 

5sila hia me'ʉ'ʉmnʉ ci cou, ma aueva iseivha simo subkongʉ ta mcoosu ci ehti 
no evi, teeno buhsansano te yainenu ho 'iseafa na mo subkongʉ no nat'ohaesa 
ci yompuhu. 

6<teav'a to'seni no av'u 'emo socofkoya ci macucuma, 'e av'u te miezuhu ho 
yo'eoca muu; teav'a to'seni no feʉ'ʉ 'o sinzu, tehe psaatau'fua ta t'angohe 'o 
sinzu.> 

m'ene, biebimi, tmo'tukʉ no phingi 
(luka 11:9-13) 

7<hocimu m'ene, te m'elʉ; biebimi, te elʉa; tmo'totokʉ no phingi, te paavneni 
no phingi muu. 

8maica inala afu'u m'ene, te m'elʉ; nala biebimi, te elʉa; nala tmo'totokʉ no 
phingi, tec'u maavo 'o phingi. 

9ta taicomu siya nala m'eya pang na oko, nama fii no fatu? 

10m'eya yoskʉ, nama fii no fkoi? 

11lamu e'vono kokuzo, lean'a cohivi ho fii nomo ʉmnʉ ci macucuma na iachi 
'o'oko, namo yone pepe ci amomu o'a tesis'aeno fii nomo asuhcu ʉmnʉ ci 
macucuma namo afu'u m'ene ci cou? 

12<ko'koeno, hocimu mici noa yainenu no mocmo ci cou, 'ateeno mainenu nate 
hia mi'usnu no mocmo ci cou; 'aeno eni na a'ʉmtʉsi e'a'ausna to hoolicu 
to moose ho ito h'omahsʉfta to eyongensa.> 

mhocni ci phingi 
(luka 13:24) 

13<temula ohmi tomo mhocni ci phingi; maica i'omo emo'usnu tote meaapayo'ʉ 
ci phingi mo faf'ohʉ, ʉmnʉ ho isi mia 'o ceonʉsi, 'omo emo'usnu to ic'o ci cou 
mo maezo botngonʉ. 

14i'omo ptu'usnu tomo yaansou ci phingi mo mhocni, na'no ngoveo 'o ceonʉ ho 
isi mia, maezo kakutia 'ola elʉ ci cou.> 

evi ho i'o beahcisi 
(luka 6:43-44) 

15<temu etngoeva 'o meyoyongensa. la esmi ta tuhcumu, ho isi aiti 'o yafanahe 
mais'a mo ma'cocacni ci moa'um'u, 'o 'ayumonahe zou eno'so pak'i ci 
av'uyʉn'ʉ. 

16temu peelʉi i'mi to lahe peipeis'ausna ho honga. 'o cʉcʉmʉ o'ate meelʉ 
beahci no amcuyu, 'o evi no cʉmʉ o'ate meelʉ beahci no moezunge. 

17'o ʉmnʉ ci evi la beahci tomo ʉmnʉ ci beahci; 'o kuici evi la beahci tomo kuzo 
ci beahci. 

18'omo ʉmnʉ ci evi o'ate beahci nomo kuzo ci beahci; 'omo kuici evi maezo o'ate 
beahci nomo ʉmnʉ ci beahci. 

19i'omo kuzo 'o beahcisi ci evi te teoca ho to'seni to puzu. 

20ko'koeno. i'mi to lahe peipeis'ausna. temucu peelʉi honga na 
meyoyongensa.> 

o'a os'o honga muu 
(luka 13:25-27) 

21<i'o mo macicihi cila mi'usnu a'o ho mainca <<nooe'oca, nooe'oca>> ci cou 
o'ates'a acʉhʉ meelʉ yʉmeʉmʉ to hpʉhpʉngʉ ne pepe; 'ai'olac'o peismi to 
'tohʉngʉ to amopepe nate meelʉ yʉmeʉmʉ. 

22ho tena cmʉ'ho 'o puesona ta hie, botngonʉ 'o tena mi'usnu a'o ho mainca: 
<<nooe'oca, nooe'oca, momzala boemi to ongkosu ho psoyaska 'o e'e to hamo, 
maezo boemi to ongkosu ho peobanga 'o botngonʉ ci hicu, hioa 'o man'i ci 
po'e.>> 

23ho mio, tena'u esansana eʉsvʉta: <<o'a o'ula ahta honga muu; 'elamu 
popeiskuzkuzo, nahocu mongoi!>> > 

yuso ci totnguca 
(luka 6:47-49) 

24<ko'koeno, namo afu'u tmalʉ ta e'e'u ho a'ʉmta peis'ofeihni, te mais'a 'omo 
mau'to'tohʉngʉ ci cou isi p'eyac'a to yakivayʉ 'o emoosi; 

25'upena hoci ta'poepza, tucvihi, toemiza no fozu ci chumu, o'ate ahtu oefʉ'ʉ 'e 
emoo, maica homo yac'ʉ to yakivayʉ 'o isi i'tohungvi. 

26at'inghi, 'ola tmalʉ ta e'e'u ho o'te peis'ofeihni, mo mais'a 'ola nongonongo ci 
cou isi p'eyac'a to efuefu'u 'o emoosi, 

27ho isicu ta'poepza, tucvihi, toemiza to fozu ci chumu, cu oefʉ'ʉ 'o emoo, 
a'vinano a'ʉmtʉ a'sʉftonʉ toczoyʉ!> 

tonʉ to iesu 

28eepʉnga to iesu 'emo maica ci e'e, mo acʉhʉ yamci to hiasi mo'ma'cohio 'omo 
botngonʉ ci cou; 

29maica o'amo totiski to lema'cohio seisohe 'o iesu, 'o hiasi mo'ma'cohio mo 
mahafo to tonʉ. 

Matai 8 

aotothoma to iesu 'omo to'ho'ho ci cou 
(maluko 1:40-45; luka 5:12-16) 

1mo i'mi to hcuyu 'o iesu ho toyovcu, botngonʉ 'omo to'ofeihni ci cou. 

2panto cihi cimo tma'congo no to'ho'ho mo baito to iesu, mi'usnu ho m'ohkuyu, 
yainca: <nooe'oca, hociko'so maka mimha, 'ateko peelʉi poa cofkoya a'o.> 

3isi ho'usneni to iesu 'o emucusi ho peuasa, yainca: <'ate'o mimha, nahocu 
cofkoya!> 'o to'ho'hosi micu osni aapayo'ʉ, cu cofkoya. 

4isicu mi'usni to iesu ho yainca: <teav'a 'ahʉya eʉsvʉta no mocmo ci cou 'e 
hi'hioa eni, yʉsngʉcʉ uhto saisi, poa aitneni, takocu maito h'oesvʉta 
to moose ho sʉ'tʉ, mi'usnu tamo botngonʉ ho soomei ho mikocu cofkoya.> 

poa yov'o to iesu 'o soskuskunu to ngungkang to looma 
(luka 7:1-10) 

5mo esmi ne kapenong 'o iesu, panto cihi ci ngungkang to looma mo yungeou 
to iesu, ho m'eya to'usni, 

6yainca: <nooe'oca, mo tma'congo no meupsu'hu 'o soskuskunu'u, ho amiocni 
ne emoo, la na'no 'atutumzo.> 

7yainca to iesu: <te'o usa ho aotothoma.> 

8yut'ingi 'o ngungkang: <nooe'oca, hociko aʉlʉ iachi ohcʉ'ho ne emoo, o'ate'o 
pasvo'ha; hocikoc'o mako matnʉskʉ eucufnu, 'atec'ueno yov'o 'o soskuskunu'u. 

9mais'a a'o la yaa smuhnu a'o ci taicini, ta puesona'u la'u yaa skuna ci heetai; 
hoci'u pashʉi namo cihi ho poa uhne'e tec'u uhne'e, hoci'u pashʉi namo cihi ho 
poa uhtan'e tee uhtan'e, mi'usnu to soskuskunu ho yainca <<hioa eni>>, tasicu 
hioa.> 

10talʉi to iesu 'e e'e eni, mo na'no yamci, cu mi'usnu tomo to'ofeihni ci cou ho 
yainca: <te'o a'ʉmta eʉsvʉta muu, 'emo maica ci singkoo, 'upenaeno ta 
'ayumona ta 'isolaelu, uk'amocu ci os'o ahta yupteilʉneni. 

11te'o eʉsvʉta muu, tena botngonʉ ci cou te i'mi ne esmomhana meoveana ho 
cmʉ'ho, te yonto hpʉhpʉngʉ ne pepe ho suteuyunu 
'o 'avulahamu, 'isaku, yakovu ho toehungu eabobonʉ. 

12i'ontoho anana'o meelʉ tma'oko to hpʉhpʉngʉ ne pepe ci cou, apuya 
popeo'usna tomo voecʉvcʉ ta yafana; yonto ic'o, mongsi ho sihsikiki.> 

13ataveisi isi mi'usni to iesu 'o ngungkang ho yainca: <nahocu maine'e, maita 
singkoosu ho aepʉnga na koyusu!> ‘o tma'congo to soskuskunusi mo aʉlʉ 
yov'o to tuhcusi ne mio. 

aotothoma to iesu 'o tma'congo to botngonʉ ci cou 
(maluko 1:29-34; luka 4:38-41) 

14mo uhto emoo to petelo 'o iesu, aiti 'o ba'isi mo seolʉano na'no cuveu, ho 
oevoi to hopo. 

15isi peuasa to iesu 'o emucusi, cu tosvo cuveu, micu osni yʉc'ʉ ho aʉt'ʉt'ʉca 'o 
iesu. 

16a'usnu no yofna, panto cou cimo mahafo tomo 'enepio ci isi ti'eopi no hicu ci 
cou ho hafa baito to iesu. moc'o matnʉskʉ 'o iesu isicu acʉha peteoyafa 'o hicu, 
yaeza poa yov'o 'omo afu'u tma'congo ci cou. 

17homo maica 'o hioa to iesu isi aʉla mia 'o niala e'e to eyongensa ci 'izaya: <isi 
sviei 'e yoz'uto, ngoevi 'e tma'congoto.> 

nate to'ofeihni to iesu ci cou 
(luka 9:57-62) 

18isi aiti to iesu 'o botngonʉ ci cou ho ihe paikuyungvi, cu cucufni 'o tesi ho 
ohpihi ta apihana to etʉpʉ. 

19panto cihi ci lema'cohio seiso mo biebimi to iesu, mi'usni 'o iesu ho yainca: 
<sensei, 'upena hociko emo'usnu no nenu te'o asngʉcʉ to'ofeihni suu.> 

20yainca to iesu: <la yaa feongo 'o kuhku, yaa sku'u 'o zomʉ, at'inghi 'e okocou. 
uk'a ci lasi maka otuevi.> 

21panto mon'a cihi ci tesi mo mi'usnu to iesu ho yainca: <nooe'oca. poan'a 
maine'e a'o te'o soʉlʉlʉan'a 'o nia amo'u.> 

22yainca to iesu: <teko asno'zonʉ to'ofeihni a'o, 'ateheeno efo'a tomo mcoi ci 
cou namo mcoi ci cou!> 

eususeoma to iesu 'o poepe ho smahu 
(maluko 4:35-41; luka 8:22-25) 

23cu smopayo to 'apangʉ 'o iesu, mo to'ofeihni 'o tesisi. 

24akameosʉ, tucvihi ho ta'poepza 'o etʉpʉ, mo smafeʉ'sʉ to 'apangʉ 'o smahu, 
nama mo oengʉtʉ 'o iesu. 

25mo uhto iesu 'o tesi ho poecʉ'va, yainca: <nooe'oca, to'usni a'mi. temiacu 
mon'i mcoi!> 

26yut'inga to iesu: <mainci maica ci hia ngoheʉngeʉ? mo angu okosi co 
singkoomu!> micu yʉc'ʉ, t'ʉtei 'o poepe ho i'o smahu, cu amiocni 'o poepe ho 
i'o smahu. 

27mo acʉhʉ kuici yamci, yupa mainca: <ma atuhcu siyas'a na taini, ci ac'ʉhʉ ta 
poepe ho smahu simo tmalʉ!> 

poa yov'o 'omo yoso ci isi ti'eopi to hicu 
(maluko 5:1-20; luka 8:26-39) 

28mo uhto mia'usnu ne katala to apihana to etʉpʉ 'o iesu, lʉa 'omo i'mi to heuf'a 
ho yuyafo cimo yoso ci cou. 'emo yoso eni isi ti'eopi to hicu, mo a'sʉftonʉ pak'i, 
ko'koeno uk'a cila smeecʉ'ho mita ceonʉ tan'e. 

29ihe teolʉi 'o iesu, osni moozoyʉ ho mainca: <oko to hamo, mainci 'afeo'fu'a 
a'mi? o'amocu mo esmi na hiesi. tekocun'asi uhtan'e ho poa 'atutumio a'mi?> 

30'oc'ocic'o, to cum'usi pantomo eabobonʉ cimo botngonʉ ci feʉ'ʉ. 

31cu mi'usnu to iesu 'o hicu: <hociko peteoyafa a'mi, moeza peteo'usna ta 
botngonʉ ci feʉ'ʉ.> 

32yainca to iesu: <naho!> micu yuyafo 'o hicu, yʉmeʉmʉ to feʉ'ʉ; i'o botngonʉ 
ci feʉ'ʉ, micu cono meipeohʉ to tʉ'nʉ, su'to etʉpʉ hocu acʉhʉ engeosʉ ho 
mcoi. 

33'o le'aʉt'ʉcʉ feʉ'ʉ, cu toekameosʉ ho p'usnu to hosa. eʉsvʉsvʉta to botngonʉ 
'e isi aiti ho i'o a'a'ausna to isi ti'eopi to hicu ci cou. 

34mo acʉhʉ yuyafo 'o cou ta cono hosa ho aiti 'o iesu, ihecu aiti, ihe mi'usni 'o 
iesu ho poa mongoi ta hupahe. 

Matai 9 

poa yov'o to iesu 'omo meaupsu'hu ci cou 
(maluko 2:1-12; luka 5:17-26) 

1smopayo to 'apangʉ 'o iesu, ohpihi to etʉpʉ, yuovei to iachisi hosa. 

2pantomo ngoe tomo oevoi to hopo cimo tma'congo no meaupsu'hu ci cou ho 
hafa uhto tuhcu to iesu. isi honga to iesu 'o singkoohe, cu mi'usni 'omo 
meaupsu'hu ho yainca: <oko, ma'cocoyʉ, na kuisisu isicu peteongasa!> 

3piyo ci lema'cohio seiso ihe yainca no koyuhe: <'e cou eni mo mo'engho tamo 
efnaso ci e'e!> 

4isi cohivi to iesu na koyuhe, cu tuocosi: <mainci mimu yaa kokuzo ci hia 
ma'to'tohʉngʉ? 

5nenusi nate sonʉhe hoci mi'usni 'e cou eni ho yainca <<isicu peteongasa na 
kuisisu>> hocieno yainca <<yʉc'ʉ ho coeconʉ>>? 

6te'o mi'usnu muu ho soomei, 'e okocou mo yaa tonʉ no meteongaso no kuisi 
homo yonta ceoa.> isicu mi'usni 'omo meaupsu'hu ci cou ho yainca: <yʉc'ʉ, 
hafa si hoposu hocu maine'e!> 

7micu yʉc'ʉ 'o cou ic'o ho maine'e. 

8mo acʉhʉ yamci ho ma'sasmoyo 'omo baito ci cou; mo tohmomoengʉ to hamo, 
maica ho isi pafeni ta cou 'emo maica ci tonʉ. 

noa eoho'a 'o matai 
(maluko 2:13-17; luka 5:27-32) 

9mongoi ne'e 'o iesu ho emosuhcu, teolʉi 'omo cihi ci letmuhno, zou matai 'o 
ongkosi, yusuhngu to 'oyona tmuhno. isi mi'usni to iesu ho yainca: <uhtan'e ho 
to'ofeihni a'o!> cu yʉc'ʉ 'o matai. hocu to'ofeihni to iesu. 

10nemo yonto emoo to matai 'o iesu ho bonʉ, 'enepio ci letmuhno ho kuici cou 
mo maezo esmi, mo toehungu eabobonʉ 'o iesu ho i'o tesisi. 

11ihecu aiti to piyo ci coufalisai. cu mi'usnu to tesi to iesu ho yainca: <mainci 
toehungneni bonʉ ta senseimu si letmuhno ho isi kuici cou?> 

12ne isi talʉi to iesu 'e e'e eni cu yainca: <'omo yoayokeo ci cou, o'ate poa baito 
to leaotothomʉ. 'ai'o lac'o tma'congo ci cou 'ola poa baito. 

13yainca to seiso: <<zou himcocoveoi 'o te'o p'enza, o'as'a i'o sʉ'ta.>> temu 
ta'to'tohʉngva na e'ausnasi tan'e! maica na te'o atuhca hioa ho mi'o cmʉ'ho 
o'ate'o eyoho'a namo ʉmnʉ ci cou, 'ai'o moeno kuici cou 'o te'o eoho'a.> 

e'usnu no tanzi 
(maluko 2:18-22; luka 5:33-39) 

14moso i'nʉskʉ. mo uhto iesu 'o tesi to letoonono yohane ho tuocosi 'o iesu: <na 
a'mi ho i'o coufalisai lamia asngʉcʉ tanzi, mo mainci o'ala tanzi si tesisu?> 

15yut'inga to iesu: <homon'a mai'upu tomo eabobonʉ 'o mon'a faeva mevcongʉ 
ci hahocngʉ, teeno nac'o 'omo uso ho tooyokeo ci cou? o'ate maica. at'inghi ho 
tec'u esmi 'e hiesi, ho tahe hafa mongoi 'o hahocngʉ, ho mio tenac'u acʉhʉ 
tanzi. 

16<uk'a ci te mayo no mon'a faeva ci yʉteʉ ho tpihneni no micu noana'o ci yʉsʉ, 
maica 'e mon'a faeva ci tpiha tasi eekieki 'o micu noana'o ci yʉsʉ, ho poa asuhcu 
meoisi 'ote aekieki. 

17maezo uk'a cite mayo no faeva ci emi ho teapha no micu noana'o ci feo'u no 
tvoemia. hoci maica tasi yuf'oi 'o tvoemia, ho mhʉ'to 'o emi, ac'ʉhʉ to tvoemia 
'ote kuzo, la teapha to faeva ci tvoemia 'o faeva ci emi; hoci maica nianteno 
aepohʉ nongaco.> 

oko no mamespingi to le'aʉt'ʉcʉ kaitoo ho i'o mo tma'sʉpcʉ ci mamespingi 
(maluko 5:21-43; luka 8:40-56) 

18ne isin'a seolʉa no aomotʉ'a to iesu 'o tesi to yohane, panto cihi cila atuhcu 
aʉt'ʉcʉ to kaitoo mo uhto iesu, yonto tuhcu to iesu ho pop'up'ungu, yainca: <'o 
okono'u mamespingi mon'a aʉlʉ mcoi, teko'so usa ho hoe'oci, poa i'vaho yaa 
nsoua.> 

19mo yʉc'ʉ 'o iesu ho fiho; maezo to'ofeihni 'o tesisi. 

20panto cihi ci mamespingi micu tomaska ueso hola tma'sʉpcʉ; mo ohfaf'uhu 
to iesu, ake'a peuasa 'o pepuehonʉ to yʉsʉ no aoskopa to iesu. 

21isi yainca no koyusi: <hoci'u maka peuasa si pepuehonʉ ta yʉsʉsi, 'ate'o ahtu 
o'te yov'o.> 

22mo miezuhu 'o iesu, teolʉi 'e mamespingi, cu mi'usni ho yainca: <oko, 
ma'cocoyʉcu, isi to'usni ta singkoosu na suu!> aʉlʉ ne mio, micu yov'o 'o 
tma'congo to mamespingi. 

23cu sʉc'ʉhʉ to emoo to le'aʉt'ʉcʉ kaitoo 'o iesu, aiti 'ola lemeepeucu la'pa tola 
yamcoi ho i'omo yangaevi ci botngonʉ. 

24cu mi'usni to iesu ho yainca: <temu acʉhʉ yuyafo, o'amos'a mcoi 'e oko no 
mamespingi, 'amoc'o oengʉtʉ!> ihe toehunga cocvi 'o iesu. 

25ataveisi ne isicu popeoyafa 'omo botngonʉ ci cou, mo yʉmeʉmʉ to hopo to 
oko no mamespingi 'o iesu, e'tʉi 'o emucusi, micu yʉc'ʉ. 

26'e hi'hioa eni ihecu psoengaboa to mia'usnu to hpʉhpʉngʉ to ic'o. 

poa yov'o 'o mo yoso ci bʉkngʉ 

27mo mongoi to ic'o 'o iesu, i'vaho emosuhcu. panto yoso ci bʉkngʉ mo 
to'ofeihni to iesu, moozoyʉ mainca: <oko to tavite, coveoza a'mi!> 

28mo yʉmeʉmʉ to aemana 'o iesu, uhto tuhcusi 'omo yoso ci bʉkngʉ, isi tuocosi 
to iesu 'emo yoso: <imu taa'uzva hoci'u peelʉi hioa eni?> ihe yut'inga: 
<nooe'oca. 'aimza taa'uzva.> 

29isicu peuasa to iesu 'o mcoohe, yainca: <maita singkoomu ho poa yov'o muu.> 

30micu yuovei bohngʉ. isi bumemeala eutotaveiya to iesu: <teav'a eʉsvʉta no 
mocmo ci cou 'e hi'hioa eni!> 

31at'inghi, ne micu yuyafo ihec'o psoengaboa to mia'usnu to ic'o 'o isi hi'hioa to 
iesu. 

aotothoma 'o tmusngʉsngʉ 

32ne micu yuyafo, panto mo mahafo to isi ti'eopi no hicu cimo tmusngʉsngʉ ho 
uhto tuhcu to iesu. 

33ne isicu peteoyafa 'o hicu, micu meelʉ ya'ei 'o cou ic'o. acʉhʉ na'no yamci ho 
yainca: <ta 'isolaelu, o'a mocu mito ahtu auyu baito tamo maica ci hi'hioa.> 

34at'inghi, ihe yainca to coufalisai: <ho mita meelʉ meya hicu 'amoc'oeno 
noe'ocʉ no honte no hicu.> 

ta'cingha to iesu 'e yatatiskova 

35mo smaikukuyungu to mahohosa mayoyou 'o iesu, yonto makakaitoo ho 
mo'ma'cohio to cou, psoyaska 'o fukuin to hpʉhpʉngʉ ne pepe, a'vinano 
aotothoma 'o mav'ov'o ci tma'congo to cou. 

36ne isi aiti to iesu 'omo maobotngonʉ ci cou, mo aot'ou 'o himcocoveoi ci 
'tohʉngʉsi; maica mo 'atutumio ho uk'a to'usnu. mais'a 'ola uk'a le'aʉt'ʉcʉ ci 
moatʉ'nʉ. 

37isicu mi'usni 'o tesisi ho yainca: <mo man'i 'ete tov'oha. at'inghi mo angu 
kakutia 'emo yaahioa ci cou. 

38temu uhto tauke ta ezoyʉ, m'eya popeosmuhnu no soskuskunu ho a'pʉ'pʉya 
'e isi tov'oha.> 

Matai 10 

maskʉ ueso ci sitoo 
(maluko 3:13-19; luka 6:12-16) 

1isi eteuyuna to iesu 'o maskʉ ueso ci tesi ho noteuyuneni, pafi to tonʉ no meya 
hicu ho tonʉ no aotothomʉ to mo mav'ov'o ci tma'congo. 

2'e oi'isi zou ongko to maskʉ ueso ci sitoo: ahoisi zou saimong (zou petelo 'o 
tos'ongkasi), i'ocu ohaesasi ci 'antole, oko to sipitai ci yakovu, ohaesa 
to yakovu ci yohane, 

3fuili, patolomai, tomas, letmuhno ci matai, oko to 'alofui ci yakovu, taathai, 

4'o saimong to nesintoo, ho i'o moso himhohioa ho phieni 'o iesu 
ci coukaleo ci yuta. 

tovei 'o maskʉ ueso ci sitoo 
(maluko 6:7-13; luka 9:1-6) 

5popeoskuna to iesu 'emo maskʉ ueso ci cou ho yuyafo, isi eucucufna: <'ote 
uhto hupa to couyafana, maezo 'ote yʉmeʉmʉ to hosa to cousamalia. 

6temu uhto 'ayumona tomo eapayo'ʉ ci moatʉ'nʉ to 'isolaelu. 

7ina te afu'a sʉc'ʉhi la epeaska: <<tec'u mon'i esmi 'o hpʉhpʉngʉ ne pepe!>> 

8temu aotothoma 'omo tma'congo, poa smoevovei 'omo mcoi, poa cofkoya 'omo 
to'ho'ho, peobanga 'o hicu. mimu tmaha'o, temu yaeza taha'veni. 

9'o tvopeisua teav'a teaphi no peisu no king, nging, ho too; 

10yuyafo to phingi 'ote smukeʉpʉ hocieno e'echi no yʉsʉ, maezo 'ote mahafo 
no sapiei ho s'ofʉ. maica 'e leyaahioa 'anteeno anana'o elʉ no tehe tititha. 

11<ho temu sʉc'ʉhʉ nomo conci hosa hocieno cono you, la auyun'a tmotmalʉ 
siya nate smoekaebʉ no aʉt'ʉcʉ muu, tamucu no'upu no emoosi, ac'ʉhʉ ho 
tamucu mongoi to ic'o. 

12hocimu yʉmeʉmʉ tamo conci emoo. temu yainca: <<temu'sola soanono.>> 

13hocihe tiova tamo cono emoo tan'e na muu, 'e imu p'enzeni ci soanono te 
cmʉ'ho ta cono emoo tan'e. hocihe o'te tiova muu, te tasvoveiya na 
tooyokeomu. 

14namo o'te tiou muu, o'te tmalʉ no e'emu ci cono emoo hocieno hosa, temu 
mongoi to ic'o, topsʉpseni na yompuhu ta caphʉmu. 

15te'o a'ʉmta eʉsvʉta muu, to hiesi no yʉsvʉtʉ, ina ohela elʉa 
to sotoma ho 'omola ci patvovei maten'a sop'ohe ta tehe elʉa to yane'e!> 

akuzkuzo ho noana'o 
(maluko 13:9-13; luka 21:12-17) 

16<la bumemealʉ, ho os'o popeoskuna muu ho poa yuyafo. aʉlʉ mais'a 
moatʉ'nʉ ci isi popeo'usna to 'ayumona to av'u yʉn'ʉ. temula mais'a fkoi na hia 
yoefʉhta, mais'a hofoyu na hia ma'cocacni. 

17bumemealʉ'sio, panto te tʉtpʉtʉ muu. e'usna to hooin na muu, yonto 
kaitoohe ho ti'usna muu. 

18nomio a'o, tenahe e'usna to le'aʉt'ʉcʉ ho ito tuhcu to honte na muu ho 
tuucocosi, tamu mi'usnu to le'aʉt'ʉcʉ ho honte ho ito couyafana ho 'akasi 'e 
fukuin. 

19ho tahe tuucocosi muu, 'ote ma'tipvongʉ no cuma nate e'e hocieno te 
mainenu nate hia yut'ingi; ho mio. 'o hamo tasi pas'ofeihni no tamu pat'a'ausna. 

20maica ina maee'emu, o'as'a iachimu e'e, ma i'o piepiya to hamo tesi ieni muu 
ho ya'ei. 

21<'o nat'ohaesa te yupa mhino, po'usna no mcoi; 'o amohe hote mi'usnu to 
'o'oko teec'o maezo maica; te yu'hango to maameoi 'o 'o'oko, a'vinano amcoza 
akuzkuzoa. 

22nomio a'o, tehe sʉ'nova tamo botngonʉ na muu; at'inghi i'ote apaezumo 
buveici ci cou 'ate ahtuo'te elʉ no to'usni. 

23ho tehe akuzkuzoa ta hosa tan'e muu, temu p'usnu to zocni hosa. te'o eʉsvʉta 
muu, ho o'amocu temu saingaboa 'e mahohosa ta 'isolaelu, tec'u cmʉ'ho 'o 
okocou. 

24<'o seito o'ate yuepehe no sensei, na soskuskunu o'ate yuepehe no tauke. 

25ko'koeno, na tesi elʉa ta seito te totiski to sensei, na isi elʉa to soskuskunu, te 
totiski to tauke. hocic'u maica. 'antec'u ma'mamso. hoci noa yainca na tauke ta 
cono emoo zou honte no 'akuma ci pesipu, na mocmo ci 'oahngʉ tamo cono 
emoo 'ates'aeno tiou no meoino no aokoe'iya?> 

siya nante a'ʉmta smoyoa 
(luka 12:2-7) 

26<ko'koeno, 'ote smoyo ta cou, 'ola afu'a efʉefʉnga ci hi'hioa la ahtao'te eyafa, 
'ola auc'oc'ova ci hi'hioa te yaeza epopayoa. 

27'e os'o auc'oc'ova eʉsvʉta muu, tamula ebohta epopayoa ta tiskova; 'e imu 
taafeozi ci e'e, te yaeza psoevaha tamo botngonʉ. 

28na tec'o opcoi ta feango ho o'te peelʉi pot'upa na piepiya, o'ate 'ahʉya 
smoyoa; la smoyoa 'o hamo, 'ai'oc'oeno hamo nate meelʉ opcoi ta feango ho 
pot'upa na piepiya ho to'seni ne vooecʉvcana. 

29i'omo yuso ci uhngu e'vono tec'o psuv'ohi nomo coni ci oko no peisu, at'inghi 
hocisi o'te teomneni to amomu pepe, o'a tes'a mako coni nate supeohʉ ta ceoa. 

30inacu muu, ac'ʉhʉ ta f'ʉsʉmu. ohcu yaeza acʉha spʉya. 

31ko'koeno, 'ote ngoheʉngeʉ, mimu na'no pepehe tomo 'enepio ci uhngu!> 

ebobohngʉ to kilisto 
(luka 12:8-9) 

32<inate yono tuhcu ta cou ho ebobohngʉ a'o, te'o yaeza ehohonga ho ta'u 
mi'usnu to amo'u pepe; 

33inate yono tuhcu ta cou ho o'te ebobohngʉ a'o. ta'u yaeza o'te ehohonga ho 
ta'u mi'usnu to amo'u pepe.> 

o'as'a suseomʉ, zou poyave 
(luka 12:51-53; 14:26-27) 

34<teav'a ta'unano te'o mahafo no moususeomʉ ho mi'o cmʉ'ho ta hpʉhpʉngʉ; 
ma'i te'o hafneni no moususeomʉ, ma os'o hafneni no tiopoyave. 

35ho mi'o cmʉ'ho te poa yu'hango ta amosi 'e oko, yu'hango ta inosi 'e oko no 
mamespingi, yu'hango ta ba'isi 'o oko nosi cou. 

36na hangʉ ta cou. 'ai'eeno cou ta iachisi cono aemana. 

37<na himngonghi no maameoi hoci tosa'ohe no ngohia a'o, o'ate 'aseolʉ hoci 
to'ofeihni a'o; na himngonghi no 'o'oko hoci tosa'ohe no ngohia a'o, o'ate 
'aseolʉ hoci to'ofeihni a'o; 

38inala o'te mimha ngoevi na iachi zuuzika ho m'e'ofeihni ta caphʉ'u, maezo 
o'ate 'aseolʉ hoci to'ofeihni a'o. 

39i'ola 'ucia iachia tʉyʉcʉ na nsou, te apuya payo'a na nsou; i'ola nomio a'o ho 
payo'a na nsou, te apuyu elʉ no nsou.> 

e'usnu no tohnoi 
(maluko 9:41) 

40<siya namo aʉt'ʉt'ʉcʉ muu 'aisieno aʉt'ʉt'ʉca a'o; namo aʉt'ʉt'ʉcʉ a'o. 
'aisieno aʉt'ʉt'ʉca 'omo popeosmuhnu a'o ci ic'o. 

41nomio ho zou'so soskuskunu to hamo namo cihi ho aʉt'ʉt'ʉca, 'ate ahtuo'te 
tma'upu no tasi hnoo no soskuskunu; nomzo ho zou'so coumoulʉlʉ ho aʉt'ʉca, 
'ate ahtuo'te tma'upu no hnoo no coumoulʉlʉ. 

42te'o a'ʉmta eʉsvʉta muu, 'upena na siya, hocic'o mayo no cono sooetohva ci 
coheʉceʉ ci chumu ho pemneni nomo so'okosia ci cou, c'o nomio no ho zou'so 
tesi'u na ic'o, te ahtuo'te mayo no hnoo.> 

Matai 11 

biebimi to iesu 'o tesi to yohane 
(luka 7:18-35) 

1cu pateʉpnga to iesu 'o isi pas'ofeihneni to maskʉ ueso ci tesi, micu mongoi to 
ic'o, emo'cʉ'cʉnʉ uhto cum'u ci mayoyou ho mo'ma'cohio to cou ho psoyaski 
to fukuin. 

2'o letoonono ci yohane isi tac'ʉhi nemo yonto poo'usna 'omo natʉ'ca 'o kilisto 
ci hi'hioa, cu popeosmuhnu to tesisi ho baito to iesu, 

3tuocosi: <zou suu na ohsila engha to yohane cite cmʉ'ho ci ic'o? hocieno 
temian'a mooteo nomo h'unasi cimo cihi?> 

4yut'inga to iesu: <temu yuovei, eʉsvʉta to yohane na imu afu'a talʉi, afu'a aiti, 

5'aeno: mo bohngʉ 'omo bʉkngʉ, coeconʉ 'omo pi'o, cofkoya 'omo to'ho'ho, 
tmalʉ 'omo loʉngʉ, smoevovei 'omo mcoi, tmac'ʉhʉ to fukuin 'omo thi'cia. 

6i'o o'ala ma'pepecvai a'o ci cou mainenu na hia ʉm'ʉmnʉ!> 

7ataveisi ne micu e'ohʉ 'o tesi to yohane. micu mi'usnu to botngonʉ 'o iesu ho 
engha 'o yohane. yainca: <ne auyusi mohmula uhne maepuepuhu ho biebimi 
to yohane, zou cuma na ohmu 'ucia aiti? zou 'o isi peaot'ova to poepe ci yohu? 

8cuma na temus'a atuhca hioa ho mimu yuyafo? zou baito tola 'ukini 'o yʉsʉ ci 
cou? 'ola maceofʉ tamo maica ci yʉsʉ. la yonto emoo to honte. 

9hoci maica, ho mimu yuyafo cuma na temu aiti? baito no eyongensa? 'aeno zou, 
at'inghi te'o eʉsvʉta muu, 'o yohane mo meoisihe to eyongensa. 

10'ai'o isieno engha to seiso cimo cihi ci ic'o. yainca to hamo: <<aiti, te'o 
popeoskuna 'o soskuskunu'u ho papoevʉ suu; tesi ptuceoneni suu.>> 

11te'o a'ʉmta eʉsvʉta muu, ta yatatiskova. uk'a cimo meoisihe to yohane, 
at'inghi to hpʉhpʉngʉ ne pepe, 'omo so'okosia cimo cihi mion'a meoisihe 
to yohane! 

12ahoi to letoonono yohane ho psoyaska 'e fukuin ac'ʉhʉ maitan'e, 'o 
hpʉhpʉngʉ ne pepe la a'ʉmta 'aanana'veni mi'usni, 'omo pak'i ci cou lahe 
ta'koeva no ti'einga. 

13ac'ʉhʉ to yohane, 'o afu'u tposʉ to eyongensa ho i'o hoolicu to moose isi 
acʉha engha na hi'hioa no hpʉhpʉngʉ ne pepe; 

14hocimu mimha tiova 'e ohela eyoca, 'o yohane 'aeno 'ote cmʉ'ho ci 'iliya. 

15namo yaa koyua, acʉhʉ'so tmalʉ! 

16<i'ecu cou ta hpʉhpʉngʉ maitan'e, te'o mayo no cuma ho patotiska? mo aʉlʉ 
mais'a 'ola peispak'i ta papae'ohsa ci 'o'oko, ihe zozoya 'omo noh'unu ho yainca: 

17<<mimza pasumevcongʉ. o'a mimu 'otole. mimza pasuyamcoi. maezo 
o'amimu h'unano mongsi!>> 

18mo esmi 'o yohane, la o'te bonʉ o'te mimo, la toehunga yainca: <<ma isi 
ti'eopi no hicu!>> 

19cmʉ'ho 'o okocou, la mimo ho eabobonʉ, lahe toehunga yainca: <<mamita 
voemi ho meaesi ci cou, conino eananghia to letmuhno ho ito kuici cou!>> 
at'inghi, na moutʉs'ʉ to hamo la hupopayoi to beahci to moutʉs'ʉsi.> 

o'te tmaa'uzo ci hosa 
(luka 10:13-15) 

20ne mio, isi koica to iesu 'o mosola baito to man'i ci po'esi ci hosa, maica 'o 
hpʉhpʉngʉ to ic'o uk'a cimo ma'vovei. 

21isi yainca: <kolasin, tekocu ku'kuici! posaita, tekocu ku'kuici! 'e o'u hioa ta 
taicomu ci po'e hoci o'u hioa ne tailo ho ine saitong, i'o cou ne'e matec'u 
noana'o iachi sisava ho tomfu, pa'teni na hiahe ciha na kokuzo hocu peihtuhcu. 

22te'o a'ʉmta eʉsvʉta muu. no hiesi no yʉsvʉtʉ. 'o ohe elʉa 
to tailo ho saitong ci patvovei mamon'a sop'ohe ta temu elʉa! 

23inacu'so suu, kapenong, tekon'asi hoepzeni si iachi? mateko noa to'seni ne 
vooecʉvcana! i'e os'o hioa ta lamu yoni ci po'e, hoci o'u hioa ne sotoma, 'antoho 
ahtuo'te noc'ʉhʉ maitan'e! 

24te'o ivaha eʉsvʉta muu, ho tena hiesi no yʉsvʉta, 'e ohe esmiza to sotoma ci 
patvovei maten'a sop'ohe ta temu esmiza!> 

uso a'o 
(luka 10:21-22) 

25ne mio, yainca to iesu: <amopepe, nooe'oca ta pepe ho ceoa, te'o to'aveoveoyʉ 
suu; maica 'e ohsula efʉefʉnga tamo mau'to'tohʉngʉ, ho motposʉ ci hi'hioa, 
osko paavneni ta o'amo motposʉ ci cou. 

26'aeno a'ʉmtʉ, amopepe, 'emo maica ci matoyange mo acʉhʉ i'mi no yonghu 
ci koyusu! 

27<'o amo'u isicu acʉha faeni a'o 'e acʉcʉhʉ. tapeoha 'o amo'u, uk'a cimo 
bohngʉ ta oko; tapeoha 'o oko ho inaisi 'ucia paavi ci cou, maezo uk'a cite 
bohngʉ to amo. 

28<uhtan'e, namo afu'u peisngoseo, e'ecvʉhʉ ci cou acʉhʉ uso a'o! te'o poa elʉ 
no soanono muu. 

29temu ngov'eni 'e ngotohva'u. momaemaezo a'o, maica 'e 'tohʉngʉ'u mo 
ma'cocacni ho ma'einu. maicac'o, temucu meelʉ elʉ no soanono. 

30mo sonʉ ho isi ngov'eni 'e ngotohva'u; mo sop'o ho isi hafa 'e hiafa'u.> 

Matai 12 

e'usnu no 'ansokunici 
(maluko 2:23-28; luka 6:1-5) 

1o'a moso noana'o, mo mito heoheome 'o iesu nemo 'ansokunici. cu sieo 'o 
tesisi, micu tu'susuecu to piyo ci mcuu to heome ho ana. 

2panto piyo ci coufalisai ihe teolʉi, mi'usnu to iesu ho yainca: <aiti, ihe hioa ta 
tesisu si o'ante hioa homo 'ansokunici!> 

3yut'inga to iesu: <'o tavite ho i'o fafeifeihasi ne moso sieo cuma na ohe hioa, 
o'a ohmulaeno ahta engha? 

4moso yʉmeʉmʉ to seiten to hamo, toehungu 'o fafeifeihasi ho bonʉ to isi 
sʉ'teni to hamo ci pang; mamo yuszozʉ no hoolicu na eni (maica 'o pang ic'o 
i'oc'o saisi 'ote meelʉ bonʉ). 

5o'a ohmulaeno ahtacu engha 'o isi tposi to hoolicu to moose? cono hola 
'ansokunici, holahe yuszoza to saisi 'ola 'ofifiha to seiten, o'ala tamza no yaa 
kuisia. 

6te'o eʉsvʉta muu, ta seiten tan'e panto isi asuhcahe huecvʉhʉa. 

7yainca to seiso: <<i'o te'o p'enia zou moma'cocacni. o'as'a i'o isi sʉ'teni ci 
snoecavʉ.>> hocimu a'ʉmta cohivi na e'ausnasi ta e'e tan'e. o'a temu aha'va 
tobohti no kuisi 'e cou. 

8maica 'e okocou zou nooe'oca ta 'ansokunici.> 

aotothoma 'omo yu'oemi'mi 'o emucusi 
(maluko 3:1-6; luka 6:6-11) 

9cu mongoi to ic'o 'o iesu, uhto kaitoo to couyutaya. 

10to ic'o panto cihi ci cou, mo yu'oemi'mi 'o coni to emucusi. panto piyo ci cou 
ihe 'ucia i'ima namo o'te emio to iesu, cu tuocosi 'o iesu: <hoci aotothomʉ no 
tma'congo homo 'ansokunici teenana yuszozʉ no hoolicu?> 

11yut'inga to iesu: <ta taicomu hoci panomo yaa conci moatʉ'nʉ, 'e moatʉ'nʉ 
eni mo suoyo no feongo homo 'ansokunici, tee yainenu? o'a tesis'aeno esifova 
na moatʉ'nʉ? 

12mamo tosa'ohe no moatʉ'nʉ 'e cou! ko'koeno, isi teomneni to hoolicu hoci 
peis'ʉ'ʉmnʉ homo 'ansokunici.> 

13isicu mi'usni to iesu 'o ic'o ho yainca: <hoʉsʉzneni si emucu!> ne isi 
hoʉsʉzneni. micu yuovei ʉmnʉ. totiski to ciengonasi. 

14mo emoyafo 'o coufalisai. ta'koeva no mi'usni 'o iesu. tehe 'ucia opcoza. 

epeiya to hamo ci soskuskunu 

15isi tac'ʉhi to iesu na eni, cu mongoi to ic'o, botngonʉ ci cou mo to'ofeihni to 
iesu. isi aotothoma to iesu 'o afu'uhe tma'congo, 

16isi eutotaveiya ho o'te epeaska na eni. 

17na eni isi aʉla mia 'o ohsila engha to eyongensa 'izaya: 

18aiti, na taini zou os'o epeiya ci soskuskunu; la'u ngohia ho ʉm'ʉmnʉa. te'o 
pafeni taini 'o piepiya'u; teta mi'usnu ta yatatiskova ho psoecʉ'ha 'o yʉsvʉtʉ'u. 

19o'a lata ehcʉvho, o'ala yangaevi. maezo o'ala yonta papae'ohsa ho moozoyʉ. 

20'o isi peololongi ci yohu, o'a isi abkoca; ‘e tec'u afsi ci sotiskova, o'a isi peefsusi. 
mo ma'tʉkcʉ to moulʉlʉ, ac'ʉhʉ ho tac'u atpʉtʉ 'o moulʉlʉ. 

21'e yatatiskova ta mauhpʉhpʉngʉ te acʉha toveineni ta feangosi nala ta'usni! 

iesu ho i'o pesipu 
(maluko 3:20-30; luka 11:14-23) 

22tuhcusi ne mio, panto mo mahafo to isi ti'eopi no hicu. mo bʉkngʉ, 
tmusngʉsngʉ ci cou. ihe hafa uhto tuhcu to iesu, isi aotothoma to iesu, poa 
meelʉ i'vaho ya'ei ho maezo meelʉ bohngʉ. 

23mo acʉhʉ na'no yamci 'o botngonʉ, yainca: <zoun'asiso a'ʉmtʉ taini na isi 
yainca oko to tavite?> 

24ne ihe talʉi to coufalisai 'e e'e eni cu yainca: <ho mita meelʉ meobango to 
hicu. 'amoc'o noe'ocʉ no pesipu ci honte no hicu.> 

25isi cohivi to iesu cuma na ihe ta'to'tohʉngva, cu mi'usni ho yainca: <na afu'u 
hpʉhpʉngʉ hoci iachi youbobai, 'ate ahtuo'te suhcʉhcʉ; 'emo cono emoo cono 
hosa hoci youbobai, maezo ahtuo'te auz'oz'o. 

26hoci peobanga no satan na satan, 'amoeno iachi youbobai. na hpʉhpʉngʉsi, 
te mainenu hoci meelʉ biʉlʉlʉ? 

27hoci'u noe'ocʉ no pesipu ho mi'o meobango ta hicu, hola meya hicu 'o tesimu, 
mamoeno noe'ocʉ no siya? 'aisicueno soomei ta tesimu ho mimu o'te emio. 

28hoci'u noe'ocʉ to piepiya to hamo ho meya hicu, 'aiscueno soomei tan'e micu 
yonta taicomu na hpʉhpʉngʉ to hamo. 

29<panonte meelʉ yʉmeʉmʉ no emoo no maotano ho ti'eingi no yupasʉsi? 
mac'ocisi aueva seo'eisi na maotano niante meelʉ ti'eingi no emoosi. 

30<namo o'te to'upu a'o, 'amoeno yu'hango a'o; namo o'te i'upu a'o ho 
a'pʉ'pʉyʉ, 'amoeno atfʉngʉ eemo'ʉ. 

31ko'koeno, te'o eʉsvʉta muu, inala afu'a hioa ci kuisi ta cou ho inala boevovoyo 
ci e'e teen'a peelʉi peteongasa; at'inghi i'ola boevovoyo to seilei ci cou. o'ate 
peelʉi peteongasa. 

32inala ya'ei ho akvo'ʉ to oko cou ten'a peelʉi peteongasa; at'inghi hoci 
boevovoyo to seilei. 'upenaeno maitan'e hocieno ho noana'o, o'ate ahta peelʉi 
peteongasa.> 

evi ho i'o beahci 
(luka 6:43-45) 

33<hoci ʉmnʉ na evi, te ʉmnʉ 'o beahci; hoci kuzo na evi, te maezo kuzo 'o 
beahci. te humzi to beahcisi ho honga na hiasi ʉmnʉ to evisi. 

34'e mimu mahiz'o ci fkoi. mimu anana'o kokuzo. tees'aeno ahtu meelʉ 
mo'engho nomo ʉmnʉ ci e'e? maica inala nongcʉngcʉ no 'tohʉngʉ. tena 
pateafa ta ngayo. 

35'omo ʉmnʉ ci cou la i'mi to isi a'pʉ'pʉya ci ʉmnʉ ho peiseafi 'omo ʉmnʉ; 
'omo kuici cou. la i'mi to isi a'pʉ'pʉya ci kuzo ho peiseafi 'omo kuzo. 

36<te'o eʉsvʉta muu, no hiesi no yʉsvʉtʉ, i'o ohola uusumsua tamo macicihi ci 
e'e tena acʉha tuyafa. 

37maica, 'o hamo tasila ieni ta nia iachisu e'e ho eʉsvʉta na hiasu yaa kuisi, tesi 
yaeza ieni ta nia iachisu e'e ho eʉsvʉta na hiasu uk'a kuisi.> 

m'eya baito no po'e 
(maluko 8:11-12; luka 11:29-32) 

38ne mio, panto piyo ci lema'cohio seiso ho coufalisai mo esmi ho mi'usnu to 
iesu ho yainca: <sensei. imza tata'za hociko peispopo'e ho poa aitneni a'mi.> 
yainca to iesu: 

39<'e cou maitan'e mo mainenu na hia kokuzo, ho 'oha meot'ʉt'ʉcʉ! mimun'aso 
mi'usnu a'o ho mici m'eya baito no po'e! mao'a, tapeoha 'o nia po'e to 
eyongensa ci yoona, uk'anaci te i'vaha pa'teni muu ci po'e. 

40'o yoona moso tuyu no hie ho tuyu no feʉngna to cfu'o to meoino yoskʉ, 'e 
okocou hote yonto mʉ'eona ta ceoa tena maezo tuyu no hie ho tuyu no feʉngna. 

41to hiesi no yʉsvʉtʉ, 'o couninive tena yʉc'ʉ ho ehpʉngneni 'e cou maitan'e, 
maica ne ohecu talʉi 'o e'e to yoona mohcu acʉhʉ ma'vovei ho yuovei peislʉlʉ. 
te'o eʉsvʉta muu, ta tan'e panto mon'a meoisihe to hi'hioa to yoona! 

42to hiesi no yʉsvʉtʉ, 'o honte no mamespingi ne oi'ana, tena yʉc'ʉ ho 
ehpʉngneni 'e cou maitan'e. maica homo smaina'o ho 'ahʉyʉ tmac'ʉhʉ to 
moutʉs'ʉ ci e'e to solomong, te'o eʉsvʉta muu, ta tan'e. panto mon'a meoisihe 
to solomong ci hi'hioa!> 

yuovei 'o h'aokuv'o 
(luka 11:24-26) 

43<'o h'aokuv'o cu mongoi to isi ti'eopi ci cou, smaingabo to keolo ci 
hpʉhpʉngʉ, biebimi no tesi yoni amiocni, o'a mo ahtu elʉ, 

44cu yainca: <<ma te'o yuovei to os'o anana'va yoni ci emoo.>> ne micu yuovei, 
aiti 'o emoo mo uk'a yayo, a'vinano oho tusi'nga hocu cofkoya ho suce. 

45micu i'vaho yuyafo, e'vovei to pitu cimo kuzohe ta iachi ci h'aokuv'o, micu 
no'upu noteuyunu. maicac'o 'o atavei a'a'ausna to cou ic'o mo kuzohe ne auyusi. 
'e a'a'ausna ta cou ta kuici hpʉhpʉngʉ maitan'e 'amoeno maezo maica.> 

ino to iesu ho i'o nanat'ot'ohaesasi 
(maluko 3:31-35; luka 8:19-21) 

46ne mon'a seolʉa no aomotʉ'ʉ to botngonʉ 'o iesu, mo esmi 'o inosi ho i'o 
nat'ohaesasi, mo yac'ʉ to yafana te mici aomotʉ'ʉ to iesu. 

47panto mo eʉsvʉtʉ to iesu: <'oe, mo yac'ʉ ta yafana 'o inosu ho i'o 
nat'ohaesasu, mate mici aomotʉ'ʉ suu!> 

48yut'inga to iesu: <siya na ino'u? siya na nat'ohaesa'u?> 

49isicu pas'osi 'o tesisi ho yainca: <temu aiti, 'emo maica ci cou 'aeno ino'u, 
nat'ohaesa'u! 

50namo afu'u mee'ofeihni no 'tohʉngʉ to amo'u pepe, 'acueno nat'ohaesa'u, ho 
ino'u.> 

Matai 13 

epo'usa no miyapo 
(maluko 4:1-9; luka 8:4-8) 

1conoc'o hie, mo mongoi to emoo 'o iesu, uhto aaskiti to etʉpʉ, mo yusuhngu 'o 
iesu, 

2mo yu'eteuyunu to tuhcusi 'o botngonʉ ci cou, ko'koeno mo bohsifou tomo 
conci 'apangʉ, cu yusuhngu; mo biaskiti to chumu 'o botngonʉ ci cou. 

3mo boemi to epo'usa ho esansana 'omo man'i ci hi'hioa. isi yainca: <panto cihi 
cimo miyapo to tutu mo yuyafo ho yapneni 'o tutu. 

4ne isi yapneni, piyo ci tutu mo suaskiti to ceonʉ, isi mei'usni to zomʉ ho ana. 

5piyo 'omo su'to mo 'oha ceoceoa ci yuyu'eo, maica ho o'amo mʉ'eona 'o ceoasi, 
mo na'no mon'i cmʉfeʉ; 

6at'inghi ne micu hie, cu hikeololva 'o cʉfeʉsi; maica ho o'a mo bimsʉ'eonʉ 'o 
emisisi, micu oemi'mi. 

7panto mo sutaico to cʉcʉmʉ, ne micu cmʉfeʉ 'o cʉmʉ, isicu ta'poe'i 'o cʉfeʉ. 

8panto tutu cimo su'to mo ʉmnʉ 'o ceoasi, micu yʉʉlʉlʉ ho beahci, 'o isi tov'oha 
pantomo se'conza, pantomo monmʉhʉ, panto mo mtuehu.> 

9isicu yainca to iesu: <namo yaa koyua, acʉhʉ'so tmalʉ!> 

atuhcusi ta epo'uso 
(maluko 4:10-12; luka 8:9-10) 

10mo uhto iesu 'o tesi. tuocosi 'o iesu: <ho miko mi'usnu tamo botngonʉ ho 
aomotʉ'ʉ mainci acʉhʉ titho to epo'usa?> 

11yut'inga to iesu: <e'usna no mau'to'tohʉngʉ no moumsʉ'eonʉ no hpʉhpʉngʉ 
ne pepe isicu pafeni muu, o'aisi faeni tamo botngonʉ. 

12maica i'o micu afu'u pano, te fii tomo asuhcu man'i, poa atngaso ho yaa 
ang'osʉa; i'omo afu'u uk'a, te tas'upa 'o nian'a ake'isi ho yaeza ti'einga. 

13nomio tan'e, mi'o boemi ta epo'usa ho mi'usnu ta botngonʉ ho aomotʉ'ʉ; 
maica 'emo botngonʉ la aiti ho o'te honga, talʉi ho o'te ta'hongi, yaeza o'te 
asansana. 

14'o ohsila eyoca to 'izaya aʉlʉ mita feango hin'i; isi yainca: ‘e yatatiskova eni la 
siho siho tmalʉ, o'a mo mako tma'hongʉ; siho siho aiti, o'a isic'o honga. 

15maica mo amʉtʉ 'o 'tohʉngʉhe. sngʉsnga 'o koyuhe, m'oyʉcʉ 'o mcoohe, hoci 
o'te maica, tec'u bohngʉ 'o mcoohe. maezo tmalʉ 'o koyuhe, ma'sansano 'o 
'tohʉngʉhe ho ma'vovei, te'ocu poa yov'o na hin'i. 

16<at'inghi mimu ʉm'ʉmnʉ! maica mo smo'eʉc'ʉhʉ si mcoomu, tmac'ʉhʉ si 
koyumu. 

17te'o a'ʉmta eʉsvʉta muu, mo botngonʉ ci eyongensa ho i'o taotofsi'i ci cou 
ohela 'ucia aiti 'e imu aiti, o'a ohe so'eʉc'ʉha; 'ucia talʉi 'e imu talʉi, o'a ohe 
tac'ʉhi.> 

esansana 'e epo'usa no miyapo 

(maluko 4:13-20; luka 8:11-15) 

18<ko'koeno, temu asansana 'e e'ausna ta epo'usa no miyapo. 

19namo tmalʉ no e'e no hpʉhpʉngʉ ne pepe ho o'te tma'hongʉ ci cou aʉlʉ 
mais'a 'o tutu mo suaskiti to ceonʉ, mo esmi 'o kokuzo, cu acʉha ti'einga 'o oho 
yapneni to 'tohʉngʉsi ci e'e. 

20i'o mo su'to yuyu'eo ci tutu, isi pas'usna ta cou hola tmalʉ to e'e. la osni 
smoekaebʉ ho tiova, 

21at'inghi o'amo bimsʉ'eonʉ 'o emisisi, o'ala meelʉ bina'o, hoci nomio ta e'e ho 
elʉ no ngoveo hocieno pohtutumza, la osnia teongasi. 

22i'o isi yapneni to cʉcʉmʉ ci tutu. isi pas'usna tola tmalʉ to e'e, la ma'tipvongʉ 
no h'oyunsova. eepecvazi no mici yuyupasʉ hocu timcoza na ntohsi nsou ta e'e. 
'anamo meelʉ beahci. 

23i'o isi yapneni tomo ʉmnʉ 'o ceoasi ci tutu isi pas'usna ta cou homo tmalʉ ta 
e'e, a'vinano ta'hongi; micu beahci, 'o isi tov'oha pantola se'conza 'omo 
apuhngu, pantola monmʉhʉ 'omo apuhngu, pantola mtuehu 'omo apuhngu.> 

epo'usa no paihicu 

24isi mi'usni to iesu ho mo'engho tomo h'unasi ci epo'usa: <'o hpʉhpʉngʉ ne 
pepe mo mais'a hoci pano cou isi yapneni to ezoyʉ 'omo ʉmnʉ ci tutu. 

25nemo seolʉa no acʉhʉ oengʉtʉ, mo esmi 'o hangʉ, yapi to tutu no paihicu 'o 
taico to heome hocu mongoi. 

26ac'ʉhʉ ne mohcu yʉʉlʉlʉ ho omcu 'o heome, cu yaeza honga 'o paihicu. 

27mo uhto tauke 'o soskuskunu ho yainca: <<tauke, o'amos'aeno acʉhʉ ʉmnʉ 
ci tutu 'o osko yapneni, 'e paihicu mamos'a a'ʉmtʉ i'mi nenu?>> 

28isi yut'inga: <<'a hi'hioa to hangʉ na eni.>> ihecu tuocosi: <<teko poa 
tum'um'eni a'mi si paihicu?>> 

29isi yainca: <<o'ate 'ahʉya! maica hocimu tum'um'i si paihicu, te sokoeva no 
tu'upi si heome. 

30poan'a yu'upu ta heome si paihicu; hotena efeuta, ta'u eutotaveiya 'o te efeutu 
ci soskuskunu ho auevan'a tum'um'i 'o paihicu, seo'pʉ'pʉya ho hmoi, tac'u 
a'pʉ'pʉya 'o heome, soteuyuna to fo'fou'u.>> > 

epo'usa to chae enghova 
(maluko 4:30-32; luka 13:18-19) 

31isi mi'usni to iesu 'o tesi ho mo'engho tomo h'unasi ci epo'usa: <'o hpʉhpʉngʉ 
ne pepe mo mais'a conci tutu no chae enghova, ihe emʉ'a to ezoyʉ to cou. 

32'e tutu eni mo na'nohe 'o'okosi to mocmo ci maututu, ho micu yʉʉlʉlʉ la 
meoisihe to mocmo ci chae; la aʉlʉ yu'e'evi, ac'ʉhʉ to zomʉ 'ola meelʉ mooyai 
sku'u to ehtisi.> 

epo'usa to koa smoof'o 
(luka 13:20-21) 

33mio mo'engho tomo h'unasi ci epo'usa 'o iesu: <'o hpʉhpʉngʉ ne pepe mo 
mais'a 'o smoof'o, cihi ci mamespingi mo mayo ho siya tomo 40kilo ci tungva, 
acʉha poa smoof'o 'o cono taucunu ci tungva.> 

boemi to epo'usa 
(maluko 4:33-34) 

34mo boemi to epo'usa 'o iesu ho mi'usnu tamo botngonʉ ho eʉsvʉsvʉta 'e 
acʉcʉhʉ; hoci o'tec'o boemi to epo'usa, o'anaisi mi'usni ho mo'engho no 
mocmosi. 

35ho isi yaica aʉla mia 'o ohela engha to eyongensa ci e'e: <te'o boemi ta epo'usa 
ho mi'usni na hin'i ho eʉsvʉsvʉti, eʉsvʉta hin'i 'omo noototoefʉngʉ ci hi'hioa 
ne ohon'a teyai 'e hpʉhpʉngʉ.> 

esansana 'o epo'usa to paihicu 

36mo mongoi to botngonʉ 'o iesu, yʉmeʉmʉ to emoo. mio i'vaho uso 'o tesi ho 
tuocosi: <tekon'a eʉsvʉta a'mi, zou cuma na e'ausnasi to epo'usa no paihicu?> 

37yainca to iesu: <i'omo miyapo to ʉmnʉ ci tutu. 'ai'oeno okocou; 

38'e ezoyʉ 'ai'eeno hpʉhpʉngʉ; 'o ʉmnʉ ci tutu zou 'omo tma'usnu to 
hpʉhpʉngʉ ne pepe ci cou; 'o paihicu zou 'omo tma'usnu to kokuzo ci cou; 

39i'omo miyapo to paihicu ci hangʉ 'ai'oeno 'akuma; na efeutu 'aeno na puesona 
ta hpʉhpʉngʉ maitan'e; 'o soskuskunu no efeutu zou tensi. 

40ho tac'u noc'ʉhi 'e puesona ta hpʉhpʉngʉ maitan'e, 'ola peiskuzkuzo te 
mais'a 'o paihicu ho tum'um'i, to'seni to puzu ho hmoi. 

41tesi popeoskuna to okocou 'o tensi, acʉha tʉtpʉta 'o la koa peiskuisi ho i'o 
afu'u kokuzo ci cou. 

42to'seni to pupuzu. yonto ic'o ho mongsi ho sihsikiki. 

43ho mio, 'o coumoʉlʉlʉ te yonto hpʉhpʉngʉ to amopepe, te mais'a hie ho 
psoetiskou. namo yaa koyua, acʉhʉ'so tmalʉ!> 

epo'usa to nootoefʉngʉ ci 'anonua 

44<'o hpʉhpʉngʉ ne pepe mo mais'a nootoefʉngʉ to ezoyʉ ci 'anonua. pano 
cou cimo elʉ, isicu feʉ'sa, micu na'no kokaekaebʉ ho phieni 'o acʉcʉhʉsi, usa 
ho phini 'o ezoyʉ ic'o.> 

epo'usa no sinzu 

45<'o hpʉhpʉngʉ ne pepe mio maezo mais'a cihi cila 'amamhimhino ci cou mo 
biebimi no sopepea ci sinzu. 

46ne isicu elʉa 'o sinzu, isicu psʉcʉcʉhneni 'o acʉcʉhʉsi, usa ho phini 'o sinzu 
ic'o.> 

epo'usa no tokeʉpʉ 

47<'o hpʉhpʉngʉ ne pepe mio maezo mais'a hoci i'o keʉpʉ no yoskʉ isi 
tokeʉpneni to etʉpʉ, tolʉ to mav'ov'o ci yoskʉ. 

48ne micu ngangcʉngcʉ 'o keʉpʉ, isicu esifova to leeyayoskʉ, yusuhngu to 
aaskiti ho apopaevaza 'o yoskʉ, epeiya 'omo ʉmnʉ ho siya to kunkunu, ciha 
'omo kuzo. 

49'e puesona ta hpʉhpʉngʉ maitan'e tena maezo maica: te yuyafo 'o tensi, i'mi 
to 'ayumona to ʉmnʉ ci cou ho ah'una 'o kuici cou, 

50to'seni to pupuzu. yone'e ho mongsi ho sihsikiki.> 

faeva ho noana'o 

51isi tuocosi to iesu 'o tesi: <'emo maica ci e'e imu acʉha ta'hongi?> ihe yut'inga: 
<'aimzacu acʉha ta'hongi.> 

52yainca to iesu: <hoci mio maica, 'emo macicihi ci lema'cohio seiso te meelʉ 
tesi to hpʉhpʉngʉ ne pepe, mais'a hoci i'o tauke to conoemoo, isi i'mi to fo'fousi 
ho teoyafa namo faeva ho noana'o ci macucuma.> 

hopsʉpseni to yane nazalo 'o iesu 
(maluko 6:1-6; luka 4:16-30) 

53eepʉnga to iesu 'emo maica ci epo'usa, cu mongoi to ic'o, 

54maine'e to iachisi emooana. mo yonto kaitoo ho mo'ma'cohio to cou; mo 
acʉhʉ yamci 'omo tmalʉ, yainca: <ma ita elʉa nenu 'emo maica ci hia toutʉs'ʉ 
ci koyu? mitan'a peispopo'e! 

55na taini o'as'aeno oko to taiku? 'o ino taini o'as'aeno maliya. 
'o yakovu, yosefu, saimong, ho i'o yuta o'as'aeno acʉhʉ 'a'ahaesa taini? 

56i'o ohaesa nota maamespingi o'alas'aeno acʉhʉ no'upu a'to? 'e acʉcʉhʉ ci 
tonʉ taini mamos'a i'mi nenu?> 

57ihecu hopsʉpseni 'o iesu. isi mi'usni to iesu ho yainca: <'o eyongensa homo 
noyafo ta iachisi emooana la toehunga einva to cou.> 

58maica ho o'aihe taa'uzva, o'amo man'i na isi hioa ci po'e homo yonto ic'o. 

Matai 14 

mcoi 'o letoonono yohane 

(maluko 6:14-29; luka 9:7-9) 

1ne mio, isicu tac'ʉhi to honte helote ne ngalilaya na isi hi'hioa to iesu, 

2cu mi'usnu to fafeifeihasi ho yainca: <'e cou eni ahtuo'te 'o 
letoonono yohane mo smoevovei, ko'ko mo yaa tonʉ ho hioa 'emo maica ci 
po'e.> 

3mamo maica na i'hahozʉsi, 'o helote moso nomio to silotei ci nia vcongʉ to 
ohaesasi ci fuili ho tʉtpʉta 'o yohane, seo'eisi ho poekotva to poo'usna. 

4maica ho ohsi siho koica to yohane 'o helote: <o'ate ʉmnʉ ho ciko skoh'ienga 
'o silotei ho vcongʉ.> 

5isi 'ucia opcoza to helote 'o yohane, at'inghi mo ngoheʉngeʉ to yatatiskova, 
maica ho ihe toehunga yainca zou eyongensa 'o yohane. 

6to hiesi no meeyayo 'o helote, mo yonto tuhcu to isi maeeho'a ho 'otole 'o 
okono mamespingi to silotei, isi na'na ʉm'ʉmnʉa to helote. 

7isicu mi'usni to helote ho esvʉtʉ: <'upena hociko m'ene no cuma, te'o acʉha 
teomneni suu.> 

8mo tiou to 'osmuhnua to inosi 'o okono mamespingi, m'ene ho yainca: <osnia 
siya ta ceʉ'fʉ 'o fnguu to letoonono yohane ho faeni a'o!> 

9mo na'no ma'ngongoveo 'o honte, at'inghi micu'so yonto tuhcu to isi eho'a ho 
esvʉtʉ, cu moeza yaito e'esi mashʉyʉ ho faeni 'o isi p'enia. 

10micu popeosmuhnu to cou 'o helote ho uhto poo'usna, hiftunga 'o fnguu 
to yohane, 

11siya to ceʉ'fʉ, ho faeni to okono mamespingi to silotei; 'o oko no mamespingi 
isicu faeni to inosi. 

12ihe usa to tesi to yohane, ho yaa 'o nia feangosi ho soʉlʉlʉa, ataveia eʉsvʉta 
to iesu 'e hi'hioa eni. 

poa yoseʉ to iesu 'omo posiyoemohʉ ci cou 
(maluko 6:30-44; luka 9:10-17; yohane 6:1-14) 

13isi tac'ʉhi to iesu na eni, cu yonto 'apangʉ ho mongoi to ic'o, cihcihi ho uhto 
mo no'caciku ci hpʉhpʉngʉ. ihe cohivi to botngonʉ, i'mi to mahohosa coeconʉ 
ho to'ofeihni to iesu. 

14ne micu tmo'poyapo to aaskiti 'o iesu, aiti 'emo maica botngonʉ ci cou, mo 
aot'ou 'o himcocoveoi ci 'tohʉngʉ, cu aotothoma 'o tma'congohe. 

15ne micu a'usnu no 'eopsi, mo uhto iesu 'o tesi ho yainca: <micu yofna, aavaho 
no'caciku 'e hpʉhpʉngʉ tan'e, mate poa aemo'ʉ 'e botngonʉ, poa iachi uhta mo 
cum'u ci you ho mhino note ana.> 

16yut'inga to iesu: <o'ate 'ahʉya poa aemo'ʉa; 'atemueno poa bonʉa.> 

17yainca to tesi: <moc'o eimo ci pang ho yuso ci yoskʉ 'emo yontan'e.> 

18isi yainca to iesu: <yaa ho faeni a'o.> 

19isicu eutotaveiya 'o botngonʉ ho poa suspoyʉ to kukuzo, ataveisi isi yaa 'o 
eimo ci pang ho i'omo yuso ci yoskʉ, mi'usnu ne pepe, to'aveoveoyʉ to hamo, 
tipcia 'o pang, faeni to tesi, ihecu i'vaha aangaeza to tesi ho faeni to botngonʉ. 

20mo acʉhʉ bonʉ, a'vinano acʉhʉ yoseʉ. ihe a'pʉ'pʉya to tesi 'o auz'oz'osi, aʉla 
teongcʉngci 'omo maskʉ ueso ci skayʉ. 

21'o hia botngonʉ to mo bonʉ, hoci tapeoha 'o maamespingi ho i'o 'o'oko, mo 
asonʉ posiyoemohʉ. 

coeconʉ to chumu 'o iesu 
(maluko 6:45-52; yohane 6:15-21) 

22ataveisi tan'e, isi popeocucufna to iesu 'o tesi ho poa bohsifou to 'apangʉ, 
aueva poa uhto apihana, isi totea no poa aemo'ʉn'a 'o botngonʉ. 

23ataveisi ne micu aemo'ʉ 'o botngonʉ, mo cihcihi uhto hcuyu 'o iesu ho 'inoli; 
ac'ʉhʉ ne micu yofna mion'a nongaco to ic'o. 

24tuhcusi ne mio, micu na'no nomcovhi to aaskiti 'o 'apangʉ, mo yupteilʉ tomo 
meatasufku ci poepe, mo smoteo'tu'u to taico to smahu. 

25ne tec'u mon'i tiskova, mo coeconʉ to etʉpʉ 'o iesu ho emo'usnu to tesi. 

26ihe aiti to tesi homo coeconʉ to etʉpʉ, mo kuici yamci, yainca: <zou hicu!> 
mo acʉhʉ mukeici to hiahe smoyo. 

27isi osnia mi'usni to iesu 'o tesi ho yainca: <'a a'o, teav'a smoyoa!> 

28yainca to petelo: <nooe'oca, hoci zou suu, nahoeno poa coeconʉ ta chumu a'o 
ho uhta iko yoni!> 

29yainca to iesu: <uhtan'e!> micu ohpueho to 'apangʉ 'o petelo, mito chumu ho 
emo'usnu to iesu. 

30at'inghi ne isicu aiti 'o poepe homo meimacongo, mo ngoheʉngeʉ 'o 
'tohʉngʉsi, cu ahoi sʉhcʉ'o, micu moozoyʉ: <nooe'oca, to'usni a'o!> 

31isi osnia ho'usneni to iesu 'o emucusi ho tʉtpʉta, yainca: <mo angu okosi co 
singkoosu. mainci ma'pepecvai?> 

32ne micu bohsifou to 'apangʉ, cu tosvo 'o poepe. 

33'o tesi cimo yonto 'apangʉ mo acʉhʉ pop'up'ungu ho m'ohkuyu to iesu, 
yainca: <zou'sio a'ʉmtʉ oko to hamo suu.> 

poa yov'o 'omo tma'congo ne konisalo 

(maluko 6:53-56) 

34ne micu ohpihi to etʉpʉ, mo tmo'poyapo to konisalo. 

35ne ihecu honga to cou ne'e ho zou i'o iesu. cu popeosmuhnu to cou ho yuyafo, 
to mia'usnu to cum'usi ihe acʉha hafa uhto tuhcu to iesu 'omo tma'congo ci cou. 

36mo mi'usnu to iesu ho m'eya makoc'o aaso to pepuehonʉ to yʉsʉsi; 'omo 
afu'u meuaso ci cou cu acʉhʉ yov'o. 

Matai 15 

h'oceona no nia maameoi 
(maluko 7:1-23) 

1piyo ci coufalisai ho lema'cohio seiso mo i'mi ne 'elusalemu ho baito to iesu, 
tuocosi 'o iesu: 

2<mo mainci o'te noʉt'ʉci to tesisu 'o h'oceona to nia maameoito? ta auyusi 
hote bonʉ ma'i mo maito h'oesvʉta ho yoemucun'a!> 

3yut'inga to iesu: <mainci mimu nomio no noʉt'ʉcʉ no nia h'oceona, ho yuf'uha 
'o lasi pashʉya to hamo? 

4isi yainca to hamo: <<la meot'ʉt'ʉcʉ to maameoi>>; yaeza yainca: <<inala 
matkuzkuzo no maameoi, te asansana opcoza.>> 

5namalamu yainca, hoci panonte mi'usnu no maameoi ho yainca: <<i'o nto'u 
titha aʉt'ʉcʉ muu os'ocu acʉha faeni to hamo>>, 

6o'ana tesi 'ahʉya aʉt'ʉca na maameoisi. mimu titho to nia h'oceoceona ho 
peʉezeni to e'e to hamo. 

7'e me'ʉ'ʉmnʉ ci cou, 'o ohsila pas'usna muu to 'izaya ho eyoca ci e'e a'ʉmtʉs'a 
etuhcu! isi yainca: yainca to hamo: 

8'e yatatiskova lac'o boemi ta sumsu ho einu a'o, ‘o 'tohʉngʉhe mo emomcovhi 
a'o. 

9lahe ta'unano zou mashʉyʉ'u 'o h'oesvʉta ta cou; ‘o lahe hia m'ohkuyu a'o. 
moc'o acʉhʉ 'afeungu!> 

'ola koa ca'i ta cou ci macucuma 
(maluko 7:14-23) 

10isi eteuyuna to tuhcusi to iesu 'o botngonʉ ci cou, mi'usni ho yainca: <temu 
tmalʉ, la yaeza ta'hongi! 

11i'ola mito ngayo ta cou ho yʉmeʉmʉ ci macucuma o'ate koa ca'i ta cou; 
'ai'olaeno i'mi ta ngayo ta cou ho yuyafo nate meelʉ koa ca'i ta cou.> 

12ataveisi 'o tesi to iesu ihe eʉsvʉta: <osko cohivi? ne ihe talʉi to coufalisai 'o 
e'esu, mo na'no tmakvo'ʉ?> 

13yut'inga to iesu: <na afu'u o'aisi emʉ'a to amo'u pepe ci cacʉfea te acʉha 
tuefisi. 

14teav'a 'ahʉya cumasa hin'i! mihin'i bʉkngʉ ci leeahafo; hoci eahafa no bʉkngʉ 
na bʉkngʉ, 'ate ahtuo'te aepohʉ su'ayumonʉ no feongo.> 

15yainca to petelo: <tekon'a esansana a'mi na e'ausnasi ta epo'usa tan'e.> 

16yainca to iesu: <mimun'asi ac'ʉhʉ maitan'e ho totiski si mocmo ho o'te 
tma'hongʉ? 

17o'aimueno cohivi, i'ola afu'u mita ngayo ho yʉmeʉmʉ ci macucuma, ho micu 
yonta cfu'o, 'atenac'ueno te'eafa? 

18at'inghi 'ola i'mi ta ngayo ho yuyafo mo i'mi no 'tohʉngʉ, 'ainamoeno maica 
nate koa ca'i ta cou. 

19maica 'omo i'mi to 'to'tohʉngʉ ta cou ho yuyafo la yaa mav'ov'o ci kuici koyu; 
'emo maica ci kuici koyu lasi poa peis'usnu no opcoi, smoc'ou, yup'ouso, 
meo'eoi, meknuyu, eayaezoyʉ ci kuisi. 

20acʉcʉhʉ 'emo maica te a'ʉmtʉ koa 'oha cofkoya ta cou. inacu o'te yoemucu 
hote bonʉ o'ate koa ca'i ta mocmo ci cou.> 

singkoo tamo cihi ci mamespingi 
(maluko 7:24-30) 

21mo mongoi to ic'o 'o iesu, totoefʉngʉ ho uhto mia'usnu ne tailo ho saitong. 

22mo cihi ci mamespingi to kanan mo baito to iesu, moozoyʉ mainca: 
<nooe'oca, oko to tavite, coveoza a'o! isi ti'eopi to hicu 'o okono'u mamespingi, 
mo na'no 'atutumio.> 

23o'amo matnʉskʉ yut'ingi 'o iesu. mo uso 'o tesi ho yainca: <tekon'a poa 
mongoi si mamespingi! mo to'ofeihni a'to ho apaezumo moozoyʉ!> 

24yut'inga to iesu: <ho mi'o noa popeoskuna te'oc'o i'ima 'o mo eapayo'ʉ ci 
moatʉ'nʉ ta cou'isolaelu.> 

25ne isi talʉi to mamespingi 'e e'e eni, cu pop'up'ungu to tuhcu to t'ango to iesu, 
yainca: <nooe'oca, to'usni a'o!> 

26yainca to iesu: <hoci mayo no 'oanʉ no 'o'oko ho to'seni no tuutu o'ate emio.> 

27yainca to mamespingi: <'aeno a'ʉmtʉ, nooe'oca, at'inghi 'o tuutu 'alaeno 
maezo bonʉ tola i'mi to pangka to tauke ho supeopeohʉ ci pu'pucu!> 

28isicu yainca to iesu: <mamespingi, a'ʉmtʉ meoisi co singkoosu, tee maita 
osko p'enia ho teomneni!> 'o okonosi mamespingi micu yov'o to tuhcusi ne mio. 

aotothoma 'o mav'ov'o ci tma'congo to cou 

29mongoi to ic'o 'o iesu, esmi to aaskiti to etʉpʉ ne ngalilaya. mo bohsifou to 
hcuyu, hocu yusuhngu. 

30ihe ivaha i'ima to botngonʉ ci cou, a'vinano hafa uso 'omo pi'o, bʉkngʉ, 
kealeilea, tmusngʉsngʉ, ho i'o mo yaa mav'ov'o ci tma'congo ci cou, acʉha siya 
to yaa t'ango to iesu; isicu macicihi poa yov'o to iesu. 

31i'emo botngonʉ ihe aiti homo aomotʉ'ʉ 'o tmusngʉsngʉ, yov'o 'o kealeilea, 
coeconʉ 'omo pi'o, teolʉ 'omo bʉkngʉ, acʉhʉ na'no yamci, maezo acʉhʉ 
tohmomoengʉ to hamo to 'isolaelu. 

poa yoseʉ to iesu 'omo posisospotʉ ci cou 
(maluko 8:1-10) 

32isi eyoho'a to iesu 'o tesi, mi'usni ho yainca: <os'o na'na ta'cingha 'emo 
botngonʉ ci cou, micu miteuhi homo no'upu a'o, uk'a ci tehe maka peelʉi ana. 
o'a os'o ʉmnʉa hoci sieo ho maine'e, saho'oa tes'a e'puyu ne ceonʉ.> 

33yainca to tesi: <yonta mo maica hia no'caciku ci hpʉhpʉngʉ, ma temza'so 
uhnenu ho biebimi nontehe omsoa tamo maica ci hia botngonʉ ci cou?> 

34isi tuocosi to iesu: <mo piyo na pangmu?> ihe yut'inga: <mo pitu ci pang ho 
piyo ci 'o'oko no yoskʉ.> 

35isicu cucufni to iesu 'omo botngonʉ ho poa yusuhngu to ceoa, 

36yaa 'omo pitu ci pang ho piyo ci 'o'oko no yoskʉ, to'aveoveoyʉ to hamo, tipcia, 
faeni to tesi; 'o tesi ihecu ivaha aangaezeni tomo botngonʉ. 

37mo acʉhʉ bonʉ, a'vinano ooyoseʉ. ihe a'pʉ'pʉya to tesi 'o 'pu'pucu no 
ong'ongacvʉ, teongcʉngci 'omo pitu ci skayʉ. 

38'omo yoseʉ, hoci tapeoha 'o maamespingi ho 'o'oko, mo posisospotʉ. 

39isicu poa apeaski to iesu 'o botngonʉ, atavei bohsifou to 'apangʉ, emo'usnu 
to mia'usnu ne makatan. 

Matai 16 

m'eya baito no po'e 
(maluko 8:11-13; luka 12:54-56) 

1panto piyo ci coufalisai ho cousatukai mo esmi ho baito to iesu, ihe 'ucia 
akuzkuzoa 'o iesu, ko'koeno mo m'eya peispopo'e to iesu, soomei 'o isi hioa na 
hia mio i'mi to hamo. 

2yainca to iesu: <ho micu 'eopsi, lamu yainca: <<ahtuo'te tomohngʉ ho hucma, 
cimoeno smoefʉhngoya 'e engʉca.>> 

3hoci taseona temu yainca: <<te tucvihi maitan'e, cimoeno movoecʉvcʉ 'e 
engʉca.>> lamu meemealʉ smo'euhpʉhpʉngʉ, at'inghi o'aimu so'eʉh'ʉta 'e 
huomza ta hpʉhpʉngʉ maitan'e! 

4'e cou maitan'e a'ʉmtʉs'a kokuzo, ho smoc'ou! mimun'asi mici baito no po'e? 
tapeoha 'o nia po'e to yoona, 'anatemu ahtun'a buhvaho no mocmo ci po'e.> 
eepʉngʉ 'o iesu, cu mongoi. 

smoof'o to coufalisai ho ito cousatukai 
(maluko 8:14-21) 

5mo ohpihi to apihana to etʉpʉ 'o tesi, ta'payo'ʉ mahafo no pang. 

6isi yainca to iesu 'o tesi: <temula bumemealʉ, la etngoeva 'o smoof'o to 
coufalisai ho ito cousatukai.> 

7mo yupa euc'oc'ou 'o tesi: <homo maica co e'esi mionana maica ho o'a mito 
mahafo no pang.> 

8isi cohivi to iesu cuma na ihe engha, cu tuocosi 'o tesi: <mainci imu 
toʉsvʉsvʉtneni ho o'amimu mahafo no pang? mo angu okosi co singkoomu! 

9cis'a ac'ʉhʉ maitan'e ho o'te ahta ta'hongi! imucun'asi ta'payo'a ne mo'u titho 
tomo eimo ci pang ho poa yoseʉ 'omo posiyoemohʉ ci cou? ne mio mosoeno 
piyo no skayʉ 'o nia 'pu'pucu? 

10ho i'omo pitu ci pang oho poa yoseʉ 'omo posisospotʉ ci cou, 'o ohmu 
a'pʉ'pʉya ci 'pu'pucu moso piyo no skayʉ? 

11mainci o'te ta'hongi ho o'a hi'hioa no pang na os'o atuhca mi'usneni muu ho 
engha? temula etngoeva 'o smoof'o to coufalisai ho cousatukai!> 

12ihecueno ta'hongi to tesi ho o'a ina smoof'o no pang na te etngoeva, ma i'o 
lahe hia mahsʉsʉftʉ to coufalisai ho cousatukai nate etngoeva. 

isi honga to petelo 'o iesu ho zou kilisto 
(maluko 8:27-30; luka 9:18-21) 

13cu sʉc'ʉhʉ to 'ayumona to kaisalia fuilipi 'o iesu; yonto ic'o isi tuocosi 'o 
tesisi: <lahe ta'una no siya ta cou 'e okocou?> 

14ihe yut'inga: <panto la mainca zou letoonono yohane; pantola mainca 
zou 'iliya; panto la maezo mainca zou 'elimia hocieno o'te cihi to 'ayumona to 
eyongensa.> 

15isi tuocosi to iesu 'o tesi: <imu ta'unano siya a'o?> 

16yut'inga to saimong petelo: <zou kilisto suu, zou oko to 'auesiesi yaansou ci 
hamo.> 

17yainca to iesu: <oko to yohane saimong, miko a'ʉmtʉ ʉm'ʉmnʉ; maica 'e 
so'emio eni o'as'a 'e cou namo ma'cohio suu, ma i'o amo'u ta pepe 'omo atuhcu 
maavo suu. 

18te'o eʉsvʉta suu, zou petelo suu. zou yakivayʉ, ta yakivayʉ tan'e; te'o p'eyac'a 
'o kiokai'u, ac'ʉhʉ no tonʉ no mcoi maezo o'a te atpʉtʉ. 

19te'o faeni suu 'o 'oyomzana maavo to hpʉhpʉngʉ ne pepe, na teko afu'a vomti 
ta ceoa, te yaeza vomti ne pepe; na teko teomneni ta ceoa, te yaeza teomneni ne 
pepe.> 

20isicu cucufni to iesu 'o tesi teav'as'a eʉsvʉta no mocmo ho zou kilisto. 

iachia eyoca to iesu ho tena 'atutumzo ho mcoi 
(maluko 8:31-9:1; luka 9:22-27) 

21ahoi to hiesi ne mio, isi pahsansani to iesu 'o tesi, yainca: <te'o ahtuo'te 
uhne 'elusalemu, yonto emucu to coolo, saisicoo ho ito lema'cohio seiso ho tiou 
no man'i ci 'atutumio, a'vinano noa opcoza, miteuhi tena smoevovei.> 

22isi ese'vi to petelo 'o iesu, potani ho yainca: <nooe'oca, mao'a! 'emo maica ci 
hi'hioa o'ate ahtu esmi ta feangosu!> 

23mo miezuhu 'o iesu mi'usni 'o petelo ho yainca: <satan, smase'u. te'o ekosi 
suu; maica 'e osko ta'to'tohʉngva o'as'a 'to'tohʉngʉ to hamo, ma hia 
ma'to'tohʉngʉ ta cou.> 

24isicu mi'usni to iesu 'o tesi ho yainca: <hoci panonte to'ofeihni a'o ci cou, te 
ciha 'e iachi, ngoevi na zuuzikasi ho to'ofeihni a'o. 

25maica i'ola 'ucia iachia tʉyʉcʉ na nsou, te apuya payo'a na nsou; i'omo nomio 
a'o ho payo'a na nsou, te apuyu elʉ no nsou.> 

26'emo cihi ci cou 'upenaeno hocisi peelʉi acʉcʉha tanua 'e hpʉhpʉngʉ, ho 
peʉezeni na iachisi nsou, cuma na koa ʉmnʉsi? ma uk'a! te meelʉ mayo no 
cuma ho tasvoveiya na iachisi nsou? 

27'e okocou te yono 'ayumona to psoevohngʉ to amosi, nʉthʉ 'o tensisi ho 
cmʉ'ho. ho mio, tasi ieni no nia peipeis'ausna tamo macicihi ho eveia. 

28te'o bumemeala eʉsvʉta muu, 'emo yac'ʉ tan'e ci cou, no auyusi no mcoi 
pantote baito to okocou hote cmʉ'ho ta taicohe ho tʉʉt'ʉcʉ no tonʉ.> 

Matai 17 

aezuhu 'o mi'a'ausna 
(maluko 9:2-13; luka 9:28-36) 



43 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

1ataveisi no minmʉhi. isi hafa to iesu 'o petelo. ho i'o nat'ohaesa 
ci yakovu ho yohane auc'oc'ou bohsifou tomo coni ci pepe ci hcuyu. 

2yonto tuhcuhe, mo aezuhu 'o mi'a'ausna to iesu: 'o mi'ausnasi mo totiski to hie 
ho psoetiskou, 'o yʉsʉsi mo maezo mais'a tiskova ho tofsi'i. 

3aemo'au, ihe aiti tomo tuyu ci tesi 'o moose ho 'iliya mo yupepeahngʉyʉ 'o 
iesu. 

4mi'usnu to iesu 'o petelo ho yainca: <nooe'oca, a'ʉmtʉ ʉmnʉ ho mito yontan'e! 
hociko ʉmnʉa, te'o yontan'e ho ehnou note tuyu ci hnou, faeni suu namo coni, 
faeni to moose namo coni, faeni to 'iliya na mo coni.> 

5ne mon'a seolʉa no aomotʉ'ʉ 'o petelo, yaa tofsi'i ci cmʉcmʉ isi tofeʉ'si 'omo 
tuyu; panto fihngau cimo i'mi to cmʉcmʉ, yainca: <zou songohia ci oko'u eni, 
la'u ʉm'ʉmnʉa. temula taayaezoi!> 

6ne ihe talʉi to tesi 'e fihngau eni, mo na'no ngoheʉngeʉ, acʉhʉ m'ocnguyu ta 
ceoa. 

7mo emo'usnu 'o iesu ho eubobaka, yainca: <yʉc'ʉ, 'ote ngoheʉngeʉ!> 

8micu mʉengʉcʉ 'o tesi, i'oc'o iesu 'o ihen'a aiti, 'anaihe aiti 'o mocmo ci cou. 

9ne micu toyovcu to hcuyu, isi eutotaveiya to iesu 'o tesi: <auyusi no o'amocu 
te i'mi to mcoi ho smoevovei 'o okocou, teav'as'a ake'a eʉsvʉta no mocmo ci 
cou 'e imu aiti ci mavolosi.> 

10ihecu tuocosi to tesi 'o iesu: <mo mainenu ci ihe yainca to lema'cohio seiso te 
ahtuo'te auyu cmʉ'ho 'o 'iliya?> 

11yut'inga to iesu: <'uatee auyu cmʉ'ho 'o 'iliya ho aueva ae'ayoca 'e acʉcʉhʉ. 

12at'inghi te'o eʉsvʉta muu, 'amicu cmʉ'ho 'o 'iliya, at'inghi o'aihe honga ta cou, 
ihe apuya na'na 'oha aʉlʉlʉa. totiski, 'e okocou. tena maezo tiou no tahe 
akuzkuzoa.> 

13ihecueno ta'hongi to tesi 'e e'e to iesu ho isi e'usna to letoonono yohane. 

aotothoma 'o isi cʉnghi no hicu ci oko 
(maluko 9:14-29; luka 9:37-43) 

14ne micu yuovei to ihe yoni to botngonʉ, panto mo uso cimo cihi ci cou, 
pop'up'ungu to tuhcu to iesu, 

15mainca: <nooe'oca, teko'so coveoza 'o oko'u! mo tma'congo no smoefeosʉ ho 
na'no 'atutumio. la siho suceu'su ho sunghucu. 

16o'u hafa uhto tesisu ho poa aitneni. at'inghi o'aihe peelʉi aotothoma.> 

17yainca to iesu: <'e yatatiskova ta hpʉhpʉngʉ maitan'e mo mainenu na hia 
uk'a singkoo, mainenu na hia tokuzo! mate'o noa'a'vi muu? mate mainenu na 
hia noana'o ho te'o uveica muu? hafa uhtan'e na oko!> 

18isicu t'ʉtei to iesu 'o hicu; ne micu yuyafo 'o hicu, cu osni yov'o 'o tma'congo 
to oko. 

19ataveisi ta hi'hioa tan'e, ihe auc'oc'ova tuocosi to tesi 'o iesu: <mainci imza 
o'te peelʉi petoyafa 'o hicu ic'o?> 

20isi yut'inga to iesu: <mo maica homo o'te amso na singkoomu. te'o a'ʉmta 
eʉsvʉta muu, hocimu yaa mako mais'a 'o conci tutu no chae enghova na hia 
meoisi no singkoo, upena hoci mi'usnu ta hcuyu tan'e ho yainca: <<i'mi tan'e 
ho noezuhu ta'e!>> 'ate ahtuo'te mimho noezuhu. uk'a ci temu o'te peihcʉ'hi ci 
hi'hioa.> 

i'vaha eyoca to iesu na iachisi mcoi 
(maluko 9:30-32; luka 9:43-45) 

22ne moso acʉhʉ yu'eteuyunu ne ngalilaya 'o tesi, isi mi'usni to iesu ho yainca: 
<tena toveineni ta emucu ta cou 'e okocou, 

23tehe opcoza, at'inghi. te smoevovei ho tac'u miteuhi.> mo na'no nac'o 'o tesi 
ne ihe talʉi. 

tuyafo to tmuhnoa to seiten 

24ne micu sʉc'ʉhʉ to kapenong 'o iesu ho i'o tesi, panto piyo cila ateuyunu to 
tmuhnoa to seiten ci cou mo uhto petelo, tuocosi: <teenana tuyafo no tmuhnoa 
ta seiten si senseimu?> 

25yut'inga to petelo: <ahtuo'te tuyafo.> nemo yʉmeʉmʉ to emoo 'o petelo, isi 
aueva tuocosi to iesu: <saimong, zou siya nate mi'usnu ta honte ta hpʉhpʉngʉ 
ho tuyafo no tmuhnoa no pa'momʉtʉ ho ino tmuhnoa no hahocngʉ? nenusi no 
'e cou ta iachi hpʉhpʉngʉ? hocieno o'te na cou h'unano hpʉhpʉngʉ? mo 
mainenu na 'tohʉngʉsu?> 

26yut'ingi 'o petelo: <'a couh'unasi hpʉhpʉngʉ.> yainca to iesu: <ma o'anteno 
'ahʉyʉ tuyafo no tmuhnoa 'e cou ta iachi hpʉhpʉngʉ. 

27at'inghi o'ateto 'ahʉya yuszozʉ tamo maica ci cou. teko uhto aaskiti to etʉpʉ 
ho toalungu, yaa 'o teko ahoza tolʉi ci yoskʉ, paavi 'o ngayosi, teko aiti 'omo 
coni ci peisu; 'e peisu eni 'ate amso tuyafa no teto tmuhnoa ta seiten, 'atakoeno 
hafa ho faeni hin'i.> 

Matai 18 

siya namo someoisa 
(maluko 9:33-37; luka 9:46-48) 

1ne mio, mo uhto iesu 'o tesi ho tuocosi: <siya namo sotaicinia no hpʉhpʉngʉ 
ne pepe?> 

2mo eyoho'ʉ tomo cihi ci oko 'o iesu, poa yac'ʉ to taicohe. 

3yainca: <te'o a'ʉmta eʉsvʉta muu, mac'ocimu miovei, aezuhu totiski mais'a 'e 
oko, o'atemu ahtu meelʉ tma'oko to hpʉhpʉngʉ ne pepe. 

4mais'a 'e oko eni ho ma'einu, hote yonto hpʉhpʉngʉ ne pepe 'amoeno 
sotaicinia. 

5nomio a'o ho aʉt'ʉt'ʉca 'emo mais'a 'e oko eni, 'aisieno aʉt'ʉt'ʉca a'o.> 

topana no kuisi 
(maluko 9:42-48; luka 17:1-2) 

6<'upena na siya hoci poa mongoi a'o namo cihi cila hukoacumai ta sinto'u, te 
apuyu ʉmnʉ hoci seo'eisneni ta sʉnʉsi na fatu no huahua, ho poa engeosʉ mcoi 
ne mʉ'eona ne etʉpʉ. 

7'e hpʉhpʉngʉ cis'a yaa poa mongoi a'o ci hi'hioa, te a'ʉmtʉs'a sonac'oa! teeno 
o'te anana'o yuyafo 'emo maica ci hi'hioa, at'inghi namo himhohioa ho 
epohpoho ci cou tena ku'kuici! 

8<'emo coni ta emucusu hocieno 'emo coni ta t'ango hocisi poa peiskuisi suu, te 
hitenva ho ciha, hoci kealeonga na emucu kealeonga na t'ango ho mayo no 
'auesiesi nsou, te ʉmnʉhe nomo noemʉhʉ na emucu ho t'ango ho noa 
to'ayumoneni no 'auesiesi o'ate afsi ci yafeu. 

9hocisi poa peiskuisi tamo coni ta mcoosu, te yuyafi ho ciha, hocic'o coni na 
mcoo ho meelʉ mayo no 'auesiesi nsou. te ʉmnʉhe nomo noemʉhʉ na mcoo 
ho noa to'ayumoneni no yafeu ci puzu ne vooecʉvcana.> 

epo'usa no eapayo'ʉ ci moatʉ'nʉ 
(luka 15:3-7) 

10<temula bumemealʉ, teav'a hupotfʉnga 'ola hukoacumai ci cou. te'o eʉsvʉta 
muu, ne pepe, i'o tensihe la asngʉcʉ bi'upu to tuhcu to amo'u. 

12<temu aʉsvʉta ta'to'tohʉngva, 'emo cihi ci cou honci yaa se'conia ci 
moatʉ'nʉ, mo eapayo'ʉ namo coni, o'a tesis'aeno teongasi ta cpucpuhu namo 
msiohʉ usio ho i'ima namo eapayo'ʉ ci moatʉ'nʉ? 

13te'o eʉsvʉta muu, hocisicu elʉa 'emo coni cimo eapayo'ʉ ci moatʉ'nʉ, 'ate 
ahtuo'te kuici kaebʉ, tesi kaebenihe ta o'amo eapayo'ʉ cimo msiohʉ usio ci 
moatʉ'nʉ! 

14totiski, 'o amomu pepe o'aisi ʉmnʉa hoci eapayo'ʉ namo cihi ci isi 
hukoacumai ci cou.> 

mi'usnu tola peis'epo ci nanat'ot'ohaesa 

15<hoci mi'usnu suu na nat'ohaesasu ho peis'epo, teko usa ho aiti, eʉsvʉta 
namo o'te emio; at'inghi ho lamuc'o noepohʉ na tekola yaica. hocisi mimha 
talʉi na hiasu poucufnu, oskocu eoveiya 'e nat'ohaesasu. 

16honcisi o'te talʉi, teko engochʉ note cihi yoso ho nʉthʉ usa; maicac'o, namo 
macoconci e'e no koicʉ te yoso tuyu ci cou nate meelʉ 'akasi. 

17hoci a'cʉ'cʉnʉ o'te tmalʉ, teko eʉsvʉta to kiokai na i'hahozʉsi tamo maica ci 
hi'hioa. hoci maezo o'tena mako tmalʉ ta kiokai, 'atekocueno ta'upa no 
couyafana hocieno huatatiska 'o letmuhno.> 

vomti ho tmoemʉ 

18<ko'koeno, te'o eʉsvʉta muu, na temu vomti ta ceoa, te yaeza vomti ne pepe; 
na temu teomneni ta ceoa, te yaeza teomneni ne pepe. 

19<te'o i'vaha eʉsvʉta muu, ho mimu yonta ceoa, hoci pano mo yoso ci cou 
iepoepohʉ tohmʉskʉ na 'tohʉngʉ ho 'inoli, 'upena hoci cuma na ihe p'enia, 'o 
amo'u ta pepe 'atesi ahtao'te teomneni. 

20maica, na isi afu'a yoni nomo yoso tuyu ci cou ho boemi ta ongko'u ho 
noteuyunu, 'ate'o ahtu o'te yono taicohe.> 

epo'usa no o'te peteongaso no cou ci soskuskunu 

21ne mio, mo uhto iesu 'o petelo ho tuocosi: <nooe'oca, hoci mi'usnu a'o ho 
peis'epo na nat'ohaesa'u, te'o i'popzoha peteongasa? te amso hoci i'poptuha?> 

22yainca to iesu: <o'as'a i'poptuha, ma mpʉtvʉhʉ ci i'poptuha. 

23maica i'o hpʉhpʉngʉ ne pepe mo mais'a 'ete engha ci ehohamva: pano cihi ci 
honte tesi taepʉnga na yuevaha no soskuskunusi. 

24ne isi ahoza tasvʉta, panto ihe hafa uso cimo yuevaho tomo 'enepio no 
posimaskʉ ci peisu no king ci soskuskunu. hafa uhto tuhcusi. 

25maica 'e cou eni uk'a ci tesi yooveineni ci peisu, yainca to honte mate phieni 
ho poa tolei, a'upa 'o vcongʉsi, 'o'okosi ho i'o afu'usi macucuma te acʉha phieni, 
te ko'ko tasvoveiya na yuevahasi. 

26'o soskuskunu ic'o mo pop'up'ungu to tuhcu to honte, tmunanac'o ho yainca: 
<<tekon'aso coveoza a'o! ta'u ahtao'te peʉezi 'o afu'u yuevaha'u.>> 

27mo aot'ou 'o ma'cocoveoyʉ ci 'tohʉngʉ to honte, isicu saapayo'a 'o nia 
yuevahasi, hocu poesih'a. 

28<ataveisi ne micu yuyafo 'o soskuskunu ic'o, isi lʉa 'o mosola toehungu 
yaahioa ci 'oahngʉsi. 'e 'oahngʉsi eni mosola yuevaho tomo piyo ci peisusi, isicu 
tʉtpʉta ic'o ho tiubcikza, yainca: <<peʉezi 'o ohsula yuevaha a'o ci peisu!>> 

29mo pop'up'ungu 'o 'oahngʉsi tmunanac'o ho yainca: <<tekon'aso coveoza a'o. 
ta'ueno ahta 'o'te peʉezi 'o o'ula yuevaha!>> 

30at'inghi o'aisi teomneni, a'vinano poekotva to poo'usna, totea hocisicula 
yooveineni na yuevahasi. 

31'o mocmo to 'oahngʉsi; ihe aiti 'e ti'a'ausnasi, ihe toehunga ta'sʉsʉ'nova. micu 
uhto honte ho eʉsvʉta 'e i'hahozʉsi ta hi'hioa tan'e. 

32isicu eyoho'a to honte 'o soskuskunu ic'o, mi'usni ho yainca: <<a'ʉmtʉ 
sokuzoa ci soskuskunu suu, miko mi'usnu a'o ho m'eya coveoza, os'ocu 
saapayo'a 'o nia afu'usu yuevaha, 

33o'antekoeno yaeza coveoza 'o 'oahngʉsu. mais'a ho os'o coveoza suu?>> 

34mo a'sʉftonʉ sʉ'no 'o honte, isicu poekotva to poo'usna ho poa 'atutumzo, 
totea ho tasicu acʉha yooveineni 'o yuevahasi.> 

35yainca to iesu: <'emimu macicihi hoci o'te a'ʉmtʉ i'mi no 'tohʉngʉ ho 
peteongasa na nat'ohaesa, 'o amo'upepe. tasi yaeza yaica ho mi'usni muu.> 

Matai 19 

e'usna no mochi no vcongʉ ci mo'ma'cohio 
(maluko 10:1-12) 

1pateʉpnga to iesu 'emo maica ci e'e, mongoi ne ngalilaya, yuovei to apihana 
ne yolutan ci hupa to yutaya. 

2botngonʉ ci cou mo to'ofeihni to iesu, micu yonto ic'o ho aotothoma 'o 
tma'congohe. 

3piyo ci coufalisai mo esmi ho baito to iesu, akoeva no akuzkuzoa 'o iesu, 
tuocosi: <'o hoolicuto isi teomneni 'e hahocngʉ hoci boemi no mav'ov'o ci 
'o'emamzʉ ho ciha na vcongʉ, mio emzo?> 

4yut'inga to iesu: <o'amocu ohmulaeno ahta engha 'e seiso eni? <<no ahoisi, 'o 
nooe'oca ohsi teyai 'e hahocngʉ yaeza teyai 'e mamespingi.>> yainca to hamo: 

5<<i'mi tan'e, 'e cou te mongoi to maameoi, tmuepohʉ 'o vcongʉ, micu cono 
feango 'emo yoso.>> 

6homoeno maica, o'ana mo i'vaho yoso 'e navconga, mamicu coni ci feango. 
ko'koeno, na isi yupa paepo'usna to hamo, o'ate eevaza ta cou.> 

7ihe tuocosi to coufalisai 'o iesu: <mainci isieno fii tamo maica ci h'oesvʉta 
to moose a'to, yainca hocisi fii no tposʉ no yupeevai tec'u peelʉi ciha 'e 
mamespingi?> 



48 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

8yut'inga to iesu: <ho isi teomneni to moose muu ho teongasi na vcongʉ, 
'amoeno maica homo angu kʉhtosʉ na 'tohʉngʉmu; at'inghi no nia ahoisi ho 
ohon'a teyai 'e hpʉhpʉngʉ o'amosos'a maica. 

9te'o eʉsvʉta muu, 'e vcongʉ hoci o'te nomio no 'oha aʉtʉkcʉ, 'upena na siya 
hoci teongasi na vcongʉ ho i'vaho mevcongʉ no mocmo ci mamespingi, micu 
yaa kuisi no mseezo.> 

10yainca to tesi: <homoeno maica na natʉ'ca no navconga, apuyu ʉmnʉhe hoci 
o'ate 'ahʉyʉ mevcongʉ.> 

11yut'inga to iesu: <'emo maica ci mo'ma'cohio o'ates'a acʉhʉ meelʉ tiou 'e cou, 
'ai'o moc'o mayo to afnaso ci mengumi to hamo nate meelʉ tiou. 

12maica mo man'i na 'o'emamzʉ no o'te mevcongʉ 'e cou: pantola ahoi ho 
mon'a yayo ho o'ate 'aseolʉ hoci mevcongʉ; pantola nomio ta cou ho o'te 
mevcongʉ; pantolan'a nomio no hpʉhpʉngʉ ne pepe ho o'te mevcongʉ. hoci 
peelʉi tiova 'e mo'ma'cohio eni 'ateeno tiova!> 

tooyokeo to oko 
(maluko 10:13-16; luka 18:15-17) 

13pantomo mahafo to oko ho baito to iesu, te m'eya hoe'oci to emucusi ho 
'inolineni; ihe at'ingha koica to tesi 'emo maica ci cou. 

14at'inghi isi yainca to iesu: <poa uhtan'e si 'o'oko, teav'a potani, maica 'omo 
yonto hpʉhpʉngʉ ne pepe ci mao'o'oko 'amoeno aʉlʉ mais'a 'emo maica ci 
cou.> 

15isicu hoe'oci to emucu to iesu, ataveisi micu mongoi to ic'o. 

yuyupasʉ ci foinana 
(maluko 10:17-31; luka 18:18-30) 

16moso i'nʉskʉ, pantomo uso ci cou ho baito to iesu, yainca: <sensei, 
cumanante'o hioa cimo ʉmnʉ niante'o meelʉ mayo no 'auesiesi nsou?> 

17yut'inga to iesu: <mainci osko tuocosi a'o namo natʉ'ca no <<mou'ʉmnʉ>> ci 
hi'hioa? moc'o cihi 'o mou'ʉmnʉ. hociko mici mayo no 'auesiesi nsou, 
'antekoeno noʉt'ʉci 'o h'oesvʉta.> 

18isicu tuocosi: <namo mainenu ci h'oesvʉta?> yainca to iesu: <'ote opcoi no 
cou; 'ote mseezo; 'ote meo'eoi; 'ote emeknuyu; 

19la meot'ʉt'ʉcʉ to maameoi; la himngonghi ta ehuehungu, mais'a hola ngohia 
'e iachi.> 

20isi yut'inga to foinana: <'emo maica ci h'oesvʉta os'ocu acʉha noʉt'ʉci, cuma 
na ten'a hioa ci mocmo?> 

21yainca to iesu: <hociteko peihcʉ'ho no a'sʉftonʉ, acʉha phieni 'o ezoezoyʉsu, 
faeni tomo thi'cia ci cou na peisu, tekocueno yaa yupasʉ ci te soangva ne pepe; 
atavei tekocu to'ofeihni a'o.> 

22ne isi talʉi to foinana 'e e'e eni, tosmʉsmʉzʉ hocu mongoi, maica homo kuici 
yuyupasʉ. 

23isicu mi'usni to iesu 'o tesi ho yainca: <te'o a'ʉmta eʉsvʉta muu, hoci meelʉ 
'o'oko to hpʉhpʉngʉ ne pepe 'emo yuyupasʉ ci cou. a'ʉmtʉs'a songoveoa! 

24te'o i'vaha eʉsvʉta muu, 'emo yuyupasʉ ci cou hoci mici tma'oko to 
hpʉhpʉngʉ to hamo, mo ngoveohe to lakuta hoci yʉh'ʉtʉ to koyu to feezo!> 

25ihe talʉi to tesi 'e e'e eni, mo a'sʉftonʉ yamci, cu tuocosi: <hoci maica, siya na 
ten'a meelʉ noa to'usni?> 

26isi teochʉmi to iesu 'o tesi, yainca: <o'ate peelʉi ta cou, at'inghi 'o hamo, tesi 
aa'pucva peelʉi.> 

27tuhcusi tan'e, mo aomotʉ'ʉ 'o petelo ho yainca: <teko aiti, imzacu teongasi 'e 
acʉcʉhʉmza ho to'ofeihni suu, cuma na tamzala elʉa?> 

28isi mi'usni to iesu 'o tesi ho yainca: <te'o eʉsvʉta muu, yono tena faeva ci 
hpʉhpʉngʉ, hotena yusuhngu no psoevohngʉ ci suoca'ha 'o okocou, 'e mimu 
to'ofeihni a'o ci cou te yusuhngu to maskʉ ueso ci suoca'ha, yʉsvʉta 'o maskʉ 
ueso ci suezopʉ ta 'isolaelu. 

29'upena na siya, nomio a'o ho teongasi na emoo, nanat'ot'ohaesa, maameoi, 
'o'oko, ho ezoezoyʉ, te acʉha evei note tose'conza ci hnoo. a'vinano mayo no 
'auesiesi nsou. 

30at'inghi, mo botngonʉ 'o moso muyo, tenala uafeihi, 'o moso uafeihi. tenala 
muyo.> 

Matai 20 

epo'usa no soskuskunu no aamcuyu 

1<'o hpʉhpʉngʉ ne pepe mo mais'a 'e ehohamva ta oi'isi: pano tauke no 
aamcuyu mo sʉfeʉngnʉ yuyafo, biebimi no tesi skuna ho poa yaahioa to 
aamcuyusi. 

2isi esvʉta te maitola hia tohno tamo conohie ho huhucmasa fii tomo coni ci 
peisu no nging, hocu skuna ho poa uhto aamcuyu ho yaahioai. 

3micu a'usnu no ma'hi sio 'o huomza hie, mo ivaho uhto 'oyona 'amamhimhino 
'o tauke, aiti panto mon'a yac'ʉ to ic'o, ho uk'a hioa, 

4isi cu mi'usni ho yainca: <<matemu maezo uhto aamcuyu ho yaahioa, 'ate'oeno 
fii note ahmʉskʉ ci hnoo no yaahioai.>> 

5micu uhne'e ho yaahioa. ataveisi, nemo cohzona ho inemo ma'hituyu no 
huomza hie no atavei no cohzona, mio i'vaho yuyafo 'o tauke, totiski ho eyoho'ʉ 
tomo piyo ci leyaahioa. 

6cu mon'i ma'hi eimo 'o huomza hie no ataveisi no cohzona, mio ivaho uhto 
'oyona 'amamhimhino ho aiti panto moc'on'a yac'ʉ to ic'o, isi tuocosi: 
<<maincis'a conohie yac'ʉ tan'e ho uk'ahioa?>> ihe yut'inga: 

7<<maica uk'a cimo smuhnu a'mi.>> isicu mi'usni to tauke ho yainca: 
<<matemu maezo yʉmeʉmʉ ta aamcuyu'u ho yaahioa.>> 

8<micu yofna, mi'usni to tauke 'omo eahafo: <<acʉha eyoho'a 'omo yaahioa, 
aangaezeni no tehe hnoo, tohozi tomo uafeihi ho toc'ʉhi to moso muyo.>> 

9i'omoso esmi ne micu ma'hi eimo ho yaahioai, mo acʉhʉ mayo tomo coni ci 
peisu no nging. 

10cu auski 'omo atva'esi sʉfeʉngnʉ ci cou ho mayo to hnoo, ihe yainca no 
koyuhe. 'ates'a ahtuo'te man'ihe nate yaa ci hnoo, at'inghi 'o ihe yaa mioc'o 
maezo coni ci peisu no nging. 

11ne ihecu yaa 'o peisu, cu eubut'u to tauke: 

12<<'emo uafeihi yʉmeʉmʉ ci cou moc'o cono ma'hiezuhu 'o hia yaahioai, 
mimza conohie yontomo cong'ehie ho peisngongoseo, 'o osko faeni ci hnoohe 
mainci totiski ta osko faeni a'mi!>> 

13isi yut'inga to tauke 'omo cihi to taicohe: <<nanghia, o'a os'o epuka suu. o'a 
oskos'aeno tiova hoci coni ci peisu no nging na teko hnoo no conohie? 

14yaa 'e peisusu hocu maine'e! ho os'o fii tomo totiski suu ci hnoo 'omo ataveihe 
yaahioa, 

15o'ate'oeno peelʉi titha 'e iachia'u peisu? nomio ho mi'o mealʉ ta cou, tekocu 
smo'eubut'u a'o?>> > 

16isicu yainca to iesu: <maicac'o, 'omoso uafeihi, tena nomuyo, 'omoso muyo, 
tena uafeihi.> 

i'toteuha eyoca to iesu na tasi hia mcoi 
(maluko 10:32-34; luka 18:31-34) 

17nemo uhne 'elusalemu 'o iesu, isi ese'vi 'o maskʉ ueso ci tesisi, mo coeconʉ 
ho auhuca eʉsvʉti: 

18<temu cohivi, ho teto emo'usnu ne 'elusalemu maitan'e, te noa phieni 'e 
okocou ho faeni to saisicoo ho lema'cohio seiso; tehe yʉsvʉta ho opcoza, 

19ataveiya faeni to couyafana. tehe keematmohi, eobaka, spica to zuuzika; 
at'inghi ho tac'u miteuhi, tena smoevovei.> 

p'enza to inohe 
(maluko 10:35-45) 

20'o vcongʉ to sipitai isi hafa 'o yoso ci okosi ho uhto iesu, mi'usnu to iesu ho 
m'ohkuyu, m'ene tomo coni ci hi'hioa. 

21isi tuocosi to iesu: <cuma na tekos'a p'enia?> isi yut'inga: <teko'so teomneni, 
ho takocu honte, 'emo yoso ta 'o'oko'u, poa yusuhngu to vhonasu 'emo cihi. 
yusuhngu to veinasu 'emo cihi.> 

22yainca to iesu: <o'a imu cohivi cuma co imu p'enia. 'o te'o ima cimo mayʉmʉ, 
temueno soevo'ha?> ihe yainca: <'atemia soevo'ha!> 

23isi yainca to iesu: <temueno o'te anana'va ima 'o te'o ima cimo mayʉmʉ, 
at'inghi uk'a ci tonʉ'u no esvʉta siya nate yusuhngu ta vhona ho veina'u. 'e 
suoca'ha eni, isi ayocneni no siya to amo'u 'atesieno faeni no siya.> 

24ihe talʉi tomo maskʉ ci tesi 'emo maica ci hia m'ene, ihe na'na ta'sʉsʉ'nova 
'emo yoso ci nat'ohaesa. 

25isi eteuyuna to tuhcusi to iesu 'o tesi, mi'usni ho yainca: <lamu cohivi, 'e cou 
ta hpʉhpʉngʉ la yaa tʉʉt'ʉcʉ ho aʉt'ʉca, la yaa leeahafo ho esvʉtʉ. 

26at'inghi, o'amimus'a maica. ta taicomu siya na te mici taicini, 'aeno siya na te 
toehunga soskuskunu; 

27siya namo mici papoevʉ, 'aeno siya natemu soskuskunu. 

28aʉlʉ mais'a 'e okocou, o'amos'a cmʉ'ho ho noa aʉt'ʉt'ʉca ta cou, mate cmʉ'ho 
ho aʉt'ʉt'ʉcʉ ta cou, a'vinano nomio no to'usni 'e yatatiskova ho ciha 'o iachisi 
nsou.> 

poa yov'o 'omo yoso ci bʉkngʉ 
(maluko 10:46-52; luka 18:35-43) 

29nemo mongoi to 'eliko, botngonʉ ci cou 'omo to'ofeihni to iesu. 

30panto yoso ci bʉkngʉ mo yusuhngu to aaskiti to ceonʉ, talʉi 'o iesu mo 
sucaefi, micu tmunoi moozoyʉ: <nooe'oca. oko to tavite, coveoza a'mi!> 

31ihe toehunga koica, potani homo ptaʉngʉ; at'inghi namamo asuhcu tmunoi 
moozoyʉ: <nooe'oca, oko to tavite, coveoza a'mi!> 

32mo tosvo 'o iesu, isi eyoho'a, tuocosi yainca: <cuma na temu poa hioaneni 
a'o?> 

33ihe yut'inga yainca: <nooe'oca, teko'so poa bohngʉa 'e mcoomia!> 

34mo aot'ou 'o ma'cocoveoyi ci 'tohʉngʉ to iesu, peuasa 'o mcoohe; micu osni 
bohngʉ, cu to'ofeihni to iesu. 

Matai 21 

taotofsi'i ho yʉmeʉmʉ ne 'elusalemu 
(maluko 11:1-11; luka 19:28-40; yohane 12:12-19) 

1ne micu smaicmu'u ne 'elusalemu, esmi to pofaki to mia'usnu to hcuyu'olivu. 
'o iesu mo popeosmuhnu tomo yoso ci tesi ho poa muyoa, 

2eutotaveiya 'omo yoso: <temu uhta ito emotuhci ci you. tamu osnia aiti 'o isi 
seo'tʉneni cimo coni ci lova ho i'omo coni ci okono lova; temu yunga ho e'usni 
tan'e. 

3hoci panonte mi'usnu muu ho yaa e'ea, temu yainca: <<tesi titha to 
nooe'oca.>> tasi osnia poa yaakakneni muu.> 

4na 'e hioa eni tesi mia 'o nia e'e to eyongensa. yainca: 

5usa ho eʉsvʉta to 'o'oko to hosa ne sii'an: aiti. micu cmʉ'ho si hontemu! mo 
ma'einu ho smopayo ta lova, smopayo ta f'uhu ta oko no lova. 

6'omo yoso ci tesi micu maito e'e to iesu ho hioa. 

7ihe yaakaka 'o lova ho i'o oko no lova, spoeni to f'uhu to lova 'o iachihe yʉsʉ, 
hocu poa smopayo 'o iesu. 

8tamo botngonʉ ci cou panto ihe spoeni to ceonʉ 'o yʉsʉhe, panto mo maezo 
mayo to isi teoca ci ehti to evi ho esponeni to ceonʉ. 

9mo yaa muyo yaa uafeihi evasʉzʉ to'ofeihni tmunoi moozoyʉ mainca: <ta'una 
to oko to tavite na tohmomoengʉ! tooyokeoi'sio to hamo 'emo boemi to 
ongkosi ho cmʉ'ho! ta'una to sopepea ci hamo na tohmomoengʉ!> 

10ne micu yʉmeʉmʉ ne 'elusalemu 'o iesu, mo yuot'ou 'o cono hosa. pantomo 
tuocosʉ: <asansano siya 'e cou eni?> 

11yut'ingi 'o botngonʉ: <na taini zou eyongensa iesu 
to nazalo ne ngalilayasoo.> 

poa cofkoya to iesu 'o seiten 
(maluko 11:15-19; luka 19:45-48; yohane 2:13-22) 

12mo yʉmeʉmʉ to seiten 'o iesu, isi acʉha popeoyafa 'omo afu'u yonto seiten 
ho 'amamhimhino ci cou. popuya 'o pangka tomo yupa meʉe to peisu ho i'o 
ca'hʉ tomo mhino to hofoyu, 

13mi'usni ho yainca: <isi tposi to seiso, yainca to hamo: <<'e seiten'u tela 'oyona 
'inoli>>, at'inghi imu tiezuha ho teyai sku'u no yaksai!> 

14panto bʉkngʉ ho pi'o mo uhto seiten ho biebimi to iesu; isicu aotothoma ho 
poa yov'oa. 

15ihe aiti to saisicoo ho lema'cohio seiso 'o taunona'vʉ ci isi hi'hioa to iesu, 
yaeza talʉi 'o 'o'oko mo yonto seiten ho moozoyʉ: <no'usnu to oko to tavite na 
tohmomoengʉ!> cu na'no ma'sʉsʉ'no. 

16ihe tuocosi 'o iesu: <osko talʉi cuma na ihe koa moozoyʉ?> yut'inga to iesu: 
<os'ocu talʉi. 'o isi engha to seiso: <<osko poa i'mi ta 'o'oko ho ita foinana 'emo 
a'sʉftonʉ ci tohmomoengʉ.>> 'e e'e eni, o'a ohmulaeno ahta engha?> 

17micu mongoi 'o iesu, yuyafo ta hosa ho uhne potaniya, yone'e ho miski. 

patkuzoi 'o moezunge 
(maluko 11:12-14, 20-24) 

18taseonasi ne micu hucma, to ceonʉ no yuovei to hosa, mo sieo 'o iesu. 

19isi teolʉi 'omo mehacni ci moezunge to aaskiti to ceonʉ, isicu emo'usna, 
at'inghi cumanante elʉa, mo ehʉngʉc'o. ko'ko isicu pas'osi 'e evi ho yainca: <na 
suu 'auesiesi 'anateko ahtu ivaho beahci!> 'o moezunge ic'o micu osni oemi'mi. 

20ihe aiti to tesi 'e a'a'ausna eni, mo meoino yamci. ihe tuocosi: <'e evi eni mo 
mainenu ci osni oemi'mi?> 

21yut'inga to iesu: <te'o bumemeala eʉsvʉta muu, hocimu tmaa'uzo ho o'te 
ma'pepecvai, 'e os'o hioa ta evi no moezunge, temu yaeza peihcʉ'hi. 'ate 
anouc'o maica, temu ac'ʉhʉ no meelʉ mi'usnu ta hcuyu tan'e ho yainca: 
<<yʉc'ʉ, noezuhu ne etʉpʉ!>> 'ate ahtuo'te maezo meelʉ maica. 

22hoci mako yaa singkooa, 'e imu afu'a siya no 'inoli ho p'enza 'ate ahta o'te 
p'elʉa.> 

tuocosi na tonʉ to iesu 
(maluko 11:27-33; luka 20:1-8) 

23mo yʉmeʉmʉ to seiten 'o iesu, nemo seolʉa no mo'ma'cohio to cou, mo esmi 
'o saisicoo ho coolo to couyutaya, tuocosi 'o iesu: <cuma na osko iftongi ci tonʉ 
ho osko hioa 'emo maica ci hi'hioa? siya namo mofi ta tonʉsu tan'e?> 

24isi yut'inga to iesu: <coni 'e te'o aueva tuocosi muu, hocimu yut'inga, niante'o 
eʉsvʉta na os'o iftongi ci tonʉ ho os'o hioa 'emo maica ci hi'hioa. 

25mo i'minenu na tonʉ to letoonono yohane? nenusi no mo i'mi to hamo 
hocieno o'te i'mi ta cou?> micu ahoi yupa eehcʉvho, yainca: <mateto av'a nate 
hia yut'ingi. hocito yainca: <<mo i'mi to hamo>>, tasi yainca: <<mainci imueno 
o'te taa'uzva 'o yohane?>> 

26hocito yainca <<mo i'mi ta cou>>, mate sokoeva no tehe miteuyuni ta cou na 
a'to, maica ihe toehunga taa'uzva 'o yohane zou eyongensa.> 

27ihecu yut'inga 'o iesu: <o'a imza cohivi.> isi mi'usni to iesu ho yainca: <yaeza 
o'ate'o eʉsvʉta muu cuma na os'o iftongi ci tonʉ ho os'o hioa 'e hi'hioa eni.> 

epo'usa to yoso ci oko 

28isi i'vaha yainca to iesu: <panto mon'a coni ci epo'usa, os'o 'ucia cohivi na 
buh'a'ausnamu. panto cihi ci cou mo yaa yoso ci 'o'oko, isi mi'usni 'omo mameoi 
to oko ho yainca: <<oko, tekon'a uhto aamcuyu ho yaahioa maitan'e.>> 

29mo yut'ingi: <<o'ate'os'a e'ohʉ.>> at'inghi mo atavei ma'susuae hocu e'ohʉ. 

30isi yaeza mi'usni to amohe 'o ohaesasi ho totiski 'o e'esi. yut'ingi 'o ohaesasi: 
<<tee. amo, te'ocu e'ohʉ.>> at'inghi o'amo a'ʉmtʉ e'ohʉ. 

31'emo yoso ci oko nenu namo a'ʉmtʉ fiho no e'e to amohe?> ihe yut'inga: <'ai'o 
mo mameoihe.> yainca to iesu: <te'o bumemeala eʉsvʉta muu, 'o letmuhno ho 
i'o noasisi mate auyuhe muu ho meelʉ 'o'oko to hpʉhpʉngʉ to hamo. 

32maica mo cmʉ'ho 'o letoonono ci yohane, isi eʉsvʉta muu nante mia cimo 
emio ci ceonʉ, o'aimu taa'uzva; at'inghi mo apuyuhe tmaa'uzo 'o letmuhno ho 
i'o noasisi. imu huceoevi, at'inghi o'amo aezuhu na 'tohʉngʉmu. o'aimu 
taa'uzva.> 

epo'usa no kokuzo ci leyaezoi 
(maluko 12:1-12; luka 20:9-19) 

33i'vaha yainca to iesu: <temueno i'vaha talʉi 'emo h'unasi ci epo'usa! panto cihi 
ci tauke mo mo'to'ʉ ho mooyai aamcuyu, mooyai yʉ'pʉ ho ekuyungvi 'o 
aukukuyungusi, meifeongo to taicosi ho mooyai 'oyona smaspʉcʉ emi, m'eac'ʉ 
to tataka no maivhongʉ, ataveisi isicu poa yuevahneni to leyaezoi, iachi yuyafo 
ho covnʉ. 

34micu hotacʉmʉa 'o amcuyu, isi skuna 'o soskuskunu ho uhto leyaezoi ho 
p'enia na ntesi tanua. 

35'o leyaezoi isi tiubcikza 'o soskuskunusi, ti'usna 'omo cihi, opcoza 'omo cihi, 
fo'fo'ei to fatu 'omon'a cihi. 

36isi i'vaha skuna to tauke 'o mocmo ci soskuskunu, asuhcuhe botngonʉ to ohsi 
aueva skuna; 'o leyaezoi ihec'o yaica 'o hiahe mi'usni. 

37atavei, isicu skuna to tauke 'o okosi. yainca no koyusi: <<'atehe ahtao'te einva 
'e oko'u.>> 

38at'inghi 'o leyaezoi ne ihecu aiti 'o oko, mo yupa mainca: <<'e cou eni tenala 
tiuski to tauke, mateto opcoza, tetocu peelʉi ti'einga 'e ezoezoyʉsi!>> 

39ihecu tʉtpʉta, poyafa ta ezoezoyʉ hocu opcoza. 

40<homicu maica, ho tac'u yuovei 'o tauke ta aamcuyu, tesieno yainenu na tasi 
ti'a'ausna ta leyaezoi?> 

41ihe yainca: <'atasi ahta o'te 'aanana'veni hocu opcoza 'emo maica kuici cou, 
yoezuhneni note meelʉ maino esvʉtʉ ho mofi no hnoo no titha 'e aamcuyusi.> 

42isi mi'usni to iesu ho yainca: <'o e'e to seiso o'a ohmulaeno ahta engha? ‘o nia 
caciha ci fatu tola lemooyai emoo. isicu teyai atuhcu totnguca. zou 
peipeis'ausna to nooe'oca na eni, a'ʉmtas'a taunona'vʉ!> 

43isi ivaha yainca to iesu: <ko'koeno, te'o eʉsvʉta muu, 'o hamo tesi i'mi ta 
emucumu ho ti'einga 'o hpʉhpʉngʉsi, faeni tola meelʉ beahci ci cou.  

(44siya nate smolʉ ta fatu tan'e, 'ate ahtuo'te smoz'oz'o; 'e fatu eni hoci su'no 
feango no siya, 'atesi ahtao'te toz'oz'i na siya.) > 

45ihe talʉi to saisicoo ho coufalisai 'emo maica ci epo'usa, tma'hongʉ ho isi 
pas'usna ta iachihe, 

46ihecu 'ucia tʉtpʉta 'o iesu. at'inghi ihe smoyoa 'o botngonʉ, maica ho ihe'so 
taa'uzva 'o iesu zou eyongensa. 

Matai 22 

epo'usa no eabobonʉ no tovcongʉ 
(luka 14:15-24) 

1mo i'vaho boemi to epo'usa 'o iesu ho mi'usni ho yainca: 

2<'o hpʉhpʉngʉ ne pepe mo mais'a na mo cihi ci honte te smouyu'ho no 
eabobonʉ no tovcongi 'o okosi. 

3isi popeoskuna 'o 'enepio ci soskuskunusi ho eucucufna 'o ohsi eho'a ci cou ho 
poa uso hote eabobonʉ no tovcongʉ, at'inghi o'amo mimho uso 'o isi eho'a. 

4mo i'vaho popeosmuhnu tomo h'unasi ci soskuskunu, eutotaveiya ho eʉsvʉta 
to ohsi eho'a: <<os'ocu ae'ayoca 'ote 'o'ana, isicu acʉha chua 'o 'uachumu ho 
snoecavʉ, isicu acʉha aepʉnga ae'ayoca, temucu uhtan'e tec'u eabobonʉ.>> 

5at'inghi, 'o ohsi eho'a o'aihec'o cumasa, ianan'ou to ihe hi'hioa: 'omo cihi mo 
uhto ezoezoyʉ, 'omo cihi isi usa ho aiti 'o momhinosi, 

6'o mocmo ihe tʉtpʉta 'o masososkuskunu. tutva ho po'poti. ho opcoza. 

7mo meoino sʉ'no 'o honte, smuhnu to heetai ho suapapayo'i 'omo yu'papak'i, 
hmoi 'o hosahe. 

8ataveisi isi mi'usni 'o soskuskunu ho yainca: <<micu acʉhʉ noemʉhʉ 'ete 
eabobonʉa, at'inghi o'amo 'aseolʉ 'o oho aueva eho'a. 

9temun'a uhta papae'ohsa, natemu afu'a lʉa ci cou acʉha eho'a ho poa uhtan'e 
ho eabobonʉ.>> 

10'o soskuskunu micu uhto papae'ohsa, 'o ihe aiti ci cou, 'upena namo kuzo ho 
ʉmnʉ acʉha eho'a, poa sʉngcʉngceni to isi eho'a 'e isi yoni tovcongʉ. 

11<nemo yuyafo 'o honte ho baito tomo 'u'uso, aiti 'omo cihi mo o'te maceofʉ 
no yʉsʉ no aʉlʉ, 

12cu tuocosi: <<nanghia, maincis'a o'te maceofʉ no yʉsʉ no aʉlʉ ho miko 
uhtan'e?>> o'amo ake'i yut'ingi 'o cou ic'o. 

13isi eutotaveiya to honte 'o fafeifeiha: <<seo'eisi si t'ango ho emucusi, to'seni 
tamo voecʉvcʉ ta yafana. te yonto ic'o, mongsi ho sihsikiki.>> > 

14sotaveisi. isi yainca to iesu: <mo botngonʉ 'o isi eho'a ci cou, at'inghi mo 
kakutia 'o isi epeiya!> 

mo'engho no mofi no tmuhnoa to kaisa 
(maluko 12:13-17; luka 20:20-26) 

15mo yuyafo 'o coufalisai, yupa toʉsvʉsvʉtʉ te yainenu te i'mi to e'esi ho eya 
'eo'eongʉ no akuzkuzoa 'o iesu. 

16ihe popeoskuna 'o iachihe tesi, nʉthʉ 'o 'oahngʉ to helotetoo ho uhto iesu, 
tuocosi 'o iesu: <sensei, imza cohivi zou 'o'elʉlʉ ci cou na suu; 'upena hoci 
mainenu nala hia ma'to'tohʉngʉ ta cou, lako conino bumemeala 
po'pa'cohivneni ta cou na e'e to hamo, maica o'alako yumzi na sapci ta cou. 

17tekon'a eʉsvʉta a'mi na hiasu ma'to'tohʉngʉ: hoci mofi no tmuhnoa to kaisa 
ci honte ne looma teenana pef'uhu to hoolicuto?> 

18isi cohivi to iesu 'o kuici 'tohʉngʉhe, cu yainca: <'emimu me'ʉ'ʉmnʉ ci cou, 
mainci 'ucia akuzkuzoa a'o? 

19mayo nomo coni ci peisu no tmuhnoa te'o aiti!> ihe fii to mo conci peisu no 
nging. 

20isi tuocosi to iesu: <zou hu'ongka ho tposʉ no siya 'emo yonta peisu?> 

21ihe yut'inga: <'a ongko to kaisa.> isicu mi'usni to iesu ho yainca: <hoci maica. 
'ateeno faeni to kaisa na macucuma to kaisa, faeni to hamo na macucuma to 
hamo.> 

22ihe talʉi 'e e'e eni, mo a'sʉftonʉ yamci, cu mongoi ho emo'usnu maita'e. 

e'usnu no smoevovei 
(maluko 12:18-27; luka 20:27-40) 

23conoc'o hie, piyo ci o'ala tmaa'uzo no smoevovei ci cousatukai mo uhto iesu, 
tuocosi: 

24<sensei, ohsila po'pa'cohivi to moose a'mi, 'emo cihi hoci uk'a oko, 'o ohaesasi 
tesi ahtao'te pecngiha 'e ahngʉsi ho seotaveineni 'o ohaevasi. 

25ne noana'o, panto mosola pitu ci nanat'ot'ohaesa tan'e, moso mevcongʉ 'o 
ohaevahe, cu mcoi, uk'a ci okosi, teongasi 'o vcongʉsi isicu pecngiha to 
ohaesasi; 

26i'omo yuso, tuyu ac'ʉhʉ tomo pitu moc'o acʉhʉ totiski 'o a'a'ausnahe. 

27atavei, cu maezo mcoi 'o mamespingi ic'o. 

28n'a tuocosi, ho mosoeno acʉhʉ himhovcongʉ to mamespingi, ho tac'u hiesi 
no smoevovei, siya na tena atuhcu himhovcongʉ ta mamespingi?> 

29isi yut'inga to iesu: <o'a mimu emio! o'a imu asansana 'o seiso, yaeza o'a imu 
cohivi na tonʉ to hamo. 

30'omicu mcoi ci cou ho tenac'u smoevovei, te totiski to tensi ne pepe, o'anate 
yupa totovcongʉ. 

31e'usna no a'a'ausna no smoevovei, o'a ohmulaeno ahta engha 'o ohsila 
eʉsvʉta muu ci e'e to hamo? 

32yainca to hamo: <<na a'o zou hamo to 'avulahamu, hamo to 'isaku, hamo 
to yakovu.>> na e'ausnasi tan'e isi yainca, 'o hamo zou hamo tamo yaansou ci 
cou, o'as'a hamo no micu mcoi ci cou.> 

33ihe talʉi tamo botngonʉ 'e mo maica ci hia mahsʉsʉftʉ, acʉhʉ na'no 
ma'eayamci. 

someoisa ci h'oesvʉta 
(maluko 12:28-34; luka 10:25-28) 

34ihe tac'ʉhi to coufalisai ho isi pʉsngʉsngi to iesu 'o ngayo to cousatukai, cu 
acʉhʉ yu'eteuyunu. 

35mo cihi ci lema'cohio hoolicu isi 'ucia yomza to conci a'a'ausna ho akuzkuzoa 
'o iesu. 

36isi tuocosi: <sensei, to hoolicu to moose, nenu namo sotva'esi?> 

37yainca to iesu: < <<tekola acʉcʉha na 'tohʉngʉ, yu'ausna, koyu, ho 
himngonghi to nooe'oca - to hamosu.>> 

38'aeno eni namo sotva'esa ta h'oesvʉta. 

39'emo toueso mioc'o totiski: <<tekola ngohia na ehuehungusu, mais'a hola 
ngohia 'e iachi.>> 

40acʉcʉhʉ ci hoolicu to moose ho i'o hia mo'ma'cohio to eyongensa moc'o 
acʉhʉ i'tohungu ta mo yuso ci h'oesvʉta tan'e.> 

e'usnu to kilisto 
(maluko 12:35-37; luka 20:41-44) 

41nemo yu'eteuyunu 'o coufalisai, isi tuocosi to iesu: 

42<mo mainenu na hiamu baito to kilisto? zou mʉntʉ'ca no siya?> ihe yut'inga: 
<zou mʉntʉ'ca to tavite.> 

43yainca to iesu: <mainci isieno yainca to tavite ne isi poot'ova to seilei 
<<nooe'oca>>? yainca to tavite: 

44isi mi'usni to nooe'oca 'o nooe'oca'u ho yainca: teko yusuhngu ta vhona'u. 
totea ho ta'ucu poa peteozu ta t'angosu 'o hangʉ. 

45hoci isieno yainca to tavite <<nooe'oca>>, mainci te aac'o yainca zou 
mʉntʉ'ca to tavite 'o kilisto?> 

46uk'a cimo meelʉ matnʉskʉ ho yut'ingi ta e'e to iesu. ahoi ne mio, uk'a na cimo 
smeecʉ'ho i'vaho mi'usnu to iesu ho tuyafo nomo ngoveo ci e'e. 

Matai 23 

koica 'o lema'cohio seiso ho i'o coufalisai 
(maluko 12:38-40; luka 11:37-52; 20:45-47) 

1mo mi'usnu to tesi ho ito botngonʉ 'o iesu ho yainca: 

2<'o lema'cohio seiso ho i'o coufalisai la yac'ʉ to suoca'ha to moose ho 
eʉsvʉsvʉta 'o hoolicu, 

3temu mee'ofeihni to lahe hia mahsʉsʉftʉ, at'inghi 'otela momaemaezo to lahe 
peipeis'ausna; maica lac'o meelʉ ya'ei, o'a lahe hioa. 

4lahe seoteuyuna 'ola ecvʉhʉ ho i'omo ngoveo ho ngov'eni to ei'si to mocmo ci 
cou, iachi o'ala maka poa aot'ou namo coni ci lulku ho poa e'sop'o na mocmo. 

5acʉhʉ 'o lahe hioa lahec'o poa aitneni ta cou. lahe s'ieza 'o meoino efucu no 
seiso, asuhca poa tacvoh'i 'o pepuehonʉ to yʉsʉhe; 

6la kaebʉ hola sutmoyaevonʉ tola eabobonʉ ho itola afnaso ci ca'hʉ to kaitoo; 

7la kaebʉ hola toehunga p'ohkui to mocmo homo nouteuyunu, noa yainca 
<<sensei>>. 

8na a'ʉmtʉsi, o'ante yainca <<sensei>> na muu; maica mimuc'o acʉhʉ cono 
ceonʉ, moc'o cihi 'o temu yainca <<sensei>>. 

9teav'a yainca 'emo yonta ceoa ci cou <<amo>>, maica moc'o cihi 'o <<amo>> 
cimo yone pepe. 

10<maezo o'ante noa yainca muu <<e'mamcohio>>, maica ina a'ʉmtʉ 
<<e'mamcohio>> 'ai'oeno kilisto. 

11ta taicomu siya namo sotaicinia, 'aeno siya natemu toehunga soskuskunu. 

12'o hamo tesi epeohi 'ola iachi biepe ci cou, hoepzeni 'ola iachi biaceaco ci cou.> 

koica 'ola me'ʉ'ʉmnʉ ci cou 
(maluko 12:40; luka 11:39-42, 44, 52; 20:47) 

13<'e mimu me'ʉ'ʉmnʉ ci lema'cohio seiso ho coufalisai te elʉ no ku'kuici! lamu 
apa'to yonta tuhcu ta cou ho amʉta 'o phingi to hpʉhpʉngʉ ne pepe, lamu iachi 
o'te yʉmeʉmʉ, yaeza o'te poa yʉmeʉmʉ 'onte mici yʉmeʉmʉ ci cou! 

15<'emimu me'ʉ'ʉmnʉ ci lema'cohio seiso ho coufalisai te elʉ no ku'kuici! lamu 
nomio no 'ucia ev'ov'ihi ho poa fiho muu 'emo cihi ci cou. o'a lamu oyango no 
smaingabo ta maacaciku ta hpʉhpʉngʉ, totea ho tac'u a'ʉmtʉ bi'usnu muu. 
lamu teoteai ho poa asuhcu kuzohe muu, nte asuhcuhe tiyou no patvovei ne 
vooecʉvcana. 

16<'e mimu bʉkngʉ ci e'mamcohio te elʉ no ku'kuici! lamu yainca: <<hoci yaa 
mas'osʉ to seiten ho esvʉtʉ ci cou, te peelʉi o'te tamia. hoci mas'osʉ to king to 
seiten ho esvʉtʉ. te ahtao'te noyʉci.>> 

17'e mimu bʉkngʉ ci nongonongo! aʉsvʉta tuocosi zou king namo sotva'esi? 
hoci o'te i'omo poa cofkoya to king ci seiten namo sotva'esi? 

18leamu yaeza yainca: <<hoci panonte mi'usnu to 'oyona sʉ'tʉ ho esvʉtʉ, te 
peelʉi o'te tamia; hoci yaa mi'usnu to sʉ'ta to 'oyona sʉ'tʉ ho esvʉtʉ. 'ate ahta 
o'te noʉt'ʉci.>> 

19'e mimu mabʉbʉkngʉ! nenusi no sʉ'ta nate sotva'esi? hocieno o'te 'omo koa 
cofkoya to sʉ'ta ci 'oyona sʉ'tʉ nate sotva'esi? 

20la cohivi, hoci mas'usnu to 'oyona sʉ'tʉ ho esvʉtʉ 'e cou 'aisieno pas'upi 'o 
'oyona sʉ'tʉ ho i'o mo yonto 'oyona sʉ'tʉ ci afu'u sʉ'ta ho esvʉtʉ; 

21homo mas'usnu to seiten ho esvʉtʉ 'aisieno pas'upi 'o seiten ho i'omo yonto 
seiten ci hamo ho esvʉtʉ; 

22hoci mas'usnu ne pepe ho esvʉtʉ 'amoeno mas'osʉ ne pepe ho ito mo 
yusuhngu to suoca'ha ne pepe ci hamo ho esvʉtʉ. 

23<'e mimu me'ʉ'ʉmnʉ ci lema'cohio seiso ho coufalisai te elʉ no ku'kuici! 
leamu ac'ʉha to ha'ka ho itomo meoisi ho okosi ci koa namusngau ho sʉ'teni to 
hamo 'o amaska conisi, at'inghi i'o a'ʉmtʉ sotva'esa nosi mahsʉsʉftʉ to 
hoolicu, mais'a 'oeno moulʉlʉ. himcocoveoi. 'o'elʉlʉ, lamu apuya o'te noyʉci. 
'ai'emoeno maica ci mahsʉsʉftʉ 'e ntemu a'ʉmta peis'ofeihni, inacu mocmosi 
yaeza o'ate peaezoni. 

24'e mimu bʉkngʉ ci lee'ofeihni, lamu peelʉi iseafa 'o okono mo'eocʉ to isi ima, 
at'inghi lamu eha'vahe 'o coni ci lakuta! 

25<'e mimu me'ʉ'ʉmnʉ ci lema'cohio seiso ho coufalisai te elʉ no ku'kuici! lamu 
toʉlʉi 'o yafana to 'ootohva, at'inghi 'o 'ayumonasi lamu songcʉngci to 
ma'konvosʉ ho 'aʉnpʉnpʉ. 

26bʉkngʉ ci coufalisai! la aueva toʉlʉi 'o 'ayumonasi to sooetohva, 'o yafanasi 
'atec'ueno maezo cofkoya. 

27<'e mimu me'ʉ'ʉmnʉ ci lema'cohio seiso ho coufalisai te elʉ no ku'kuici! 
mimu mais'a 'ola thoyoyonghua ci heuf'a. yonghu 'o yafanasi. 'o 'ayumonasi 
zoueno'so acʉhʉ cʉehʉ nomo mcoi ho ton'on'o ci macucuma. 

28totiski. ho isi huyafi lamu mais'a mo a'sʉftonʉ mouhmʉskʉ. at'inghi na 
'tohʉngʉmu mo ngangcʉngcʉ na meknuyu ho kokuzo.> 

eyoca ho tahe elʉa na patvovei 
(luka 11:47-51) 

29<'emimu me'ʉ'ʉmnʉ ci lema'cohio seiso ho coufalisai te elʉ no ku'kuici! lamu 
teyaineni heuf'a 'o nia eyongensa. teovahi 'o heuf'a to ohola koe'ia. 

30a'vinano yainca: <<hoci momza h'oyunsou no hiesi no nia maameoi, o'atemia 
ahtu mais'a hin'i ho opcoi to eyongensa.>> 

31peelʉi humzi ho imucu iachia esansana ho zou mʉntʉ'ca no mosola opcoi to 
eyongensa ci cou! 

32ci 'atemueno pnanfi ho a'cʉ'cʉna hioa, aepʉnga na peispapak'i no nia 
maameoimu! 

33mahiz'o ci fkoi ho ina mʉntʉ'casi! mante mainenu hocimun'a meelʉ 
momeesih'i no patvoveiya ne vooecʉvcana? 

34temu talʉi, te'o popeosmuhnu to eyongensa, coumotposʉ, ho ito lema'cohio 
ho poa uhta lamu yoni, panto tamu opcoza, panto tamu spica to zuuzika, panto 
tena yonto kaitoomu ho noa ti'usna, i'mi tamo coni ci hpʉhpʉngʉ ho peteo'usna 
to zocni hpʉhpʉngʉ. 

35maicac'o, acʉcʉhʉ na patvoveiya no opcoi no ʉmnʉ ci cou te cmʉ'ho ta 
feangomu - 'aeno ahoi to hmuyu to yaapo, ac'ʉhʉ to hmuyu to ohmu opcoza to 
pae'ohsa to seiten ho 'oyona sʉ'tʉ ci oko to palacia ci zakalia. 

36te'o a'ʉmta eʉsvʉta muu, 'e patvoveiya eni te acʉha ta'usna ta cou maitan'e.> 

tngisi 'o 'elusalemu 
(luka 13:34-35) 

37<'elusalemu, 'elusalemu, oskocu opcoza 'o eyongensa, boemi to fatu ho 
mamcozi 'o ohsi popeoskuna to hamo ho poa uso muu ci soskuskunu! la'u siho 
'ucia aʉt'ʉca 'e 'o'okosu. mais'a 'o mosko'ʉ ho lasi sko'pʉ'pʉya to yopngusi 'o 
ciocio. at'inghi o'a lamu mimho! 

38aiti, 'e emoomu tec'u seoovei ho uk'ana cou. 

39te'o eʉsvʉta muu, ahoi tan'e 'anatamu ahtan'a huvahi a'o, ac'ʉhʉ ho tamucu 
mainca: <<tooyokeoi'sio to hamo 'omo boemi to ongkosi ho cmʉ'ho ci ic'o!>> > 

Matai 24 

eyoca te aapayo'ʉ 'o seiten 
(maluko 13:1-2; luka 21:5-6) 

1i'mi to seiten ho yuyafo 'o iesu, ne te seolʉa no mongoi, mo uhto tuhcusi 'o tesi, 
pas'osi 'o hia m'eac'ʉ to seiten ho poa aitneni to iesu. 

2isi mi'usni to iesu 'o tesi ho yainca: <mimucus'aeno o'te acʉhʉ baito ta hia 
m'eac'ʉ ta emoo tan'e? te'o a'ʉmta eʉsvʉta muu, 'emo macoconi ci fatu tan'e, 
tena acʉha eon'ozi, uk'ana ci tenala makon'a yupa tooskopʉ ci fatu.> 

meakvo'ʉ ho akuzkuzoa 
(maluko 13:3-13; luka 21:7-19) 

3mo yusuhngu to hcuyu'olivu 'o iesu; mo auc'oc'ou uso 'o tesi ho tuocosi: 
<tekon'a eʉsvʉta a'mi, ho homna nate esmi 'emo maica ci hi'hioa? na teko hia 
cmʉ'ho ho ina puesona ta hpʉhpʉngʉ panotena ake'a humzi?> 

4yut'inga to iesu: <temula bumemealʉ, 'otes'a noa pasloʉngvi ta cou. 

5maica tena botngonʉ ci cou 'o tena boemi ta ongko'u ho esmi, mainca: <<zou 
kilisto a'o>>, maicacu pasloʉngvi 'emo botngonʉ ci cou. 

6temu talʉi ta cum'u 'o mʉmʉ no ehtothomʉ ho totalʉi namo yu'susuyumo ne 
covhi. o'atemu nama ngoheʉngeʉ, 'emo maica ci hi'hioa 'ate ahtuo'te esmi, 
at'inghi o'aisi yainca tec'u esmi na puesona ta lekisi. 

7'emo cono suezopʉ tena ehtothomʉ tomo h'unano suezopʉ, 'emo conci 
hpʉhpʉngʉ tena suyumo tamo h'unano hpʉhpʉngʉ; te nongabo na seova ho 
motoevi. 

8hote esmi 'emo maica ci hi'hioa aʉlʉ mais'a 'o mamespingi hola ahoi congo 
hote yayo 'o oko. 

9<ho mio, tahe tʉtpʉta muu, tikuzkuzoa, noa opcoza. nomio a'o, tahe toehunga 
sʉ'nova ta yatatiskova muu. 

10botngonʉ ci cou tahe ciha 'o singkoohe, yupania mhino. yupa mihango. 

11botngonʉ ci meyoyongensa te yuyafo, ho maspepecvai ta 'tohʉngʉ ta cou. 

12maica homo pongabo 'o kokuzo, botngonʉ ci cou te ausuhcu coheʉceʉ na 
himngonghi. 

13at'inghi, nate apaezumo bimahtʉicʉ buveici ci cou ahtuo'te elʉ no to'usni. 

14'e fukuin to hpʉhpʉngʉ ne pepe te auevan'a psoengaboa ta ceoa, mi'usnu ta 
yatatiskova ho 'akasi, ataveisi tenac'u cmʉ'ho na puesona ta lekisi.> 

meoino no meakvo'ʉ 
(maluko 13:14-23; luka 21:20-24) 

15<temu teolʉi 'o ohsila engha to eyongensa ci tanielu i'ote <<meaapayo'ʉ ci isi 
so'eʉsʉ'nova ci macucuma>> mo yac'ʉ to cofkoya ci hpʉhpʉngʉ (i'ote 
mo'engho tan'e te asansana ta'hongi na e'ausnasi ta e'e tan'e), 

16'omo yonta mia'usnu ta yutaya, nte p'usnu to hcuyu ho totoefʉngʉ; 

17namo yono sofʉ, 'otena ohpueho ho yʉmeʉmʉ ta emoo ho mayo no 
macucuma; 

18namo yono ezoezoyʉ, maezo o'atena maine'e ho mayo note aoskopa. 

19to hiesi ho mio, i'omo ngangho'ʉ ci mamespingi ho inamo paun'u ci ino tena 
'atutumzo! 

20temu 'inoli to hamo ho o'te poa esmi no hosoyʉma hocieno 'ansokunici 'emo 
maica ci hi'hioa. 

21maica i'o meakvo'ʉ ho mio mo ahoi ho ohcu teyai 'e hpʉhpʉngʉ. o'amocu 
mosola ahtu auyu esmi, no ataveisi maezo o'anate ahtu i'vaho esmi. 

22hocisi o'te ananʉhta to hamo na hiesi no meakvo'ʉ, uk'a cite meelʉ nongaco 
yaansou ci cou. at'inghi mo nomio ta ohsila epeiya ci mao'o'okosi, tesi ananʉhta 
to hamo na hiesi ho mio. 

23<hoci panonte mi'usnu muu ho mainca: <<aiti, mo yontan'e 'e kilisto! aiti, mo 
yonta'e ta kilisto!>> teav'a taa'uzva. 

24maica tec'u yuyafo 'o mekikilisto ho meyoyongensa, tahe hioa na meoino 
peispopo'e ho poa ma'pepecvai 'e cou; hoci peelʉi, ac'ʉha no paspepecvazi 'e 
ohsila epeiya to hamo ci mao'o'okosi. 

25atatalʉa! os'ocu ayoca engahva muu. 

26<hoci panonte mi'usnu muu ho yainca: <<aiti. mo yone maepuepuhu 'o 
kilisto!>> o'atemu yuyafo; hocieno yainca: <<aiti, mo no'ayumonʉ ta emoo 'o 
kilisto!>> yaeza teav'as'a taa'uzva. 

27maica hotenac'u cmʉ'ho 'o okocou te mais'a moi'hocʉ, akameosʉ, i'mi ta 
esmomhana ac'ʉhʉ ne meoveana ho meicaefi ta engʉca. 

28<mo yonenu na evoo, 'alaeno maezo yu'eteuyunu nenu na eiski.> 

cmʉ'ho 'o okocou 
(maluko 13:24-27; luka 21:25-28) 

29<ho tac'u sucaefi 'o hiesi no meakvo'ʉ, tena smoekua'onga 'o hie, o'anate 
i'vaho psoetiskou 'o feohʉ, te i'mi ta engʉca 'o congeoha ho supeopeohʉ, 'e 
ceoceona ta mouhpʉhpʉngʉ te maezo acʉhʉ tmaot'ou. 

30homio, 'o huomza no cmʉ'ho 'o okocou te yuyafo ta engʉca. 'e masusuezopʉ 
ho yatatiskova ta ceoa te acʉhʉ mongsi; tehe aiti 'o okocou te mahafo to 
a'sʉftonʉ ci tonʉ ho psoevohngʉ. poʉt'ʉcʉ to cmʉcmʉ i'mi ta pepe ho 
ohpueho. 

31te meoino yamumi 'o fihngau no la'pa, tesi popeoskuna 'o tensi ho sʉc'ʉhʉ to 
maacaciku ta hpʉhpʉngʉ, i'mi ta hpʉhpʉngʉ tan'e ho sʉc'ʉhʉ to hpʉhpʉngʉ 
ne'e, euteuyuna 'o ohsila epeiya ci mao'o'okosi.> 

pahsʉsʉfteni to evi no moezunge 
(maluko 13:28-31; luka 21:29-33) 

32<temu i'mi to moezunge ho noa pahsʉsʉfti. homo yuenghova 'o ehti, cmʉfeʉ 
'o faeva ci ehʉngʉ, tamucu cohivi tec'u esmi na homu'eina. 

33totiski, ho temu aiti 'e acʉcʉhʉ ci a'a'ausna tec'u cohivi micu cum'u na hiesi. 
micu yonta phingi. 

34temu atatalʉa: 'e yatatiskova ta maitan'e auyusi ho o'amocu te acʉhʉ mongoi 
ta hpʉhpʉngʉ, acʉcʉhʉ 'emo maica ci hi'hioa tenac'u esmi. 

35te aapayo'ʉ 'e engʉca ho ceoa, i'e e'e'u 'auesiesi o'ate aapayo'ʉ.> 

na hie ho mio uk'a cite bochio 
(maluko 13:32-37; luka 17:26-30, 34-36) 

36<inacu hiesi no cmʉ'ho nate esmi, uk'a cimo bochio ci cou; o'a ihe cohivi to 
tensi ta pepe, yaeza o'a isi cohivi to oko, i'oc'o amo namo bochio. 

37hote cmʉ'ho 'o okocou te mais'a 'o nia a'a'ausna to hiesi to noa 

38auyusi ho o'amocu moso cmʉ'ho na fozu ci chumu, mosola 'atatotovcongʉ ho 
eabobonʉ 'e cou, ac'ʉhʉ to hiesi ne mohcu yʉmeʉmʉ to 'apangʉ 'o noa; 

39la acʉhʉ nongonongo, micu cmʉ'ho 'o fozu ci chumu. cu acʉha pagohca, hote 
cmʉ'ho 'o okocou 'atenaeno maezo maica. 

40ho mio, yoso 'omo yonto ezoyʉ ho yaahioa, yaa 'omo cihi, teongasi 'omo cihi; 

41yoso 'omo huahua ci mamespingi, yaa 'omo cihi, teongasi 'omo cihi. 

42ko'koeno, la aʉtʉs'ʉ, maica o'atemu cohivi ho homna nate cmʉ'ho 'o 
nooe'oca. 

43la atatalʉa 'emo coni eni: na cihi ci tauke tamo cono emoo hocisi cohivi ho 
tena mainenu no feʉngna nate esmi na thokeainʉ, 'ate ahtuo'te aʉtʉs'ʉ, o'te 
poa yʉmeʉmʉ no phingi na thokeainʉ. 

44ko'koeno, ntemula conino ae'ayocʉ, maica 'o okocou tena aemo'au cmʉ'ho no 
o'a temu ta'eoyoca ci hie.> 

noe'oci ho 'oha noe'oci ci soskuskunu 
(luka 12:41-48) 

45<zou siya namo toutʉs'ʉ ho peelʉi noe'oci ci soskuskunu? 'ai'o isieno tovei to 
tauke ho poa aʉt'ʉcʉ to mocmo ci soskuskunu, maino huomza hie ho 
aangaezeni no tehe 'oanʉ. 

46hotena yuovei 'o thauke, aiti 'e soskuskunu eni homo a'ʉmtʉ meot'ʉt'ʉcʉ ho 
noyʉci 'e tesi hi'hioa, 'e soskuskunu eni te a'ʉmtʉ ʉm'ʉmnʉ! 

47te'o a'ʉmta eʉsvʉta muu, 'o tauke tesi skuna ho poa aʉt'ʉcneni 'o afu'usi 
ezoezoyʉ. 

48at'inghi, hoci cihi ci kuici soskuskunu, tasi tohtasvʉta ta 'tohʉngʉsi, <<'o 
tauke asonʉ o'amocu te mon'i cmʉ'ho>>, 

49micu ti'usnu to mocmo ci 'oahngʉsi, no'upu to la voemi ho eabobonʉ ho 
kokaekaebʉ. 

50at'inghi yono o'aisi ta'pangnʉ'va ho o'te cohivi ci hie, cu cmʉ'ho 'o tauke. 

51tesi tinoza ti'usna to tauke 'e soskuskunu, titeuyuna 'ola me'ʉ'ʉmnʉ ci cou ho 
poa tiou no patvovei; tena yonto ic'o mongsi ho sihsikiki.> 

Matai 25 

epo'usa to maskʉ ci 'o'oko no maamespingi 

1<no hiesi ho mio, 'o hpʉhpʉngʉ ne pepe mo mais'a 'ete engha ci ehohamva: 
panto maskʉ ci 'o'oko no maamespingi mo acʉhʉ mʉpʉtʉ to lampu te akoyu 
yungeou tote mevcongʉ ci hahocngʉ. 

2to 'ayumonahe mo eimo 'omo nongonongo, eimo 'omo mau'to'tohʉngʉ. 

3'omo nongonongo mo mahafo to lampu, at'inghi o'amo ayocʉ note timsoa ci 
hʉsʉ; 

4'omo mau'to'tohʉngʉ mo mahafo to lampu, ho e'upu to piyo no pania ci hʉsʉ. 

5mo poha'o esmi 'o hahocngʉ, 'o 'o'oko no maamespingi cu acʉhʉ m'out'ut'u, 
ho m'oosu'u. 

6<micu taico feʉngna, panto mo moozoyʉ: <<cu esmi 'o hahocngʉ, temu acʉhʉ 
emoyafo ho yungeova!>> 

7mo acʉhʉ peihsasmome 'omo maskʉ ci 'o'oko no maamespingi, poa tiskova 'o 
lampuhe. 

8ne mio. mo mi'usnu to mo mau'to'tohʉngʉ 'omo nongonongo ho yainca: 
<<temu'so apaevazneni ta hʉsʉmu. maica tec'u mon'i afsi 'e lampumia.>> 

9i'omo mau'to'tohʉngʉ mo yut'ingi ho mainca: <<o'ates'a ʉmnʉ, 'e hʉsʉmia 
a'ʉmtʉ o'ates'a amso hocin'a apaevazneni muu, 'atemueno iachi uhto momhino 
ho mhino.>> 

10nemo mhia hʉsʉ 'o mo nongonongo ci maamespingi, cu esmi 'o hahocngʉ. i'o 
moso ae'ayocʉ ci mo eimo ci maamespingi cu fiho to hahocngʉ ho yʉmeʉmʉ, 
nʉthʉ uhtomo eabobonʉ, cu amʉta 'o phingi. 

11<ataveisi micu maezo esmi 'o mocmo ci maamespingi. mo moozoyʉ: 
<<sensei, sensei, teko'so paavneni ta phingi a'mi!>> 

12isi yut'inga to hahocngʉ: <<o'aos'os'a ake'a honga muu.>> > 

13yainca to iesu: <ko'koeno, temu la aʉtʉs'ʉ. maica o'atemus'a cohivi ho homna 
nate cmʉ'ho na hiesi.> 

epo'usa to tuyu ci soskuskunu 
(luka 19:11-27) 

14<'o hpʉhpʉngʉ ne pepe mo maezo mais'a 'e ehohamva: pantomo cihi ci cou 
te yuyafo ho covnʉ, isi eyoho'a 'o soskuskunusi, toveineni 'o ezoezoyʉsi. 

15isi ieni to lahe hia totontone, fii tomo posiyoemohʉ ci peisu no king 'omo cihi, 
fii tomo posipopsohʉ ci peisu no king 'omo cihi, fii tomo posifou ci peisu no king 
'omo cihi, atavei micu e'ohʉ. 

16'omo tiyou tomo posiyoemohʉ ci peisu no king, micu osni 'amamhimhino, 
i'vaho tmaspuhngu tomo posiyoemohʉ. 

17totiski, 'omo tiou tomo posipopsohʉ ci peisu no king, totiski ho tmaspuhngu 
tomo posipopsohʉ. 

18at'inghi 'omo tiou tomo posifou ci peisu no king, mo yuyafo ho meifeongo to 
ceoa, efo'a 'o peisu to tauke. 

19<cu noana'o, 'o tauke tomo piyo ci soskuskunu micu yuovei, isi tasvʉta na 
hiahe titho to peisu. 

20mo yʉmeʉmʉ 'omo tiou tomo posiyoemohʉ, hafa 'o isi taspuhnga cimo 
posiyoemohʉ, mainca: <<tauke, ohsu fii tomo posiyoemohʉ a'o, aiti, mi'o i'vaho 
tmaspuhngu tamo posiyoemohʉ.>> 

21yainca to tauke: <<na'no ʉmnʉ, miko ʉmnʉ ho peelʉi toe'oci ci soskuskunu! 
miko yonta mo kakutia ci yupasʉ ho peelʉi toe'oci, te'o toveineni suu ho aʉt'ʉca 
'emo asuhcu man'i. yʉmeʉmʉ ho tma'upu no 'aveoveoyʉ ta taukesu!>> 

22mo yʉmeʉmʉ 'omo tiou tomo posipopsohʉ ci peisu, mainca: <<tauke, ohsu 
fii tomo posipopsohʉ ci peisu a'o, aiti, mi'o i'vaho tmaspuhngu tamo 
posipopsohʉ.>> 

23yainca to tauke: <<na'no ʉmnʉ, miko ʉmnʉ ho peelʉi toe'oci ci soskuskunu, 
miko yonta mo kakutia ci yupasʉ ho peelʉi toe'oci, te'o toveineni suu ho aʉt'ʉca 
'emo asuhcu man'i. yʉmeʉmʉ ho tma'upu no 'aveoveoyʉ ta taukesu!>> 

24tuhcusi tan'e, mo maezo yʉmeʉmʉ 'omoso tiou tomo posifou ci soskuskunu, 
mainca: <<tauke, os'o cohivi miko mouyʉcʉ ci cou; uk'a ci isi emʉ'i, teko efeuta, 
o'amo miyapo, teko yaeza a'pʉ'pʉya. 

25mi'o ngoheʉngeʉ, moeza efo'a ta ceoa 'e peisusu. aitieno, a'emo yontan'e 'e 
peisusu.>> 

26yainca to taukesi: <<'e miko kuzo ho lue'amamza ci soskuskunu! ho oskoeno 
cohivi ho te'o efeuta na o'aoho emʉ'i, a'pʉ'pʉyʉ no o'a oho yapi no hiyoyapo. 

27'antekoeno maka siya ne ngingkoo 'e peisu'u, totea ho ta'ucu yuovei, peelʉi 
a'upa hafa na lisi ho tasvoveiya. 

28temu yaa si peisusi ho hafa uhtan'e, faeni ta micu yaa posimaskʉ. 

29maica, na micu pano, te fii nomo asuhcu man'i, poa atngaso ho yaa ang'osʉa; 
namo uk'a, te moeza a'upa nan'a ake'isi ho yaeza ti'einga. 

30i'ecu mo uk'a a'a'ausna ci soskuskunu, te popeo'usna to mo voecʉvcʉ ne 
yafana; yone'e ho mongsi, sihsikiki.>> > 

sotavei ci yʉsvʉtʉ 

31<ho tena honte 'o okocou, nʉthʉ 'o tensi ho cmʉ'ho, te yusuhngu to 
psoevohngʉ ci suoca'hasi; 

32'e yatatiskova ta ceoa te acʉhʉ yu'eteuyunu ta tuhcusi. tesi apaevaza ho poa 
yusno taucunua, mais'a 'o le'aʉt'ʉcʉ moatʉ'nʉ i'mi to moatʉ'nʉ fuengu ho 
yupaevaza 'o moam'um'u. 

33tesi siya to vhonasi 'o moam'um'u, siya to veinasi 'o moatʉ'nʉ. 

34ataveisi, tesi yainca to honte 'omo yonto vhonasi: <<'e isi fii no ʉm'ʉmnʉ to 
amo ci cou, temu uhtan'e! uhtan'e ho tiou ta ahoi ne ohon'a teyai 'e ceoa ho 
ayocneni muu ci hpʉhpʉngʉ. 

35maica ho la'u sieo, lamu fii to te'o ana, la'u mecu, tamu poa mimoa; ho la'u 
covnʉ, lamu aʉt'ʉt'ʉca; 

36ho la'u yuesih'i, lamu fii to te'o paceofa; ho la'u tma'congo, lamu aʉt'ʉca a'o; 
ho la'u noekotu, lamu usa ho aiti.>> 

37ho mio, 'o moulʉlʉ ci cou te yut'ingi: <<nooe'oca, ne homna na omza aiti 
hociko sieo ho p'ani suu? mecu, fii no teko ima? 

38ne homna na imza aiti ho ciko covnʉ ho aʉt'ʉca suu? aiti ho ciko yuesih'i ho 
paceofi suu? 

39ne homna na imza aiti ho mohsu tma'congo hocieno noekotu ho usa ho 
petpʉskeni suu?>> 

40tesi yut'inga to honte: <<te'o bumemeala eʉsvʉta muu, ho imueno hioaneni 
tamo to'ofeihni a'o cimo so'okosia ci cou, 'a isieno hioaneni a'o!>> 

41<ataveisi, te mi'usnu tamo yonta veinasi 'o honte ho yainca: <<uhne'e! 'e isi 
patkuzoi to hamo ci cou, temu mongoi a'o! yʉmeʉmʉ to isi ayocneni to 'akuma 
ho ito soskuskunusi ci 'auesiesi o'te afsi ci puzu! 

42maica ho la'u sieo, o'alamu p'ani; mecu o'alamu pema; 

43la'u covnʉ, o'alamu aʉt'ʉca; yuesih'i, o'a lamu fii no te'o paceofa; la'u 
tma'congo hocieno noekotu, o'a lamu aʉt'ʉca a'o.>> 

44ho mio, tahe yainca: <<nooe'oca, ne homna na omza aiti ho ciko sieo hocieno 
mecu, hocieno covnʉ, yuesih'i, tma'congo hocieno noekotu, ho o'te to'usni 
suu?>> 

45te yut'ingi 'o honte: <<te'o bumemeala eʉsvʉta muu, ho o'a imueno hioaneni 
tamo so'okosia ci cou, 'aeno o'a imu hioaneni a'o.>> 

46'emo maica ci cou. te tiou no 'auesiesi ci patvovei, i'ocu 'o coumoʉlʉlʉ, te elʉ 
no 'auesiesi ci nsou.> 

Matai 26 

ta'koeva no opcoza 'o iesu 
(maluko 14:1-2; luka 22:1-2; yohane 11:45-53) 

1isicu eepʉnga to iesu 'e e'e eni, cu mi'usni 'o tesi ho yainca: 

2<imu cohivi, ten'a mipsohi tac'u meem'esa'o, tehe phieni ta cou 'e okocou, noa 
spica to zuuzika.> 

3ne mio, 'o saisicoo ho i'o macocoolo mo yu'eteuyunu to emoo to taisaisi 
ci kaiyafa, 

4toehungu toʉsvʉsvʉtʉ te auc'oc'ova tʉtpʉta 'o iesu ho opcoza. 

5at'inghi ihe yainca: <o'ateto hioa ho ten'a seolʉa no meemeesi na eni. ci tes'a 
ec'ʉ no yutasufku tamo botngonʉ ci cou.> 

yone potaniya ho noa tohʉsi 
(maluko 14:3-9; yohane 12:1-8) 

6'o iesu mo yone potaniya to emoo tomo tma'congo no to'ho'ho ci saimong; 

7panto cihi ci mamespingi mo mahafo tomo conci pania, isi songcʉngci to 
sopepea ci konamusngau. nemo seolʉa no bonʉ 'o iesu, isi hoyuha to fnguu to 
iesu 'o konamusngau. 

8ihe aiti to tesi 'e hi'hioa eni, mo na'no 'oha kaebʉ, yainca: <mainci yaica ci hia 
a'hi'hisa? 

9'e konamusngau eni hoci phieni o'ates'a kakutia na tesi huphina ho titha 
to'usnu nomo thi'cia ci cou!> 

10isicu cohivi to iesu, cu mi'usni 'o tesi ho yainca: <mainci 'ahʉya poa 
ma'ngongoveo 'e mamespingi eni? maisi teyaineni tamo yonghu ci hioa na a'o. 

11maica la asngʉcʉ yaa no'upu muu ci mo thi'cia ci cou, at'inghi o'a te'o meelʉ 
asngʉcʉ no'upu muu. 

12ho isi hoyuha ta feango'u 'e konamusngau ma isi ae'ayocneni ho tena soʉlʉlʉa 
to heuf'a a'o. 

13te'o a'ʉmta eʉsvʉta muu, acʉcʉhʉ ta mauhpʉhpʉngʉ, 'upena hoci psoecʉ'ha 
nenu 'e fukuin eni, tehela 'oehamva 'e isi hi'hioa ho taaecingia.> 

phieni to yuta 'o iesu 
(maluko 14:10-11; luka 22:3-6) 

14to 'ayumona to maskʉ ueso ci tesi to iesu, panto cihi ci coukaleo ci yuta; mo 
uhto saisicoo, 

15yainca: <hoci'u faeni muu 'o iesu, cuma natemu faeni a'o?> ihe fii tomo 
mtuehu ci peisu no nging 'o yuta. 

16ahoi ne mio, mo mooteo note 'oc'ocic'o ci hie 'o yuta tasi phieni 'o iesu. 

toehungneni oyofonʉ no meem'esa'o 'o tesi 
(maluko 14:12-21; luka 22:7-14, 21-23; yohane 13:21-30) 

17meekayo no meetoasmoof'o, uhto iesu 'o tesi ho tuocosi: <teko poa yonenu 
a'mi ho ae'ayocʉ note oyofona no meem'esa'o?> 

18yut'inga to iesu: <temu yʉmeʉmʉ ta hosa ho uhto ic'o, mi'usni ho yainca: 
<<yainca to sensei. tec'u mon'i esmi 'e hiesi; te'o noteuyuneni 'e tesi'u ho yonta 
emoosu ho noyʉci 'e meem'esa'o.>> > 

19micu maito hia eutotavei to iesu 'o tesi ho ae'ayocʉ tote oyofona no 
meem'esa'o. 

20cu yofna, isi suteuyuneni to iesu 'o maskʉ ueso ci sitoo. 

21nemo seolʉa no bonʉ, yainca to iesu: <te'o eʉsvʉta muu, ta taicomu mo cihi 
ci cou tenasi phieni a'o.> 

22mo acʉhʉ na'no ma'kuv'o 'o tesi, macicihi tuocosʉ to iesu: <nooe'oca, zou 
a'o?> 

23yut'inga to iesu: <i'o temza yu'siepoepohʉ ta oothua ho mahsieyu to pang 
'aeno ic'o tenasi phieni a'o. 

24aʉlʉ mais'a 'o isi engha to seiso, te tiou no akuzkuzoa 'o okocou, at'inghi i'ote 
himhohioa ho phieni 'o okocou tesi meamzi! 'e cou eni nte ʉmnʉhe hoci moso 
o'te 'ahʉyʉ yayo!> 

25i'ote himhohioa ho phieni 'o iesu ci yuta mo maezo tuocosʉ: <sensei, zou 
a'o?> isi yainca to iesu: <ikocu iachia eh'ʉta.> 

oyofonʉ to nooe'oca 
(maluko 14:22-26; luka 22:15-20; kolinto 1 11:23-25) 

26nemo seolʉa no bonʉ, isi eepza to iesu 'o pang, auyu to'aveoveoyʉ 'inoli, isicu 
tipcia, aangaeza to tesi, yainca: <temu mayo ho ana; zou feango'u eni.> 

27acnguhu, isi eepza 'o sooetohvʉ, ataveisi no mi'usnu to hamo ho 
to'aveoveoyʉ, cu faeni to tesi, yainca: <temu acʉhʉ mimo; 

28zou hmuyu'u eni, zou hmuyu no to'honga hote yupa esvʉtʉ 'e cou ho hamo, 
mo nomio no peteongasa na kuisi ta botngonʉ ci cou ho mohtoesuyu. 

29te'o eʉsvʉta muu, 'anate'o ahta i'vaha ima 'e emi eni, ac'ʉhʉ no hiesi ho tato 
noteuyunu to hpʉhpʉngʉ to amo'u ho mimo nomo faeva ci emi.> 

30mo toehungu pasunaeno tomo conci pasunaenva, cu yuyafo ho 
uhto hcuyu'olivu. 

eyoca to iesu 'o petelo tasi meoo'te honga 
(maluko 14:27-31; luka 22:31-34; yohane 13:36-38) 

31ataveisi, isi mi'usni to iesu 'o tesi ho yainca: <ta yofna maitan'e, temu acʉhʉ 
nomio a'o ho mongoi; maica ho isi yainca to seiso: <<tasi 'a'usni to hamo 'o 
le'aʉt'ʉcʉ moatʉ'nʉ, cu apeaski 'o moatʉ'nʉ.>> 

32at'inghi ataveisi ho ta'ucu smoevovei, tena'u muyohe muu ho 
uhne ngalilaya.> 

33mi'usni to petelo 'o iesu ho yaica: <'upena hoci mongoi suu 'e mocmo ci cou, 
o'ate'os'a ahtu mongoi suu!> 

34mi'usni to iesu 'o petelo ho yainca: <te'o eʉsvʉta suu, ta feʉngna maitan'e, 
auyusi no muni 'o teo'ua, tako i'toteuha meoo'te honga a'o.> 

35yut'ingi 'o petelo: <'upena hoci'u tu'upu suu, o'ate'os'a ahta aha'va o'te honga 
suu!> ‘o mocmo ci tesi mo maezo acʉhʉ maica 'o e'ehe. 

yone kosimani ho 'inoli 
(maluko 14:32-42; luka 22:39-46) 

36'o iesu ho i'o tesi mo uhto mo conci hpʉhpʉngʉ, zou kosimani 'o ongkosi; isi 
mi'usni to iesu 'o tesi ho yainca: <temu yusuhngu tan'e, te'o uhta'e ho 'inoli.> 

37isicu engocha 'o petelo ho i'o mo yoso ci oko to sipitai ho nʉtheni. micu ahoi 
ma'tipvongʉ ho nac'o 'o iesu, 

38isi mi'usni ho yainca: <mo na'no nac'o co 'tohʉngʉ'u, mais'a te'ocu mcoi. temu 
yontan'e, maezo a'o ho aʉtʉs'ʉ!> 

39mo ake'i emosuhcu 'o iesu, m'ocnguyu ta ceoa, 'inoli ho mainca: <amo'u. honci 
peelʉi, teko'so o'te 'ahʉya poa imneni a'o 'emo mayʉmʉ ci sooetohvʉ! at'inghi, 
teav'a poa maino koyu'u, 'ateeno maino 'tohʉngʉsu.> 

40mo yuovei to ihe yoni tomo tuyu ci tesi, aiti homo m'oosu'u, cu mi'usni 
'o petelo ho yainca: <o'antemu meelʉ i'upu a'o ho mako cono huomza hie ho 
aʉtʉs'ʉ? 

41la aʉtʉs'ʉ 'inoli, te o'te su'ayumonʉ no ma'pepecvai. la e'vono ma'kaebʉ na 
'tohʉngʉmu, at'inghi la yoz'u si feangomu.> 

42mo i'vaho emose'u 'o iesu ho 'inoli mainca: <amo, hoci o'ateno mongoi a'o 'e 
mo mayʉmʉ, 'ahʉya poa imneni a'o, 'atekoeno aepʉnga na 'tohʉngʉsu!> 

43mio i'vaho yuovei to ihe yoni to tesi, aiti ho mioc'o i'vaho m'oosu'u; 'o mcoohe 
o'anamo mako teov'ohʉ. 

44mio i'vaho mongoi to tesi 'o iesu, cu i'toteuhu 'inoli, 'o isi e'e mioc'o totiski to 
isi aueva engha. 

45ataveisi mo i'vaho yuovei to ihe yoni to tesi, yainca: <mimuc'on'a oengʉtʉ, 
mimuc'on'a amiocni? aiti, micu esmi 'e hiesi no phieni ta mo yaa kuisi ci cou 'e 
okocou. 

46yʉc'ʉ, tetocu e'ohʉ! aiti, micu esmi simo himhohioa ho phieni a'o!> 

noa tʉtpʉta 'o iesu 
(maluko 14:43-50; luka 22:47-53; yohane 18:3-12) 

47ne mon'a seolʉa no aomotʉ'ʉ 'o iesu, mo esmi 'o yuta ci cihi to maskʉ ueso ci 
tesi. botngonʉ ci cou mo mahafo to poyave tapuyungu ho to'ofeihni; 'emo maica 
ci cou ihec'o acʉha popeoskuna to saisicoo ho coolo. 

48i'omo himhohioa ho phieni 'o iesu. isi aueva teyaineni no tehe humzi, yainca: 
<siya na te'o kisuneni, 'aeno ic'o na temu tʉtpʉta.> 

49mo osni emo'usnu to iesu 'o yuta, yainca: <sensei, yokeoasu!> isicu kisuneni 
'o iesu. 

50yainca to iesu: <nanghia, 'e teko 'ucia hioa, aupcieva hioa!> i'omo fiho ci cou 
mo osni ohsuhcu, tʉtpʉta 'o iesu ho seo'eisi. 

51to 'ayumona tomo to'upu to iesu ci cou, panto cihi cimo epusku to poyave, 
teoca 'o cihi to soskuskunu to saisi, hic'oha 'o coni to koyusi. 

52isi mi'usni to iesu ho yainca: <siya si poyave! maica nala afu'u tiot'ou no 
poyave, te ahtuo'te mcoi no poyave. 

53o'a ikoeno cohivi te'o meelʉ mi'usnu to amo'u ho noa to'usni, a'vinano tesi 
peelʉi osnia teomi note maskʉueso no taucunu ci tensi? 

54hoci maica na nte'o hioa, 'o isi engha to seiso cite anana'o maica na a'a'ausna 
teeno ahtu esmi?> 

55acnguhu, isi mi'usni to iesu 'o botngonʉ ci cou ho yainca: <mimu smu'iei ho 
sotho ho temu tʉtpʉta a'o, imun'asi ta'upa no yaksai a'o? la'u huhucmasi 
yusuhngu to seiten ho mo'ma'cohio to cou, mainci o'a lamu tʉtpʉta. 

56at'inghi, 'emo maica acʉcʉhʉ ci hi'hioa ho mo esmi te mia 'o ohela engha to 
eyongensa ci e'e to seiso.> ne mio, mo acʉhʉ mongoi to iesu 'o tesi, hocu 
toekameosʉ. 

yonto ngikai ho tiou no yʉsvʉta 
(maluko 14:53-65; luka 22:54-55, 63-71; yohane 18:13-14, 19-24) 

57i'omo tʉtpʉtʉ to iesu ihe hafa 'o iesu ho uhto emoo to taisaisi kaiyafa. to ic'o, 
mo seolʉa no yu'eteuyunu 'o lema'cohio seiso ho i'o macocoolo. 

58mo pemcovhi 'o petelo ho to'ofeihni to iesu, ne micu sʉc'ʉhʉ to coca to 
taisaisi. mo yʉmeʉmʉ to coca 'o petelo. notvohʉ to kengsacu, tesi aiti tena 
mainenu na tasi ataveia a'a'ausna ta hi'hioa tan'e. 

59'o saisicoo ho acʉcʉhʉ 'o ngikai ihe ta'totoothoma ho i'imneni no meknuyu ci 
e'omamzi tehe ehpʉngneni 'o iesu, te poa meolʉ no tesi koa mcoi, 

60e'vono botngonʉ 'omo emeknuyu ho ehpʉnga 'o iesu, at'inghi o'amo ahtu elʉ 
note a'ʉmta e'omamzi. atavei uso 'omo yoso ci cou ho yainca: 

61<'e cou eni ohtala yainca: <<'ate'o peelʉi eon'ozi 'o seiten to hamo, tec'o 
miteuhi te'ocu p'eyoveiya.>> > 

62mo yʉc'ʉ 'o taisaisi, tuocosi 'o iesu: <'e ihe ehpʉngneni ta cou, uk'a ci tekoeno 
ehcʉvha?> 

63o'amo ake'i ya'ei 'o iesu. isi i'vaha yainca to taisaisi 'o iesu: <te'o boemi to 
ongko to no'auesiesi ci hamo ho pashʉi suu ho eʉsvʉta a'mi, zou a'ʉmtʉ kilisto, 
oko to hamo na suu?> 

64yut'inga to iesu: <zou e'esu na eni. at'inghi te'o eʉsvʉta muu, ataveisi tan'e, 
tenamu aiti 'o okocou te yusuhngu to vhona to sotonʉa ci hamo, poʉt'ʉcʉ to 
cmʉcmʉ ta pepe ho ohpueho!> 

65ne isicu talʉi to taisaisi 'e e'e eni, cu eekieki 'o iachisi yʉsʉ, mainca: <ita 
aokoe'iya 'o hamo. 'anateto 'ahʉyʉ 'aoko biebimi note 'akasi ci cou. mimucu 
acʉhʉ tmalʉ ho mita aokoe'i to hamo; 

66tee mainenu na 'tohʉngʉmu?> ihe yut'inga: <nteta mcoi!> 

67ihe teʉpsi 'o sapci to iesu, tʉ'pʉ'pʉneni ho tutva. i'o mo tmo'papliki to pinosi 
ci cou 

68yainca: <kilisto, zou eyongensa na suu! aothoma eʉsvʉta, zou siya 'emo 
muutu suu?> 

me'o'o'te honga to petelo 'o iesu 
(maluko 14:66-72; luka 22:56-62; yohane 18:15-18, 25-27) 

69mo yonto coca to yafana ho yusuhngu 'o petelo; panto cihi ci soskuskunu no 
mamespingi to taisaisi mo emo'usnu, yainca: <ma maezo 'oahngʉ 
to coungalilaya ci iesu na suu.> 

70mo yonto tuhcu tomo botngonʉ 'o petelo ho peeco. isi yainca: <o'a os'o cohivi 
cuma co osko engha>, 

71atavei mo emoyafo, sʉc'ʉhʉ to phingi to coca. mio i'vaho cihi ci soskuskunu 
no mamespingi isi aiti, mi'usnu tomo yac'ʉ to ic'o ci cou ho yainca: <na taini 'a 
'oahngʉ to iesu ne nazalo.> 

72mio i'vaho peeco 'o petelo, mo esvʉtʉ ho mainca: <o'a os'os'a maka ake'a 
honga 'o cou ic'o!> 

73o'amo aomane, 'omo bichipi yac'ʉ ci cou, isi mi'usni 'o petelo ho yainca: <ma 
asansano 'oahngʉhe na suu; 'aisieno tamzi ta tmu'a'ausnasu.> 

74micu i'vaho aʉlʉ matkuzkuzo 'o petelo ho mainca: <o'a os'os'a honga 'o cou 
ic'o. hoci'u ake'i emeknuyu, tesi patvovei to hamo na a'o!> tuhcusi ne mio. cu 
muni 'o teo'ua. 

75isicueno talʉa to petelo 'o nia e'e to iesu: <auyusi no muni 'o teo'ua, tako 
i'toteuha peecveni a'o.> micu emoyafo 'o petelo ho mongsi. 

Matai 27 

e'usna to pilato 'o iesu 

(maluko 15:1; luka 23:1-2; yohane 18:28-32) 

1nemo taseona, 'o afu'u saisicoo ho i'o coolo to couyutaya mo toʉsvʉsvʉtʉ, te 
opcoza 'o iesu. 

2ihe seo'eisi 'o iesu, hafa ho e'usna to pilato ci sootoku to looma 

hia mcoi to yuta 
(sitoo 1:18-19) 

3isi aiti to moso himhohioa ho phieni 'o iesu ci yuta ho ihe topci to kuisi 'o iesu, 
cu ma'susuae, isi hafa 'omo mtuehu ci peisu no nging ho yooveineni to saisi ho 
coolo, 

4yainca: <mi'o peiskuisi, phieni si nsou ta mo uk'a kuisi ci cou!> ihe yut'inga: 
<ma iachisu hi'hioa eni, cuma na tesi natʉ'ca a'mi.> 

5isi to'ayumoneni to seiten to yuta 'o peisu, yuyafo ho invonvo tmiehi. 

6isi patmʉta to saisicoo 'o peisu, yainca: <zou huphina no hmuyu eni, te yuszozʉ 
no hoolicu hoci siya ta tvopeisua.> 

7ataveisi to hia toʉsvʉsvʉtʉ. ihe titha 'e peisu eni ho mhino to ceoa. teyaineni 
heuf'a tamo i'eafo ci cou. 

8ko'koeno, ac'ʉhʉ maitan'e lahe yainca 'o ceoa ic'o <ezoyʉ hmuyu>. 

9'e hi'hioa eni isi mia 'o nia e'e to eyongensa 'elimia: <ihe titha 'omo mtuehu ci 
peisu, 'ai'olaheeno anana'va esvʉta to cou'isolaelu ci huphina, mhino to ceoa to 
lephomeo ceoa; 

10na eni mo fiho to mashʉyʉ to nooe'oca.> 

yonto tuhcu to pilato ho tiou to yʉsvʉtʉ 
(maluko 15:2-5; luka 23:3-5; yohane 18:33-38) 

11mo yac'ʉ to tuhcu to sootoku 'o iesu, tuocosi to sootoku: <zou honte 
ta couyutaya suu?> yut'inga to iesu: <zou e'esu eni.> 

12'o ihe ehpʉngneni to saisicoo ho ito coolo, isi acʉha o'te yut'inga. 

13isicu mi'usni to pilato 'o iesu ho yainca: <o'a ikoeno talʉi 'emo man'i ci ihe 
ehpʉngneni?> 

14o'a moc'o h'unano matnʉskʉ yut'ingi 'o iesu; isi na'na yamceni to pilato. 

yʉsvʉta no mcoi 
(maluko 15:6-15; luka 23:13-25; yohane 18:39-19:16) 

15cono hola meem'esa'o, maito la at'oca hioa 'o sootoku ho poesih'i to lahe 
p'enia cimo cihi ci isi poekotva. 

16ne mio, 'oc'ocic'o cihi cila epopayoa 'o ongkosi ci isi poekotva la yainca 
[iesu] palapa 'o ongkosi. 

17ko'koeno, nemo yu'eteuyunu 'o botngonʉ, isi tuocosi to pilato: <nenusi na 
temu poa poesih'eni a'o? 'e [iesu] palapa hoci o'te 'o isi yainca kilisto ci iesu?> 

18isi cohivi to pilato homo i'mi no smo'eubut'u ho ko'ko tʉtpʉta ho faeni 'o iesu. 

19ne mo seolʉa no yʉsvʉtʉ 'o pilato, mo popeosmuhnu to cou 'o vcongʉsi ho 
yainca: <'e hioa tamo uk'a kuisi ci cou, teav'as'a cumasa, maica mi'o yacei ne 
feʉngna, pʉhtʉ'ca ho meoino no 'atutumzo.> 

20ihe teouskuni to saisicoo ho ito coolo 'o botngonʉ, poa poesih'eni 
to pilato 'o palapa, ho opcoza 'o iesu. 

21at'inghi isi tuocosi to sootoku ho yainca: <tamo yoso ci cou, temu poa 
poesih'eni na siyasi?> ihe yut'inga: <palapa!> 

22isi tuocosi to pilato 'o botngonʉ: <ma te'oeno ti'vo'vona 'o isi yainca kilisto ci 
iesu?> mo acʉhʉ moozoyʉ: <te spica to zuuzika si iesu!> 

23tuocosi to pilato: <cuma na isi hioa cimo kuzo ci hi'hioa?> namamo asuhcu 
tmunoi moozoyʉ 'o botngonʉ: <te spica to zuuzika si iesu!> 

24isi aiti to pilato 'e a'a'ausna, cohivi 'anate ʉmnʉ hocin'a 'aoko ya'ei, te asonʉ 
apuyu mooyai 'afeo'fu'u, cu mayo to chumu ho yonto ihe mi'usni to botngonʉ 
ho yoemucu, yainca: <hote yuhmuyu 'e cou eni, o'ate'o tma'upu no kuisi, temu 
iachia ngoevi!> 

25mo tmunsohʉ 'o botngonʉ ho mainca: <na kuisi no poa yuhmuyu. temiaeno 
ngoevi a'upu no mʉntʉ'camia!> 

26isicu poesih'a to pilato 'o palapa, mashʉyʉ ho ti'usna 'o iesu, ataveiya faeni to 
cou ho spica to zuuzika. 

keematmohi to heetai 'o iesu 
(maluko 15:16-20; yohane 19:2-3) 

27'o heetai to pilato ihe hafa uhto sootokufu 'o iesu; acʉhʉ yu'eteuyunu to 
aukukuyungusi. 

28ihe yunga 'o yʉsʉ to iesu, poa mateoʉe to mo na'no fʉhngoya ci yʉsʉ no 
tacvoh'i, 

29teyaineni tomo cʉcʉmʉ ci ceopngu ho poa iceopnguneni, mayo to mehacni ci 
'ue ho siya to vhona to emucusi, atavei pop'up'ungu to tuhcusi ho keematmohi, 
yainca: <yokeoasu 'e honte ta couyutaya!> 

30ihen'a mi'usni ho teʉpsi 'o iesu, yaa 'o 'ue ho etokʉa 'o fnguusi. 

31ihecu aepʉnga keematmohi, yunga 'o yʉsʉ no tacvoh'i, i'vaha pateovoveineni 
'o iachisi yʉsʉ, ataveiya hafa emoyafo te spica to zuuzika. 

spica to zuuzika 'o iesu 
(maluko 15:21-32; luka 23:26-43; yohane 19:17-27) 

32ne micu emoyafo, lʉa 'o cihi ci coukulinai, zou saimong 'o ongkosi, ihe 'ahʉya 
poa ngoeveni 'o zuuzika to iesu. 

33cu esmi to conci hpʉhpʉngʉ, la yainca ngolungo, 'o e'ausnasi zou 
<cʉehʉana.> 

34ihe yaeni to isi atvohi to mayʉmʉ ci emi ho pemneni to iesu; cu peothoma to 
iesu, 'anamo mimho mimo. 

35ihecu spica to zuuzika 'o iesu, mion'a yupa yu'siseiti ho aangaeza 'o yʉsʉsi, 

36ataveisi micu yusuhngu to ic'o ho noʉt'ʉci 'o iesu. 

37to skoskopnasi ihe topci to tposʉ no kuisisi, yainca: <zou iesu eni. honte 
ta couyutaya.> 

38ihe a'upa spica to ic'o 'omo yoso ci yaksai, yonto vhonasi 'omo cihi, yonto 
veinasi 'omo cihi. 

39i'omo sucaefi to ic'o ci cou ihe aokoe'iya 'o iesu, eutivta 'o fnguuhe, 

40yainca: <na suu osko 'ucia eon'ozi 'o seiten, tec'o miteuhi tekocu p'eyoveiya! 
honci zou oko to hamo suu, ma to'usni si iachisu, i'mi ta zuuzika ho ohpueho!> 

41'o saisicoo, lema'cohio seiso, ho i'o coolo mo maezo cocvo to iesu, yainca: 

42<mita to'usnu to mocmo ci cou, at'inghi o'ateta maka peelʉi to'usni si iachi! 
o'as'aeno honte ta 'isolaelu. hocita i'mita zuuzika ho ohpueho homo maica, 
tetocu taa'uzva! 

43mita noe'ocʉ to hamo, invonvo mainca zou oko to hamo; teemaica, teton'a aiti 
'o hamo tesi nana usa ho to'usni!> 

44ac'ʉhʉ to isi a'upa spica cimo pak'i 'omo maezo aokoe'i to iesu. 

mcoi 'o iesu 
(maluko 15:33-41; luka 23:44-49; yohane 19:28-30) 

45nemo cohzona, mo mʉfeʉ'sʉ ta ceoa 'o voecʉvcʉ, mo asonʉ tuyu no huomza 
hie 'o hiasi noana'o. 

46ac'ʉhʉ ne micu ma'hituyu no ataveisi no cohzona, mo tmunoi moozoyʉ 'o 
iesu: <'ili! 'ili! lamasapakotani?> 'o e'ausnasi zou: <hamo'u, hamo'u, mainci 
osko ciha a'o?> 

47'omo bichipi ci cou, pantomo tmalʉ, yainca: <isi eyoho'a 'o 'iliya!> 

48to taicohe panto cihi ci cou isi osnia smo'usna, mayo to kʉyʉpa ho tfʉi tomo 
masʉecʉ ci emi, isicu seopica to 'ue, tesi poa imneni to iesu. 

49ihe yainca to mocmo: <toteana'a, aiti 'o 'iliya tesinana usa ho to'usni!> 

50mo i'vaho i'nʉskʉ tmunoi moozoyʉ 'o iesu, cu entʉhʉ to nsou. 

51tuhcusi tan'e, 'o isi ngov'eni to seiten ci toohesa, mo ahoi to pepesi ho 
meiatiski meipaevai. mo meoino motoevi 'e ceoa, psoefo'eʉ 'o yakivayʉ, 

52yaeza tapopayoa 'o heuf'a, botngonʉ ci mohcu mcoi ci sinto mo acʉhʉ 
smoevovei. 

53cu mongoi to heuf'a, ataveisi ne mohcu smoevovei 'o iesu mo yʉmeʉmʉ to 
cofkoyahosa; to ic'o mo botngonʉ ci cou 'o moso baito. 

54'omo noʉt'ʉcʉ to iesu ci ngungkang ho i'o heetai, aiti homo motoevi ho i'omo 
afu'u esmi ci hi'hioa, mo acʉhʉ na'no ngoheʉngeʉ, mainca: <ma zou'so a'ʉmtʉ 
oko to hamo na taini!> 

55to ic'o panto mon'a 'enepio ci maamespingi mo i'mocvihi ho aiti, 'e 
maamespingi eni mo i'mi ne ngalilaya cila to'ofeihni to iesu ho aʉt'ʉt'ʉcʉ. 

56to 'ayumonahe mo no'upu 'o maliya no motala. maliya ci inohe to yakovu, 
ho yosefu, ho i'o ino to yoso ci oko to sipitai. 

soʉlʉlʉa to heuf'a 'o iesu 
(maluko 15:42-47; luka 23:50-56; yohane 19:38-42) 

57ne micu yofna, panto cihi cimo yuyupasʉ ci yane 'alimatai; zou yosefu 'o 
ongkosi, zou maezo tesi to iesu. 

58mo baito to pilato, p'enia 'o feango to iesu; isicu cucufni to pilato ho poa yaeni 
'o feangosi. 

59isicu tiova to yosefu 'o feango to iesu, boemi tomo cofkoya ci yʉteʉ ho cfua, 

60soʉlʉlʉa to iachisi heuf'a; 'e heuf'a eni. isic'on'a mihna aepʉnga t'ofeongvi ci 
yakivayʉ, isin'a pehtu'usni to meoino fatu, tomʉti 'o phingi to heuf'a. ataveisi 
micu mongoi. 

61'o maliya to motala ho i'o mon'a cihi ci maliya mo mi'usnu to heuf'a ho 
yusuhngu, noʉt'ʉcʉ to ic'o. 

lepocengi heuf'a 

62micu hucma, zou sotaveisi no ae'ayocʉ, mo nʉthʉ 'o saisicoo ho i'o coufalisai 
ho uhto pilato, yainca: 

63<taicini, imza talʉa 'o lolekoknuyu ic'o ne moson'a yaansoua ohsila yainca: 
<<ta'u smoevovei no miteuhi.>> 

64ko'koeno, teko'so eutotaveiya ho noʉyʉci 'o heuf'a, ac'ʉhʉ ho tac'u miteuhi, 
tahe o'te peelʉi peo'eoza to tesisi, ataveiya eʉsvʉta no mocmo ho yainca 
<<micu i'mi to mcoi ho smoevovei.>> 'emo maica ci meknuyu, te kuzohe ne 
auyusi!> 

65isi mi'usni to pilato ho yainca: <'atemueno mahafo note pocengi, pnanfi na 
temu peelʉi ho bumemeala noʉt'ʉci 'o heuf'a!> 

66micu e'ohʉ, to skoskopna to fatu ihe topci to tposʉ no thomʉta, tomʉti 'o 
phingi to heuf'a, smuhnu to lepocengi ho noʉt'ʉci. 

Matai 28 

smoevovei 'o iesu 
(maluko 16:1-10; luka 24:1-12; yohane 20:1-10) 

1sucaefi 'o 'ansokunici, moseo'ohngʉ to maikayo, 'o maliya to motala ho 
i'omon'a cihi ci maliya mo yuyuso uhto heuf'a ho aiti. 

2aemo'au tmanoi motoevi, mo i'mine pepe 'o tensi to nooe'oca ho ohpueho, 
pehtuezuha 'o fatu, yusuhngu to skoskopnasi. 

3mo mais'a moi'hocʉ 'o mi'ausnasi, 'o yʉsʉsi totiski to tofsi'i ci yuho. 

4'o lenoʉt'ʉcʉ mo smoecucunu smo'ʉe'ʉyʉ to hiahe yamci, mais'a 'o lac'u mcoi 
ci cou. 

5'o tensi ihe mi'usni 'o maamespingi ho yainca: <'ote ngoheʉngeʉ, os'o cohivi 
imu i'ima 'o oho spica to zuuzika ci iesu. 

6'anamos'a yontan'e, maito nia e'esi, micu smoevovei. 'atemueno uhtan'e, aiti 'e 
oho soʉlʉlʉi. 

7temu aupcio e'ohʉ ho eʉsvʉta to tesisi: <<'amicu smoevovei 'o iesu, te muyohe 
muu ho uhne ngalilaya; yone'e, temu aiti ne'e 'o iesu.>> temu atatalʉa 'e os'o 
eʉsvʉta muu ci e'e.> 

8micu 'aumeumeusu mongoi to heuf'a 'o maamespingi, mo yamci ho na'no 
kaebʉ, toemaine'e ho eʉsvʉta to tesisi. 

9aemo'au, espayo to ceonʉ 'o iesu, mi'usni 'o maamespingi ho yainca: 
<temu'sola soanono!> mo ohcum'u 'o maamespingi, sʉ'fʉni 'o t'angosi ho 
m'ohkuyu to iesu. 

10isi mi'usni to iesu ho yainca: <'ote ngoheʉngeʉ, usa 'o nat'ohaesa'u, poa 
uhne ngalilaya; tehe aiti ne'e a'o.> 

hia evaho tomo noʉt'ʉcʉ 

11ne mon'a seolʉano toumeumeusu ne ceonʉ 'o maamespingi, 'o moso 
noʉt'ʉcʉ to heuf'a ci heetai mo yuovei to hosa, eʉsvʉta to saisicoo 'o ihe aiti ci 
a'a'ausna. 

12ataveisi no toʉsvʉsvʉtʉ 'o saisicoo ho i'o coolo, mayo tomo man'i ci peisu ho 
faeni to heetai, 

13mi'usni ho yainca: <temu yainca, i'o tesi to iesu mo esmi ne mo taico feʉngna, 
ihe ieni ne mimu oengʉtʉ ho peo'eoza 'o feango to iesu. 

14hocisi cohivi to sootoku na eni, 'atemzaeno biyafo ho etoto'usni muu, hosoo 
muu ho uk'a a'a'ausna.> 

15ihecu tiova to heetai 'o peisu, maito hiahe eutotavi ho hioa. 'e buusumsu eni 
ac'ʉhʉ maitan'e ihen'a asngʉcva psoecingcingha ta couyutaya. 

toveineni to tesi 'o tehe hioa 
(maluko 16:14-18; luka 24:36-49; yohane 20:19-23; sitoo 1:6-8) 

16sʉc'ʉhʉ ne ngalilaya 'omo maskʉ ucni ci tesi, uhto ohsi eutotaveineni to iesu 
ci hcuyu. 

17ne ihecu aiti 'o iesu, cu acʉhʉ mi'usnu ho m'ohkuyu; at'inghi panto moc'on'a 
tmaakoknuyu 'o 'tohʉngʉhe. 

18mo emocmu'u to tesi 'o iesu. mi'usni ho yainca: <na afu'u tonʉ ta pepe ho ita 
yatatiskova isicu acʉha pafeni a'o to hamo. 

19ko'koeno, temu e'ohʉ, poa meelʉ acʉhʉ tesi'u 'e yatatiskova ta 
mauhpʉhpʉngʉ, boemi to ongko to amo, oko, seilei ho toononvi, 

20a'vinano po'pa'cohivi ho poa meot'ʉcʉ ta os'o afu'a faeni ci mashʉyʉ. 
talʉa'sio! te'o asngʉcva no'upi muu, ac'ʉhʉ no hiesi no puesona ta 
hpʉhpʉngʉ.> 

Maluko 

Maluko 1 

epeaski to e'e 'o letoonono yohane 
(matai 3:1-12; luka 3:1-18; yohane 1:19-28) 

1'o oko to hamo, fukuin to iesu kilisto mo maica na ahoisi. 

2to tposʉ to eyongensa 'izaya mo maica 'o hiasi tmopsʉ: yainca to hamo: aiti, 
te'o popeoskuna 'o soskuskunu'u; te papoevʉ suu, ptuceoneni suu. 

3ne maepuepuhu panto mo moozoyʉ ci cou: ayocneni no tesi ceonʉ 'o nooe'oca, 
ptusngʉcvi 'o tesi mia ci ceonʉ! 

4micu maito e'e, mo yuyafo to maepuepuhu 'o yohane, toonono to cou, a'vinano 
psoyaski: <temu ma'vovei, tiou ta toonono, tesieno peteongasa to hamo na 
kuisimu.> 

5'o botngonʉ ci cou mo i'mi to mauhpʉhpʉngʉ ta yutaya ho ine 'elusalemu ho 
uhto tuhcu to yohane. ihe esansana na kuisihe; cu yonto c'oeha ne yolutan ho 
tiou to toonono to yohane. 

6'o yohane mo sʉ'eʉsʉ to m'um'u no lakuta ci yʉsʉ, smoeputu tomo feo'u ci 
snoeputa 'o cpʉh'osi; 'o lasi ana zou liu ho sʉhsi. 

7isi epeaska: <i'o tena ataveihe cmʉ'ho a'o cimo cihi mo na'nohe taicini a'o, 
'upena hoci'u pop'up'ungu ho yungneni no sapiei o'ate h'unano 'aseolʉ. 

8mi'o boemi ta chumu ho toononvi muu, ma tenasi titheni no seilei ho toononvi 
muu.> 

noa toonono ho noa hʉsvʉta 'o iesu 
(matai 3:13-17; luka 3:21-22) 

9o'a mo noana'o, mo i'mi to nazalo ne ngalilaya 'o iesu ho cmʉ'ho, cu yonto 
c'oeha ne yolutan 'o yohane ho toononvi 'o iesu. 

10ne micu tmo'poyapo to chumu 'o iesu aiti mo maavo 'e engʉca. mo mais'a 
hofoyu 'o seilei ho tma'pueho to feangosi. 

11panto mo i'mi ne pepe ci fihngau, yainca: <zou ngohia ci oko'u suu, la'u 
ʉm'ʉmnʉa suu.> 

12isi osnia popeocucufna to seilei 'o iesu ho uhto maepuepuhu. 

13mo mimsʉptʉhi to ic'o, noa hʉsvʉta to satan; mo noteuyunu 'o yuansou, 
at'inghi panto tensi cimo aʉt'ʉt'ʉcʉ. 

eyoho'a to iesu 'omo sʉptʉ ci leeyayoskʉ 
(matai 4:12-22; luka 4:14-15; 5:1-11) 

14ataveisi ne ohecu poekotva to poo'usna 'o yohane, mo uhne ngalilaya 'o iesu, 
psoyaska 'o fukuin to hamo. 

15isi yainca: <cu mic'ʉhi 'e hie, tec'u mon'i esmi 'o hpʉhpʉngʉ to hamo! temu 
ma'vovei, tmaa'uzo ta fukuin.> 

16mo smai'ofeihni to aaskiti to etʉpʉ ne ngalilaya 'o iesu, aiti 'omo yoso ci 
leeyayoskʉ - saimong ho i'o ohaesasi ci 'antole - mo yonto etʉpʉ ho tokeʉpʉ. 

17isi mi'usni to iesu ho yainca: <uhtan'e. to'ofeihni a'o. te'o poa tolʉ no cou ci 
leeyayoskʉ na muu.> 

18ihecu osnia teongasi 'o keʉpʉ no yoskʉ, cu to'ofeihni to iesu. 

19o'amo smaimcovhi, isi teolʉi to iesu 'o oko to sipitai ci yakovu ho i'o ohaesasi 
ci yohane; mo yonto 'apangʉ ho tmasuce to keʉpʉ no yoskʉ. 

20ne isi eyoho'a to iesu, cu yʉnʉ'vi to 'apangʉ 'o amohe ho i'o mo to'usnu ci 
soskuskunu, cu to'ofeihni to iesu. 

cihi ci isi ti'eopi to h'aokuv'o ci cou 
(luka 4:31-37) 

21mo esmi to hosa ne kapenong; ne micu 'ansokunici, mo yʉmeʉmʉ to kaitoo 
'o iesu ho mo'ma'cohio to cou. 

22'omo tmalʉ to hiasi mo'ma'cohio mo acʉhʉ na'no yamci, maica 'o hiasi 
mo'ma'cohio mo a'sʉftonʉ yaa tonʉa, o'a mo totiski to lema'cohio seiso. 

23ne mio, panto cihi ci isi ti'eopi no h'aokuv'o ci cou mo esmi to kaitoo, moozoyʉ 
ho mainca: 

24<iesu ne nazalo, mainci 'afeo'fu'a a'mi? tekon'asi cmʉ'ho ho aapayo'a a'mi? 
os'o cohivi zou siya suu; miko i'mi to hamo ci socofkoya!> 

25isi pashʉi to iesu 'o h'aokuv'o: <'ote ptaʉngʉ, aupcio i'mi ta feango ta cou 
tan'e ho yuyafo!> 

26isi kuici poa psoekeukeucu to h'aokuv'o 'o ic'o, tmunsohʉ tmuezonʉ, ataveisi 
micu mongoi to feango to ic'o. 

27mo acʉhʉ kuici yamci 'o botngonʉ, yupa euc'oc'ou: <mamos'a mainenu ci 
hi'hioa eni? a'ʉmtʉ o'a mocu ohola ahta totalʉi ci ceoceona! mita yaa tonʉ no 
eo'o'ofeihna si h'aokuv'o, 'o h'aokuv'o mo maezo peteozu taini!> 

28'o ongko to iesu micueno monmon'i psoengabo to mia'usnu to ngalilaya. 

poa yov'o to iesu 'o botngonʉ cimo tma'congo 
(matai 8:14-17; luka 4:38-41) 

29ne micu mongoi to kaitoo, mo uhto emoo to saimong ho 'antole; 'o yohane ho 
i'o yakovu mo maezo fiho. 

30'o ba'i to saimong mo seolʉa no na'no cuveu ho oevoi to hopo; ne micu esmi 
'o iesu, ihecu'so eʉsvʉta to iesu na a'a'ausna to tma'congosi. 

31isi usa to iesu ho aiti, tiemuca ho ec'ʉvi. micu tosvo 'o cuveusi, cu yʉc'ʉ ho 
aʉt'ʉt'ʉca 'omo cmʉcmʉ'ho. 

32cu yofna, ne micu meove 'o hie, 'enepio ci cou ihe hafa 'omo yaa mav'ov'o ci 
tma'congo ho i'o isi ti'eopi no hicu ci cou ho uhto tuhcu to iesu; 

33'o cou to cono hosa mo maezo esmi, yu'eteuyunu to tuhcu to phingi. 

34isi poa yov'o to iesu 'omo mav'ov'o ci tma'congo to cou, yaeza peobanga 'omo 
'enepio ci hicu. isi potani hoci ya'ei 'o hicu, maica ihe'so cohivi zou siya 'o iesu. 

yone ngalilaya ho psoyaski to e'e 
(luka 4:42-44) 

35taseonasi ne micu hucma, o'a mocu mo tiskova, micu yʉc'ʉ 'o iesu, mongoi to 
emoo, uhto mo no'caciku ci hpʉhpʉngʉ, yonto ic'o ho 'inoli. 

36mo yuyafo 'o saimong ho i'o 'oahngʉsi ho i'ima 'o iesu; 

37cu elʉa, ihe yainca: <ma ihe o'te toehunga i'ima suu!> 

38yainca to iesu: <teton'a uhta mo cum'u ci you, te'o ahtao'te yaeza usa ho 
psoecʉ'hi ta e'e, maica 'aeno eni 'e te'o atuhca ho mi'o cmʉ'ho.> 

39isicu saingaboa to iesu 'o hpʉhpʉngʉ ta ngalilaya, yonto makakaitoo ho 
psoyaski to fukuin, a'vinano meobango to hicu. 

poa yov'o to iesu 'omo to'ho'ho ci cou 
(matai 8:1-4; luka 5:12-16) 

40panto cihi cimo tma'congo no to'ho'ho mo uhto tuhcu to iesu, pop'up'ungu ho 
mainca: <hociko'so maka mimha, 'ateko peelʉi poa cofkoya a'o.> 

41mo aot'ou 'o himcocoveoi ci 'tohʉngʉ to iesu, isi ho'usneni 'o emucusi ho 
peuasa, yainca: <'ate'o mimha, nahocu cofkoya!> 

42'o to'ho'ho to feangosi micu osni mongoi, micu cofkoya. 

43isi osnia poa e'ohʉ to iesu, a'vinano bumemeala eutotaveiya, 

44yainca: <teav'a eʉsvʉta no mocmo ci cou; yʉsngʉcʉ uhto saisi ho poa aitneni, 
takocu maito h'oesvʉta to moose ho sʉ'tʉ, mi'usnu to cou ho soomei ho mikocu 
cofkoya.> 

45at'inghi 'e cou eni ne micu yuyafo, isi psoengongaboa 'e hi'hioa eni, 'amakna 
o'anamo meelʉ apa'to yʉmeʉmʉ ta hosa 'o iesu, micuc'o moezʉ yonto mo 

no'caciku to yafana ta hosa; 'emo botngonʉ ci cou mioc'o i'vav'ov'o ta 
hpʉhpʉngʉ ho biebimi to iesu. 

Maluko 2 

poa yov'o to iesu 'omo meaupsu'hu ci cou 
(matai 9:1-8; luka 5:17-26) 

1mohcu mipzohi, i'vaho yuovei to kapenong 'o iesu; ihe psoyom'a homo yonto 
emoo. 

2botngonʉ ci cou mo yu'eteuyunu, yu'ec'ʉc'i to cou 'o aemana, ac'ʉhʉ to phingi 
uk'a ci mako pae'ohsa. nemo seolʉa no eʉsvʉsvʉtʉ 'o iesu, 

3panto mo sʉptʉ ci cou ihe ngoevi 'omo cihi cimo tma'congo no meaupsu'hu te 
baito to iesu. 

4maica homo angu botngonʉ 'o cou, o'a ihe peelʉi ngoe'uni to tuhcu to iesu. cu 
eh'ʉti 'o sofʉ to tuhcu to isi yoni to iesu, a'upa 'o sospoya tomo tma'congo ho 
pehtupeoha. 

5isi aiti to iesu 'o singkoohe tamo maica ci cou, cu mi'usni 'omo tma'congo no 
meaupsu'hu ho yainca: <oko, isicu peteongasa na kuisisu.> 

6piyo ci lema'cohio seiso mo yusuhngu to ic'o, yainca no 'tohʉngʉhe: 

7<maincis'a smeecʉ'ho efnaso co e'e taini! tapeoha 'o hamo, siya nate yaa tonʉ 
no peteongaso no kuisi?> 

8isi osnia hʉh'ʉti to iesu zou cuma na koyuhe, cu mi'usni ho yainca: <mainci 
mimu aac'o yaa maica ci koyu? 

9hoci mi'usni 'emo tma'congo ho yainca <<cu peteongasa na kuisisu>> hocieno 
yainca <<yʉc'ʉ, yaasi sospoyasu hocu e'ohʉ>> nenusi nate sonʉhe? 

10te'o mi'usnu muu ho soomei. 'e okocou mo yaa tonʉ no meteongaso no kuisi 
homo yonta ceoa.> isicu mi'usni 'omo meaupsu'hu ci cou ho yainca: 

11<te'o cucufni suu, yʉc'ʉ, hafa si hoposu hocu maine'e!> 

12micu yʉc'ʉ 'o ic'o, osnia yaa 'o sospoyasi, yonto ihe toehunga huceoevi hocu 
emoyafo. mo acʉhʉ na'no yamci, tohmomoengʉ to hamo ho mainca: <o'amocu 
momzala ahtu baito tamo maica ci hi'hioa!> 

eoho'a to iesu 'o levi 
(matai 9:9-13; luka 5:27-32) 

13mo ivaho uhto aaskiti to etʉpʉ ne ngalilaya 'o iesu, mo yu'eteuyunu to isi yoni 
'o botngonʉ ci cou, isicu po'pa'cohivi 'emo botngonʉ. 

14nemo ivaho emosuhcu 'o iesu, teolʉi 'omo cihi ci letmuhno, zou oko 
to 'alofui ci levi, mo yusuhngu to ca'hʉsi. isi mi'usni to iesu ho yainca: 
<to'ofeihni a'o!> micu yʉc'ʉ 'o levi, cu to'ofeihni to iesu. 

15ataveisi moso yonto emoo to levi 'o iesu ho bonʉ, 'enepio ci letmuhno ho i'o 
kuici cou mo to'ofeihni; to 'ayumonahe mo 'enepio 'omo mai'upu to iesu ho ito 
tesisi ho bonʉ. 

16mo piyo ci lema'cohio seiso ho i'o coufalisai ihe aiti 'o iesu homo toehungu 
bonʉ 'o kuici cou ho i'o letmuhno, cu tuocosi 'o tesisi: <mainci isi toehungneni 
bonʉ si letmuhno ho isi kuici cou?> 

17isi talʉi to iesu, cu yainca: <'omo yoayokeo ci cou o'ate poa baito to 
leaotothomʉ, 'ai'o lac'o tma'congo ci cou 'ola poa baito. na te'o atuhca hioa ho 
mi'o cmʉ'ho o'ate'o eyoho'a namo ʉmnʉ ci cou, 'ai'o moeno kuici cou 'o te'o 
eoho'a.> 

e'usnu no tanzi 
(matai 9:14-17; luka 5:33-39) 

18moso i'nʉskʉ, 'o tesi to letoonono yohane ho i'o coufalisai mo seolʉa no tanzi. 
pantomo uhto iesu ho tuocosi: <mo tanzi 'o tesi to falisai ho i'o tesi to yohane, 
mainci o'te tanzi si tesisu?> 

19yut'inga to iesu: <homon'a mai'upu tomo eabobonʉ 'o mon'a faeva mevcongʉ 
ci hahocngʉ, tees'aeno tanzi 'omo uso ho tooyokeo ci cou? hocin'a afu'u no'upu 
'o mon'a mefaeva ci hahocngʉ, o'ate ahtu tanzi. 

20at'inghi ho tenac'u mic'ʉhi 'o hie, tahe i'mi ta taicohe ho hafa 'o hahocngʉ, ho 
mio 'atac'ueno acʉhʉ tanzi. 

21<uk'a ci te mayo no mon'a faeva ci yʉteʉ ho tpihneni no micu noana'o ci yʉsʉ, 
hoci maica, 'omo faeva ci tpiha tesi eekieki 'o noana'o ci yʉsʉ, asuhca poa 
meimeoisi 'omo aekieki. 

22maezo uk'a cite mayo nomo faeva ci emi ho teapha no micu noana'o ci efucu 
no feo'u, hoci maica, tesi yuf'oi no faeva ci emi 'o noana'o ci efucu no feo'u, 'e 
emi ho efucu te aepohʉ kuzo. ko'koeno, te teapha no faeva ci efucu 'omo faeva 
ci emi!> 

e'usnu no 'ansokunici 
(matai 12:1-8; luka 6:1-5) 

23moso conci 'ansokunici, mo mito heoheome. mo to'ofeihni 'o tesisi; mo 
coeconʉ ho tu'suesuecu to piyo ci mcuu to heome. 

24cu'so mi'usni to coufalisai 'o iesu ho yaica: <aiti, ihe hioa ta tesisu si o'ante 
hioa homo 'ansokunici!> 

25yut'inga to iesu: <ne moso uk'a ana 'o tavite cuma na ohsi hi'hioa, o'a ohmu 
laeno ahta engha? 'o tavite ho i'o fafeifeihasi ne mohcu sieo, 

26cu yʉmeʉmʉ to seiten ho ana 'o lahe sʉ'teni to hamo ci pang, 'e hi'hioa eni 
moso seolʉa no taisaisi 'o yapiyata. hoci ieni to hoolicuto, i'oc'o saisi 'ote meelʉ 
bonʉ ta pang tan'e; at'inghi moso iachi bonʉ 'o tavite, isin'a p'o'upi 'o 
fafeifeihasi.> 

27isicu yainca to iesu: <'e 'ansokunici maisi p'eac'eni ta cou; 'e cou o'a mo nomio 
no 'ansokunici ho poa yayoa. 

28ko'koeno, 'e okocou 'aeno maezo nooe'oca ta 'ansokunici.> 

Maluko 3 

poa yov'o 'omo yu'oemi'mi 'o emucusi ci cou 
(matai 12:9-14; luka 6:6-11) 

1mo ivaho yʉmeʉmʉ to kaitoo 'o iesu; to ic'o panto cihi ci cou, mo yu'oemi'mi 
'omo coni to emucusi. 

2pantomo notfʉngʉ buhfafeoyʉ, aiti 'o iesu teenana aotothomʉ no tma'congo 
homo 'ansokunici, te ko'ko peelʉi ehpʉngneni 'o iesu. 

3isi mi'usni to iesu 'omo yu'oemi'mi 'o emucusi ci cou ho yainca: <yac'ʉ ta tuhcu 
tan'e>, 

4isicu tuocosi 'o botngonʉ: <e'usna no 'ansokunici, mio mainenu na hia esvʉtʉ 
to hoolicuto? peis'ʉ'ʉmnʉ hocieno peiskuzkuzo? to'usnu no nsou hocieno 
akuzkuzo no nsou?> mo acʉhʉ o'te ya'ei. 

5mo teosʉsʉ'no 'o iesu ho miukukuyungu, 'o 'tohʉngʉsi mo nomio tamo maica 
ci cou ho nac'o, maica mo tmukʉhtosʉ 'o 'tohʉngʉhe. isicu mi'usni 'omo 
tma'congo ci cou ho yainca: <hoʉsʉzneni si emucu!> ne isicu hoʉsʉzneni, micu 
yuovei ʉmnʉ 'o emucusi. 

6ne micu yuyafo to kaitoo 'omo piyo ci coufalisai cu osni yu'tasvʉtʉ 
'o helotetoo, toʉsvʉsvʉtʉ te yainenu nate hia mi'usni 'o iesu ho opcoza. 

noaskiti to etʉpʉ ci botngonʉ 

7mo mongoi to ic'o 'o iesu ho i'o tesisi ho uhto aaskiti to etʉpʉ ne ngalilaya, 
botngonʉ ci cou 'omo to'ofeihni. 'emo botngonʉ ci cou mo i'mi 
ne ngalilaya, yutaya, 

8'elusalemu, 'itomai, apihana ne yolutan ho ine tailo ho i'omo cum'u 
ne saitong ci mahohosa ho esmi. homo biebimi to iesu 'emo botngonʉ ci cou. 
mo maica ho ihe tac'ʉhi na ohsi hioa ci acʉcʉhʉ ci hi'hioa to iesu. 

9cu angu botngonʉ 'o cou, isi cucufni to iesu 'o tesi ho ayocneni note conci 
okono 'apangʉ, ci tehes'a skotva'oya tamo botngonʉ ci cou. 

10maica ho isi'so poa yov'o 'omo botngonʉ cimo tma'congo, mo acʉhʉ 
yu'e'usnu 'omo afu'u tma'congo ci cou, te meuaso to iesu. 

11ne ihe aiti to isi ti'eopi no h'aokuv'o ci cou, cu m'ocnguyu to tuhcu to iesu, 
moozoyʉ ho mainca: <zou oko to hamo suu!> 

12isi eyʉyʉci to iesu ho eutotaveiya o'te poa eʉsvʉtneni zou siya 'e iachi. 

epei to maskʉ ueso ci sitoo 'o iesu 
(matai 10:1-4; luka 6:12-16) 

13mo bohsifou to conci hcuyu 'o iesu, isi eteuyuna to tuhcusi 'o tasi akoeva no 
titha ci cou. cu acʉhʉ cmʉ'ho, 

14mo maskʉ ueso ci cou 'o isi epeiya to iesu, poa sitoo 'o toh'ausnahe, isi mi'usni 
ho yainca: <ho os'o epeiya muu, temu asngʉcʉ no'upu a'o, yaeza popeoskuna 
muu poa yuyafo ho psoyaski ta e'e; 

15temu yaa tonʉ no meobango no hicu.> 

16'o isi epeiya to iesu ci mo maskʉ ueso ci cou zou: saimong (isi ivaha tos'ongki 
to iesu ho poa petelo), 

17oko to sipitai ci yakovu ho i'o ohaesasi ci yohane (isi ivaha tos'ongki to iesu 
ho poa panniki, 'o e'ausnasi zou <mais'a moi'hocʉ na yu'ausnasi ci cou>), 

18'antole, fuili, patolomai, matai, tomas, oko 
to 'alofui ci yakovu, taathai, saimong to nesintoo, 

19ho i'o moso atavei himhohioa ho phieni 'o iesu ci yuta ci coukaleo. 

iesu ho i'o pesipu 
(matai 12:22-32; luka 11:14-23; luka 12:10) 

20nemo maine'e to emoo 'o iesu; mio ivaho botngonʉ 'omo yu'ec'ʉc'ʉ ci cou, 
ac'ʉhʉ no o'te makon'a tiv'ov'ohʉ bonʉ 'o iesu ho i'o tesisi. 

21ihe cohivi to cono emoo to iesu 'emo maica ci a'a'ausna, yuyafo ho 'ucia potani 
'o iesu, maica panto mo mainca: <mitacu eʉngcʉ!> 

22piyo cimo i'mi ne 'elusalemu ci lema'cohio seiso ihe yainca: <ma isi ti'eopi no 
pesipu na taini! mita noe'ocʉ no honte no hicu ho meyobango no hicu!> 

23isi e'usna to tuhcusi to iesu 'emo maica ci cou, boemi to epo'usa ho yainca: 
<teeno peelʉi peobanga no satan na satan? 

24'emo cono hpʉhpʉngʉ hoci youbobai, o'ate ahtu biv'ohʉ 'e hpʉhpʉngʉ eni. 

25'emo cono emoo hoci youbobai, 'e emoo eni 'ate ahtuo'te auz'oz'o. 

26maicac'o ci hia baito, hoci iachi youbobai na hpʉhpʉngʉ no satan, o'anate 
biv'ohʉ, ahtu o'te aapapayo'ʉ na ataveisi. 

27<uk'a ci te meelʉ yʉmeʉmʉ no emoo no maotano, ho ti'eingi no yupasʉsi; tesi 
ahtao'te auevan'a seo'eisi 'e maotano niantesicu peelʉi tahteop'ʉca na 
macucuma ta emoosi. 

28<te'oeno a'ʉmta eʉsvʉta muu, inala afu'a hioa ci kuisi ta cou ho inala 
boevovoyo ci e'e teen'a peelʉi peteongasa; 

29at'inghi i'ola boevovoyo to seilei ci cou, 'auesiesi o'a te ahta peelʉi 
peteongasa. maica i'e isi meamzi zou 'auesiesi ci kuisi.>  

(30ho isi e'e to iesu eni mo maica panto mo mainca ci cou: <isi ti'eopi no 
h'aokuv'o 'e feangosi.>) 

ino to iesu ho nat'ohaesasi 
(matai 12:46-50; luka 8:19-21) 

31ne mio, mo cmʉ'ho 'o ino ho i'o nanat'ot'ohaesa to iesu; mo yac'ʉ to yafana 
ho psoemi to mocmo ho eʉsvʉta to iesu, yainca ihe 'ucia aiti 'o iesu. 

32botngonʉ 'omo suukukuyungu to isi yoni to iesu ci cou; ihe evaha ho yainca: 
<'oe, mo yac'ʉ ta yafana 'o inosu ho i'o nat'ohaesasu, te biebimi suu!> 

33yainca to iesu: <siya na ino'u? siya na nat'ohaesa'u?> 

34isi mikuyungvi 'emo noukukuyungu ci cou, yainca: <temu aiti, 'emo maica ci 
cou 'aeno ino'u, nat'ohaesa'u! 

35namo afu'u mee'ofeihni no 'tohʉngʉ to amo'u pepe. 'acueno nat'ohaesa'u, ho 
ino'u.> 

Maluko 4 

epo'usa no miyapo 
(matai 13:1-9; luka 8:4-8) 

1mo ivaho yonto aaskiti to etʉpʉ ne ngalilaya 'o iesu ho mo'ma'cohio to cou. 
maica homo angu tva'oyʉ 'omo yu'eteuyunu to aukukuyungusi, micu moezʉ 
bohsifou tomo coni ci 'apangʉ, cu yusuhngu. mo yonto etʉpʉ 'o 'apangʉ, yac'ʉ 
to aaskiti 'o botngonʉ. 

2mo boemi to epo'usa 'o iesu ho po'pa'cohivi tomo man'i ci hi'hioa, nemo 
mo'ma'cohio isi mi'usni ho yainca: 

3<temu bumemeala talʉi! panto cihi cimo miyapo to tutu mo yuyafo ho yapneni 
'o tutu. 

4ne isi yapneni, piyo ci tutu mo suaskiti to ceonʉ, isi mei'usni to zomʉ ho ana. 

5piyo 'omo su'to mo 'oha ceoceoa ci yuyu'eo, maica ho o'amo mʉ'eona 'o ceoasi, 
mo na'no mon'i cmʉfeʉ, 

6ne micu hie. cu hikeololva 'o cʉfeʉsi. maica ho o'a mo bimsʉ'eonʉ 'o emisisi. 
micu oemi'mi. 

7panto mo sutaico to cʉcʉmʉ, ne micu cmʉfeʉ 'o cʉmʉ, isicu ta'poe'i 'o cʉfeʉ, 
'anamo meelʉ beahci. 

8panto tutu cimo su'to mo ʉmnʉ 'o ceoasi, mo yʉepʉngi, beahci ho yʉho'a, 
pantomo mtuehu 'o isi tov'oha, pantomo monmʉhʉ, pantomo se'conza.> 

9ivaha yainca to iesu: <namo yaa koyua, acʉhʉ'so tmalʉ!> 

na atuhcusi ta epo'usa 
(matai 13:10-17; luka 8:9-10) 

10ne mo noachi 'o iesu, i'o moso tmalʉ to hiasi eʉsvʉsvʉtʉ ci cou ho i'o tesi mo 
nʉthʉ baito to iesu, m'eya esansana na e'ausnasi tamo maica ci epo'usa. 

11yainca to iesu: <ina moumsʉ'eonʉ to hpʉhpʉngʉ to hamo isicu pafeni muu; 
i'ecu cou ta yafana, na tehe afu'a talʉi te acʉha ieni ta epo'usa. 

12aʉlʉ mais'a 'o e'e to seiso: <ihe aiti ho i'vaha aiti, o'a ihec'o honga, talʉi ho 
i'vaha talʉi, o'aihec'o ta'hongi; hoci mimho miezuhu miovei na 'tohʉngʉhe, 
tesicu peteongasa to hamo.> 

esansana 'o epo'usa no miyapo 
(matai 13:18-23; luka 8:11-15) 

13isi ivaha tuocosi to iesu: <o'a imueno ta'hongi 'e epo'usa eni. mate mainenu 
hocimu peelʉi ta'hongi 'o mocmo ci epo'usa? 

14'o isi yapneni to mo miyapo ci cou 'aeno 'o e'e to hamo. 

15piyo ci cou la mais'a 'omo suaskiti to ceonʉ ci tutu; holasicu talʉi 'e e'e, tena 
osni cmʉ'ho 'o satan, ti'einga 'o micu yonto 'tohʉngʉsi ci e'e. 

16panto mon'a h'unasi ci cou; la mais'a 'omo su'to yuyu'eo ci tutu; hola tmalʉ to 
e'e la osni smoekaebʉ ho tiova, 

17at'inghi o'a mo bimsʉ'eonʉ ta 'tohʉngʉhe 'e e'e, o'ala meelʉ bina'o, hoci 
nomio ta e'e ho elʉ no ngoveo hocieno pohtutumza, la osnia teongasi. 

18panto la mais'a isi yapneni to cʉcʉmʉ ci tutu; lahe talʉi 'e e'e, 

19at'inghi na ma'tipvongʉ no h'oyunsova, eepecvazi no mici yuyupasʉ, ho ina 
mav'ov'o ci ma'konvosʉ la acʉhʉ esmi, hocu timcoza na ntohsi nsou ta e'e. 
'anamo meelʉ beahci. 

20at'inghi, mo 'enepio ci cou la mais'a isi yapneni tomo bangnu 'o ceoasi ci tutu; 
lahe talʉi 'e e'e, tiova, a'vinano beahci, 'o isi tov'oha pantola mtuehu 'omo 
apuhngu, pantola monmʉhʉ 'omo apuhngu, pantola se'conza 'omo apuhngu.> 

sof'uf'a to pangka ci lampu 
(luka 8:16-18) 

21ivaha yainca to iesu: <siya nala sotiskou ho sof'uf'a no pangka hocieno f'uf'u 
no hopo? o'a tesis'aeno pasopaeva to totnguca lampu? 

22'ola afu'a efʉefʉnga ci hi'hioa la conino epeaska; 'ola feʉ'sa ci hi'hioa. la yaeza 
epopayoa. 

23namo yaa koyua, acʉhʉ'so tmalʉ!> 

24isi ivaha eʉsvʉta: <la busisiya no 'tohʉngʉ 'e imu afu'a talʉi! hocimu boemi 
nomo mainenu ci peosvʉta ho meosvʉtʉ, tesi yaeza titheni nomo totiski ci 
peosvʉta to hamo ho peosvʉtneni muu, a'vinano poahe man'i na tesi faeni muu. 

25i'omo afu'u pano, te fii tomo asuhcu man'i; i'omo afu'u uk'a, te tas'upa 'o 
nian'a ake'isi ho yaeza ti'einga.> 

epo'uso no yuepʉngi ci tutu 

26mo e'cʉ'cʉnʉ 'o iesu: <'o hpʉhpʉngʉ to hamo mo mais'a cihi ci cou isi 
yapneni ta ceoa 'o tutu. 

27oengʉtʉ ne mo feʉngna, yʉc'ʉ ne micu hie, 'o tutu micu cmʉfeʉ ho yusuhci, 
mo mainci maica, o'a isi cohivi. 

28'e ceoa lasi invonva poa yusuhci 'e cacʉfea, beahci, la auyu cʉfeʉ, tac'u omcu, 
ataveisi tena yʉho'a to mcuusi 'o tutu. 

29ho lac'u yʉepʉngi 'e heʉm'ʉ, tasicu osnia yomza to fu'fu ho efeuta, maica ho 
micu mic'ʉhi 'o hiesi no a'pʉ'pʉya.> 

epo'uso to chae enghova 
(matai 13:31-32; luka 13:18-19) 

30tuocosi to iesu: <teto yainca mo mais'a cuma na hpʉhpʉngʉ to hamo? teto 
boemi nomo mainenu ci epo'usa ho esansana? 

31'o hpʉhpʉngʉ to hamo mo maihoci 'o tutu to chae enghova, mo atva'esi okosi 
ta maututu ta hpʉhpʉngʉ. panto cou isi yaa ho emʉ'a ta ceoa, 

32mo aomane. micu yʉʉlʉlʉ. maamtanʉhe to mav'ov'o ci machachae; la 
yukahkʉmnʉ 'o ehtisi. la no'sohngu 'o zomʉ ho mooyai sku'u.> 

33la boemi tamo man'i ci mo totiski ci epo'usa 'o iesu ho mi'usnu ta mo 
botngonʉ ho eʉsvʉsvʉtʉ, maito tehe peelʉi ta'hongi ho po'pa'cohivi. 

34la conino boemi ta epo'usa ho eʉsvʉsvʉtʉ tamo botngonʉ; at'inghi ho la noisi 
'e tesisi, lasi mi'usni ho esansana 'e acʉcʉhʉ. 

eususeoma to iesu 'o poepe ho smahu 
(matai 8:23-27; luka 8:22-25) 

35yofnasi ne mio, isi mi'usni to iesu 'o tesi ho yainca: <teton'a ohpihi ta apihana 
ta etʉpʉ.> 

36cu mongoi to botngonʉ. micu yonto 'apangʉ 'o iesu ho mooteo, ne micu 
bohsifou to 'apangʉ 'o tesi ihecu hafa 'o iesu ho e'ohʉ; panto mocmo ci 'apangʉ 
ci mo nʉthʉ. 

37mo akameosʉ kuici poepe 'o etʉpʉ, smoftongʉ 'o smahu, sa'usni 'o okono 
'apangʉ, cu nia'te sangcʉngci to chumu 'o 'apangʉ. 

38ne mio mo yonto civci to 'apangʉ 'o iesu, yohcoyʉ to otueva ho oengʉtʉ. 
ihecu'so poecʉ'va, yainca: <sensei, temiacu mon'i mcoi, o'a tekoeno cumasa?> 

39mo yʉc'ʉ 'o iesu, pashʉi 'o poepe: <amzocnicu!> ivaha yainca 'o smahu: 
<tosvocu!> micu tosvo 'o poepe, hocu amiocni 'o etʉpʉ. 

40isicu mi'usni 'o tesi ho yainca: <mainci t'oe'ʉya, o'a mocu mimueno yaa 
singkooa?> 

41micu kuici ngoheʉngeʉ 'o tesi, yupa mainca: <ma atuhcu siyas'a na taini, ci 
ac'ʉhʉ ta poepe ho smahu 'emo tmalʉ taini!> 

Maluko 5 

poa yov'o to iesu 'o isi cʉnghi to h'aokuv'o ci cou 
(matai 8:28-34; luka 8:26-39) 

1mo uhto ta'esi to etʉpʉ ne ngalilaya, zoucu hupa to coukolasin. 

2ne mon'a ohpueho to 'apangʉ 'o iesu isi lʉa 'o cihi cimo i'mi to heuf'a ho yuyafo 
ci cou; 'e cou eni isi cʉnghi to h'aokuv'o, 

3la asonghoi yonto heuheuf'a, uk'a ci la meelʉ atʉkcʉ, o'a la h'unasa seov'oha 
to ekʉka. 

4lahe siho ta'poe'i to ekʉka 'o t'angosi ho seo'eisi 'o emucusi, lasi ez'oz'a 'o 
ekʉka to t'angosi, ho taintʉha 'o isi seo'eisneni to emucusi. uk'a cimo tasohe ho 
peelʉi atpʉta. 

5la huhucmasi yonta heuheuf'a ho ito mayoyo'hunge ho tmunoi moozoyʉ, 
lean'a mayo to fatu ho invonvo pohcinghi. 

6isi i'mocvihneni ho teolʉi 'o iesu, 'atimeumeusu smo'usnu ho pop'up'ungu to 
tuhcu to iesu, 

7tmunoi moozoyʉ: <oko to sopepea hamo ci iesu, mainci uhtan'e ho 'afeo'fu'a 
a'o? te'o epici to hamo ho m'ene suu, teav'a pohtutumza a'o!>  

(8homo maica 'e e'esi mo i'mi ho ohsicu yainca to iesu: <h'aokuv'o, i'mi ta 
feangosi ho yuyafo!>) 

9isi tuocosi to iesu: <cuma na ongkosu?> isi yut'inga: <'a <<sobotngonʉ>> 'o 
ongko'u. maica ho mimza botngonʉ!> 

10mo mi'usnu to iesu ho mici ehʉhʉyʉ m'eya o'te peobanga ho mongoi to 
hpʉhpʉngʉ to ic'o. 

11to tngʉceofʉ to cum'usi mo 'oc'ocic'o yaa botngonʉ ci feʉ'ʉ mo eabobonʉ; 

12mo mi'usnu to iesu 'o h'aokuv'o, mainca: <moeza popeo'usna ta botngonʉ ci 
feʉ'ʉ a'mi, poa tmʉ'cʉnghʉ ta 'ayumona ta feʉ'ʉ.> 

13isi teomneni to iesu; cu i'mi to feango to cou 'o h'aokuv'o ho yuyafo, yʉmeʉmʉ 
to botngonʉ ci feʉ'ʉ; 'o feʉ'ʉ (mo asonʉ posipopsohʉ) micu cono meievoi to 
tʉ'nʉ ho su'to etʉpʉ, acʉhʉ engeosʉ hocu mcoi. 

14'o le'aʉt'ʉcʉ feʉ'ʉ cu acʉhʉ toekameosʉ; uhta hosa ho ito mayoyou to 
aukukuyungu ho eʉsvʉsvʉta na eni. micu acʉhʉ yuyafo ho 'ucia aiti cumas'a 
namo esmi ci hi'hioa. 

15mo acʉhʉ uhto isi yoni to iesu, aiti 'o ohsila cʉnghi no h'aokuv'o ci cou mo 
yusuhngu, micu aepʉngʉ sʉ'eʉsʉ, ma'tʉtʉs'ʉ 'o koyusi, ihecu na'na smoyoa. 

16i'o moso aʉlʉ baito ta ohsi cʉnghi no h'aokuv'o ho i'o nia a'a'ausna to feʉ'ʉ 
ihecu acʉha eʉsvʉta tamo botngonʉ. 

17ihe mi'usni 'o iesu poa mongoi ta hupahe. 

18nemo bohsifou to 'apangʉ 'o iesu, mo uso 'o ohsi la cʉnghi to h'aokuv'o ci cou 
ho yainca 'o iesu: <teko'so poa to'ofeihni a'o.> 

19o'a isi teomneni to iesu. at'ingha yainca: <teko maine'e ho eʉsvʉta to 
'oahngʉsu, isi yainenu to nooe'oca na hiasi boemi no himcocoveoi ho aʉt'ʉca 
suu, ho ina isi hi'hioa ta feangosu.> 

20cu e'ohʉ 'o ic'o, ahoi yonto mia'usnu to tikapoli ho psoyaska 'o iesu ho i'o ohsi 
hioaneni ta feangosi; uk'a cimo o'te tmayamci tomo tmalʉ ci cou. 

oko no mamespingi to ielu ho i'o tma'sʉpcʉ ci mamespingi 
(matai 9:18-26; luka 8:40-56) 

21mo ivaho yonto 'apangʉ 'o iesu ho ohpihi to ta'esi; to aaskiti to etʉpʉ mo 
botngonʉ ci cou 'omo yu'eteuyunu to tuhcu to iesu. 

22to ic'o mo cihi cila leaʉt'ʉcʉ to kaitoo zou ielu 'o ongkosi, mo maezo esmi. ne 
isicu aiti 'o iesu cu osni m'ocnguyu to tuhcu to t'angosi, 

23m'eya coveoza to iesu: <'o okono'u mamespingi mo tma'congo hocu na'no 
sokoeva, tekon'aso usa ho hoe'oci ho aotothoma, to'usni 'o nsousi!> 

24mo fiho 'o iesu. 'enepio ci cou 'omo to'ofeihni ho skotva'oya 'o iesu. 

25to ic'o panto cihi ci mamespingi micu aʉlʉ tomaska ueso homo tma'congo no 
tma'sʉpcʉ, 

26mosola poa baito to 'enepio ci leaotothomʉ, esmi tomo man'i ci 'atutumzo, 
tiepʉnga na nia afu'usi ezoezoyʉ; at'inghi o'aisi ahta husuhca 'o tma'congosi, 
nama mo huhucmasi ausuhcu kuzo. 

27ohsicula tac'ʉhi na ohsila hi'hioa to iesu, ko'koeno aha'o notvohʉ tamo 
botngonʉ ci cou, ho ohfaf'uhu to iesu, meuaso to yʉsʉsi, 

28yainca no koyusi: <hoci'u maka peuasa si yʉsʉsi, 'ata'u ahtuo'te yov'o.> 

29'o tma'sʉpcʉsi micu osni tosvo, ta'hongi ho micu yov'o 'e tma'congo ta 
feangosi. 

30isi osnia cohivi to iesu homo yaa yuyafo ta feangosi ci tonʉ, cu miezuhu tamo 
botngonʉ, yainca: <siya como meuaso ta yʉsʉ'u?> 

31ihe yut'inga to tesisi: <aiti, maica 'e hia botngonʉ ta cou ho skotva'oya suu, 
mainci tuocosi siya namo meuaso suu?> 

32micu miukukuyungu 'o iesu, 'ucia cohivi siya namo meuaso. 

33'o mamespingi isi iachia cohivi 'emo esmi ta feangosi ci hi'hioa, cu 
ma'eopeophi ho pop'up'ungu to yaa t'ango to iesu, esansana 'o a'ʉmtʉsi 
a'a'ausna. 

34isi mi'usni to iesu ho yainca: <oko, isi to'usni ta singkoosu. soanono'sio hocu 
maine'e, na tma'congosu micu aapayo'ʉ.> 

35ne isin'a seolʉa no engha to iesu 'e e'esi, panto mo i'mi to emoo to le'aʉt'ʉcʉ 
kaitoo, eʉsvʉta to ielu: <micu kuzo 'o okonosu mamespingi, ten'aeno 'ahʉya 
a'ep'epva si sensei?> 

36o'a isi cumasa to iesu 'o e'ehe, mi'usnu to le'aʉt'ʉcʉ kaitoo ho yainca: <'ote 
ngoheʉngeʉ, at'inghac'o taa'uzva!> 

37isicu hafa 'o petelo, yakovu, ho i'o ohaesa to yakovu ci yohane ho nʉtheni, isi 
potani hoci to'ofeihni na mocmo. 

38esmi to emoo to le'aʉt'ʉcʉ kaitoo, aiti to iesu ho micuc'o acʉhʉ ep'ʉcʉ ho 
tmunoi mongsi. 

39mo yʉmeʉmʉ 'o iesu ho yainca: <mainci mimu 'ahʉyʉ moozoyʉ tmunoi 
mongsi. mioeno ahtu mcoi si oko, 'amoc'o oengʉtʉ.> 

40ihe toehunga cocvi 'o iesu, isicu peteoyafa to iesu, i'oc'o maameoi to oko ho 
i'o mo tuyu ci tesisi 'o isi poa fiho yʉmeʉmʉ to hopo to oko. 

41isi tiemuca to iesu 'o oko no mamespingi, mi'usni ho yainca: <talita, kumi!> 'o 
e'a'ausnasi zou: <oko no mamespingi, te'o cucufni suu, yʉc'ʉ!> 

42'o oko no mamespingi micu osni yʉc'ʉ ho coeconʉ (ne mio micu tomaska ueso 
'o oko no mamespingi.) 'e hi'hioa eni a'ʉmta acʉha poa kuici yamci 'o botngonʉ! 

43isi bumemeala eutotaveiya to iesu teav'a mi'usneni no mocmo ho epeaska, 
isin'a cucufni ho ake'a fii no tesi ana 'e oko. 

Maluko 6 

hopsʉpseni to yane nazalo 'o iesu 
(matai 13:53-58; luka 4:16-30) 

1mongoi to ic'o 'o iesu, maine'e to iachisi emooana; mo maezo to'ofeihni 'o 
tesisi. 

2micu 'ansokunici, mo yonto kaitoo ho mo'ma'cohio to cou 'o iesu. ne ihe talʉi 
tomo botngonʉ 'o e'esi acʉhʉ na'no yamci, yainca: <mamo i'mi no cuma na 
tonʉ taini. siya namo mofi tamo maica ci moutʉs'ʉ? mitan'a maezo meelʉ 
peispopo'e! 

3o'ai'os'aeno 'o cihi ci taiku taini? o'as'aeno maliya 'o ino taini, o'as'aeno 
ohaevahe to yakovu, yosefu, yuta ho ito saimong? 'o 'a'ahaesa nota 
maamespingi o'amos'aeno acʉhʉ no'upu a'to?> ihecu hopsʉpseni 'o iesu. 

4isi mi'usni to iesu ho yainca: <'o eyongensa homo noyafo ta emooana, suezopʉ, 
emoosi la toehunga einva to cou.> 

5ko'koeno, homo yonta iachisi emooana o'amo mako peispopo'e, c'o hoe'oci 
'omo piyo cimo tma'congo, ho poa yov'oa. 

6'e hiahe o'te tmaa'uzo tamo maica ci cou, isi na'na yamceni. 

popeoskuna to iesu 'o maskʉ ueso ci tesi 
(matai 10:5-15; luka 9:1-6) 

mo a'cʉ'cʉnʉ yonto mo cum'u ci mayoyou 'o iesu ho mo'ma'cohio to cou. 

7isi eteuyuna to iesu 'omo maskʉ ueso ci tesi, poa mayoyoso popeoskuna ho 
emoyafo. isi pafi to tonʉ no meelʉ meyobango to h'aokuv'o, 

8a'vinano eutotaveiya ho yainca: <ho temu pcaceoni tapeoha na mehacni ci 
s'ofʉ, 'ote mahafo no mocmo ci macucuma; 'ote mahafo no 'oanʉ, 'ote mahafo 
no efucu, maezo 'ote msezutu no peisu, 

9c'o msapiei nomo coni ci sapiei, maezo o'ate 'ahʉyʉ e'echi no yʉsʉ no as'oya.> 

10isi ivaha mi'usni ho yainca: <cono ho temu sʉc'ʉhʉ no coni ci hpʉhpʉngʉ, 
emoo nenu nate smoekaebʉ no aʉt'ʉt'ʉcʉ muu, 'atemueno no'upu no ic'o, 
ac'ʉhʉ ho tamucu mongoi no hpʉhpʉngʉ ne'e. 

11'upena ho cimu sʉc'ʉhʉ nenu, hocihe o'te aʉt'ʉca no yano ic'o na muu, yaeza 
o'te talʉi na e'emu, temu mongoi no ic'o, topsʉpseni na yompuhu ta caphʉmu, 
mais'a no imu mi'usni ho engahva.> 

12micu e'ohʉ ho psoyaski to fukuin, cucufnu to cou ho poa ma'vovei. 

13ihe yaeza peobanga 'o man'i ci hicu, siesa to s'os'o 'omo 'enepio ci mo 
tma'congo ci cou ho poa yov'oa. 

mcoi 'o letoonono yohane 
(matai 14:1-12; luka 9:7-9) 

14na ohsi afu'a hi'hioa to iesu isi acʉha tac'ʉhi to hontehelote, maica ho micu 
psoengabo ta mauhpʉhpʉngʉ 'o ongko to iesu. panto mo mainca ci cou: <na 
taini zou letoonono ci yohane mo smoevovei, ko'ko mo yaa tonʉ no 
peispopo'e.> 

15pantomo mainca: <zou 'iliya taini.> pantomo maezo mainca: <ma eyongensa 
taini. mais'a cihi to eyongensa ne noana'o.> 

16isicu talʉi to helote 'emo maica ci e'e, yainca: <na taini zou i'o o'u hiafnguua 
ci letoonono yohane, mo smoevovei!> 

17mosola smuhnu 'o helote ho tʉtpʉta 'o yohane, seo'eisi ho poekotva to 
poo'usna, homo maica 'o nia ti'a'ausna to helote moso akoyu no noa ʉmnʉa 
to hilotei, maica ho isi pevaha to helote 'o hilotei ci nia vcongʉ to ohaesasi 
ci fuili. 

18ohsi siho koica to yohane 'o helote: <ho osko skoh'ienga 'o vcongʉ to 
ohaesasu o'amos'a emzo!> 

19i'mi tan'e isi ta'sʉsʉ'nova to hilotei 'o yohane, conino 'ucia opcoza, at'inghi 
o'a isi ahta peepeelʉi. 

20lasi smoyoa to helote 'o yohane, isi cohivi 'o yohane mo mousʉngcʉ ho 
socofkoya ci cou, lasi bu'a'aʉt'ʉca 'o yohane. cono holasi talʉi to helote 'o lasi 
hia eʉsvʉsvʉtʉ to yohane, la na'no 'oha ma'sususeomʉ, at'inghi lasin'aso 
ʉmnʉa talʉi 'o lasi hia eʉsvʉsvʉtʉ. 

21petohʉyʉ seoseolʉa 'e lasi totea to hilotei ci hie. to hiesi no yayo 'o helote, 
ohsi acʉha eho'a 'ola yaahioa to seifu ci matataicini, ho i'o masoso'ehti ta 
yata ngalilaya. 

22nemo seolʉa no eabobonʉ, 'o oko no mamespingi to hilotei mo yuyafo ho 
'otole; 'o helote ho i'o isi eho'a mo acʉhʉ kokaekaebʉ 'o 'tohʉngʉhe. isicu 

mi'usni to honte ho yainca: <'upena hociko mi'usnu a'o ho m'ene no cuma, te'o 
acʉha faeni suu.> 

23acnguhu mio i'vaho esvʉtʉ: <'upena hociko m'ene no cuma, ac'ʉha no aatiska 
'e hpʉhpʉngʉ'u, te'oc'o yaeza faeni suu!> 

24micu yuyafo 'o oko no mamespingi ho tuocosi to inosi: <cuma nante ʉmnʉ 
hoci'u p'enza?> isi yut'inga to inosi: <'o fnguu to letoonono ci yohane.> 

25micu osni yuovei to honte 'o oko no mamespingi, m'ene ho yainca: <te'o 
p'enza 'o fnguu to letoonono yohane ho osnia siya no ceʉ'fʉ ho faeni a'o!> 

26talʉi to honte 'o isi p'enza, cu na'no ma'tutumzo; at'inghi micu'so yonto tuhcu 
to isi eho'a ho esvʉtʉ, o'amo smeecʉ'ho bʉʉpsʉpsʉ to isi p'enza to oko no 
mamespingi. 

27isicu osnia pashʉi 'o fafeifeiha ho poa yaeni 'o fnguu to yohane. cu yuyafo 'o 
fafeifeiha, uhto poo'usna ho hiftunga 'o fnguu to yohane, 

28siya to ceʉ'fʉ. hafa yuovei ho faeni to oko no mamespingi to hilotei; 'o oko no 
mamespingi isicu faeni to inosi. 

29ihe tac'ʉhi to tesi to yohane, cu usa ho yaa 'o feango to yohane ho efo'a to 
heuf'a. 

poa yoseʉ to iesu 'omo posiyoemohʉ ci cou 
(matai 14:13-21; luka 9:10-17; yohane 6:1-14) 

30mo yuovei 'o sitoo ho baito to iesu, mi'usnu to iesu ho acʉha eʉsvʉta na ihe 
afu'a hi'hioa ho ina ihe psoyaska. 

31maica homo angu botngonʉ 'emo yuavovei ci cou, 'amo mako meemeelʉ 
bonʉ 'o iesu ho i'o tesisi, ko'ko isi mi'usni to iesu ho yainca: <temu uhtan'e, fiho 
a'o ho uhto mo caciku ho ake'in'a to'sisohuyu.> 

32micu smo'apangʉ ho e'ohʉ, auc'oc'ou uhto mo no'caciku ci hpʉhpʉngʉ. 

33at'inghi ihe aiti tomo 'enepio ci cou nemo mongoi, ihe osnia honga, micu i'mi 
to mahohosa 'o botngonʉ ho yuyafo, yupamumuyo to ceonʉ, muyohe to iesu ho 
ito tesisi ho esmi to ic'o. 

34ne micu tmo'poyapo to aaskiti 'o iesu, aiti 'emo maica botngonʉ ci cou, mo 
aot'ou 'o himcocoveoi ci 'tohʉngʉ, maica mo mais'a uk'a le'aʉt'ʉcʉ ci moatʉ'nʉ. 
isicu ahoza po'pa'cohivi tamo man'i ci hi'hioa. 

35ne micu a'usnu no 'eopsi, mo uhto iesu 'o tesi ho yainca: <micu yofna, aavaho 
no'caciku 'e hpʉhpʉngʉ tan'e, 

36mate poa aemo'ʉ 'e botngonʉ. poa iachi uhta mo cum'u ci you ho mhino note 
ana.> 

37yainca to iesu: <'atemueno poa bonʉa.> ihe tuocosi: <teko skuna a'mi ho 
mhino note suse'icha ci pang ho poa aneni?> 

38isi mi'usni to iesu ho yainca: <usa ho aiti mo piyo na pangmu?> ihe aitin'a cu 
yainca: <mo eimo ci pang ho yuso ci yoskʉ.> 

39isi cucufni to iesu 'o tesi ho poa macocono taucunu 'omo botngonʉ ho poa 
suspoyʉ to kukuzo. 

40micu acʉhʉ yusuhngu, panto mo se'conza 'omo cono taucunu, pantomo 
meemohʉ 'omo cono taucunu. 

41isi yaa to iesu 'omo eimo ci pang ho yuso ci yoskʉ, mi'usnu ne pepe, 
to'aveoveoyʉ to hamo, isicu tipcia 'o pang, faeni to tesi, 'o tesi ihecu aangaeza 
tamo botngonʉ. totiski, isi yaeza aangaeza 'omo yuso ci yoskʉ. 

42mo acʉhʉ bonʉ. a'vinano acʉhʉ yoseʉ. 

43ihe a'pʉ'pʉya to tesi 'o ang'osʉsi to pang ho yoskʉ aʉla teongcʉngci 'omo 
maskʉ ueso ci skayʉ. 

44'o hia botngonʉ tomo ooyoseʉ, 'oc'o haahocngʉ mo posiyoemohʉ. 

coeconʉ to chumu 'o iesu 
(matai 14:22-33; yohane 6:16-21) 

45ataveisi ta hioa tan'e, isi popeocucufna to iesu 'o tesi ho poa bohsifou to 
'apangʉ, poa muyo uhto apihanasi ci posaita, tesin'a totea ho tac'u aemo'ʉ 'omo 
botngonʉ. 

46ne isicu poa e'ohʉa cu uhto hcuyu ho 'inoli. 

47a'usnu no 'eopsi, micu smaitaico to etʉpʉ 'o 'apangʉ, mion'a iachi nongaco to 
aaskiti 'o iesu. 

48maica homo emotasufku to poepe 'o 'apangʉ, isi aiti 'o tesi mo huaeca ngoseo 
homo poʉt'ʉcʉ to 'apangʉ. ne tec'u mon'i tiskova, mo coeconʉ to etʉpʉ 'o iesu 
ho emo'usnu to tesi, nte mici mito ciengonahe ho sucaefi. 

49ihe aiti homo coeconʉ to chumu, ta'unano hicu, cu acʉhʉ mukeici; 

50maica ho ihe aiti 'o iesu, acʉhʉ na'no yamci. osnia mi'usni to iesu ho yainca: 
<'a a'o, teav'a smoyoa!> 

51micu bohsifou to 'apangʉ 'o iesu, no'upu to tesi, cu tosvo 'o poepe. ihe 
taunona'vʉ ho maezo ma'kuv'o, 

52maica ho o'amocu ihe asansana na a'a'ausnasi ne moso aangae to pang; mon'a 
nongonongo 'e koyuhe. 

aotothoma 'omo tma'congo ci cou to konisalo 
(matai 14:34-36) 

53ne micu ohpihi to etʉpʉ, mo tmo'poyapo to konisalo, ihe seo'tʉneni 'o 
'apangʉ. 

54ne micu yuyafo to 'apangʉ, ihe osnia honga to mo botngonʉ 'o iesu. 

55ihe saingaboa 'o hpʉhpʉngʉ to ic'o, taayaezoi na isi no'ausna to iesu, ihecu 
yomza to sospoya 'omo tma'congo ci cou ho ngoe'usni to isi yoni to iesu. 

56'upena homo uhto mayoyou, uhto hosa, hocieno tac'o ehuehungu 'o iesu, tahe 
hafa uhto a'ofeihni to ceonʉ 'o mo tma'congo ci cou, m'eya mako aaso to 
pepuehonʉ to yʉsʉsi; 'omo afu'u meuaso ci cou cu acʉhʉ yov'o. 

Maluko 7 

ceoceona no nia maameoi 
(matai 15:1-20) 

1'o coufalisai ho i'omo i'mi ne 'elusalemu cimo piyo ci lema'cohio seiso. mo 
nʉthʉ baito to iesu. 

2ihe aiti 'o 'oahngʉ to tesi to iesu panto mo boemi to o'amo cofkoya ci emucu 
ho bonʉ. 'aeno o'te maezo to coufalisai ho auyun'a yoemucu hote bonʉ. 

3'e couyutaya ho coufalisai 'iama lahen'aso noʉyʉci 'o ceoceona no nia 
maameoi, hoci o'te maino esvʉta ho toʉlʉ yoemucu o'ate meelʉ bonʉ; 

4i'o isi phini ne yafana ci macucuma hoci o'te aueva tonzovi. yaeza o'ate ana. 
mion'a man'i 'o ihen'a asngʉcva noʉyʉci ci esvʉta, mais'aeno mainenu nate hia 
tonzou no sooetohva, tonzou no tngoo, tonzou no mamemeemeno ho hopo. 

5ko'koeno ihe tuocosi ta coufalisai ho ito lema'cohio seiso 'o iesu: <mo mainci 
o'te noʉt'ʉci to tesisu 'o h'oceona to nia maameoito, boemi tamo ca'i ci emucu 
ho bonʉ?> 

6yainca to iesu: <mo emzo 'o nia e'e to 'izaya ne ohsi pas'osi 'e mimu 
me'ʉ'ʉmnʉ ci cou; isi yainca: yainca to hamo: ‘e yatatiskova lac'o boemi ta 
sumsu ho einu a'o, ‘o 'tohʉngʉhe mo emomcovhi a'o. 

7lahe ta'unano zou mashʉyʉ'u 'o h'oesvʉta ta cou; ‘o lahe hia m'ohkuyu a'o 
moc'o acʉhʉ 'afeungu!> 

8yainca to iesu: <lamu noyʉci 'e ceoceona ta cou, ho teongasihe 'o e'e to hamo.> 

9isi ivaha yainca: <lamu aompangnʉ'ʉ no bʉʉpsʉpsʉ to mashʉyʉ to hamo, 
akoeva no noʉyʉci 'o h'oceoceona. 

10ohsila pashʉi to moose na muu: <<la meot'ʉt'ʉcʉ to maameoi>>; isin'a 
esvʉta: <<inala matkuzkuzo no maameoi, te asansana opcoza.>> 

11namalamu yainca, hoci ta'una no <<kolupan>> (na e'ausnasi zou sʉ'teni to 
hamo ci macucuma) nante titha aʉt'ʉcʉ no maameoi ci macucuma. 

12'anatesi 'ahʉya aʉt'ʉca na maameoi. 

13hoci maica na temu hioa, 'amoeno mais'a hoci mayo to lamu pa'cohivneni ta 
mocmo ci nia h'oceoceona ho peʉezeni to e'e to hamo. mion'a man'i 'omo 
totiski ci lamu hi'hioa.> 

koa ca'i ta cou ci macucuma 
(matai 15:10-20) 

14isi ivaha eteuyuna to tuhcusi to iesu 'o botngonʉ ci cou, mi'usni ho yainca: 
<temu acʉhʉ tmalʉ ta e'e'u, la yaeza ta'hongi. 

15i'ola i'mi ta yafana ho yʉmeʉmʉ ta feango ta cou. o'ate koa ca'i ta cou; apuyu, 
i'ola i'mita 'ayumona ta cou ho yuyafo nate meelʉ koa ca'i ta cou.> 

17inemo mongoi to botngonʉ 'o iesu ho yʉmeʉmʉ to emoo, ihe tuocosi to tesi 
na e'ausnasi ta epo'usa tan'e. 

18isi mi'usni to iesu ho yainca: <mimun'asi maezo totiski o'te tma'hongʉ? o'a 
imueno cohivi? inate i'mi ta yafana ho yʉmeʉmʉ ta 'ayumona ta cou. o'a te koa 
ca'i; 

19maica inamo i'mi ta yafana ho yʉmeʉmʉ o'amo uhno 'tohʉngʉsi, mamo uhno 
cfu'osi, tasicu ataveia te'eafa.> (na isi pahtuhci to iesu. mo acʉhʉ cofkoya na 
afu'u 'oanʉ.) 

20isi e'cʉ'cʉna yainca: <nala koa o'te cofkoya ta cou mo i'mi ta 'ayumona ta cou. 

21maica namo i'mi ta 'ayumona, 'aeno namo i'mi no 'tohʉngʉ ta cou ci mav'ov'o 
ci kuici koyu; 'e kuici koyu eni lasi skuna ho poa peismi no yup'ouso, meo'eoi, 
opcoi, 

22smoc'ou, ma'konvosʉ, kokuzo, moezʉezʉhʉ, 'aʉnpʉnpʉ, smo'eubut'u, 
'o'ekuzkuzo, bobitano, 'o'esvocʉ ci kuisi. 

23acʉcʉhʉ 'emo maica ci kokuzo. mo i'mi ta 'ayumona ta cou ho yuyafo ho 
a'ʉmtʉ koa 'oha cofkoya ta cou.> 

singkoo ta cihi ci mamespingi 
(matai 15:21-28) 

24mongoi to ic'o 'o iesu, uhto mia'usnu to tailo. mo no'upu to conci emoohe, o'a 
isi 'ucia poa cohivneni no mocmo, at'inghi o'a mo tov'ohʉ totoefʉngʉ. 

25osni yaa cihi ci mamespingi, 'o oko nosi mamespingi isi cʉnghi to h'aokuv'o, 
isi tac'ʉhi na ohsila hi'hioa to iesu hocu biebimi, pop'up'ungu to tuhcu to t'ango 
to iesu. 

26'e mamespingi eni zou cou h'unano hpʉhpʉngʉ, moso yayo 
to fuiniki ne siliya. mi'usnu to iesu ho m'eya peobanga 'o hicu to feango to 
okonosi mamespingi. 

27isi mi'usni to iesu ho yainca: <auevan'a poa yoseʉ 'o 'o'oko. o'ate emzo hoci 
mayo no 'oanʉ no 'o'oko ho to'seni no tuutu.> 

28yut'inga to mamespingi: <'aeno a'ʉmtʉ, nooe'oca, at'inghi 'o tuutu 'alaeno 
maezo bonʉ to lasi ongacvi to oko ci pu'pucu to f'uf'u to pangka!> 

29isi mi'usni to iesu ho yainca: <ieni ta e'e tan'e, tekocu meelʉ maine'e; 'amicu 
yuyafo to feango to okonosu mamespingi 'o h'aokuv'o!> 

30micu maine'e 'o mamespingi, aiti 'o okosi mo tohbako to hopo; micu mongoi 
'o hicu. 

aotothoma to iesu 'o mo loʉngʉ ho tmusngʉsngʉ ci cou 

31mongoi to cum'ana to tailo 'o iesu, sucaefi ne saitong, mito esa 
to maskʉhosa ho yuovei to etʉpʉ ne ngalilaya. 

32panto mo mahafo tomo loʉngʉ ho tmusngʉsngʉ ci cou ho hafa uhto tuhcu to 
iesu, m'eya hoe'oci to iesu. 

33isi ese'vi tomo botngonʉ to iesu, yomza to lulkusi ho hooeveni to koyusi, isin'a 
yomza to ngeoi ho pahisneni to umosi. 

34mo mʉengʉcʉ 'o iesu, e'sʉftonʉ e'ʉyʉ, mi'usni 'o ic'o ho yainca: <'ifata!> na 
e'ausnasi isi yainca <maavo!> 

35'o koyu to ic'o micu osni maavo, maezocu muengu 'o umosi, micu meelʉ ya'ei, 
'anamo ake'i ngoveo homo aomotʉ'ʉ. 

36isi eutotaveiya to iesu 'o botngonʉ teav'as'a ake'a yu'e'engha no cou 'e hi'hioa 
eni; at'inghi nama ho isi eutotaveiya, nama ihe asno'zona psoecocoya. 

37'omo afu'u tmac'ʉhʉ ci cou mo acʉhʉ na'no yamci; ihe yainca: <a'ʉmtʉs'a 
acʉhʉ ʉmnʉ 'o isi afu'a hi'hioa! ac'ʉha no poa tmalʉ 'o loʉngʉ, meelʉ aomotʉ'ʉ 
'o tmusngʉsngʉ!> 

Maluko 8 

poa yoseʉ to iesu 'o mo posisospotʉ ci cou 
(matai 15:32-39) 

1o'amo noana'o, mo yu'e'pʉ'pʉyʉ 'omo h'unasi cimo botngonʉ. uk'a na ci ihe 
maka ana; isi eyoho'a to iesu 'o tesi, mi'usni ho yainca: 

2<os'o na'na ta'kuv'eni 'emo botngonʉ ci cou; maica micu miteuhi homo no'upu 
a'o, uk'ana ci ihe maka ana. 

3hoci'u poa sieo ho popeomaine'ea, tena e'puyu ne ceonʉ, maica panomo i'mi 
ne covhi ho uhtan'e.> 

4ihe tuocosi to tesisi: <yonta mo maica hia no'caciku ci hpʉhpʉngʉ, ma 
temza'so uhnenu ho biebimi nontehe omsoa tamo maica ci hia botngonʉ ci 
cou?> 

5isi tuocosi to iesu: <mo piyo na pangmu?> ihe yut'inga: <mo pitu.> 

6isicu cucufni to iesu 'o botngonʉ ho poa yusuhngua to ceoa, cu yaa 'omo pitu 
ci pang, to'aveoveoyʉ to hamo, tipcia, faeni to tesi, 'o tesi ihecu aangaeza tomo 
botngonʉ. 

7panton'a piyo ci 'o'oko no yoskʉhe; yaa to iesu ho to'aveoveoyʉ, cucufni 'o tesi 
ho yaeza aangaeza tomo botngonʉ. 

8-9mo acʉhʉ bonʉ, a'vinano ooyoseʉ; 'omo bonʉ mo asonʉ posisospotʉ. ihe 
a'pʉ'pʉya to tesi 'o 'pu'pucu no ong'ongacvʉ, teongcʉngci 'omo pitu ci skayʉ. 
isicu poa apeaski to iesu 'o botngonʉ, 

10micu osni nʉthʉ 'o tesi ho yonto 'apangʉ ho emo'usnu to mia'usnu 
ne tamanuta. 

m'eya baito no po'e 'o coufalisai 
(matai 16:1-4) 

11piyo ci coufalisai mo esmi ho baito to iesu, yupa toohcʉvho 'o iesu. ihe 'ucia 
akuzkuzoa 'o iesu, mo m'eya pa'ti no peispopo'e to iesu, soomei 'o isi hioa na 
hia mio i'mi to hamo. 

12mo emsʉ'eonʉ e'ʉyʉ 'o iesu, yainca: <'e cou maitan'e mo mainci mici baito no 
po'e? te'o a'ʉmta eʉsvʉta muu, 'e cou maitan'e o'amo 'aseolʉ hoci baito no 
po'e!> 

13cu mongoi 'o iesu, i'vaho yonto 'apangʉ ho ohpihi uhto apihana to etʉpʉ. 

smoof'o to coufalisai ho ito helote 
(matai 16:5-12) 

14mo ta'payo'ʉ e'suvco no pang 'o tesi, moc'o coni 'o pang to 'apangʉ, uk'anaci 
mocmo ci 'oanʉ. 

15isi etngoeva to iesu 'o tesi: <la bumemealʉ, la etngoeva 'o smoof'o to coufalisai 
ho i'o smoof'o to helote.> 

16micu yupa euc'oc'ou 'o tesi: <homo maica co e'esi mionana maica ho o'a mito 
mahafo no pang.> 

17isi cohivi to iesu cuma na ihe ta'to'tohʉngva, cu tuocosi 'o tesi: <mainci imu 
toʉsvʉsvʉtneni na uk'a ci pang? o'amocu imueno ta'hongi, ho cohivi? mion'a 
maica na hia ma'nonoonhʉngʉ ta fnguumu? 

18mimun'asi yaa mcoo ho o'te honga? yaa koyu ho o'te tmalʉ? o'a imueno talʉa 

19ne o'u tipcipcia 'omo eimo ci pang ho p'aeni tomo posiyoemohʉ ci cou? 'o 
ohmu teongcʉngci to oho ongacvi ci 'pu'pucu moso piyo no skayʉ?> ihe 
yut'inga: <mo maskʉ ueso no skayʉ.> 

20ivaha tuocosi to iesu: <ne o'u tipcipcia 'omo pitu ci pang ho p'aeni tomo 
posisospotʉ ci cou, 'o ohmu teongcʉngci to oho ongacvi ci 'pu'pucu moso piyo 
no skayʉ?> ihe yut'inga: <pitu no skayʉ.> 

21isicueno tuocosi to iesu 'o tesi: <o'amocu imueno h'unasa ta'hongi?> 

aotothoma 'o bʉkngʉ ne posaita 

22nemo esmi ne posaita, panto cou cimo yaakako to cihi ci bʉkngʉ ho uhto iesu, 
m'eya peuasa to iesu. 

23isi eyakaka to iesu 'o bʉkngʉ, e'eafi to yafana to you, aueva teʉpsi 'o mcoosi, 
isicu hoe'oci 'o feangosi, tuocosi: <miko bohngʉ no macucuma?> 

24micu mʉengʉcʉ ho mahtʉ'vosʉ, mainca: <mi'o teolʉ ta cou, mais'a macoconi 
ci evi ho biyavovei.> 

25isi ivaha siya to mcoosi to iesu 'o emucu. mo smo'eʉlʉlʉ 'o bʉkngʉ, cu yuovei 
bohngʉ, acʉhacu husansana 'e mo macoconi ci macucuma. 

26isicu poa maine'e to iesu, isin'a eutotaveiya ho yainca: <'otena i'vaho 
yʉmeʉmʉ ta you.> 

ehohonga to petelo 'o iesu zou kilisto 
(matai 16:13-20; luka 9:18-21) 

27'o iesu ho i'o tesisi mo emo'usnu to mayoyou to cum'usi ne kaisalia fuilipi. 
nemo pcaceoni, tuocosi to iesu 'o tesi: <lahe ta'una no siya ta cou a'o?> 

28ihe yut'inga: <pantola mainca zou letoonono yohane; panto la mainca 
zou 'iliya; panto la maezo mainca zou cihi to 'ayumona to eyongensa.> 

29isi ivaha tuocosi to iesu: <na muu. lamu yainca siya a'o?> yut'inga to petelo: 
<zou kilisto suu.> 

30isicu cucufni to iesu 'o tesi. atatalʉa teav'a eʉsvʉta no mocmo ci cou na 
a'ʉmtʉsi ongko. 

eyoca to iesu tena 'atutumzo ho mcoi 
(matai 16:21-28; luka 9:22-27) 

31isicu ahoza po'pa'cohivi to iesu 'o tesi ho yainca: <'e oko cou te ahtuo'te esmi 
to man'i ci 'atutumzo, tehe hose'veni to coolo, saisicoo, ho ito lema'cohio seiso, 
noa opcoza. ataveisi no miteuhi tena smoevovei.> 

32isi esansana 'e a'a'ausna eni. isi ese'vi to petelo 'o iesu, tesi potani 'o iesu. 

33mo miezuhu 'o iesu, mi'mi'usni 'o tesi, koica 'o petelo ho yainca: <satan, 
smase'u! 'e osko ta'to'tohʉngva o'as'a 'to'tohʉngʉ to hamo, ma hia 
ma'to'tohʉngʉ ta cou.> 

34isicu eteuyuna to iesu 'o botngonʉ ho i'o tesi, eʉsvʉta: <hoci panonte 
to'ofeihni a'o ci cou, te ciha 'e iachi, ngoevi na zuuzikasi ho to'ofeihni a'o. 

35maica i'ola 'ucia iachia tʉyʉcʉ na nsou, te apuya payo'a na nsou; i'omo nomio 
a'o ho ita fukuin ho payo'a na nsou, te apuyu elʉ no nsou. 

36'emo cihi ci cou 'upenaeno hocisi peelʉi acʉcʉha tanua 'e hpʉhpʉngʉ, ho 
peʉezeni na iachisi nsou, cuma na koa ʉmnʉsi? ma uk'a! 

37te mayo no cuma ho peʉezeni na iachi nsou? 

38yonta mo maica hia smoc'ou ho kokuzo ci hpʉhpʉngʉ, hoci pano cou cinte 
h'oinveni a'o ho i'e la'u hia mo'ma'cohio, 'e okocou ho tenac'u yono psoevohngʉ 
to amosi. nʉthʉ 'o tensi ho cmʉ'ho, tasi yaeza h'oinveni 'e cou eni.> 

Maluko 9 

1isi ivaha mi'usni to iesu ho yainca: <te'o bumemeala eʉsvʉta muu, 'emo yac'ʉ 
tan'e ci cou, no auyusi no mcoi pantote baito to hpʉhpʉngʉ to hamo hote 
mahafo to tonʉ ho esmi.> 

aezuhu 'o mi'ausna 
(matai 17:1-13; luka 9:28-36) 

2ataveisi no mʉnmʉhi, hafa to iesu 'o petelo, yakovu ho i'o yohane, ae'ʉe'ʉhʉ 
bohsifou to pepe ci hcuyu. yonto tuhcuhe ho aezuhu 'o mi'ausnasi. 

3mo psoecingkoya no fʉecʉ'za 'o yʉsʉsi; ta hpʉhpʉngʉ uk'a cimo ahtu 
fʉecʉ'zahe ci yʉteʉ. 

4'emo tuyu ci tesi ihe aemʉ'ava aiti 'o moose ho 'iliya mo yupeahngʉyʉ 'o iesu. 

5mi'usnu to iesu 'o petelo ho yainca: <sensei, a'ʉmtʉ ʉmnʉ ho mito yontan'e! 
poa mooyai note tuyu ci hnou a'mi, faeni suu namo coni, faeni to moose namo 
coni, faeni to 'iliya na mo coni.> 

6'e petelo ho i'o mocmo ci cou mo acʉhʉ na'no ma'sasmoyo, o'a ihe maka cohivi 
na tehe pat'ausna. 

7panto cmʉcmʉ cimo tofeʉ'sʉ. akameosʉ. i'mi to cmʉcmʉ 'o fihngau isi yainca: 
<zou songohia ci oko'u eni, temula talʉi!> 

8mo acʉhʉ miukukuyungu, at'inghi uk'a ci ihe aiti ci mocmo, i'oc'o iesu 'omo 
no'upu. 

9ne micu toyovcu to hcuyu, isi eutotaveiya to iesu 'o tesi: <auyusi no o'amocu 
te i'mi to mcoi ho smoevovei 'o okocou, teav'as'a ake'a eʉsvʉta no mocmo ci 
cou 'e imu aiti.> 

10mo tmalʉ to hia eutotavei to iesu, mo at'inghi yupa toʉsvʉsvʉtʉ ho mainca: 
<cumas'a na e'a'ausna ta i'mi no mcoi ho smoevovei?> 

11ihe ivaha tuocosi 'o iesu: <mo mainenu ci ihe yainca to lema'cohio seiso te 
ahtuo'te auyu cmʉ'ho 'o 'iliya?> 

12yut'inga to iesu: <'ate asansano auyu cmʉ'ho 'o 'iliya ho tasucza 'e acʉcʉhʉ; 
at'inghi, mainci isi yainca to seiso te ahtuo'te tiou no 'atutumzo 'o okocou ho 
noa ciha? 

13te'o eʉsvʉta muu, 'amicu cmʉ'ho 'o 'iliya, at'ingha ihe yaino koyuhe na 
ti'a'ausna, aʉlʉ mais'a 'o isi engha to seiso ci a'a'ausna.> 

aotothoma 'o isi cʉnghi to hicu ci oko 
(matai 17:14-21; luka 9:37-43) 

14ne micu yuovei to ihe yoni to mocmo ci tesi, aiti ho ihe paikuyungvi tomo 
botngonʉ ci cou, piyo ci lema'cohio seiso mo seolʉa no yupa eehcʉvho 'o tesi. 

15ne ihe aiti to botngonʉ 'o iesu acʉhʉ na'no yamci; cu acʉhʉ smo'usnu ho 
yungeou to iesu. 

16isi tuocosi to iesu 'o tesi: <cuma na imu yupa 'eehcʉvha?> 

17ta taico tamo botngonʉ panto cihi ci cou isi yainca: <sensei, os'o hafa 'o oko'u 
ho baito suu; maica ho isi cʉnghi to hicu no tmusngʉsngʉ, o'a mo meelʉ ya'ei. 

18cono ho lasi pohcingha to hicu, lasi ebakneni ta ceoa, poa psoefeosʉ 'o 
ngayosi, sikiki ho psoekʉhtosʉ. os'o 'ucia poa peobangneni ta tesisu 'e hicu eni, 
at'inghi uk'a ci tonʉ hin'i.> 

19isi mi'usni to iesu ho yainca: <'e yatatiskova ta hpʉhpʉngʉ maitan'e mo 
mainenu na hia uk'a singkoo! mate'o noa'a'vi muu? mate mainenu na hia 
noana'o ho te'o uveica muu? hafa uhtan'e na oko!> 

20ihecu hafa uso 'o oko. ne isi teolʉi to hicu 'o iesu, osnia poa kuici 
psoekeukeucu 'o oko, oefʉ'ʉ ta ceoa ho tmaifeifei'i, ho feosʉ 'o ngayo. 

21isi tuocosi to iesu 'o amosi: <micu mainenu na hia noana'o 'e tma'congosi?> 
isi yut'inga: <mo ahoi ne moson'a oko hocu maica. 

22isi siho 'ucia opcoza to hicu, to'seni to puzu. honghucveni to chumu, hoci 
panonteko peelʉi hioa. teko'so coveoza a'mi, to'usni a'mi!> 

23yainca to iesu: <'aeno a'ʉmtʉ, hociko meelʉ! inamo yaa singkoo ci cou, te 
acʉha peelʉi.> 



103 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

24mo osni tmunoi 'o amo to oko: <os'o taa'uzva. at'inghi o'amo amso co 
singkoo'u. teko'so to'usni a'o!> 

25aiti to iesu homo yu'ekuyungu 'o botngonʉ ci cou, cu pashʉi 'o h'aokuv'o ho 
yainca: <hicu no tmusngʉsngʉ, te'o pashʉi suu, i'mi ta feango ta oko ho mongoi, 
'otenas'a ivaho yʉmeʉmʉ!> 

26mo i'nʉskʉ mukeici 'o hicu, poa kuici tmaskeukeucu 'o oko, cu yuyafo to 
feangosi. totiski no micu mcoi 'o oko, mo acʉhʉ mainca: <'amicu mcoi si oko!> 

27at'inghi isi tiemuca e'tʉi to iesu. to'usni ho ec'ʉvi. micu yac'ʉ 'o oko. 

28ne micu yʉmeʉmʉ to aemana 'o iesu, ihecu auc'oc'ova tuocosi to tesi: <mainci 
imza o'te peelʉi peobanga 'o hicu ic'o?> 

29yainca to iesu: <mac'o noe'ocʉ no 'inoli niante peelʉi peobanga 'emo maica ci 
hicu, uk'a cite mocmo ci ti'a'ausna.> 

i'vaha eyoca to iesu na tasi hia mcoi 
(matai 17:22-23; luka 9:43-45) 

30cu mongoi to hpʉhpʉngʉ to ic'o, mine ngalilaya. o'aisi 'ucia poa cohivneni no 
mocmo to iesu na tesi emo'a'ausnu, 

31maica ho isin'a seolʉa no po'pa'cohivi 'o tesi. isi yainca: <tena toveineni ta 
emucu ta cou 'e okocou; tehe opcoza, miteuhi no ataveisi no mcoi, tena 
smoevovei.> 

32at'inghi. o'a ihe ta'hongi na e'ausna ta e'e tan'e, o'a ihe h'unasa seecʉ'ha 
tuocosi to iesu. 

siya namo someoisa 
(matai 18:1-5; luka 9:46-48) 

33mo esmi ne kapenong, ataveisi ne micu yʉmeʉmʉ to aemana isi tuocosi to 
iesu 'o tesi: <cuma na imu yupa eehcʉvha ne mo mine ceonʉ?> 

34uk'a cimo ake'i ya'ei, maica nemo pcaceoni mo yupa eehcʉvho no siya namo 
sotaicinia. 

35yusuhngu 'o iesu, cu e'usna to tuhcusi 'o maskʉ ueso ci sitoo, mi'usni ho 
yainca: <siya nate mici nomuyo, tena siya nate nof'uhu, te toehunga 
soskuskunu tamo botngonʉ.> 

36micu eyoho'ʉ tomo cihi ci oko, poa yac'ʉ to taicohe, isin'a pahsaha, mi'usni 'o 
tesi ho yainca: 

37<nomio a'o ho aʉt'ʉt'ʉca 'emo mais'a 'e oko eni, 'aisieno aʉt'ʉt'ʉca a'o. o'aisi 
anova tiova a'o, isi yaeza tiova 'omo popeosmuhnu a'o ci ic'o.> 

tokvo'ʉ hocieno tohmʉskʉ 
(luka 9:49-50) 

38mi'usnu to iesu 'o yohane ho mainca: <sensei, imza aiti pantomo boemi to 
ongkosu ho meobango to hicu, imza potani, maica o'as'a 'oahngʉto.> 

39yainca to iesu: <teav'a potani; maica uk'a ci te meelʉ titho ta ongko'u ho 
peispopo'e. ho osni miezuhu ekuzkuzo ho pohcinghi a'o. 

40maica inamo o'te yu'hango a'to. 'amoeno tohmʉskʉ a'to. 

41te'o a'ʉmta eʉsvʉta muu, 'upena na siya. hoci cohivi ho mimu tma'usnu to 
kilisto ho fii no cono sooetohva ci chumu, te ahtuo'te mayo no hnoo.> 

e'usna no peiskuisi 'e cou 
(matai 18:6-9; luka 17:1-2) 

42yainca to iesu: <'upena na siya hoci poa mongoi a'o namo cihi cila hukoacumai 
ta sinto'u, te apuyu ʉmnʉ hoci seo'eisneni ta sʉnʉsi na fatu no huahua, ho poa 
sʉhcʉ'o ne mʉ'eona ne etʉpʉ. 

43hocisi poa peiskuisi ta coni ta emucusu, te hitenva! hoci conci emucu ho meelʉ 
mayo no 'auesiesi nsou, te ʉmnʉhe nomo noemʉhʉ na emucu ho uhne 
vooecʉvcana. su'no 'auesiesi o'te afsi ci yafeu. 

45hocisi poa peiskuisi ta conci t'angosu, te hitenva! hoci kealeongʉ ho meelʉ 
mayo no 'auesiesi nsou, te ʉmnʉhe nomo noemʉhʉ na t'ango ho noa to'seni no 
vooecʉvcana. 

47hocisi poa peiskuisi tamo coni ta mcoosu, te yuyafi! hoci uk'a namo conci 
mcoo ho yʉmeʉmʉ no hpʉhpʉngʉ to hamo, te ʉmnʉhe nomo noemʉhʉ na 
mcoo ho noa to'ayumoneni ne vooecʉvcana. 

48to ic'o, o'amo mcoi na yoi, 'auesiesi o'te afsi 'o yafeu. 

49<'emo macicihi te acʉhʉ noa hʉsvʉta no yafeu, mais'a isi titheni no sieu ho 
sievi. 

50mo ʉmnʉ ci macucuma 'e sieu, at'inghi hoci payo'a na maskisi, ten'a ti'vona 
niante i'vaho maski? temula mais'a a'a'ausna to sieu, yupa nananghinghia ho 
noteuyunu.> 

Maluko 10 

po'pa'cohivi 'ola mochi to vcongʉ 
(matai 19:1-12; luka 16:18) 

1mongoi to ic'o 'o iesu ho esmi to mia'usnu ne yutaya, ohpihi to c'oeha 
ne yolutan. mo ivaho yu'eteuyunu to isi yoni 'omo botngonʉ ci cou, isi yaica ho 
po'pa'cohivi to iesu. 

2piyo ci coufalisai mo esmi ho baito to iesu, akoeva no akuzkuzoa 'o iesu, 
tuocosi 'o iesu: <tekon'a eʉsvʉta a'mi, 'o hoolicuto. isi teomneni hoci ciha to 
hahocngʉ na vcongʉsi?> 

3isi apuya tuocosi to iesu: <isi av'a to isi pashʉya to moose?> 

4ihe yut'inga: <isi teomneni to moose 'e hahocngʉ hoci tmopsʉ no tposʉ no 
yupeevai, tec'u peelʉi ciha 'e mamespingi.> 

5isi mi'usni to iesu ho yainca: <ho isi tposi to moose 'emo maica ci h'oesvʉta mo 
i'mi ho mimu angu kʉhtosʉ ci 'tohʉngʉmu. 

6at'inghi no nia ahoisi, ho ohon'a teyai 'e hpʉhpʉngʉ, ohsi teyai to hamo 'e cou, 
mo yaa hahocngʉ yaa mamespingi; 

7i'mi tan'e, 'e cou te mongoi to maameoi, tmuepohʉ 'o vcongʉ, 

8micu cono feango 'emo yoso. homoeno maica, o'ana mo i'vaho yoso 'e 
navconga, mamicu coni ci feango. 

9ko'koeno, na isi yupa paepo'usna to hamo, o'ate eevaza ta cou.> 

10ne micu yʉmeʉmʉ to aemana, ihe ivaha tuocosi to tesi na eni. 

11isi esansani to iesu: <acʉhʉ 'e haahocngʉ, hocisi teongasi na vcongʉ ho ivaho 
mevcongʉ no mocmo ci mamespingi, zoucu kuisi no mseezo, cu akuzkuzoa 'o 
vcongʉ; 

12hoci mongoi ta hahocngʉ 'e mamespingi, ho ivaho mevcongʉ no mocmo, 
zouc'o maezo kuisi no mseezo.> 

tooyokeoi to iesu 'o oko 
(matai 19:13-15; luka 18:15-17) 

13piyo ci cou 'omo mahafo to oko ho baito to iesu, m'eya peuasa to iesu; ihe 
at'ingha koica to tesi 'emo maica ci cou. 

14ne isi aiti to iesu mo na'no sʉ'no, mi'usni 'o tesi ho yainca: <poa uhtan'e si 
'o'oko, teav'a potani, maica 'omo yonto hpʉhpʉngʉ ne pepe ci mao'o'oko 
'amoeno aʉlʉ mais'a 'emo maica ci cou. 

15temula atatalʉa, inamo afu'u o'te mais'a 'e oko ho tiou no hpʉhpʉngʉ to hamo 
ci cou, o'ate ahtu meelʉ tma'oko to hamo.> 

16isicu pahsaha 'o oko, macicihi peuasa ho tooyokeoi. 

ngoveoa tamo yuyupasʉ 
(matai 19:16-30; luka 18:18-30) 

17moc'on'a aʉlʉ e'ohʉ 'o iesu, panto cihi ci cou mo smo'usnu, top'ungu to tuhcu 
to iesu, tuocosi: <mou'ʉmnʉ ci sensei, cuma na nte'o hioa niante'o meelʉ mayo 
no 'auesiesi nsou?> 

18isi tuocosi to iesu: <mainci osko aac'o yainca a'o mou'ʉmnʉ? tapeoha 'o cihi 
ci hamo, uk'ana cimo mou'ʉmnʉ. 

19osko ahtao'te cohivi 'o h'oesvʉta: <<'ote opcoi; 'ote mseezo; 'ote meo'eoi; 'ote 
emeknuyu; 'ote totpiei; la meot'ʉt'ʉcʉ to maameoi.>> > 

20isi yut'inga to ic'o: <sensei, acʉcʉhʉ 'e h'oesvʉta eni. os'o ahoza ne mo'un'a 
oko ho acʉha noyʉyʉci.> 

21isi teochʉmi to iesu, na'na ʉm'ʉmnʉa ta 'tohʉngʉsi, cu yainca: <mon'a coni 
'omo uk'a. acʉha phieni 'o ezoezoyʉsu, faeni tomo thi'cia ci cou na peisu, 
tekocueno yaa yupasʉ ci teko soangva ne pepe; atavei teko to'ofeihni a'o.> 

22ne isicu talʉi to ic'o 'e e'e eni, cu teoezuhu 'o sapcisi, teonanac'o hocu mongoi, 
maica homo na'no yuyupasʉ. 

23isi mikuyungvi to iesu 'o tesi, mi'usni ho yainca: <'emo yuyupasʉ ci cou 
a'ʉmtʉs'a songoveoa hoci meelʉ 'o'oko to hpʉhpʉngʉ to hamo!> 

24mo tmayamci ta e'e to iesu 'o tesi; at'inghi isi ivaha yainca to iesu: <mao'o'oko, 
hoci meelʉ tma'oko to hpʉhpʉngʉ to hamo a'ʉmtʉs'a songoveoa! 

25'emo yuyupasʉ ci cou hoci meelʉ tma'oko to hpʉhpʉngʉ to hamo, mo 
ngoveohe to lakuta hoci yʉh'ʉtʉ to koyu to feezo!> 

26ne mio, mo asuhcu yamci 'o tesi, yupa tuocosʉ: <hoci maica, siya na ten'a 
meelʉ noa to'usni?> 

27isi teochʉmi to iesu 'o tesi, yainca: <o'ate peelʉi ta cou; o'a mo maica 'o hamo, 
'o hamo lasi aa'pucva peelʉi.> 

28mo ecnguhu 'o petelo: <teko aiti, imzacu teongasi 'e acʉcʉhʉmza ho 
to'ofeihni suu.> 

29mi'usni to iesu 'o tesi ho yainca: <'aeno a'ʉmtʉ, te'o a'ʉmta eʉsvʉta muu, 
namo afu'u nomzo a'o nomzo ta fukuin. teonʉ'vi na emoo, maanat'ohaesa, 
maameoi, 'o'oko, ho ina ezoezoyʉ, 

30ahtuo'te yonta maitan'e ho tov'ohʉ note asuhcu man'i. tena elʉ note se'conza 
cite apuhngu ci emoo, nanat'ot'ohaesa, ino. 'o'oko, ho ezoezoyʉ, a'vinano te 
esmi no akuzkuzoa; at'inghi yono tena cmʉ'ho ci hpʉhpʉngʉ, te mayo no 
'auesiesi nsou. 

31at'inghi, mo botngonʉ 'o moso muyo. tenala uafeihi, 'o moso uafeihi tenala 
muyo.> 

i'toteuha eyoca to iesu na iachi si mcoi 
(matai 20:17-19; luka 18:31-34) 

32to ceono emo'usnu ne 'elusalemu, mo muyo 'o iesu. mo ma'ngoheʉngeʉ 'o 
'tohʉngʉ to tesi; 'omo to'ofeihni ci cou mio maica ho ma'sasmoyo. isi ivaha 

ese'vi to iesu 'o mo maskʉ ueso ci tesi, eʉsvʉta 'o tenasi esmiza ta feangosi ci 
hi'hioa. 

33isi yainca: <aitis'a, ho teto emo'usnu ne 'elusalemu maitan'e. te noa phieni 'e 
okocou ho faeni to saisicoo ho lema'cohio seiso; tehe yʉsvʉta ho opcoza, 
ataveiya faeni to couyafana. 

34tehe keematmohi, mi'usni ho teʉpsi, ti'usna, a'vinano opcoza; ataveisi no 
miteuhi, tena smoevovei.> 

p'enza to yakovu ho yohane 
(matai 20:20-28) 

35'o oko to sipitai ci yakovu ho yohane mo uhto iesu, yainca: <sensei, panto mo 
coni ci temza p'enza, tata'za hociko peelʉi teomneni.> 

36tuocosi to iesu: <cuma na temu 'ucia poa hioaneni a'o?> 

37ihe yut'inga: <hotakocu yusuhngu no psoevohngʉ ci suoca'ha, tako'so poa 
su'upu a'mi, yono vhonasu namo cihi, yono veinasu nomo cihi.> 

38isi mi'usni to iesu ho yainca: <o'a imu cohivi cuma 'e imu p'enza. 'o te'o ima 
cimo mayʉmʉ, temueno soevo'ha? 'o te'o tiova ci toonono, temueno peelʉi 
tiova?> 

39ihe yut'inga: <'a temia peelʉi!> yainca to iesu: <i'o te'o ima, temueno o'te 
anana'va ima, 'o te'o tiova ci toonono, temu yaeza tiova, 

40at'inghi siya nate meelʉ suavai a'o, o'ana a'o nate meelʉ esvʉtʉ. 'e suoca'ha 
eni, isi ayocneni no siya to hamo, 'atasieno pafeni no siya.> 

41talʉi to maskʉ ci tesi na eni, na'na ta'bubut'ua 'e yakovu ho yohane. 

42i'mi tan'e, isicu eteuyuna to tuhcusi to iesu 'o tesi, mi'usni ho yainca: <imu 
cohivi, i'o lahe ta'unano la atʉkcʉ ta yatatiskova ta hpʉhpʉngʉ, mo yaa tonʉ no 
aʉt'ʉca 'e yatatiskova, 'ola papoevʉ la yaa tonʉ no esvʉtʉ ta yatatiskova. 

43at'inghi, o'atemus'a maica. ta taicomu siya na te mici taicini, 'aeno siya na te 
toehunga soskuskunu; 

44siya nate mici papoevʉ, 'aeno siya natemu soskuskunu tamo botngonʉ. 

45maica 'e okocou o'amos'a cmʉ'ho ho noa aʉt'ʉt'ʉca ta cou, mate cmʉ'ho ho 
aʉt'ʉt'ʉcʉ ta cou, a'vinano nomio no to'usni 'e yatatiskova ho ciha 'o iachisi 
nsou.> 

poa bohngʉ 'o bʉkngʉ ci patimai 
(matai 20:29-34; luka 18:35-43) 

46mo esmi to 'eliko. nete seolʉa no mongoi ta 'eliko 'o iesu ho tesisi ho i'o mo 
botngonʉ ci cou, panto cihi ci bʉkngʉ - zou patimai ci oko to timai, mo suaskiti 
to ceonʉ ho m'eya bonʉ. 

47ne isi tac'ʉhi ho zou iesu ne nazalo, micu moozoyʉ mainca: <oko to tavite ci 
iesu, coveoza a'o!> 

48ihe koicʉ tomo botngonʉ ci cou, potani homo ptaʉngʉ. at'inghi namamo 
asuhcu tmunoi moozoyʉ: <oko to tavite, coveoza a'o!> 

49mo tosvo 'o iesu, yainca: <poa uhtan'ea.> ihe mi'usni 'o bʉkngʉ ho yainca: 
<teko ma'cocoyʉ, yʉc'ʉ, 'aisi eyoho'a suu!> 

50isi osnia eehocneni to bʉkngʉ 'o isi aoskopa, bifti'i, ho uhto tuhcu to iesu. 

51isi tuocosi to iesu: <cuma na teko poa hioaneni a'o?> yut'ingi 'o bʉkngʉ: 
<sensei, mi'o mici bohngʉ!> 

52yainca to iesu: <nahocu e'ohʉ, isicu poa yov'o ta singkoosu.> micu osni 
bohngʉ 'o bʉkngʉ, cu to'ofeihni to iesu ho e'ohʉ. 

Maluko 11 

taotofsi'i ho yʉmeʉmʉ ne 'elusalemu 
(matai 21:1-11; luka 19:28-40; yohane 12:12-19) 

1smaicmu'u ne 'elusalemu 'o iesu ho i'o tesi, sʉc'ʉhʉ 
to pofaki ho potaniya ci hcuyu'olivu. mo popeomuyo tomo yoso ci tesi 'o iesu, 

2eutotaveiya yainca: <temu uhta ito emotuhci ci you. ho tamucu yʉmeʉmʉ, 
tamu teolʉi 'o isi seo'tʉneni ci o'amocu ohola ahta aueva sopaevi ci oko no lova, 
tamu yunga ho e'usna tan'e. 

3hocihe tuocosi muu ho yainca: <<mainci maica 'e hi'hioamu?>> tamu eʉsvʉta: 
<<tesi titha to nooe'oca ho tasicu aepʉnga titha tena osnia pa'ivoveiya.>> > 

4micu e'ohʉ, teolʉi to ciengona to ceonʉ 'o isi seo'tʉneni to yafana to phingi ci 
oko no lova. ne ihen'a seolʉa no yunga, 

5piyo cimo yac'ʉ to ic'o ci cou ihe tuocosi: <mainci aha'va yunga si oko no lova?> 

6ihe yaito hia eutotavei to iesu ho yut'inga, ihecu poa yaakakneni 'o oko no lova. 

7ihe e'usna to iesu 'o oko no lova, eoskopneni 'o yʉsʉhe, cu smopayo 'o iesu. 

8mo botngonʉ ci cou ihe esponeni to ceonʉ 'o yʉsʉhe, panto mo mayo to ihe 
teoca to cpucpuhu ci ma'e'ehti no evi ho spoeni to ceonʉ. 

9mo yaa muyo yaa uafeihi evasʉzʉ to'ofeihni ho moozoyʉ mainca: 
<tohmomoegnʉ to hamo! tooyokeoi'sio to hamo 'emo boemi no ongkosi ho 
cmʉ'ho! 

10pafi'sio no ʉm'ʉmnʉ to hamo 'ete cmʉ'ho to maameoimza tavite ci 
hpʉhpʉngʉ! ta'usna to sopepea ci hamo na tohmomoengʉ!> 

11sʉc'ʉhʉ ne 'elusalemu 'o iesu, yʉmeʉmʉ to seiten, smaingongabo ho bobaito. 
maica ho micu mi'eopsi, cu nʉthʉ 'omo maskʉ ueso ci tesi ho emoyafo ta hosa 
ho uhne potaniya. 

patkuzoi 'o evi no moezunge 
(matai 21:18-19) 

12micu hucma, mo i'mine potaniya ho yuovei ta hosa; nemo mito ceonʉ, cu sieo 
'o iesu. 

13isi teolʉi to o'amo covhi to tuhcuhe 'omo mehacni ci moezunge, mo na'no 
ehʉehʉngʉ, cu emo'usna, 'ucia aiti hoci yaa beahcia. cu'so ohcum'a, aiti mo 
at'inghi ehʉehʉngʉc'o, maica ne mio o'a hobeahcia ta moezunge. 

14isi mi'usni to iesu 'e evi ho yainca: <ahoi maitan'e, uk'ana ci te ahtun'a bonʉ 
no beahcisu!> mo acʉhʉ tmalʉ ta e'e tan'e 'o tesi to iesu. 

poa cofkoya to iesu 'o seiten 
(matai 21:12-17; luka 19:45-48; yohane 2:13-22) 

15ne micu sʉc'ʉhʉ ne 'elusalemu, yʉmeʉmʉ to seiten cu acʉha popeoyafa 'omo 
yonto seiten ho 'amamhimhino ci cou. popuya 'o pangka tomo yupa meʉe to 
peisu ho i'o ca'hʉ tomo mhino to hofoyu, 

16isi yaeza vomti 'omo ngoe to macucuma ho yupopaezumo to coca to seiten. 

17isi po'pa'cohivi ho yainca: <isi tposi to seiso 'o e'e to hamo ho yainca: <<'e 
seiten'u. la 'oyona 'inoli ta yatatiskova>>, at'inghi imu tiezuha ho teyai sku'u no 
yaksai!> 

18ihe talʉi to saisicoo ho ito lema'cohio seiso 'e e'esi, cu ta'koeva no 'ucia opcoza 
'o iesu. at'inghi ihe smoyoa 'o iesu, maica ho ihe toehunga taunona'vʉ tomo 
botngonʉ 'o hiasi mo'ma'cohio. 

19ne micu 'eopsi, mo emoyafo ta hosa 'o iesu ho i'o tesi. 

i'mi ta moezunge ho noa pahsʉsʉfti 
(matai 21:20-22) 

20taseona ne micu hucma, mio ivaho mito ceonʉ to ic'o 'o iesu ho i'o tesi, aiti 'o 
moezunge cu ac'ʉhʉ to emisisi ho oemi'mi. 

21isi talʉa to petelo na nia i'hahozʉsi tan'e, cu mi'usni 'o iesu ho yainca: <sensei, 
aiti, 'e osko patkuzoi ci moezunge micu oemi'mi.> 

22isi yut'inga to iesu: <la yaa singkooa homo mi'usnu to hamo! 

23te'o bumemeala eʉsvʉta muu, honcimu mi'usnu ta hcuyu tan'e ho yainca: 
<<yʉc'ʉ. noezuhu ne etʉpʉ!>> hoci o'te ma'pepecvai na 'tohʉngʉ, ta'sansana 
'e e'esu 'ate ahtao'te peelʉi, 'e hi'hioa eni 'ate ahtuo'te nomzo muu ho esmi. 

24ko'koeno, te'o eʉsvʉta muu, hocimu 'inoli, 'upena hoci m'eya cuma, taa'uzva 
tee p'elʉa, 'ate ahtao'te elʉa na imu p'enza. 

25holamu yac'ʉ ho 'inoli, la aueva peteongasa nala mi'usnu muu ho peis'epo ci 
cou; maicac'o, 'o amomu pepe tesi yaeza peteongasa na peis'epomu.> 

tuocosi na tonʉ to iesu 
(matai 21:23-27; luka 20:1-8) 

27mio ivaho uhne 'elusalemu. nemo biavovei to seiten 'o iesu, 'o saisicoo, 
lema'cohio seiso, ho i'o coolo mo biebimi to iesu, 

28tuocosi 'o iesu ho yainca: <cuma na osko iftongi ci tonʉ ho osko hioa 'emo 
maica ci hi'hioa? siya namo mofi no tonʉsu ho osko hioa 'e hi'hioa eni?> 

29isi yut'inga to iesu: <coni 'e te'o aueva tuocosi muu, hocimu yut'inga, niante'o 
eʉsvʉta na os'o iftongi ci tonʉ ho os'o hioa 'emo maica ci hi'hioa. 

30eʉsvʉta a'o, mo i'minenu na tonʉ to letoonono yohane? nenusi no mo i'mi to 
hamo hocieno o'te i'mi ta cou?>> 

31micu ahoi yupa eehcʉvho, yainca: <mateto av'a nate hia yut'ingi. hocito 
yainca: <<mo i'mi to hamo>>, tasi yainca: <<mainci imueno o'te taa'uzva 'o 
yohane?>> 

32hocito yainca <<mo i'mi ta cou>>, mate sokoeva no tehe miteuyuni ta cou na 
a'to, maica ihe toehunga taa'uzva 'o yohane zou eyongensa.> 

33ihecu yut'inga 'o iesu: <o'a imza cohivi.> isi mi'usni to iesu ho yainca: <yaeza 
o'ate'o eʉsvʉta muu cuma na os'o iftongi ci tonʉ ho os'o hioa 'e hi'hioa eni.> 

Maluko 12 

epo'usa no kokuzo ci leyaezoi 
(matai 21:33-46; luka 20:9-19) 

1mo ivaho boemi to epo'uso 'o iesu ho po'pa'cohivi 'o botngonʉ. isi yainca: 
<panto mo cihi ci cou mo mo'to'ʉ ho mooyai aamcuyu, mooyai yʉ'pʉ ho 
ekuyungvi 'o aukukuyungusi, meifeongo to taicosi ho mooyai 'oyona smaspʉcʉ 
emi, m'eac'ʉ to tataka no maivhongʉ, ataveisi isicu poa yuevahneni to leyaezoi, 
iachi yuyafo ho covnʉ. 

2cu hotov'oha to amcuyu, isi skuna 'o soskuskunu ho uhto leyaezoi ho p'enia na 
ntesi tanua. 

3'o leyaezoi isi tiubcikza 'o soskuskunusi, ti'usna ho poa psasayae maine'e. 

4'o tauke to ezoyʉ isi ivaha skuna 'omo cihi ci soskuskunu; ihe etokʉa 'o fnguusi, 
a'vinano aokoe'iya. 

5isi ivaha skuna to tauke 'omo cihi ci soskuskunu, ihecu opcoza. totiski ci 
ti'a'ausna 'omo 'enepio ci cou, panto ihe tutva, panto ihe opcoza. 

6'o tauke i'ocuc'o 'o isi songohza ci oko 'o mon'a nongaco. ataveia skuna ho poa 
uhto leyaezoi, yainca no koyusi: <<'atehe ahtao'te einva 'e oko'u.>> 

7at'inghi 'o leyaezoi micu yu'tasvʉtʉ ho yainca: <<'e cou eni tenala tiuski to 
tauke, mateto opcoza, 'atatocueno tanua 'e ezoezoyʉsi!>> 

8ihecu tʉtpʉta 'o oko hocu opcoza. toyafneni to aamcuyu 'o nia feangosi.> 

9isicu tuocosi to iesu: <maicac'o, tena peis'u'uvnu 'e tauke? 'atesi ahtao'te usa 
ho potpapayo'a 'e leyaezoi, yoezuhneni no mocmo 'e aamcuyusi. 

10o'a ohmulaeno ahta engha 'e seiso eni? ‘o nia caciha ci fatu tola lemooyai 
emoo. isicu teyai atuhcu totnguca. 

11zou peipeis'ausna to nooe'oca na eni, hoteto aiti ta mcooto a'ʉmtas'a 
taunona'vʉ!> 

12maica ihe cohivi to masoso'ehti to yutaya 'e isi engha to iesu ci epo'usa isi 
mituhci ho koica, ihecu 'ucia tʉtpʉta 'o iesu. at'inghi ihe smoyoa 'o botngonʉ, 
moezʉcu mongoi to iesu. 

e'usnu no faeni to kaisa na tmuhnoa 
(matai 22:15-22; luka 20:19-26) 

13piyo ci cou falisai ho i'o 'oahngʉ to helotetoo mo noa skuna ho baito to iesu, 
akoeva no i'mi to e'esi ho tipunkua no akuzkuzoa. 

14ihe mi'usni 'o iesu ho yainca: <sensei, imza cohivi lako 'o'emzo ci cou; o'alako 
yumzi nala ta'to'tohʉngva ta cou, yaeza o'alako buhmi no sapci ta cou, conino 
meot'ʉcʉ ho po'pa'cohivneni na e'e to hamo. tekon'a eʉsvʉta a'mi, hoci mofi no 
tmuhnoa to kaisa ci honte ne looma teenana yʉhcʉvho to hoolicuto? tetonana 
'ahʉyʉ tuyafo?> 

15isi so'eʉh'ʉta to iesu 'o kuicihe koyu, cu yainca: <mainci imu aac'o 'ucia 
akuzkuzoa a'o? mayo nomo coni ci peisu te'o aiti!> 

16ihe fii tomo coni ci peisu, tuocosi to iesu: <zou hu'ongka ho ongko no siya 'emo 
yonta peisu?> ihe yut'inga: <'a ongko to kaisa.> 

17yainca to iesu: <'ateno faeni to kaisa na macucuma to kaisa, faeni to hamo na 
macucuma to hamo.> ihe talʉi 'e e'esi, a'ʉmta na'na yamceni. 

e'usnu no smoevovei 
(matai 22:23-33; luka 20:27-40) 

18piyo cimo o'te tmaa'uzo no smoevovei ci cousatukai mo baito to iesu. 

19ihe yainca: <sensei, isi p'eac'eni to hoolicu to moose a'to: <<hoci mcoi 'emo 
cihi, nʉ'vi na vcongʉsi, uk'a oko, 'o ohaesasi tesi ahtao'te pecngiha 'e ahngʉsi 
ho seotaveineni 'o ohaevasi.>> 

20mosola yaa pitu ci nanat'ot'ohaesa: mevcongʉ 'o ohaeva, uk'a ci okosi, cu 
mcoi; 

21pecngiha to ohaesasi, maezo mcoi, uk'a ci okosi; mioc'o totiski 'o ivahosi 
ohaesa ho pecngiha. 

22'omo pitu ci nanat'ot'ohaesa mosola acʉhʉ himhovcongʉ to mamespingi, 
acʉhʉ uk'a oko, hocu mcoi. atavei cu maezo mcoi 'o mamespingi ic'o. 

23maicac'o, no hiesi no smoevovei, tena acʉhʉ i'mi no mcoi ho smoevovei, zou 
siya na tena himhovcongʉ ta mamespingi tan'e? maica 'emo pitu ci 
nanat'ot'ohaesa mosola acʉhʉ himhovcongʉ ta mamespingi.> 

24isi yut'inga to iesu: <o'a mimu emio, mo mainenu? maica o'a imu asansana 'o 
seiso, yaeza o'a imu cohivi na tonʉ to hamo. 

25ho tena i'mi no mcoi ho smoevovei 'e cou, ho tenac'u smoevovei te totiski to 
tensi ne pepe, o'anate yupa totovcongʉ. 

26e'usna no a'a'ausna no smoevovei na micu mcoi ci cou, o'a ohmula eno ahta 
engha 'o tposʉ to moose ci isi tposi 'o ehohamva no yunzou ci cʉcʉmʉ? ohsi 
mi'usni to hamo 'o moose ho yainca: <<na a'o. zou hamo to 'avulahamu, hamo 
to 'isaku, hamo to yakovu.>> 

27na e'ausnasi isi yainca, zou hamo tamo yaansou ci cou 'o hamo, o'as'a hamo 
no micu mcoi ci cou, mimu asansano ma'peu!> 

someoisa ci h'oesvʉta 
(matai 22:34-40; luka 10:25-28) 

28panto cihi ci lema'cohio seiso isi talʉi 'o hiahe yupa eebkocʉ, isi na'na 
ta'ʉ'ʉmnʉi 'o iesu ho isi yut'inga 'o cousatukai, cu smacmu'u to iesu ho tuocosʉ 
tomo conci hioa: <to 'ayumona to h'oesvʉta. zou nenu na so'atva'esisi?> 

29yut'inga to iesu: <ahoisi: <<'isolaelu, teko tmalʉ! 'o nooe'oca - 'o hamoto 
moc'o cihi. 

30tekola acʉcʉha na 'tohʉngʉ, yu'ausna, koyu, tonʉ ho himngonghi to nooe'oca 
- to hamosu.>> 

31'emo toueso: <<tekola ngohia na ehuehungusu, mais'a hola ngohza 'e iachi.>> 
uk'a ci mocmo ci esvʉta cinte meoisihe tan'e.> 

32'o lema'cohio seiso isi mi'usni 'o iesu ho yainca: <sensei, mio emzo co e'esu! 
aʉlʉ maita e'esu, moc'o cihi 'o hamo, tapeoha 'o hamo uk'anaci mocmosi. 

33aemʉha na 'tohʉngʉ, koyu, tonʉ ho himngonghi to hamo, yaeza ngohia na 
ehuehungu, mais'a hola ngohia 'e iachi. na eni mo tosa'ohe tomo yonto 'oyona 
sʉ'tʉ ci isi hmoi ho faeni to hamo ci sʉ'ta ho ito mocmo ci sʉ'ta.> 

34isi honga to iesu homo na'no toutʉs'ʉ 'o hiasi yut'ingi, cu mi'usni ho yainca: 
<o'ana miko nomcovhi to hpʉhpʉngʉ to hamo.> ahoi ne mio, uk'ana cila 
smeecʉ'ho mi'usnu to iesu ho tungongoveo tuocosʉ. 

e'usnu no kilisto 
(matai 22:41-46; luka 20:41-44) 

35nemo yonto seiten 'o iesu ho mo'ma'cohio mo coni 'o isi tuyafa ci e'e: <mainci 
lahe aac'o yainca to lema'cohio seiso zou mʉntʉ'ca to tavite 'o kilisto? 

36'o tavite ho ohsila poot'ova no seilei ohsi yainca: yainca to nooe'oca 'o 
nooe'oca'u. teko yusuhngu ta vhona'u, totea ho ta'ucu poa peteozu ta t'angosu 
'o hangʉ. 

37isi iachia yainca to tavite <<nooe'oca>>, maincite aac'o yainca zou mʉntʉ'ca 
to tavite 'o kilisto?> 

la etngoeva 'o lema'cohio seiso 
(matai 23:1-36; luka 20:45-47) 

lahe toehunga ʉmnʉa talʉi to botngonʉ 'o hia eʉsvʉsvʉtʉ to iesu. 

38ne isi seolʉa no po'pa'cohivi, isi yainca: <la etngoeva 'o lema'cohio seiso; la 
kaebʉ sʉ'eʉsʉ to yʉsʉno tacvoh'i ho eucocoyʉ tocaefi, kaebʉ yonto la toehunga 
'oyona ho noa mi'usni ho tuayokeoi ho p'ohkui, 

39maezo kaebʉ yusuhngu to mo afnaso ci ca'hʉ to kaitoo. sutmoyaevonʉ tola 
eho'ʉ eabobonʉ. 

40lahe eha'va 'o ezoezoyʉ tomo tuvcongʉ ci mamespingi, tac'u peihtothomʉ ho 
mo'engho tomo tacvoh'i ci 'inoli. 'e lahe hi'hioa 'atena ahtuo'te tiou no someoisa 
ci patvovei!> 

sʉ'ta to tuvcongʉ ci mamespingi 
(luka 21:1-4) 

41mo yusuhngu to tuhcu to too'sa peisu to seiten 'o iesu, aiti na lahe hia to'so no 
peisu to too'sa peisu. 'enepio cimo yuyupasʉ ci cou mo to'so tomo man'i ci 
peisu; 

42atavei esmi 'omo thi'cia cimo tuvcongʉ ci mamespingi, to'seni 'omo yuso ci 
okono peisu no too, mais'a hoci conci meoino peisu. 

43isicu eyoho'a to iesu 'o tesi, mi'usni ho yainca: <te'oeno a'ʉmta eʉsvʉta muu, 
'e isi to'seni ta thi'cia ci mamespingi. mo man'ihe ta ihe to'seni to mocmo. 

44'e mocmo moc'o eseuseu to ang'osʉ to yupasʉhe ho tuyafa; at'inghi 'e 
mamespingi eni micu anana'o na'no avzovzo, at'inghi isi acʉha sʉ'teni 'e 
ntohsin'a titheni no h'oyunsovasi.> 

Maluko 13 

eyoca ho tena aapapayo'ʉ 'o seiten 
(matai 24:1-2; luka 21:5-6) 

1ne micu i'mi to seiten ho yuyafo 'o iesu, 'omo cihi to tesisi mo mi'usnu to iesu 
ho yainca: <sensei, aiti, 'e 'omeoisa ta fatu, taunona'vʉ ci hia m'eac'ʉ!> 

2yainca to iesu: <imun'asi huunona'vʉ 'e hia meoisi ta isi p'eyac'a? 'emo 
macoconi ci fatu tan'e tena acʉha eon'ozi, uk'ana ci tenala makon'a yupa 
tooskopʉ ci fatu.> 

meakvo'ʉ ho pohtutumza 
(matai 24:3-14; luka 21:7-19) 

3yonto hcuyu'olivu 'o iesu, yusuhngu ho mi'usnu to seiten. 
'o petelo, yakovu, yohane ho i'o 'antole, ihe auc'oc'ova tuocosi 'o iesu: 

4<tekon'a eʉsvʉta a'mi, ho homna nate esmi 'emo maica ci hi'hioa? hoci esmi 
eni pano te ake'a humzi?> 

5isi eʉsvʉta to iesu ho yainca: <temula bumemealʉ, 'otes'a noa pasloʉngvi ta 
cou. 

6mo botngonʉ ci cou 'o tena boemi ta ongko'u, mainca: <<'aeno a'o 'o kilisto>>, 
hocu pasloʉngvi namo 'enepio ci cou. 

7'otela nomio no ehtothomʉ tamo cum'u ho ino isi tac'ʉhi ci yu'susuyumo ne 
covhi ho yamci. 'emo maica ci hi'hioa tena ahtuo'te yuyafo; at'inghi o'aisi yainca 
micu sʉc'ʉhʉ na puesona ta lekisi. 

8'emo cono suezopʉ tena ehtothomʉ tomo h'unano suezopʉ; 'emo conci 
hpʉhpʉngʉ tena suyumo tamo h'unano hpʉhpʉngʉ; te nongabo na motoevi ho 
seova. hote esmi 'emo maica ci hi'hioa aʉlʉ mais'a 'o mamespingi hola ahoi 
congo hote yayo 'o oko. 

9<temula iachi bumemealʉ, maica tahela tʉtpʉta muu, e'usna to hooin. temu 
yonto kaitoo ho noa ti'usna; temu nomio a'o, yac'ʉ to tuhcu tola atʉkcʉ ho ito 
honte, 'akasi 'e fukuin. 

10at'inghi 'e fukuin tena ahtao'te auevan'a psoecʉ'ha ta yatatiskova. 

11ho tahe tʉtpʉta muu, ho e'usna to hooin, 'ote auyu ma'titvongʉ no cuma na 
te e'e; homio, cumana tasi pa'cohivneni to hamo, 'aeno cuma na tamu e'e; maica 
ina tamu pateafa o'as'a iachimu e'e, maisi ieni muu to seilei ho pateafa. 

12homio, 'e cou tena phieni 'o aʉlʉ nat'ohaesa, po'usna no mcoi, 'o amohe ta 
'o'oko tec'o maica; 'e 'o'oko te maezo yu'hango ta maameoi, ho po'usna no mcoi. 

13nomzo a'o, tehe toehunga sʉ'nova muu. at'inghi nate apaezumo bimahtʉicʉ 
buveici ci cou ahtuo'te elʉ no to'usni.> 

meoino meakvo'ʉ 
(matai 24:15-28; luka 21:20-24) 

14<tamula teolʉi 'ote <<meaapayo'ʉ ci isi so'eʉsʉ'nova ci macucuma>> mo 
yac'ʉ to o'antesi yac'i (te ta'hongi tote mo'engho na e'ausnasi tan'e). homio, 
namo yone yutaya, nte p'usnu to hcuyu ho totoefʉngʉ; 

15namo yono sofʉ, 'otena ohpueho ho yʉmeʉmʉ ta emoo ho mayo no 
macucuma. 

16namo yono ezoezoyʉ, 'otena maine'e ho mayo note aoskopa. 

17to hiesi ho mio, i'omo ngangho'ʉ ci mamespingi ho inamo paun'u ci ino tena 
'atutumzo! 

18temu 'inoli to hamo ho o'te poa esmi no hosoyʉma 'emo maica ci hi'hioa. 

19maica na hiesi ta meakvo'ʉ. ahoi ho ohsin'a teyai to hamo 'e hpʉhpʉngʉ 
o'amocu mosola ahtu auyu esmi, maezo o'anate ahtu i'vaho esmi no ataveisi. 

20hocisi o'te enanʉhta to hamo na hiesi no meakvo'ʉ, uk'a cite meelʉ yaansoua. 
at'inghi, nomio ta ohsila epeiya ci mao'o'okosi, isicu enanʉhta 'o hiesi ho mio. 

21<hoci panonte mi'usnu muu ho mainca: <<aiti, mo yontan'e 'e kilisto! aiti mo 
yonta'e ta kilisto!>> teav'a taa'uzva. 

22maica tena yuyafo 'o mekikilisto ho i'o meyoyongensa; tena peispopo'e, 
pnanfi na tehe peelʉi ho peknui 'e ohsila epeiya to hamo ci mao'o'okosi. 

23temula bumemealʉ! os'ocu acʉha aueva eʉsvʉta muu 'emo maica ci hi'hioa.> 

cmʉ'ho 'o okocou 
(matai 24:29-31; luka 21:25-28) 

24<ataveisi ho tac'u sucaefi 'o hiesi no meakvo'ʉ, tena smoekua'onga 'o hie, 
o'anate i'vaho psoetiskou 'o feohʉ, 

25te i'mi ta engʉca 'o congeoha ho supeopeohʉ, 'e ceoceona ta mouhpʉhpʉngʉ 
te maezo acʉhʉ tmaot'ou. 

26ho mio, te espa'to 'o okocou, a'sʉftonʉ yaa tonʉ ho psoevohngʉ poʉt'ʉcʉ to 
cmʉcmʉ ho ohpueho. 

27tesi popeoskuna 'o tensi ho sʉc'ʉhʉ to maacaciku ta hpʉhpʉngʉ, i'mi ta 
hpʉhpʉngʉ tan'e ho sʉc'ʉhʉ to hpʉhpʉngʉ ne'e, euteuyuna 'o ohsila epeiya ci 
mao'o'okosi.> 

pahsʉsʉfteni to moezunge 
(matai 24:32-35; luka 21:29-33) 

28<temu i'mi to moezunge ho noa pahsʉsʉfti. homo yuenghova 'e ehti, cmʉfeʉ 
'o fungahosi, tamucu cohivi tec'u esmi na homu'eina. 

29totiski, ho temu aiti 'e acʉcʉhʉ ci a'a'ausna tec'u cohivi micu cum'u na hiesi, 
micu yonta phingi. 

30temu atatalʉa, 'e yatatiskova ta maitan'e auyusi ho o'amocu te acʉhʉ mongoi 
ta hpʉhpʉngʉ, acʉcʉhʉ 'emo maica ci hi'hioa tenac'u esmi. 

31te aapayo'ʉ 'e engʉca ho ceoa, at'inghi 'e e'e'u 'auesiesi o'ate aapayo'ʉ.> 

uk'a ci te bochio ci cou no hiesi ho mio 
(matai 24:36-44) 

32<inacu hiesi no cmʉ'ho nate esmi, uk'a cimo bochio ci cou; o'a ihe cohivi to 
tensi ta pepe, yaeza o'a isi cohivi to oko, i'oc'o amo namo bochio. 

33temula bumemealʉ, la aʉtʉs'ʉ, maica o'atemus'a cohivi ho homna nate 
cmʉ'ho na hiesi. 

34mais'a 'emo cihi ci cou mo yuyafo ho covnʉ, toveineni ta soskuskunusi ho 
aʉt'ʉca 'e emoo, aangaeza ta macicihi nate hi'hioa, eutotaveiya 'o le'aʉt'ʉcʉ 
emoo ho apopocenga 'o maphiphingi. 

35ko'koeno, temula aʉtʉs'ʉ, maica o'a imu cohivi ho homna nate esvovei 'o 
tauke, nenusi no yofna, nenusi no taicofeʉngna, nenusino auyusi no tiskova, 
nenusi no ataveisi no esmomho 'o hie. 

36honci aemo'au esvovei, teav'as'a poa aitneni ho cimu seolʉa no oengʉtʉ. 

37'e os'o mi'usneni muu ho engha isi yaeza mi'usneni ta acʉhʉ ho engha: temu 
la aʉtʉs'ʉ!> 

Maluko 14 

ta'koeva no opcoza 'o iesu 
(matai 26:1-5; luka 22:1-2; yohane 11:45-53) 

1mipsohi to auyusi no meem'esa'o ho meetoasmoof'o, 'o saisicoo ho i'o 
lema'cohio seiso mo auc'oc'ou toʉsvʉsvʉtʉ ho akoeva no tʉtpʉta 'o iesu ho 
opcoza. 

2ihe yainca: <o'a teto tʉtpʉta ho te seolʉa no meesi, ci tes'a i'mizi ec'ʉ no 
'afeo'fu'u 'emo botngonʉ.> 

yone potaniya 'o iesu ho noa tohʉsi 
(matai 26:6-13; yohane 12:1-8) 

3mo yone potaniya to emoo tomo tma'congo no to'ho'ho ci saimong 'o iesu. 
nemo seolʉa no bonʉ. panto cihi ci mamespingi mo mahafo tomo coni ci pania, 
'o 'ayumonasi isi songcʉngci to sopepea ci konamusngau, isi af'oya 'o pania, 
hoyuha to fnguu to iesu 'o konamusngau. 

4piyo tomo yusuhngu ci cou mo na'no 'oha kaebʉ, yuec'oc'ou mainca: <maica ci 
hia a'hi'hisi ta konamusngau cuma na a'a'ausnasi? 

5'e konamusngau eni te meelʉ suse'tueva hoci phieni, 'o'ʉmnʉasi hoci yaa na 
peisu ho titha to'usnu nomo thi'cia ci cou!> i'mi tan'e ihe na'na sʉ'nova 'o 
mamespingi. 

6at'inghi isi yainca to iesu: <poa maino koyusi! maincis'a 'ahʉya poa 
ma'ngongoveo? maisi hioaneni a'o 'emo yonghu ci hi'hioa. 

7maica la asngʉcʉ yaa no'upu muu cimo thi'cia ci cou, hocimu yaa 'tohʉngʉa, 
temu la asngʉcʉ yaa hiesi no to'usni, at'inghi o'ate'o meelʉ asngʉcʉ no'upu 
muu. 

8itacu pnanfi na teta peelʉi hioa; ho ita hoyuha ta feango'u 'e konamusngau eni. 
ma ita aueva ayocneni ho tena efo'a no heuf'a a'o. 

9te'o a'ʉmta eʉsvʉta muu, acʉcʉhʉ ta mauhpʉhpʉngʉ, 'upena hoci psoecʉ'ha 
nenu 'e fukuin, tahela 'oehamva 'e isi hi'hioa ho taaecingia.> 

phieni to yuta 'o iesu 
(matai 26:14-16; luka 22:3-6) 

10to 'ayumona to maskʉ ueso ci tesi to iesu, panto cihi ci coukaleo ci yuta; mo 
uhto saisicoo, tesi phieni 'o iesu. 

11ihe talʉi homo maica 'o e'e to yuta, mo afnaso kaebʉ, teomi ho fii to peisu. 
ahoi ne mio, mo mooteo note 'oc'ocic'o ci hie 'o yuta tasi phieni 'o iesu. 

'o iesu ho i'o tesi mo toehungu oyofonʉ no meem'esa'o 
(matai 26:17-25; luka 22:7-13, 21-23; yohane 13:21-30) 

12meekayo no meetoasmoof'o, 'aeno hiesi hola chua 'o oko no moatʉ'nʉ to 
meem'esa'o, mo uhto iesu 'o tesi ho tuocosi: <teko poa uhnenu a'mi ho ayocʉ 
no oyofonʉ no meem'esa'o?> 

13isi popeoskuna to iesu 'omo yoso ci tesi, eutotaveiya ho yainca: <temu 
yʉmeʉmʉ ta hosa, tamu lʉa 'o cihi ci cou mo mʉpʉtʉ tomo cono pania ci 
chumu, tamucu to'ofeihni. 

14hote yʉmeʉmʉ no emoo nenu, tamucu tuocosi to tauke to emoo: <<yainca to 
sensei: te'o toehungneni oyofonʉ no meem'esa'o 'o tesi'u mo yonenu nate 
yoni?>> 

15tasi hafa muu ho aiti 'o isicu ayoca tasucza ci mo cocoya ci aemana to 
skoskopnasi; 'atemueno yonto ic'o ho ae'ayocʉ.> 

16cu yuyafo 'omo yoso ci tesi, yʉmeʉmʉ to hosa, 'o ihe aiti mo aʉlʉ maito isi 
eʉsvʉtʉ to iesu; micu yonto ic'o ho ae'ayocʉ to oyofonʉ no meem'esa'o. 

17cu yofna, cmʉ'ho 'o iesu ho i'o mo maskʉ ueso ci sitoo. 

18nemo seolʉa no yusuhngu ho eabobonʉ, yainca to iesu: <te'o eʉsvʉta muu, ta 
taicomu, ta mo o'upu a'o ho bonʉ, mo cihi ci cou tenasi phieni a'o.> 

19mo acʉhʉ na'no ma'tipvongʉ 'o tesi, macicihi tuocosʉ to iesu: <zou a'o?> 

20yut'inga to iesu: <zou cihi ta mimu maskʉ ueso; i'o temza yu'siepoepohʉ ta 
oothua ho mahsieyu to pang, 'aeno ic'o. 

21aʉlʉ mais'a 'o isi engha to seiso, te tiou no akuzkuzoa 'o okocou; at'inghi i'ote 
himhohioa ho phieni 'o okocou tesi meamzi! 'e cou eni nte ʉmnʉhe hoci moso 
o'te 'ahʉyʉ yayo!> 

oyofonʉ to nooe'oca 
(matai 26:26-30; luka 22:14-20; kolinto 1 11:23-25) 

22nemo seolʉa no bonʉ, mo mayo to pang 'o iesu, ataveisi no to'aveoveoyʉ to 
hamo, isicu tipcia 'o pang, aangaeza to tesi, yainca: <temu ana; zou feango'u 
eni.> 

23isi i'vaha eepza 'o sooetohvʉ, ataveisi no mi'usnu to hamo ho to'aveoveoyʉ, 
yocnguhneni to tesi; micu acʉhʉ mimo 'o tesi. 

24yainca to iesu: <zou hmuyu'u eni, zou hmuyu no to'hongi na tposno yupa 
esvʉtʉ 'e cou ho hamo, isi nomzi 'e yatatiskova ho mohtoesuyu. 

25te'o eʉsvʉta muu, 'anate'o ahta soevaha 'e emi eni, ac'ʉhʉ no hiesi ho tena 
yonto hpʉhpʉngʉ to hamo ho mimo nomo faeva ci emi.> 

26mo toehungu pasunaeno tomo conci pasunaenva, cu yuyafo ho 
uhto hcuyu'olivu. 

eyoca to iesu ho tasi o'te ehohonga to petelo 
(matai 26:31-35; luka 22:31-34; yohane 13:36-38) 

27mi'usni to iesu 'o tesi ho yainca: <tamu acʉhʉ mongoi a'o. maica ho isi yainca 
to seiso: <<tasi 'a'usni to hamo 'o le'aʉt'ʉcʉ moatʉ'nʉ, cu apeaski 'o 
moatʉ'nʉ.>> 

28at'inghi ataveisi ho ta'ucu smoevovei, tena'u muyohe muu ho 
uhne ngalilaya.> 

29yainca to petelo: <'upena hoci mongoi suu 'e mocmo ci cou, te'oeno ahtu 
mongoi suu!> 

30mi'usni to iesu 'o petelo ho yainca: <te'o a'ʉmta eʉsvʉta suu, auyusi no 
tmupusku 'o teo'ua ta feʉngna maitan'e, tako i'toteuha meoo'te honga a'o.> 

31mo asuhcu emamahtʉicʉ 'o pat'ausna to petelo ho mainca: <'upena hoci'u 
tu'upu suu, o'ate'os'a ahta aha'va o'te honga suu!> ‘o mocmo ci tesi mo maezo 
acʉhʉ maica 'o e'ehe. 

yone kosimani ho 'inoli 
(matai 26:36-46; luka 22:39-46) 

32mo esmi tamo conci hpʉhpʉngʉ, la yainca kosimani 'o ongkosi; isi mi'usni to 
iesu 'o tesi ho yainca: <temu yusuhngu tan'e, totea te'on'a 'inoli.> 

33isi engocha 'o petelo, yakovu, yohane ho nʉtheni. cu ahoi congo ho nac'o 'o 
'tohʉngʉ to iesu, 

34mi'usni 'omo tuyu ho yainca: <mo na'no nac'o co 'tohʉngʉ'u, mais'a te'ocu 
mcoi. temu yontan'e, aʉtʉs'ʉ'sio!> 

35mon'a ake'i emosuhcu 'o iesu, m'ocnguyu to ceoa, eyoho'ʉ to hamo ho mainca, 
honci peelʉi, o'te 'ahʉya poa mitamo maica ci 'atutumzo. 

36mo m'ene ho mainca: <amo, amo'u, lako aa'pucva peelʉi 'e afu'u hi'hioa, 
teko'so sose'va 'emo mayʉmʉ ci sooetohvʉ; at'inghi, teav'a poa maino koyu'u, 
'ateeno maino 'tohʉngʉsu.> 

37nemo yuovei, aiti 'omo tuyu ci tesi mo acʉhʉ oengʉtʉ; isi mi'usni 'o petelo ho 
yainca: <saimong. mikon'a oengʉtʉ? o'ateko ake'i meelʉ mako cono huomza 
hie ho aʉtʉs'ʉ?> 

38isi i'vaha yainca: <la aʉtʉs'ʉ 'inoli, te o'te su'ayumonʉ no ma'pepecvai. la 
e'vono ma'kaebʉ na 'tohʉngʉmu, at'inghi la yoz'u si feangomu.> 

39mio i'vaho emo'usnu maita'e 'o iesu, mioc'o boemi tomo totiski ci e'e ho 'inoli. 

40ataveisi micu ivaho yuovei to ihe yoni to tesi, aiti ho mioc'o oengʉtʉ. 'anamo 
makon'a teov'ohʉ, makan'a cohivi teen'a pat'uvna. 

41i'toteuhu yuovei 'o iesu, mi'usni ho yainca: <mimuc'on'a oengʉtʉ, temuc'on'a 
amzocni? 'atec'u, cu esmi 'e hiesi, tehecu phieni ta mo yaa kuisi ci cou 'e okocou. 

42yʉc'ʉ, tetocu e'ohʉ! aiti, micu esmi simo himhohioa ho phieni a'o!> 

noa tʉtpʉta 'o iesu 
(matai 26:47-56; luka 22:47-53; yohane 18:3-12) 

43ne mon'a seolʉa no aomotʉ'ʉ 'o iesu, mo esmi 'o yuta ci cihi to maskʉ ueso ci 
tesi. 'enepio ci cou mo mahafo to poyave tapuyungu ho to'ofeihni; ihe 
popeoskuna to saisicoo, lema'cohio seiso, ho ito coolo. 

44'omo himhohioa ho phieni 'o iesu isi aueva teyaineni to tahe huomza, yainca: 
<siya na te'o kisuneni, 'aeno ic'o na temu tʉtpʉta. tamu tʉtpʉta, ho so'eʉyʉca 
pocenga, ho hafa emo'usnu maita'e.> 

45cmʉ'ho 'o yuta, osni uhto tuhcu to iesu, tmunsohʉ: <sensei!> isin'a kisuneni. 

46ihecueno'so tʉtpʉta 'o iesu. 

47to 'ayumona tomo bi'upu ci cou, panto cihi cimo epusku to poyave, teoca 'o 
cihi to soskuskunu to saisi, hic'oha 'o coni to koyusi. 

48isi mi'usni to iesu ho yainca: <mimu mahafo ta soanothʉ ho tʉtpʉta a'o, 
imun'asi ta'upa no yaksai a'o? 

49la'u huhucmasi yonto seiten ho mo'ma'cohio to cou, asngʉcʉ no'upu muu, o'a 
lamu tʉtpʉta a'o. at'inghi, te ahtao'te mia 'e e'e ta seiso.> 

50ne mio, 'o tesi micu acʉhʉ mongoi to iesu, cu toekameosʉ. 

51panto cihi ci foinana, mo mʉfeʉ'sʉ to yʉsʉ no ngei ho tof'uhu to iesu. ihe 
tʉtpʉta, 

52at'inghi isi eehocneni 'o yʉteʉ, yuamaesih'i hocu toekameosʉ. 

yonto ngikai ho tiou to yʉsvʉta 
(matai 26:57-68; luka 22:54-55, 63-71; yohane 18:13-14, 19-24) 

53ihe hafa uhto emoo to taisaisi 'o iesu; mo acʉhʉ yu'eteuyunu to ic'o 'o 
masasaisi. coolo, ho i'o lema'cohio seiso. 

54mo pemcovhi to'ofeihni to iesu 'o petelo, sʉc'ʉhʉ to coca to emoo to taisaisi, 
notvohʉ to kengsacu ho yusuhngu, mo ngicu ho tmaneano. 

55'o saisi ho i'o mangingi'in ihe ta'totoothoma ho 'ahʉya eaneni no tehe 
e'omamzi te ehpʉngneni 'o iesu, po'usna no mcoi, at'inghi uk'a ci ihe ake'a elʉa 
cite e'omamzi. 

56'enepio 'omo yuyafo ci cou ho e'ankʉ ehpʉngʉ, at'inghi 'o e'ehe uk'a cimo 
ahtu touseoseolʉ. 

57atavei mo piyo 'omo yʉc'ʉ ci cou. e'ankʉ ho ehpʉnga 'o iesu ho yainca: 

58<imza talʉi ne ohta yainca: <<te'o eon'ozi 'e ohola teyai ta emucu ta cou ci 
seiten, miteuhi te'ocu moteoh'unu no o'aisi p'eyac'a ta emucu ta cou ci seiten.>> 
> 

59ac'ʉhʉ tamo maica ci ehpʉngʉ, mioc'o maezo yupa epeu 'e e'ehe. 

60micu yac'ʉ ta tuhcuhe 'o taisaisi, tuocosi 'o iesu: <'e hiahe ehpʉngʉ, uk'a ci 
tekoeno ake'a yut'inga?> 

61o'a mo ake'i ya'ei 'o iesu, isi ivaha tuocosi to taisaisi: <zou a'ʉmtʉ kilisto suu, 
zou oko tola toehunga tohmomoengʉneni ci hamo na suu?> 

62yut'inga to iesu: <'azou a'o! temu acʉhʉ baito hote yusuhngu to vhona to 
sotonʉa ci hamo 'o okocou, poʉt'ʉcʉ to cmʉcmʉ ta pepe ho ohpueho!> 

63isicu eekieki to taisaisi 'o yʉsʉsi, yainca: <'anateto 'ahʉyʉn'a 'aoko eya note 
'akasi ci cou! 

64imucu talʉi mita mo'engho tamo aokoe'i to hamo ci e'e. temu akoeva no 
ti'vo'vona?> mo acʉhʉ yʉsvʉtʉ ho poa yaa kuisi 'o iesu, nte opcoza. 

65panto mo mi'usnu to iesu ho tmueposʉ, seomʉta 'o mcoosi, tʉ'pʉ'pʉneni ho 
tutva, tuocosi: <eangacʉma. siya namo muutu suu?> i'o kengsacu ihe yaeza 
eyakaka 'o iesu, t'oplikvi. 

meoo'te honga to petelo 'o iesu 
(matai 26:69-75; luka 22:56-62; yohane 18:15-18, 25-27) 

66ne mio, mon'a nongaco to coca to peohna 'o petelo. panto cihi ci soskuskunu 
no mamespingi to taisaisi mo emo'usnu, 

67aiti 'o petelo mo ngicu, cu teochʉmi, isi yainca: <ma maezo 'oahngʉ to iesu 
ne nazalo suu!> 

68mo peeco 'o petelo ho yainca: <o'aos'o cohivi, yaeza o'a os'o ta'hongi cuma co 
e'esu.> mo ya'ei ho smaotoefʉngʉ to coca. aʉlʉsi ne mio, cu muni 'o teo'ua. 

69aomane, 'o okono mamespingi isi ivaha aiti 'o petelo, ivaho mi'usnu tomo 
bichipi ci cou ho yainca: <'e cou eni 'a mazou 'oahngʉhe!> 

70mio ivaho peeco 'o petelo. mio i'vaho aomane, i'omo bi'upu ci cou ihe i'vaha 
pas'osi 'o petelo ho yainca: <o'ana tekos'a peelʉi peecveni ho zou 'oahngʉhe na 
suu, maica 'aeno maezo coungalilaya na suu!> 

71micu aʉlʉ matkuzkuzo 'o petelo ho mainca: <o'aos'o honga 'e imu engha ci 
cou! hoci'u ake'i emeknuyu, tesi patvovei to hamo na a'o!> 

72aʉlʉ tuhcusi tan'e, cu tmupusku 'o teo'ua; isicueno talʉa to petelo 'o nia e'e to 
iesu: <auyusi no tmupusku 'o teo'ua, tako i'toteuha meoo'te honga a'o.> 'anamo 
psiv'ohʉ o'te mongsi 'o petelo. 

Maluko 15 

yonto tuhcu to pilato 'o iesu ho noa yʉsvʉta 
(matai 27:1-2, 11-14; luka 23:1-5; yohane 18:28-38) 

1taseonasi no mivahi, mo 'aumeumeusu toʉsvʉsvʉtʉ 'o saisicoo, coolo, 
lema'cohio seiso, ho acʉcʉhʉ 'o ngikai, esvʉta 'o ihe ta'koeva. ihe seo'eisi 'o 
iesu, e'usna yaita'e, toveineni to pilato. 

2isi tuocosi to pilato 'o iesu: <zou honte ta couyutaya na suu?> yut'inga to iesu: 
<zou e'esu eni.> 

3mo man'i ci hi'hioa to iesu 'o isi ehpʉngneni to saisicoo, 

4isi ivaha tuucocosi to pilato 'o iesu ho yainca: <teko aiti, mo man'i ci kuisisu 'e 
ihe ehpʉngneni a'o, o'a tekoeno maka ehcʉvha?> 

5mioc'o maica 'o iesu ho o'te ake'i ya'ei; isi na'na yamceni to pilato. 

noa yʉsvʉta no mcoi 
(matai 27:15-26; luka 23:13-25; yohane 18:39-19:16) 

6cono hola meem'esa'o, 'o pilato la aacni maito lahe 'tohʉngʉ tamo botngonʉ ci 
cou ho poesih'i tomo cihi ci isi poekotva. 

7'oc'ocic'o cihi 'o isi yainca palapa 'o ongkosi, isi po'upa to mosola 'afeo'fu'u ho 
opcoi to cou. 

8nemo yu'eteuyunu 'omo botngonʉ, mo mi'usnu to pilato ho m'eya maito la 
at'oca ci hi'hioa ho hioa eni, 

9isi tuocosi to pilato: <temu 'ucia poa poesih'eni a'o 'e honte ta couyutaya?> 

10a'ʉmtʉsi isi eno'so cohivi to pilato, 'o saisicoo mo i'mi no smo'eubut'u ho 
ko'ko toveineni 'o iesu. 

11at'inghi 'o saisicoo isi poot'ova 'omo botngonʉ, poa poesih'eni 
to pilato 'o palapa. 

12isi ivaha tuocosi to pilato 'o botngonʉ: <'e imu yainca honte ta couyutaya ci 
cou nte'oeno ti'vo'vona?> 

13ihe ivaha zozoya: <te spica to zuuzika!> 

14tuocosi to pilato: <cuma na isi hioa cimo kuzo?> namamo asuhcu tmunoi 
moozoyʉ 'o botngonʉ: <te spica to zuuzika!> 

15mo akoyu no noa ʉ'ʉmnʉa tomo botngonʉ 'o pilato, cu poesih'a 'o palapa ho 
faeni ta botngonʉ, mashʉyʉ ho ti'usna 'o iesu, ataveiya faeni to cou ho spica to 
zuuzika. 

keematmohi to heetai 'o iesu 
(matai 27:27-31; yohane 19:2-3) 

16ihe hafa to heetai 'o iesu ho yʉmeʉmʉ to coca to sootokufu, e'pʉ'pʉya 'o cono 
taucunu. 

17ihe paceofi tomo tatposa ci yʉsʉ 'o iesu, boemi to cʉcʉmʉ ho teyaineni 
ceopngu ho poa iceopnguneni, 

18ataveisi ihecu mi'usni ho p'ohkui, yainca: <yokeoasu 'e honte ta couyutaya!> 

19ihen'a yomza to 'ue ho etokʉa 'o fnguusi, mi'usni ho teʉpsi, top'ungu ho 
p'ohkui. 

20aepʉnga keematmohi, ihe toveuca 'o yʉsʉ no tatposa, pateovoveineni 'o 
iachisi yʉsʉ, ihecu hafa yuyafo ho spica to zuuzika. 

noa spica to zuuzika 'o iesu 
(matai 27:32-44; luka 23:26-43; yohane 19:17-27) 

21to ceonʉ, ihe lʉa 'omo cihi ci cou, zou saimong 'o ongkosi, mon'a aʉlʉ i'mi ne 
yafana te yʉmeʉmʉ ta hosa, ihe e'hʉhʉi ho poa hafneni 'o zuuzika to iesu 
('e saimong zou coukulinai, zou amo to 'alisanta ho luufu). 

22ihe hafa uhtomo conci hpʉhpʉngʉ 'o iesu, la yainca ngolungo, 'o e'ausnasi zou 
<cʉehʉana>. 

23yonto ic'o, ihe yaeni to isi atvoha to s'os'o ci emi ho pemneni to iesu, at'inghi 
o'aisi ima to iesu. 

24ihecu spica to zuuzika, mion'a yupa yu'siseiti, cu aangaeza 'o yʉsʉsi. 

25a'usnu no ma'hi sio no taseona 'o hie, ihe spica to zuuzika 'o iesu. 

26i'o isi topceni ci tposnosi kuisi isi tposi ho yainca: <honte ta couyutaya.> 

27conosi ne mio ihe a'upa to iesu ho spica to zuuzika 'omo yoso ci yaksai, yonto 
vhonasi 'omo cihi, yonto veinasi 'omo cihi. 

29i'omo sucaefi to ic'o ci cou ihe aokoe'iya 'o iesu, eutivteni 'o fnguuhe ho 
yainca: <si mosola mainca te'o eon'ozi 'o seiten, p'eyoveiya no miteuhi! 

30macu ohpueho ta zuuzika, to'usni si iachisu!> 

31'o saisicoo ho lema'cohio seiso mo maezo cocvo to iesu, yupa mainca: <lata 
to'usnu to mocmo, at'inghi o'ateta maka peelʉi to'usni si iachi taini! 

32kilisto, honte ta 'isolaelu, nahocu i'mi ta zuuzika ho ohpueho, poa aitneni a'mi, 
temzacueno taa'uzva!> ‘o isi s'upa to zuuzika ci cou mo maezo aokoe'i to iesu. 

mcoi 'o iesu 
(matai 27:45-56; luka 23:44-49; yohane 19:28-30) 

33nemo cohzona, mo mʉfeʉ'sʉ ta ceoa 'o voecʉvcʉ, mo asonʉ tuyu no huomza 
hie 'o hiasi noana'o. 

34ac'ʉhʉ ne micu ma'hituyu no ataveisi no cohzona, mo tmunoi moozoyʉ 'o 
iesu: <iloi, iloi, lamasapakotani?> 'o e'ausnasi zou <hamo'u, hamo'u, mainci 
osko ciha a'o?> 

35'omo yac'ʉ to ciengonasi mo piyo 'omo tmalʉ, yainca: <nahoeno talʉi, isi 
eoho'a 'o 'iliya!> 

36panto cihi ci cou mo smo'usnu, isi seopica to 'ue 'o isi tfʉi tomo masʉecʉ ci 
emi ci kʉyʉpa, ho'usneni to ngayo to iesu, yainca: <toteana'a, temia aiti 
'o 'iliya teenana cmʉ'ho ho e'peohi!> 

37mo i'nʉskʉ tmunoi moozoyʉ 'o iesu, cu entʉhʉ to nsou. 

38'o isi ngov'eni to seiten ci toohesa, mo ahoi to pepesi ho meiatiski meipaevai. 

39i'omo yac'ʉ to tuhcu to zuuzika ci ngungkang, aiti 'o hiasi moozoyʉ ho i'o hiasi 
mcoi to iesu, cu yainca: <zou'so a'ʉmtʉ oko to hamo 'e cou eni!> 

40panton'a piyo ci maamespingi mo i'mocvihi ho aiti; to 'ayumonahe mo no'upu 
'o maliya to motala, ho i'o maliya ci ino tomo foinana ci yakovu ho i'o maliya ci 
ino to yosefu, ho i'o salomi. 

41ne moson'a yone ngalilaya 'o iesu mosola fiifiho ho aʉt'ʉt'ʉca, mon'a 'enepio 
ci maamespingi moso nʉthʉ fiho to iesu ho uhta 'elusalemu. 

soʉlʉlʉa 'o iesu 
(matai 27:57-61; luka 23:50-56; yohane 19:38-42) 

42-43ne micu yofna, mo cmʉ'ho 'o yosefu to 'alimatai; zou cihi ci la toehunga 
einva ci ngi'in, conino mingeou no cmʉ'ho na hpʉhpʉngʉ to hamo. zou hiesi no 
ae'ayocʉ ne mio ('aeno auyusi no 'ansokunici). mo aʉ'ʉteʉ 'o yosefu ho baito 
to pilato, mi'usni ho p'enza 'o feango to iesu. 

44isi tac'ʉhi to pilato ho micu mcoi 'o iesu, mo huaeca yamci. isi eyoho'a 'o 
ngungkang, tuocosi na hiasicu noana'o homo mcoi 'o iesu. 

45ho isicueno i'mi to ngungkang ho talʉi 'o hia eʉsvʉtʉ, isicu faeni to yosefu 'o 
feango to iesu. 

46mo mhia yʉteʉ 'o yosefu, e'peohi 'o feango to iesu, yomza to yʉteʉ ho 
to'silʉlʉa, soʉlʉlʉa to isi yufeongvi to yakivayʉ ci heuf'a, isin'a pehtu'usni to 
conci fatu, tomʉti 'o phingi to heuf'a. 

47'o maliya to motala ho i'o maliya ci ino to yosefu ihe noʉt'ʉci ho pocenga 'o 
isi soʉlʉlʉi to iesu. 

Maluko 16 

smoevovei 'o iesu 
(matai 28:1-8; luka 24:1-12; yohane 20:1-10) 

1sucaefi 'o 'ansokunici, 'o maliya to motala, maliya ci ino to yakovu ho 
i'o salomi, mo mhino to konamusngau, tehe usa ho sieseni to feango to iesu. 

2taseonasi no maikayo, moc'on'a aʉlʉ esmomho 'o hie, cu nʉthʉ emo'usnu to 
heuf'a. 

3-4nemo pcaceoni, ihe tohtasvʉta no koyuhe: <siya na te'so to'usnu a'to ho 
pehtuezuha 'o fatu to phingi to heuf'a?> (maica 'o fatu ic'o mo na'no meoisi). 
at'inghi ne ihecu aiti, ci micu tmaiezuhu 'o fatu. 

5mo yʉmeʉmʉ to feongo to heuf'a, teolʉi 'omo cihi ci foinana mo yusuhngu to 
vhona, sʉ'eʉsʉ tomo fʉecʉ'za ci yʉsʉno tacvoh'i; mo acʉhʉ na'no yamci. 

6isi yainca to foinana: <'ote yamci; os'o cohivi imu i'ima 'o oho spica to zuuzika 
ci counazalo iesu. o'a na mos'a yontan'e, 'amicu smoevovei! aiti, 'aeno tan'e 'o 
ohe soʉlʉlʉi. 

7temu aupcieva eʉsvʉta to tesisi, aavaho 'o petelo, yainca: <<te muyohe muu 
ho uhne ngalilaya, temu aiti ne'e 'o iesu, aʉlʉ maito ohsila eʉsvʉta muu.>> > 

8mo acʉhʉ yamci ho ma'sasmoyo, osni toemongoi to heuf'a, emosonʉ e'ohʉ. 
o'ana ihe maka eʉsvʉta no mocmo na eni, maica homo ngoheʉngeʉ. 

panto tposno noana'o isi tapicneni 'e oi'isi 

aopa'to to maliya to motala 'o iesu 
(matai 28:9-10; yohane 20:11-18) 

[9taseonasi no maikayo, ataveisi no smoevovei 'o iesu, mo ahoi mi'usnu 
to maliya to motala 'o iesu ho aopa'to (ohsila peteoyafa to iesu 'omo pitu ci hicu 
to feangosi.) 

10isi usa 'ola to'ofeihni to iesu ci cou ho eʉsvʉti; mon'a acʉhʉ seolʉa no nac'o 
ho mongsi. 

11ihe tac'ʉhi homo smoevovei 'o iesu ho eʉsvʉsvʉta ho isicu aiti to maliya, 
o'aihec'o h'unasa taa'uzva. 

aopa'to tomo yoso ci tesi 
(luka 24:13-35) 

12ataveisi ta hi'hioa tan'e, mo boemi to h'unasi ci mi'a'ausna 'o iesu ho aopa'to 
tomo yoso cite emo'usnu to you ci tesi. 

13'emo yoso ci tesi mo yuovei ho eʉsvʉta to mocmo ci tesi, o'a ihec'o h'unasa 
taa'uzva. 

aopa'to to maskʉ ucni ci tesi 
(matai 28:16-20; luka 24:36-49; yohane 20:19-23; sitoo 1:6-8) 

14sotavei, mo mi'usnu tomo seolʉa no bonʉ cimo maskʉ ucni ci tesi 'o iesu ho 
aopa'to. isi koica 'o tesi; maica homo okosi na singkoo ho yameomʉ, o'te 
taa'uzva ho ihe eʉsvʉsvʉta to mohcu baito homo smoevovei. 

15isi mi'usni 'o tesi ho yainca: <temu uhta maacaciku ta mauhpʉhpʉngʉ, 
mi'usnu ta yatatiskova ho psoyaska 'e fukuin. 

16nate tmaa'uzo ho tiou no toonono, te asansana to'usni; nate bʉʉpsʉpsʉ, te 
topci no kuisi. 

17namo tmaa'uzo te yaa tonʉ no peispopo'e: te boemi ta ongko'u ho meobango 
no hicu, mo'engho tomo faeva ci e'e no piepiya, 

18boemi ta emucuhe ho tʉtpʉtʉ no fkoi, hoci mimo tomo mahiz'o ci macucuma 
maezo o'ate alolongʉ, hoe'oci 'o feango tomo tma'congo, tec'u yov'o 'o 
tma'congo.> 

ohpepe 'o iesu 
(luka 24:50-53; sitoo 1:9-11) 

19ataveisi ne isicu eepʉnga to nooe'oca iesu 'emo maica ci e'e, cu noa tiyova ho 
uhne pepe, yusuhngu to vhona to hamo. 

20yuyafo 'o tesi, nongongabo ho psoyaska 'o fukuin; isi toehungneni yaahioa to 
nooe'oca, ieni to ihe hioa ci peispopo'e, soomei 'o ihe psoyaska ci e'e zou 
mou'ʉmtʉ.] 

panto h'unasi cimo noana'o ci tposʉ mo maica 'o hiasi etavei. 

[9i'omo piyo ci maamespingi mo uhto petelo ho ito nanghiasi, acʉha eʉsvʉta 'o 
ohe afu'a talʉi. 

10ataveisi tan'e. isi iachia popeoskuna to iesu 'o tesisi, ahoi to esmomhana 
ac'ʉhʉ to meoveana, epeaska 'omo socofkoya, o'ate kuzo. poa mayo no 'auesiesi 
to'usnu ci e'e 'e yatatiskova.] 

Luka 

Luka 1 

ehoi 

1einva ci ti'afuilo: micu 'enepio ci cou 'omoso tmopsʉ to tposʉ, psoyom'a 'emo 
esmi ta taicoto ci hi'hioa. 

2'o hiahe psoyom'o mo i'tohungu to ohela ahoza to ahoisi ho aʉla huceoevi ci 
hi'hioa, a'vinano etoyangza to moso la psoyaski ta e'e tan'e. 

3acʉcʉhʉ na eni o'ucula i'momhoma bumemeala eseiseita, ko'ko os'o yainca 
te'o etotoyangza ho mi'usnu suu ho eʉsvʉta, 

4na atuhcusi te poa cohivneni suu 'e ohsula yoyayaeza ci ceonʉ ho mio emio. 

eyoca hote yayo 'o letoonono yohane 

5ne ohsin'a aʉt'ʉca to honte helote 'o yutaya, panto cihi ci saisi, zou zakalia 'o 
ongkosi, mo tma'usnu to saisi ci 'apia; zou 'ilisape 'o ongko to vcongʉsi, maezo 
mʉntʉ'ca to suezopʉ to 'along. 

6holasi aiti to hamo, mo aepohʉ mousngʉcʉ ci cou, ayʉyʉcʉ ho noyʉci 'o 
h'oesvʉta ho h'ofiha to hamo. 

7uk'a ci okohe; maica mo maitola o'te mev'ohʉ no oko 'o 'ilisape, aavaho cu 
aepohʉ mameoi 'emo yoso. 

8moso conci hie, seolʉa no yaahioa to seiten 'o zakalia, yonto tuhcu to hamo ho 
hioa 'ola hi'hioa to saisi. 

9maito lahe at'oca ci h'ofiha, to ataveisi no yu'siseiti, te meelʉ uhto seiten ho 
phomeo to hiu. 

10nemo seolʉa no phomeo to hiu, mo yonto yafana 'omo botngonʉ ci cou ho 
'inoli. 

11akameosʉ, panto tensi to nooe'oca mo yac'ʉ to vhona to 'oyona sʉ'tʉ ho 
aopa'to; 

12isi teolʉi to zakalia, mo yamci ho ngoheʉngeʉ. 

13at'inghi isi mi'usni to tensi ho yainca: <zakalia, 'ote ngoheʉngeʉ! isicu tac'ʉhi 
to hamo 'o 'inolisu; 'o vcongʉsu ci 'ilisape. tesi pecnineni suu, tako tos'ongki ho 
poa yohane. 

14teko 'aveoveoyʉ ho kokaekaebʉ; botngonʉ ci cou te maezo nomio hote yayo 
ho 'aveoveoyʉ. 



128 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

15ho lasi aiti to hamo, mo cihi cite taunona'vʉ ci cou. o'ala mimo to afu'u emi, 
ne moson'a ngho'ʉ isicu nongcʉngci to seilei. 

16tesi eahafa 'omo botngonʉ ci cou'isolaelu ho meeyovei to nooe'oca - to 
hamohe. 

17te papoevʉ to nooe'oca, 'ʉteʉ ho yaa tonʉa, mais'a 'o eyongensa 'iliya. tesi 
i'momhoma poa nanghia 'o amo ho 'o'oko, poa ma'vovei 'ola yu'hango, mito 
ceonʉ no toutʉs'ʉ ho coumoʉlʉlʉ; tesi to'usni 'e yatatiskova ho yungeou to 
nooe'oca.> 

18mi'usnu to tensi 'o zakalia ho yainca: <te'o humi no cuma hoci'u peelʉi cohivi 
'emo maica ci hi'hioa? mi'ocu mameoi; maezocu yʉepʉngi 'o vcongʉ'u.> 

19yainca to tensi: <la'u yac'ʉ to tuhcu to hamo ci kapele; isi popeoskuna a'o ho 
evahi suu, eʉsvʉta suu 'e kaebʉ ci e'e. 

20at'inghi, maica osko o'te taa'uiva 'e e'e'u, ho tac'u mic'ʉhi 'e hie ho esmi 'e isi 
engha, teko tmusngʉsngʉ, ac'ʉhʉ no hiesi ho tac'u esmi 'e os'o teomneni.> 

21ne mio, ihe toehunga totea 'o zakalia, o'a ihe cohivi mo mainci na'no noana'o 
ma'na'o to seiten. 

22ne micu yuyafo, o'amo meelʉ aomotʉ'ʉ tamo botngonʉ, ihecu cohivi homo 
baito no mavolosi homo yonto seiten. ho o'amo meelʉ aomotʉ'ʉ, c'o moezʉ 
boemi to emucu ho mi'usnu to botngonʉ ho meuoloʉngʉ. 

23ne micu noc'ʉhʉ 'o hiesi homo yaahioa to seiten, cu maine'e 'o zakalia. 

24o'amo noana'o, 'o vcongʉsi ci 'ilisape cu a'ʉmtʉ ngangho'ʉ, eimo no feohʉ ho 
o'amo emoyafo to phingi. 

25isi yainca: <petohʉyacu aʉlʉlʉa to nooe'oca a'o, aapayo'a 'e la'u h'oinveni 
tamo botngonʉ ci cou.> 

eyoca hote yayo 'o iesu 

26ne micu nomʉ no feohʉ 'o ngho'ʉ to 'ilisape, isi popeoskuna to hamo 'o 
tensi kapele ho uhtola yainca nazalo ci hosa ne ngalilaya, 

27te evahi no e'e 'omo cihi ci oko no mamespingi, zou maliya 'o ongkosi; 'e oko 
no mamespingi eni. mohcula yupa esvʉtʉ no navconga 'o cono suezopʉ 
to tavite ci isi yainca yosefu 'o ongkosi. 

28mo uhto tuhcu to mamespingi 'o tensi. yainca: <soanono'sio! miko ʉm'ʉmnʉ 
ci mamespingi, isi no'upi to nooe'oca suu!> 

29i'mi to e'e to tensi, mo na'no yamci 'o maliya, ta'vavoveiya na e'ausna ta 
tuasoanono to tensi. 

30isi mi'usni to tensi ho yainca: <maliya, 'ote ngoheʉngeʉ, maica isi fii no 
mengumi to hamo suu. 

31teko ngangho'ʉ ho peyafa 'omo cihi ci oko, teko tos'ongki ho poa iesu. 

32tena taicini ci cou, tenala yainca oko to sopepea ci hamo. 'o nooe'oca - hamo 
tesi p'eyac'a ho poa suuski to suoca'ha honte to nia maameoisi ci tavite. 

33te 'auesiesi honte to cono emoo to yakovu, na tonʉ to hpʉhpʉngʉsi uk'a ci 
tesi noca'cʉ'hi!> 

34mo mi'usnu to tensi 'o maliya ho yainca: <o'amocu mi'o mevcongʉ, te 
mainenu hoci yuyafo 'emo maica ci hi'hioa?> 

35yut'inga to tensi: <te ohpueho ta feangosu 'o seilei; tesi aʉt'ʉca to tonʉ to 
sopepea ci hamo na suu. ko'koeno, i'otena yayo ci oko te noa yainca oko to 
hamo. 

36aiti 'o 'oahngʉsu ci 'ilisape, cu e'vono mameoi, lahe yainca o'anate meelʉ 
yaaokoa, at'inghi micu nomʉ no feohʉ 'o ngho'ʉsi maitan'e. 

37maica 'o hamo uk'a cimo coni ci o'a tesi peihcʉ'hi ci hi'hioa.> 

38yaica to maliya: <zou soskuskunu to nooe'oca a'o; tesi'so aepʉnga ta feango'u 
co e'esu.> micu mongoi to maliya 'o tensi. 

baito to maliya 'o 'ilisape 

39o'amo noana'o, cu e'ohʉ 'o maliya, 'aumeumeusu emo'usnu to mia'usnu to 
hcuyu, cu sʉc'ʉhʉ to mo conci hosa to yutaya. 

40mo yʉmeʉmʉ to emoo to zakalia, mi'usnu to 'ilisape ho tuayokeo. 

41ne isicu talʉi to 'ilisape homo tuayokeo 'o maliya, micu aha'o aot'ou 'o 
ngho'ʉsi. isi nongcʉngci to seilei 'o 'ilisape. 

42tmunoi moozoyʉ: <ta taico ta maamespingi miko atva'esi ʉm'ʉmnʉ; 'e osko 
ngho'ʉ ci oko mo maezo ʉm'ʉmnʉ! 

43homo uhtan'e ho baito a'o 'e ino ta nooe'oca, ma te'oeno'so pasvo'ha? 

44ne os'ocu talʉi ne miko tuayokeo, co ngho'ʉ'u micu bi'po'potʉ ho 
kokaekaebʉ. 

45namo asansano tmaa'uzo hote esmi na e'e to nooe'oca ci mamespingi mo 
a'ʉmtʉ ʉm'ʉmnʉ!> 

tohmomoengʉ to nooe'oca 'o maliya 

46yainca to maliya: mo einu to nooe'oca co 'tohʉngʉ'u; 

47co piepiya'u la nomio to hamo - to leto'usnu ci nooe'oca'u ho kaebʉ; 

48maica ho lasi ta'cingha 'e soskuskunu nosi mamespingi. ahoi maitan'e. tehe 
toehunga yainca ta yatatiskova mi'o ʉm'ʉmnʉ, 

49maica 'o sotonʉa ci hamo isi aepʉnga ta feango'u 'emo someoisa ci hi'hioa. na 
ongkosi mo socofkoya; 

50la mi'usnu tamo einu to ongkosi ci cou ho pafi no himcocoveoi, acngucnguhu 
uk'a noc'ʉhi. 

51lasi hoʉsʉzneni 'o yaa tonʉa ci emucusi. popeoemo'a 'o lahe ta'koeva ci 
'tohʉngʉ tola bobitano. 

52'omo sotasoa ci honte isi popeoha to suoca'hasi; isi ec'ʉvi 'ola noaceaco ci cou. 

53'ola sieo ci cou lasi poa yoseʉ to mafe ci 'oanʉ, poa psasayae maine'e 'omo 
yuyupasʉ ci cou. 

54-55isi noyʉci 'o ohsila afu'a teomneni to nia maameoito ci e'esi, e'oca 'o 
soskuskunusi ci 'isolaelu. isi ta'cingha 'o 'avulahamu, mi'usni ho pafeni na 
himcocoveoisi, a'vinano ac'ʉha to mʉntʉ'casi, ac'ʉhʉ no 'auesiesi! 

56mo asonʉ tuyu no feohʉ homo no'upu to 'ilisape 'o maliya, ataveisi cu 
maine'e. 

yayo 'o letoonono yohane 

57micu mic'ʉhi 'o hiesi no yayo 'o ngho'ʉ to 'ilisape, cu yayo 'o mo cihi ci oko no 
hahocngʉ. 

58ihe tac'ʉhi to ehuehungusi ho ito 'oahngʉsi ho isi fii tamo maica meoino 
mengumi to hamo, mo maezo acʉhʉ toehungu 'aveoveoyʉ. 

59miptuhi ne mohcu yayo 'o oko, ihecu hioa 'o mees'ehonga, a'vinano 'ucia 
e'ofeihna to ongko to amosi ho poa zakalia. 

60at'inghi isi yainca to inosi: <o'ates'a maica! te poa yohane.> 

61ihe mi'usni to 'oahngʉsi ho yainca: <ta suezopʉsu uk'a cimo ahtu maica ci 
ongko.> 

62ihecu peuoloʉngva 'o amosi, tuocosi cuma na tesi poa ongkoneni ta oko. 

63micu m'ene to h'atpʉskʉ no taopica 'o zakalia, isi tposi ho yainca: <'o tesi 
ongko zou yohane.> ihe toehunga na'na yamceni. 

64tuhcusi ne mio, cu ivaho meelʉ aomotʉ'ʉ 'o zakalia, cu maavo 'o ngayosi ho 
tohmomoengʉ to hamo. 

65mo acʉhʉ na'no yamci 'o ehuehungu. 'e eni micu psoengaboa to mia'usnu to 
mauhcuhcuyu to yutaya; 

66i'o mo tmac'ʉhʉ mo acʉhʉ mainca no koyuhe: <tena nana mainenu ci cou 'e 
okoeni?> maica isi husansana ho isi no'upi no tonʉ to hamo. 

eyongen to zakalia 

67'o amo to yohane zakalia isi nongcʉngci no seilei, cu psoecʉ'ha 'o e'e to hamo, 
yainca: 

68teto'so tohmomoengʉ to nooe'oca - hamo ta 'isolaelu! isi mʉʉt'ʉci 'e 
mao'o'okosi, psoevoyunga 'e 'o'okosi. 

69isi i'mi ta emoo to soskuskunusi ci tavite, nomio a'to ho p'eyac'a 'emo cihi ci 
yaa tonʉ ci leto'usnu. 

70ne noana'o, ohsicula ieni to eyongensa to hamo ho yainca: 

71tesi to'usni a'to ho poa momeesih'i to hangʉ, poa momengvo'ʉ no tonʉ tola 
afu'u mihango a'to ci cou. 

72te mi'usnu to nia maameoito ho hioa na meoino himcocoveoi, a'vinano talʉa 
na cofkoya ci ohsila esvʉta. 

73-75isi teomneni to nia maameoito ci 'avulahamu. esvʉta ho to'usni a'to ho poa 
momengvo'ʉ no hangʉto. ta conoto yunsou. o'te poa ngoheʉngeʉ hote yonto 
tuhcusi. boemi no socofkoya ho mousngʉcʉ ho fifiho to hamo. 

76oko'u, teko noa yainca zou eyongensa to sopepea ci hamo. teko papoevʉ to 
nooe'oca. ayocneni no tesi miya ci ceonʉ; 

77la eʉsvʉta to 'o'okosi: maica ho isicu peteongasa na kuisihe, te meelʉ noa 
to'usni. 

78'o hamoto mo ma'cocacni ho himcocoveoi; isi poa psoecʉ'heni to tiskova no 
mengumisi a'to, 

79isin'a i'mi ta pepe ho psoetiskovi ‘emo afu'u yaansou ta isi pe'ongki no mcoi 
ci cou, engocha a'to ho poa smaimio no moususeomʉ ci ceonʉ. 

80micu ausuhcu yusasmoyʉskʉ 'o oko, yuayayokeo 'e feango ho 'tohʉngʉsi. la 
yone maepuepuhu, ac'ʉhʉ ne mohcu la apa'to aut'ot'ou ta taico ta 'isolaelu. 

Luka 2 

yayo 'o iesu 
(matai 1:18-25) 

1ne mio, 'o honte to looma 'aukusutu. mo epeaski ho mashʉyʉ, te acʉha tposi 
na ongko no macocono emoo ta isi sko'pʉ'pʉya ta hpʉhpʉngʉ ta looma. 

2na'e ohola ahoza tposi na ongko no macocono emoo. inemoso la sootoku 
ne siliya 'o kulenio. 

3mo acʉhʉ maine'e to iachi emooana ho tposi na ongko. 

4mo maezo i'mi to hosa to nazalo ne ngalilaya 'o yosefu ho emo'usnu ne yutaya, 
cu esmi to hosa to tavite, la yainca veculehemu; maica mo'so tma'usnu to 
suezopʉ to tavite 'o yosefu, 

5te iepoepohʉ tmopsʉ no ongko 'o tesi vcongʉ ci maliya. mohcu mahmahafo 
'o maliya ne mio, 

6nemo seolʉa no yone veculehemu, cu mic'ʉhi 'o hiesi no yayo 'o oko to maliya, 

7peyafa 'o pehoza ci okosi, isi cfua to yʉteʉ, siya to teohku no 'uma, maica ho 
uk'a ci isi peelʉi poa yoneni to toosva. 

tensi ho i'o lepocengi moatʉ'nʉ 

8to yafana ne veculehemu, piyo cila lepocengi moatʉ'nʉ mo nohi'u, yupaasuski 
pocengi to moatʉ'nʉ. 

9mo aopa'to 'o tensi to nooe'oca; 'o psoevohngʉ to nooe'oca isi akuyungva 
psoetiskovi 'o lepocengi moatʉ'nʉ, micu acʉhʉ na'no ma'sasmoyo. 

10at'inghi isi mi'usni to tensi ho yainca: <'ote smoyo! panto te'o eʉsvʉta muu ci 
mo ʉmnʉ ci e'e; 'e e'e eni tesi hafneni no meoino kokaekaebʉ 'e yatatiskova. 

11maitan'e, ta 'ayumona ta hosa to tavite, 'o leto'usnumu - nooe'oca kilisto micu 
yayo! 

12temu aiti 'o cihi ci oko, isi cfua to yʉteʉ ho oevoi to teohku no 'uma; 'aeno ic'o 
nate poa humzeni muu.> 

13akameosʉ, panto botngonʉ ci heetai ne pepe nʉthʉ 'o tensi ho yuyafo, 
tohmomoengʉ to hamo ho yainca: 

14na psoevohngʉ te ta'usna to sopepea ci hamo! na moususeomʉ te ta'usna ta 
isi ʉm'ʉmnʉa ci cou ta ceoa! 

15ne micu mongoi 'o tensi ho yuovei ne pepe, mo yupa mainca 'o lepocengi 
moatʉ'nʉ: <teto na'a yʉmeʉmʉ to hosa ne veculehemu, aiti 'o isi eʉsvʉta a'to 
to nooe'oca ci micu yuyafo ci hi'hioa.> 

16micu 'aumeumeusu ho emo'usnu maita'e, elʉa 'o maliya, yosefu, ho i'omo 
oevoi to teohku no 'uma ci foinana. 

17ataveisi ne ihecu aiti to lepocengi moatʉ'nʉ, ihecu eʉsvʉta tomo botngonʉ 'o 
ohe psoecʉ'ha to tensi ci a'a'ausna to oko. 

18'o mo tmac'ʉhʉ to e'e to lepocengi moatʉ'nʉ mo acʉhʉ na'no yamci. 

19'o maliya isi siya to 'tohʉngʉsi 'e acʉcʉhʉ ci a'a'ausna eni, ho ta'vavoveiya 
ta'to'tohʉngva. 



133 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

20cu emoovei 'o lepocengi moatʉ'nʉ, nomio ta ihe talʉi ho aiti ci hi'hioa ho 
tohmomoengʉ to hamo, maica ho mo aʉlʉ totiski to ihe eʉsvʉta to tensi 'e mo 
esmi ci hi'hioa. 

tos'ongki ho poa iesu 

21ataveisi no miveohi, sʉc'ʉhʉ 'o hiesi no mees'ehonga to oko, cu tos'ongki ho 
poa iesu; 'e ongko eni ohsi la tos'ongkeni to tensi ne o'amocu moso ngho'ʉ. 

sʉ'teni to hamo 

22maito h'oesvʉta to hoolicu to moose, ataveisi no noc'ʉhi 'o hiesi no 
acocofkoya, hafa to yosefu 'o maliya ho i'o oko ho uhne 'elusalemu, tehe sʉ'teni 
to nooe'oca 'o oko. 

23na eni isi poa fiho to hia tmopsʉ to hoolicu: <'e isi pehoza ci oko no hahocngʉ 
te acʉha sʉ'teni to nooe'oca.> 

24tehe yaeza fihi 'o isi esvʉta to hoolicu, mofi tomo yuso ci puau ho yuso ci oko 
no hofoyu ho teyai sʉ'ta. 

25ne mio, ta 'elusalemu panto cihi ci cou, zou siimen 'o ongkosi. la einu to hamo 
ci coumoulʉlʉ, conino tongsoyʉ hoci peelʉi to'usni 'e 'isolaelu. lasi conino 
no'upi to seilei; 

26isi paavi to seilei 'e 'tohʉngʉsi, cohivi ho o'amocu te mongoi ta tiskova tesi 
toc'ʉha 'o ohsila teomneni to nooe'oca ci kilisto. 

27i'mi no poot'ova to seilei, mo uhto seiten. ne mio, ihe aʉla pahsaha to 
maameoisi 'o iesu ho yʉmeʉmʉ, tehe peis'ofeihni 'o isi esvʉta to hoolicu ci 
hi'hioa. 

28isi pahsaha to siimen 'o oko. tohmomoengʉ to hamo ho mainca: 

29nooe'oca, oskocu peiseafi 'e ohsu la teomneni; maitan'e tekocu poa soanono 
ho maine'e 'e soskuskunusu. 

30os'ocu aʉla huceoevi 'e to'usnusu, 

31'ai'e oskoeno ayocneni ta yatatiskova: 

32tena tiskova no maavo ta couyafana, tenala psoevohngʉ ta 'o'okosu 
ci 'isolaelu. 

33ihe tayamceni ta maameoi ta oko 'o isi engha to siimen cimo natʉ'ca ta oko ci 
hi'hioa. 

34isi tooyokeoi to siimen, a'vinano mi'usnu to ino to oko maliya ho yainca: <'e 
oko eni isi epeiya to hamo, tesi poa botngonʉ ci cou ta 'isolaelu te meaapayo'ʉ, 
botngonʉ nate noa to'usni. tehe yaeza mi'usni ho eayaezoya tamo botngonʉ ci 
cou, 

35te i'mizi no eceofi na mʉ'eona no 'tohʉngʉ tamo maica ci cou. na nac'o te 
mais'a feofeo ci poyave ho hopaezumi na 'tohʉngʉsu.> 

36panto cihi ci eyongensa no mamespingi, zou 'anna 'o ongkosi, zou oko no 
mamespingi to faneili ci suezopʉ to 'aso. micu na'no mameoi, moso la 
mevcongʉ, toptuha ho mosola noepohʉ 'o vcongʉsi, 

37ataveisi mohcula tuvcongʉ, micu tomvoevʉha uspotʉ maitan'e. o'amoso la 
ahtu mongoi to seiten. huhucmasi m'ohkuyu to hamo, tanzi, ho 'inoli. 

38tuhcusi ne mio, mo maezo esmi, tohmomoengʉ to hamo, a'vinano mi'usnu 
tamo afu'u mooteo no to'usni no hamo ci yata 'elusalemu ho eʉsvʉsvʉta na 
a'a'ausna ta oko. 

yuovei ne nazalo 

39aepʉnga hioa to yosefu ho maliya 'o isi afu'a esvʉta to hoolicu ci nte hi'hioa, 
cu emomaine'e ne ngalilaya. yuovei to lahe anana'va 'oyona ci nazalo. 

40ausuhcu yusasmoyʉskʉ 'o oko, yʉʉlʉlʉ ho moutʉs'ʉ; 'o mengumi to hamo 
lasi asngʉcva no'upi. 

yonto seiten 'o oko iesu 

41'o maameoi to iesu. la totovaha uhne 'elusalemu ho noʉyʉcʉ to meem'esa'o. 

42ne moso tomaska ueso 'o iesu, maito la anana'va hioa ho toa meesi. 

43aepʉngʉ meesi, cu emomaine'e, mamo ma'na'o ne 'elusalemu 'o iesu; o'a ihe 
cohivi to maameoisi, 

44ihe ta'unano mo to'ofeihni tomo botngonʉ ci cou, cu aʉlʉ cono hie homo 
coeconʉ. ihecu ahoza i'ima to 'ayumona to 'oahngʉhe. 

45o'a ihe elʉa, micu yuovei ne 'elusalemu ho i'ima. 

46cu aamzo miteuhi, petohʉya elʉa to 'ayumona to seiten. mo seolʉa no sutaico 
to masesensei ta yutaya, la tmalʉ ho tuucocosʉ; 

47'omo afu'u tmalʉ ci cou. mo acʉhʉ tmayamci to hiasi emau'to'tohʉngʉ ho 
yuutut'inghi. 

48ihe aiti to maameoisi, mo na'no mau'no'na'o. isi mi'usni to inosi ho yainca: 
<oko, mainci osko yaica ci hia mi'usnu a'mi? si amosu ho a'o imia na'no 
ma'kuv'o, engongaboa ho i'ima suu!> 

49yut'ingi 'o iesu: <mainci i'ima a'o? o'aimueno cohivi ho te'o anana'o yonta 
emoo to amo'u?> 

50at'inghi o'aihe asansana na e'a'ausna ta e'esi. 

51micu fiho to maameoisi 'o iesu ho maine'e ne nazalo, la aa'pucu meot'ʉt'ʉcʉ 
to maameoisi, 'o inosi isi acʉha angongohia ho siya ta 'tohʉngʉ 'e acʉcʉhʉ ci 
hi'hioa. 

52'o feango ho moutʉs'ʉ to iesu. mo yuatatiski yusuhci, noa a'ʉmta angongohia 
to hamo ho ita cou. 

Luka 3 

psoyaski to fukuin 'o letoonono yohane 
(matai 3:1-12; maluko 1:1-8; yohane 1:19-28) 

1ne mohcu tomaska uemo to ca'hʉsi 'o honte tipiliu to looma, moso sootoku 
to yutaya 'o pangsiu pilato, honte ne ngalilaya 'o helote, 'o ohaesasi ci fuili mo 
honte to 'itolia ho tolakoni, 'o lisane mo honte ne yapilini, 

2'o o'ana ho i'o kaiyafa moso taisaisi. ne mio, ohsi psoecʉ'hi no e'e to hamo 
'omo yone maepuepuhu ci yohaneci oko to zakalia. 

3moso smaingabo to mia'usnu to c'oeha ne yolutan 'o yohane, psoyaski ho 
yainca: <temu ma'vovei, tiou ta toonono, tesieno peteongasa to hamo na 
kuisimu.> 

4aʉlʉ mais'a 'o ohsila tposi to tposʉ to 'izaya: to maepuepuhu panto mo 
moozoyʉ ho mainca: ayocneni no tesi ceonʉ 'o nooe'oca, ptusngʉcvi 'o tesi mia 
ci ceonʉ. 

5na afu'u mayoyo'hunge te acʉha hoponeoi; te acʉha saovoha 'omo meoisi ho 
okosi ci mahcuhcuyu ho poa cʉecʉa. namo kengkengzu ci ceonʉ te ptusngʉcvi; 
aususeoma 'omo smaikuzkuzo ci ceonʉ. 

6'e yatatiskova te acʉhʉ teolʉ no mengumi no to'usnu to hamo. 

7mo yupa pooe'ohʉ 'o botngonʉ, yuyafo te akoyu no tiyou no toonono 
to yohane. isi mi'usni to yohane ho yainca: <'e mimu mahiz'o ci fkoi! tec'u mon'i 
esmi na yʉsvʉtʉ to hamo, mimun'asi ma'unano temu meelʉ toekameosʉ 
totoefʉngʉ? 

8temula boemi no peipeis'ausna ho pa'teni na hia mimucu ma'vovei. 'ote 
ma'unano zou'so maameoimu 'o 'avulahamu ho yainca te meelʉ totoefʉngʉ no 
yʉsvʉta. te'o eʉsvʉta muu, 'o hamo te meelʉ mayo ta fatu tan'e ho mooyai no 
tesi mʉntʉ'ca to 'avulahamu! 

9isicu topceni ta peongu ta evi 'e peʉcngʉ, inate afu'u o'te beahci ci evi te acʉha 
teoca, ho to'seni to puzu.> 

10ihe tuocosi to botngonʉ: <ma cuma na ntemiaeno hioa?> 

11yut'inga to yohane: <namo yuso na yʉsʉ, faeni nomo uk'a yʉsʉ namo coni; 
namo yaa 'oanʉa, te maezo maicac'o.> 

12piyo ci letmuhno te uso ho maezo tiou no toonono; ihe tuocosi 'o yohane: 
<sensei, cuma na ntemia hioa?> 

13isi mi'usni to yohane ho yainca: <'otela mosvocʉ to isi esvʉta ci tmuhnoa.> 

14panto heetai mo maezo uso ho tuocosʉ: <naeno a'mi? cuma na ntemia hioa?> 
isi mi'usni to yohane ho yainca: <'otela ti'eingi no yupasʉ, 'otela tophuhcu; 
temu ma'mamso to lahe tohnoneni.> 

15micu asuhcu yaa ta'usni 'e yatatiskova, acʉhʉ ma'ngangacʉmʉ 'o 'tohʉngʉhe, 
yainca asonʉ 'e yohane na kilisto. 

16ko'ko isi mi'usni ta yohane ho yainca: <mi'o boemi ta chumu ho toononvi 
muu; at'inghi, pantote cmʉ'ho cimo cihi mo meoisihe a'o 'o tonʉsi, o'ate mako 
'aseolʉ ho ci'u yunga 'o sapieisi. tesi titheni to puzu ho ito seilei ho toononvi 
muu. 

17mo mʉpʉtʉ to siothua 'o emucusi, tesi pusi 'o isi tov'oha, soʉlʉlʉa to 
tvo'oanʉa 'o heome; i'ocu piesi, te boemi to 'auesiesi o'ate afsi ci puzu ho poa 
houcʉcʉhʉ.> 

18mo mi'usnu to yatatiskova 'o yohane ho psoyaska 'e fukuin, boemi tamo 
mav'ov'o ci ti'ausna ho eʉsvʉsvʉti 'e yatatiskova. 

19at'inghi isi emamacongvi to yohane 'o honte helote, maica ho isi pevaha 
'o hilotei vcongʉ to ohaesasi, mion'a peismi tomo man'i ho kuzo ci hi'hioa. 

20ataveisi moso peismi tomo asuhcu kuzo ci hioa, 'aeno ho isi poekotva to 
poo'usna 'o yohane. 

tiyou to toonono 'o iesu 
(matai 3:13-17; maluko 1:9-11) 

21acʉhʉ tiyou to toonono 'o yatatiskova, maezo esmi 'o iesu ho noa toonono. 
nemo seolʉa no 'inoli, mo maavo 'e engʉca, 

22mo yaa mi'ausna 'o seilei mais'a hofoyu ho ohpueho to feangosi. panto 
fihngau cimo i'mi ta pepe, mainca: <zou songohia ci oko'u suu, la'u ʉm'ʉmnʉa 
suu.> 

ceoceona no emoo to iesu 
(matai 1:1-17) 

23ne mohcu ahoi psoyaski to fukuin 'o iesu, mohcu asonʉ tomtueha. hoci aiti ta 
cou, zou oko to yosefu, 'o yosefu zou oko to hili, 

24'o hili zou oko to matha, 'o matha zou oko to levi, 'o levi zou oko to mainci, 
'o mainci zou oko to yaana, 'o yaana zou oko to yosefu, 

25'o yosefu zou oko to matatia, 'o matatia zou oko to 'amosu, 'o 'amosu zou oko 
to naahong, 'o naahong zou oko to 'isuli, 'o 'isuli zou oko to naakai, 

26'o naakai zou oko to maaya, 'o maaya zou oko to matatia, 'o matatia zou oko 
to siimei, 'o siimei zou oko to yoseko, 'o yoseko zou oko to yoota, 

27'o yoota zou oko to yoyana. 'o yoyana zou oko to lisa, 'o lisa zou oko 
to solopapo, 'o solopapo zou oko to salate, 'o salate zou oko to nili. 

28'o nili zou oko to mainci, 'o mainci zou oko to 'ati, 'o 'ati zou oko to kosang, 
'o kosang zou oko to 'imotan, 'o 'imotan zou oko to 'elu, 

29'o 'elu zou oko to yoosi. 'o yoosi zou oko to 'ili'ise, 'o 'ili'ise zou oko to yolin, 
'o yolin zou oko to matha, 'o matha zou oko to levi. 

30'o levi zou oko to siimen, 'o siimen zou oko to yuta, 'o yuta zou oko to yosefu, 
'o yosefu zou oko to yonan, 'o yonan zou oko to 'iliyacin. 

31'o 'iliyacin zou oko to miliya, 'o miliya zou oko to mainan, 'o mainan zou oko 
to matatha, 'o matatha zou oko to naatan, 'o naatan zou oko to tavite. 

32'o tavite zou oko to iesi, 'o iesi zou oko to 'opeto, 'o 'opeto zou oko to po'asu, 
'o po'asu zou oko to saamong, 'o saamong zou oko to naasun. 

33'o naasun zou oko to 'aminata, 'o 'aminata zou oko to 'amin, 'o 'amin zou oko 
to 'ani, 'o 'ani zou oko to sisulun, 'o sisulun zou oko to falosu, 'o falosu zou oko 
to yuta, 

34'o yuta zou oko to yakovu, 'o yakovu zou oko to 'isaku, 'o 'isaku zou oko 
to 'avulahamu, 'o 'avulahamu zou oko to thala, 'o thala zou oko to naaho, 

35'o naaho zou oko to siilu, 'o siilu zou oko to laa'u, 'o laa'u zou oko to falo, 
'o falo zou oko to sipo, 'o sipo zou oko to saala, 

36'o saala zou oko to kainan, 'o kainan zou oko to 'afasa, 'o 'afasa zou oko 
to saan, 'o saan zou oko to noa, 'o noa zou oko to laamai, 

37'o laamai zou oko to matusala, 'o matusala zou oko to 'ino, 'o 'ino zou oko 
to yaale, 'o yaale zou oko to malole, 'o malole zou oko to kainan, 

38'o kainan zou oko to 'inosu, 'o 'inosu zou oko to saitho, 'o saitho zou oko 
to 'atamu, 'o 'atamu zou oko to hamo. 

Luka 4 

noa hʉsvʉta 'o iesu 
(matai 4:1-11; maluko 1:12-13) 

1i'mi to c'oeha ne yolutan ho yuovei 'o iesu, nongcʉngci to seilei. isi eahafa to 
seilei 'o iesu ho uhto maepuepuhu, 

2yonto ic'o ho aʉlʉ mimsʉptʉhi 'o hia noana'o, tiou to hʉsvʉta to 'akuma. ta 
hiesi tan'e, o'amo ake'i bonʉ no cuma, cu noc'ʉhi 'o hiesi, cu sieo 'o iesu. 

3isi mi'usni to 'akuma ho yainca: <ho zoueno oko to hamo suu, 'ateko pashʉi 'e 
fatu eni ho poa tmuezuhu pang!> 

4yut'inga to iesu: <yainca to seiso <<homo yaansou 'e cou. o'a moc'o anou 
noe'ocʉ ta 'oanʉ.>> > 

5isi i'vaha engocha to 'akuma 'o iesu ho uhtomo na'no pepe ci hpʉhpʉngʉ, mo 
mahtʉ'vosʉ isi poa aitneni 'o mauhpʉhpʉngʉ, mi'usni ho yainca: 

6-7<hociko m'ohkuyu a'o, te'o acʉha faeni suu 'e tonʉ ho atngaso eni; maica 'e 
acʉcʉhʉ eni isicu acʉha faeni a'o, hoci'u 'ucia faeni no siya 'ate'oeno faeni no 
siya.> 

8yainca to iesu: <yainca to seiso: <<la m'ohkuyu to nooe'oca - to hamosu, i'oc'o 
hamo nate p'ohkui!>> > 

9isi i'vaha engocha to 'akuma 'o iesu ho uhne 'elusalemu, poa yac'ʉ to sopepea 
to seiten, mi'usni ho yainca: <ho zoueno oko to hamo suu, i'mi tan'e ho 
meipeohʉ; 

10maica ho isi yainca to seiso: <<tesi cucufni to hamo 'o tensi ho aʉt'ʉca suu>>; 

11i'vaha yainca: <<tehe yomza to emucuhe ho e'oca suu, te o'te smololongʉ ta 
fatu si t'angosu.>> > 

12yut'inga to iesu: <yainca to seiso: <<teav'a hʉsvʉta 'o nooe'oca - 'o hamosu.>> 
> 

13isi eotothomi tomo mav'ov'o ci hʉsvʉta to 'akuma, cu akameosʉ mongoi to 
iesu. 

ahoi yone ngalilaya 'o iesu ho psoyaski to fukuin 
(matai 4:12-17; maluko 1:14-15) 

14yuovei ne ngalilaya 'o iesu; isi no'upi to tonʉ to seilei. 'o ongkosi isi 
psoengaboa to mia'usnu to ic'o. 

15mo yonto makakaitoo ho mo'ma'cohio to cou, ihe toehunga emomoengʉa to 
cou 'o iesu. 

hopsʉpseni to yane nazalo 'o iesu 
(matai 13:53-58; maluko 6:1-6) 

16esmi ne nazalo 'o iesu - to ohsila asonghoza 'oyona. nemo 'ansokunici, 
maicac'o ho uhto kaitoo to yutaya. mo yʉc'ʉ te mo'engho to seiso, 

17panto mo mofi to tposʉ to 'izaya. isi paavi 'o tposʉ. elʉa 'o isi tposi tomo 
mainca: 

18mo cmʉ'ho a'o 'o piepiya to nooe'oca, maica ho isicu epeiya a'o, tesi poa 
mi'usnu tomo thi'cia ci cou ho psoecʉ'ha 'omo ʉmnʉ ci fihngau. isi popeoskuna 
a'o ho psoevaha: ‘o ohola holeo. te poesih'a; ‘omo bʉkngʉ. te teosansano; ‘ola 
'opohcingha. te elʉ no ziu; 

19a'vinano epeaska na hiesi no to'usni 'e 'o'okosi. 

20isi taipupsu'ha to iesu 'o tposʉ, yooveineni tola aʉt'ʉcʉ to kaitoo, hocu 
yusuhngu. ihe toehunga teochʉmi tomo yonto kaitoo 'o iesu, 

21isi mi'usni to iesu ho yainca: <'e imu talʉi ci seiso maitan'e, micu esmi.> 

22ihe toehunga amsʉ'eona honga 'o ongko to iesu, yamceni 'o isi engha ci mo 
poot'ou ta 'tohʉngʉ ci e'e. ihe yainca: <o'as'aeno oko to yosefu na taini?> 

23isi eʉsvʉta to iesu: <o'a te ta'pepecvaza. temu titha 'emo mat'usnu maica ci 
h'oe'ea ho yainca: <<leaotothomʉ, ma'so poa yov'oa si iachisu!>> 'atamun'aeno 
mi'usni a'o ho yainca: <<'e imia tac'ʉhi ci hi'hioasu ne mohsu yone kapenong, 
'antekos'aeno yaeza hioa ta iachisu emooana!>> > 

24isi i'vaha yainca to iesu: <te'o a'ʉmta eʉsvʉta muu, 'o eyongensa homo yonta 
emooanasi o'ala ahta soekaebeni tiova. 

25talʉi, to hiesi to eyongensa ci 'iliya, ta 'isolaelu moso botngonʉ ci 
maamespingi 'o moso tuvcongʉ. ne mio, 'e engʉca moso totueha ho ang'osʉ o'a 
moso ahtu mʉc'hʉ, angabo meoino seova. 

26at'inghi uk'a ci moso popeosmuhnu to 'iliya ho uhnomo cihi to taicohe, moc'o 
uhto emoo tomo yonta salofa ne saitong cimo tuvcongʉ ci mamespingi. 

27to tuhcusi ne moso eyongensa 'o 'ilisa, ta 'ayumona ta 'isolaelu, moso 
botngonʉ namo tma'congo no to'ho'ho, at'inghi tapeoha 'o naiman ci cousiliya, 
uk'a cimoso cihi cinte yov'o ho cofkoya.> 

28talʉi 'e e'e eni, 'emo no'ayumonʉ ta kaitoo acʉhʉ yunsonsou ho yuububciki. 

29mo acʉhʉ yʉc'ʉ, e'eafi ta hosa 'o iesu, hafa uhto aaskiti to tʉ'nʉ ('o hosahe isi 
p'eyac'a to hcuyu), tehe popeoha 'o iesu. 

30mo tobohtʉ 'o iesu ho emoyafo tamo botngonʉ. 

cihi ci isi ti'eopi to hicu ci cou 
(maluko 1:21-28) 

31mo uhto hosa to kapenong ne ngalilaya 'o iesu. nemo 'ansokunici, mo yonto 
ic'o ho mo'ma'cohio to cou. 

32'omo tmalʉ to hiasi mo'ma'co'hio to iesu mo acʉhʉ na'no yamci, maica 'o e'esi 
mo a'sʉftonʉ yaa tonʉa. 

33to 'ayumona to kaitoo, mo cihi 'o isi ti'eopi no hicu ci cou, tmuezonʉ ho 
mainca: 

34<'oe! yane nazalo ci iesu, mainci 'afeo'fu'a a'mi? tekon'asi cmʉ'ho ho aapayo'a 
a'mi? os'o cohivi zou siya suu; na suu zou socofkoya to hamo!> 

35isi t'ʉtei to iesu 'o hicu ho yainca: <'ote ya'ei, aupcio i'mi ta feango ta cou tan'e 
ho yuyafo!> 'o hicu mo yonto tuhcu to botngonʉ ho efei'zi 'o cou ic'o, cu i'mi ta 
feangosi ho yuyafo, o'a isi ake'a poa alolongʉa. 

36mo acʉhʉ na'no yamci 'o botngonʉ, yupa yaue'e ho mainca: <mates'a av'a na 
eni? mainci mitas'a yaa tonʉ no poa tmalʉ si h'aokuv'o, hocu poa yuyafoa!> 

37'o ongko to iesu ihecu psoengongaboa to mia'usnu to hpʉhpʉngʉ to ic'o. 

poa yov'o to iesu 'o botngonʉ cimo tma'congo 
(matai 8:14-17; maluko 1:29-34) 

38mongoi to kaitoo 'o iesu, uhto emoo to saimong. mo tma'congo 'o ba'i 
to saimong ho kuici cuveu; mo mi'usnu to iesu ho m'eya to'usni. 

39isi usa ho aiti to iesu, bichipi ho t'ʉtei 'o cuveu, cu tosvo 'o cuveu, micu osni 
yʉc'ʉ, aʉt'ʉt'ʉca 'omo cmʉcmʉ'ho. 

40ne micu meove 'o hie, botngonʉ 'omo yaa mav'ov'o ci tma'congo ci cou ihe 
hafa to 'oahngʉhe ho baito to iesu; isi macicihi hoe'oci to iesu, poa yov'o 'o 
tma'congohe. 

41maezo 'enepio ci hicu 'omo i'mi to feango to cou ho yuyafo, la moozoyʉ ho 
mainca: <zou oko to hamo suu!> isi t'ʉtei to iesu 'o hicu, potani homo ya'ei, 
maica ho ihe cohivi zou kilisto 'o iesu. 

yonto kaitoo 'o iesu ho psoyaski to fukuin 
(maluko 1:35-39) 

42ne micu moseo'ohngʉ, mo yuyafo to hosa 'o iesu ho uhto mo caciku ci 
hpʉhpʉngʉ. ihe toehunga i'ima, cu elʉa, 'ucia tʉtpʉta ho o'te poa mongoi. 

43at'inghi isi mi'usni to iesu ho yainca: <te'oeno'so ahtuo'te maezo uhto mocmo 
ci hosa ho psoyaska 'emo natʉ'ca to hpʉhpʉngʉ to hamo ci fukuin, maica 'aeno 
eni 'e te'o anana'va hioa ho isi popeoskuna ho uhtan'e.> 

44micu uhto makakaitoo to yutaya 'o iesu ho psoyaski to fukuin. 

Luka 5 

eyoho'ʉ to tesi 'o iesu 
(matai 4:18-22; maluko 1:16-20) 

1moso i'nʉskʉ, mo biaskiti to etʉpʉ ne konisalo 'o iesu, mo yu'ec'ʉc'ʉ 'o 
botngonʉ ci cou, te tmalʉ hote epeaski no e'e to hamo 'o iesu. 

2isi teolʉi 'omo yuso ci 'apangʉ mo tosvo to aaskiti to etʉpʉ, mo mongoi to 
'apangʉ 'o leeyayoskʉ, seolʉa no yonto aaskiti ho tonzou to keʉpʉ no yoskʉ. 

3mo bohsifou to 'apangʉ to saimong 'o iesu, yainca 'o saimong ake'a poa 
smase'u 'e 'apangʉ. cu yusuhngu 'o iesu, i'mi to 'apangʉ ho mo'ma'cohio to 
botngonʉ. 

4micu eepʉngʉ, isi mi'usni 'o saimong ho yainca: <poa sma'usnu tamo fozu 'e 
'apangʉ, takocu toehungneni si 'oahngʉsu ho tokeʉpʉ no yoskʉ.> 

5yainca to saimong: <sensei, mimia cono feʉngna ngoseo, uk'a ci imia ake'a 
tolʉi; ho oskoeno yainca. 'a te'oeno tokeʉpʉ!> 

6micueno tokeʉpʉ, tolʉ tomo soman'ia ci yoskʉ, nia'tecus'a aekieki 'o keʉpʉ 
no yoskʉ. 

7mo meukokosʉ. eoho'a 'o 'oahngʉ tomo coni ci 'apangʉ ho poa uso ho to'usnu. 
micu uso, teongcʉngci to yoskʉ 'omo yuso ci 'apangʉ, mo nia'tes'a sʉhcʉ'o 'o 
'apangʉ. 

8isi aiti to saimong petelo 'emo maica ci a'a'ausna, cu pop'up'ungu to tuhcu to 
iesu, mainca: <nooe'oca, tekona'a mongoi a'o, zou coukuisi a'o!> 

9homo tolʉ tamo maica ci hia man'i ci yoskʉ 'o petelo ho i'o 'oahngʉsi mo acʉhʉ 
na'no yamci. 

10'o 'oahngʉsi ci oko to sipitai ci yakovu ho i'o yohane mo maezo na'no yamci. 
isi mi'usni to iesu 'o saimong ho yainca: <'ote ngoheʉngeʉ, ahoi ta ataveisi 
maitan'e, tekocu tolʉ no cou.> 

11ihe poa sma'usnu to aaskiti 'o 'apangʉ, cu teonʉ'vi 'o acʉcʉhʉ hocu to'ofeihni 
to iesu. 

poa yov'o to iesu 'omo to'ho'ho ci cou 
(matai 8:1-4; maluko 1:40-45) 

12moso i'nʉskʉ, mo yonto conci hosa 'o iesu, to ic'o panto mo toucunu to'ho'ho 
'o feangosi ci cou. ne isicu aiti 'o iesu, micu m'ocnguyu to tuhcusi, m'ene to iesu 
ho yainca: <nooe'oca, hociko'so maka mimha, 'ateko peelʉi poa cofkoya a'o!> 

13isi ho'usna to iesu 'o emucusi ho peuasa, yainca: <'ate'o mimha, nahocu 
cofkoya!> 'o h'oh'o to feangosi micu osni aapayo'ʉ. 

14isi eutotaveiya to iesu ho yainca: <teav'a 'ahʉya eʉsvʉta no mocmo 'e hi'hioa 
eni, yʉsngʉcʉ uhto saisi ho poa aitneni; takocu maito h'oesvʉta to moose ho 
sʉ'tʉ, mi'usnu tamo botngonʉ ho soomei ho mikocu cofkoya.> 

15'o ongko to iesu, cu asuhcu psoecocoyʉ. yu'eteuyunu 'omo botngonʉ ci cou, 
te tmalʉ to iesu homo eʉsvʉsvʉtʉ, a'vinano tata'e no yov'o 'o tma'congohe. 

16at'inghi 'o iesu mo ohsase'u uhtomo caciku ho amiocni ci hpʉhpʉngʉ ho 'inoli. 

poa yov'o to iesu 'omo tma'congo no meaupsu'hu ci cou 
(matai 9:1-8; maluko 2:1-12) 

17moso yaa conci hie, mo seolʉa no mo'ma'cohio to cou 'o iesu, panto piyo cimo 
i'mi to mahohosa ne ngalilaya ho ine yutaya, 'elusalemu ci coufalisai ho 
lema'cohio hoolicu mo maezo su'upu. 'o tonʉ to nooe'oca isi no'upi 'o iesu, isi 
peelʉi poa yov'o 'omo tma'congo ci cou. 

18panto piyo ci cou mo ngoe tomo oevoi to hoposi ci mo meaupsu'hu, 
ma'totoothomʉ ho 'ucia ngoe'usni to aemana, siya to tuhcu to iesu. 

19at'inghi, maica homo angu botngonʉ 'o cou, o'a ihe peelʉi ngoe'ayumoni, cu 
ngoe'uni to sofʉ, eon'ozi 'o sofʉ, popsu'upa to hoposi 'o cou, siya to isi notuhci 
to iesu to taico tomo botngonʉ. 

20isi aiti to iesu 'o singkoohe, cu mi'usni 'omo meaupsu'hu ci cou ho yainca: 
<nanghia, na kuisisu isicu peteongasa.> 

21'o lema'cohio seiso ho i'o coufalisai mo aha'o yaue'ei: <zou siyas'a 'e cou eni. 
mainci mo'engho tamo maica efnaso ci e'e! tapeoha 'o hamo, siya nate yaa tonʉ 
no peteongaso no kuisi?> 

22isi hʉh'ʉti to iesu 'o koyuhe, cu mi'usni ho yainca: <mainci maica co imu 
ta'to'tohʉngva? 

23hoci yainca 'emo tma'congo <<isicu peteongasa na kuisisu>> hocieno yainca 
<<yʉc'ʉ ho coeconʉ>> nenusi nate sonʉhe? 

24te'o poa cohivneni muu, 'e okocou mo yaa tonʉ no meteongaso no kuisi homo 
yonta ceoa.> isicu mi'usni 'omo meaupsu'hu ci cou ho yainca: <te'o cucufni suu, 
yʉc'ʉ, hafa si hoposu hocu maine'e!> 

25'o cou ic'o mo 'osni yonto tuhcu tomo botngonʉ ho yʉc'ʉ, yaa 'o ohsi yoni 
oevoi ci hopo hocu maine'e. tohmomoengʉ to hamo. 

26mo acʉhʉ na'no yamci, ma'ngʉcngʉcʉ na koyu ho tohmomoengʉ to hamo ho 
mainca: <maitan'e mitocu baito ta o'aito ta'cʉ'ha ci hi'hioa!> 

eyoho'a to iesu 'o levi 
(matai 9:9-13; maluko 2:13-17) 

27ataveisi ta hi'hioa tan'e, mo emoyafo 'o iesu, aiti 'o cihi cila a'pʉ'pʉyʉ to 
tmuhnoa ci cou. zou levi 'o ongkosi. mo yusuhngu to ca'hʉsi to 'oyona tmuhno. 
mi'usni to iesu ho yainca: <uhtan'e ho to'ofeihni a'o!> 

28cu yʉc'ʉ 'o levi, teonʉ'vi 'o acʉcʉhʉsi, cu to'ofeihni to iesu. 

29mo yonto iachisi emoo 'o levi ho ayocneni to meoino eabobonʉ 'o iesu; 
'enepio ci letmuhno ho i'o mocmo ci cou mo acʉhʉ toa bonʉ. 

30piyo ci coufalisai ho i'o mo ma'hi'upu ci lema'cohio seiso mo mi'usnu to tesi 
to iesu ho eubut'u yainca: <mainci mimu aac'o toehungu eabobonʉ si letmuhno 
ho isi kuici cou?> 

31isi mi'usni to iesu ho yainca: <'omo yoayokeo ci cou o'ate poa baito to 
leaotothomʉ, 'ai'o lac'o tma'congo 'ola poa baitoa. 

32na te'o atuhca ho mi'o cmʉ'ho, o'a te'o eoho'a namo ʉmnʉ ci cou. mate'o 
eoho'a 'omo kuici cou ho poa ma'vovei.> 

e'usnu no tanzi 
(matai 9:14-17; maluko 2:18-22) 

33panto mo mi'usnu to iesu ho yainca: <'o tesi to yohane la asngʉcʉ tanzi ho 
'inoli, leac'o maezo maica 'o tesi to coufalisai, i'ec'o tesisu 'ela ih'unu bonʉ ho 
mimo.> 

34yainca to iesu: <homon'a mai'upu tomo eabobonʉ 'o mon'a faeva mevcongʉ 
ci hahocngʉ, tekoeno poa tanzi 'omo toabonʉ ci cou? o'ate meelʉ maica! 

35at'inghi ho tac'u mic'ʉhi 'o hie, tahecu e'eafi ta taicohe 'o hahocngʉ, ho mio, 
'atac'ueno tanzi.> 

36isi ivaho mi'usni to iesu ho mo'engho tomo conci epo'usa: <uk'a cite eekieki 
no mon'a faeva ci yʉsʉ, ho tpihneni no micu noana'o ci yʉsʉ; hoci maica, cu 
aekieki namo faeva ci yʉsʉ, i'o isi eekieki ci mo faeva o'amo yupa naseolʉa 'omo 
noana'o. 

37maezo uk'a cite mayo no faeva ci emi ho teapha no micu noana'o ci efucu no 
feo'u; hoci maica, tesi yuf'oi nomo faeva ci emi 'emo noana'o ci efucu no feo'u, 
te mhʉ'to 'o emi, maezo kuzo 'e efucu no feo'u. 

38te teapha no faeva ci efucu no feo'u 'omo faeva ci emi. 

39uk'a cite mimo nomo no'sʉftonʉ ci emi, atavei mici soevaho nomon'a faeva ci 
emi, lasi conino yainca mo ʉmnʉhe 'o micu no'sʉftonʉ ci emi.> 

Luka 6 

e'usna no 'ansokunici 
(matai 12:1-8; maluko 2:23-28) 

1moso coni ci 'ansokunici, mo mito heoheome 'o iesu; mo tu'suesuecu to piyo ci 
mcuu to heome 'o tesisi, ta'mucmuca ho ana. 

2ihecu aiti to piyo ci coufalisai, yainca: <mainci imu hioa si o'ante hioa homo 
'ansokunici?> 

3yut'inga to iesu: <'o tavite ho i'o fafeifeihasi ne moso sieo cuma na ohe hioa, 
o'a ohmulaeno ahta engha? 

4moso yʉmeʉmʉ to seiten to hamo, mayo to isi sʉ'teni to hamo ci pang ho ana, 
yaeza p'o'upi 'o fafeifeihasi; 'e pang eni, tapeoha 'o saisi, hoci ana no mocmo ci 
cou te acʉha tamza no yuszozʉ to hoolicu.> 

5isicu yainca to iesu: <'e okocou zou nooe'oca ta 'ansokunici.> 

poa yov'o 'omo yu'oemi'mi 'o emucusi ci cou 
(matai 12:9-14; maluko 3:1-6) 

6mo h'unasi ci 'ansokunici, mo uhto kaitoo 'o iesu ho mo'ma'cohio to cou; to ic'o 
panto cihi ci cou. mo yu'oemi'mi 'o vhona to emucusi. 

7panto lema'cohio seiso ho coufalisai, ihe 'ucia i'ima na o'amo emio to iesu, 
ko'ko peelʉi ehpʉngneni, mo bise'u ho huafeozi, aiti 'o iesu hoci aotothomʉ no 
tma'congo homo 'ansokunici. 

8isi cohivi to iesu 'o 'tohʉngʉhe, cu mi'usni 'omo yu'oemi'mi 'o emucusi ci cou 
ho yainca: <yʉc'ʉ, yac'ʉ ta tuhcu tan'e!> micu yac'ʉ na ic'o. 

9cu mi'usnu to botngonʉ 'o iesu ho yainca: <te'o tuocosi muu, e'usna no 
'ansokunici, mo mainenu na hia esvʉtʉ to hoolicuto? peis'ʉ'ʉmnʉ hocieno 
peiskuzkuzo? to'usnu no nsou hocieno akuzkuzo no nsou?> 

10isi mikuyungvi 'omo nokuyungu ci cou, atavei isicu mi'usni 'o ic'o ho yainca: 
<hoʉsʉzneni si emucu!> ne isicu hosngʉcveni to ic'o 'o emucusi, 'o emucusi 
micu yuovei ʉmnʉ. 

11ihe na'na sʉ'nova, cu yupa toʉsvʉsvʉtʉ te yainenu nate hia mi'usni 'o iesu. 

epeiya to iesu 'omo maskʉ ueso ci sitoo 
(matai 10:1-4; maluko 3:13-19) 

12moso conci hie, uhto hcuyu 'o iesu ho 'inoli, yonto ic'o ho cono feʉngna 'inoli 
to hamo. 

13ne micu moseo'ohngʉ, isi eteuyuna to tuhcusi 'o tesi, i'mi ta taicohe ho epei 
tomo maskʉ ueso ci cou, yainca sitoo na tehe ongko. 

14'o ongkohe zou saimong (ohsi tovahi to iesu ho poa petelo) ho i'o ohaesasi 
ci 'antole, yakovu ho yohane, fuili ho patolomai, 

15matai ho tomas, oko to 'alofui ci yakovu ho i'omo ma'hi'usnu to nesintoo 
ci saimong, 

16oko to yakovu ci yuta ho i'o moso atavei himhohioa ho phieni 'o iesu 
ci yuta ci coukaleo. 

mo'ma'cohio ho aotothomʉ 'o iesu 
(matai 4:23-25) 

17mo nʉthʉ toyovcu to hcuyu 'o iesu ho i'o sitoo; mo acʉhʉ yac'ʉ ta poneo 'o 
iesu ho i'o 'enepio ci tesisi, 'omo yu'ec'ʉc'ʉ ci cou mo i'ngabo 

ne yutaya, 'elusalemu, ho hosa to aezonʉ to etʉpʉ ne tailo, saitong ho 
yu'eteuyunu to ic'o, 

18te tmalʉ to iesu hote eʉsvʉsvʉtʉ, maezo tata'e no aotothoma na 
tma'congohe. i'o isi 'afeo'fu'a no h'aokuv'o ci cou mo maezo uso, a'vinano mo 
yov'oa. 

19ihe toehunga 'ucia peuasa 'o iesu, maica mo yaa i'mi to feangosi ci tonʉ, poa 
yov'o 'o tma'congohe. 

kokaekaebʉ ho nac'o 
(matai 5:1-12) 

20mo miezuhu to tesisi 'o iesu, mi'usni ho yainca: <'ola aviovio ci cou. a'ʉmtʉs'a 
ʉm'ʉmnʉ; na muu zou 'o'oko to hpʉhpʉngʉ to hamo! 

21'ola ma'sisieo ci cou maitan'e a'ʉmtʉs'a ʉm'ʉmnʉ; temu elʉ no yoseʉ! ‘ola 
mongsi ci cou maitan'e a'ʉmtʉs'a ʉm'ʉmnʉ; tenamu kokaekaebʉ! 

22<nomio to okocou, ho ta'sʉsʉ'nova muu, hopsʉpseni muu, aokoe'iya muu, 
tapica no kokuzo na muu, temucu ʉm'ʉmnʉ! 

23ne noana'o na nia maameoihe ohela yaica na lahe hia mi'usnu to eyongensa. 
no hiesi ho mio, temu pahpapika no temu hia kaebʉa, maica isi songacveni 
tomo atngaso ci temu hnoo ne pepe. 

24at'inghi, 'emimu atngaso maitan'e temu ku'kuici, maica micu amso na lamu 
hia kokaekabʉ! 

25namo yoseʉ ci cou maitan'e. te ku'kuici, maica tenamu sieo, inamo cohcocvo 
no hia kaebʉ maitan'e te ku'kuici, maica tenamu nac'o ho mongsi! 

26<holahe toehunga tohmomoengʉneni ta cou na muu, pano tamu meamzi, 
maica na nia maameoihe ho mosola mi'usnu no meyoyongensa moso mo'engho 
tomo totiski ci e'e.> 

e'usnu no ngohia na hangʉ 
(matai 5:38-48; 7:12) 

27<at'inghi, 'e mimu tmalʉ ta e'e'u, te'o eʉsvʉta muu, la ngohia na hangʉmu, 
aʉlʉlʉa 'ola asʉsʉ'no muu; 

28temula tooyokeoi 'ola matkuzkuzo muu, 'inolineni 'ola aokoe'i muu ci cou. 

29hocihe t'oplikvi si ciengona ta pinosu, moeza poa t'o'upneni si ciengonasi! 
hocihe pano te ti'eingi no osko aoskopa, moeza poa tas'upneni na osko as'oya! 

30hoci pano tehe p'enia suu, la faeni; hoci panonte mayo no macucumasu, teav'a 
usa ho p'eyoveiya. 

31hocimu mici noa yainenu no mocmo ci cou, 'atemueno yaeza yaica na mocmo 
ci cou. 

32<hocimuc'o ngohia nala himngonghi muu ci cou, cuma nate koa etanveni? 
ac'ʉhʉ tola yaa kuisi ci cou 'alaheeno yaeza ngohia 'ola himngonghi ci cou! 

33hocimuc'o aʉlʉlʉa 'ola aʉlʉlʉ muu ci cou, cuma nate koa etanveni? ac'ʉhʉ 
tola yaa kuisia ci cou 'alaeno maezo maicac'o 'o lahe hioa! 

34hocimuc'o poa yuevaho no peisu na te ta'unano te meelʉ yoovei ci cou, cuma 
nate koa etanveni? 'omo yaa kuisi ci cou 'alaeno maezo maica ho poa yuevaho 
to peisuhe 'omo yaa kuisi ci cou, la maito hia man'i ho tasvoveiya! 

35o'ate maica, temula ngohia na hangʉ, aʉlʉlʉa; hoci yuevaho no peisu na cou, 
teav'a totea no tasvoveiya. hoci maica tenamula tiou no atngaso ci hnoo, 
a'vinano tesi 'o'oko to sopepea ci hamo, maica ho lasi ieni no ma'cocacni ci 
'tohʉngʉsi ho mi'usni 'ola pef'uhu ho kokuzo ci cou. 

36temula ma'cocacni, mais'a 'o amomu pepe la ma'cocacni.> 

'ote eayaezoyʉ no mocmo ci cou 
(matai 7:1-5) 

37<'otela yʉsvʉtʉ no cou, tesieno o'te yʉsvʉta to hamo na muu; teav'a topci no 
kuisi na mocmo, tesi o'te topci no kuisi to hamo na muu; temu peteongaso no 
cou, tesieno peteongasa to hamo na muu. 

38hoci taha'vi na mocmo ci cou, 'atesi ahtao'te taha'vi to hamo na muu, a'vinano 
boemi no meoino peosvʉta, totazʉza ho hoʉtʉtʉkceni, pnanfi na temu peelʉi 
hafa, ngangcʉngcʉ ho faeni muu. hocimu boemi nomo mainenu ci peosvʉta ho 
meosvʉtʉ, tesi yaeza titheni nomo totiski ci peosvʉta to hamo ho peosvʉtneni 
muu.> 

39isi yaeza mi'usni to iesu ho mo'engho to mo coni ci epo'usa, yainca: <na 
bʉkngʉ ci cou o'ate meelʉ eahafo no bʉkngʉ ho mino ceonʉ; hoci maica, 'ate 
ahtuo'te aepohʉ su'ayumonʉ no feongo. 

40o'ate yuepehe no sensei na seito, at'inghi hocic'u tmaepʉngʉ tena totiski ta 
sensei. 

41<mainci osko teolʉihe na mo subkongʉ no mcoo no nat'ohaesa ci yompuhu, 
ho o'te cumasa na mo yonta mcoosu ci pefotngʉ? 

42mo yaa pefotngʉ si mcoosu, te mainenu hoci meelʉ mi'usnu no nat'ohaesasu 
ho yainca <<ohaeva, te'oeno iseafa simo subkongʉ ta mcoosu ci yompuhu>>? 
sila hia me'ʉ'ʉmnʉ ci cou, ma aueva yaa simo subkongʉ ta mcoosu ci pefotngʉ, 
teeno buhsansano ho 'iseafa na mo subkongʉ no nat'ohaesa ci yompuhu.> 

evi ho beahci 
(matai 7:16-20; 12:33-35) 

43<'omo ʉmnʉ ci evi o'ate beahci nomo kuzo, 'o kuici evi maezo o'ate beahci 
nomo ʉmnʉ; 

44na hia ʉmnʉ ho kuzo no evi tee humzi to beahcisi. o'atemu meelʉ yono 
cʉcʉmʉ ho toa beahci no moezunge, maezo o'ate meelʉ yono cʉcʉmʉ ho toa 
amcuyu. 

45'omo ʉmnʉ ci cou; la i'mi to isi a'pʉ'pʉya to 'tohʉngʉsi cimo ʉmnʉ ho 
peiseafo tomo ʉmnʉ. 'omo kuici cou la i'mi to isi a'pʉ'pʉya to 'tohʉngʉsi ci kuzo 
ho peiseafo tomo kuzo. 'emo cihi ci cou cuma namo nongcʉngcʉ no 'tohʉngʉsi, 
'aeno cuma nate pateafa ta ngayo.> 

yuso ci totnguca 
(matai 7:24-27) 

46<mainci lamu yainca a'o <<nooe'oca, nooe'oca>>, ho o'te pee'ofeihni 'o la'u 
eutotaveineni ci e'e? 

47te'o eʉsvʉta muu, inala uhta tuhcu'u, tmalʉ ta e'e'u ho a'ʉmta peis'ofeihni, 
mio mais'a mainenu ci cou? 

48te mais'a 'ola mooyai emoo ci cou, peimsʉ'eona 'o ceoa, p'eyac'a to yakivayʉ 
'o totngucasi. hocisi toemiza no fozu ci chumu 'e emoo, 'e emoo eni o'ate aot'ou, 
maica ho isi'so p'eʉlʉlʉa. 

49at'inghi, 'ola tmalʉ ta e'e'u ho o'te peis'ofeihni, mo mais'a 'emo cihi ci cou, 
p'eyac'a to o'aisi teoʉlʉlʉi 'o totngucasi ci emoo, hocisi toemiza no chumu, tec'u 
osni oefʉ'ʉ 'e emoo ho a'ʉmtʉ meoino aon'oi!> 

Luka 7 

poa yov'o to iesu 'o soskuskunu to taicini no heetai to looma 
(matai 8:5-13) 

1eepʉnga to iesu 'o e'esi ho mo mi'usnu to botngonʉ, micu uhne kapenong. 

2to ic'o panto cihi ci ngungkang to looma, mo tma'congo 'o lasi na'na tae'oci ci 
soskuskunu, tec'u mon'i kuzo. 

3isi tac'ʉhi to ngungkang na lasi hi'hioa to iesu, cu tovei 'omo piyo ci coolo 
to yutaya ho m'eya poa aotothomneni to iesu 'o soskuskunusi. 

4ne micu sʉc'ʉhʉ to isi yoni to iesu, a'ʉmtʉ bueeinu ho m'ene to iesu ho yainca: 
<a'ʉmtʉs'a 'aseolʉ hociko to'usni 'e cou eni; 

5lasi angongohia 'e a'mi ci couyutaya, ohsila p'eac'eni to kaitoo a'mi.> 

6micu fiho 'o iesu. netec'u mon'i sʉc'ʉhʉ, mo eutotavei to mo piyo ci nanghia 'o 
taicini ho eʉsvʉta to iesu ho yainca: <nooe'oca, 'ote 'ahʉyʉ ngoseo. ho ciko aʉlʉ 
sʉc'ʉhʉ ne emoo'u o'ate'o pasvo'ha; 

7maezo o'ate 'aseolʉ hoci'u baito suu. hocikoc'o mako matnʉskʉ eucufnu, 
'atec'u yov'o 'o soskuskunu'u. 

8maieno a'o lea yaa smuhnu a'o ci taicini, ta puesona'u la'u yaa skuna ci heetai; 
hoci'u pashʉi namo cihi ho poa uhne'e, tec'u uhne'e; hoci'u pashʉi namo cihi ho 
poa uhtan'e tee uhtan'e; mi'usnu to soskuskunu ho yainca <<teko hioa eni>>, 
tasicu hioa.> 

9talʉi to iesu 'e e'e eni, mo na'no yamci, miezuhu ho mi'usnu tamo to'ofeihni ci 
botngonʉ ho yainca: <te'o eʉsvʉta muu, 'emo maica ci singkoo, 'upenaeno ta 
'ayumona ta cou'isolaelu, uk'amocu ci os'o ahta yupteilʉneni!> 

10i'o ohe popeoskuna ci cou ne micu yuovei to emoo to ngungkang, aiti 'o 
soskuskunu to ngungkang ma micu yov'o. 

poa smoevovei 'o oko to tuvcongʉ ci mamespingi 

11o'amo noana'o, mo uhto hosa to naa'in 'o iesu; mo to'ofeihni 'o tesisi ho i'omo 
botngonʉ. 

12ne micu esmi to phingi to hosa, 'oc'ocic'o pantomo evasʉzʉ cimo yamcoi te 
yuyafo. i'omo mcoi zou pecnia ci oko to tuvcongʉ ci mamespingi; botngonʉ 
'omo i'mi to hosa ho emoyafo, pvohca 'o mamespingi ho te emo'usnu to heuf'a. 

13isi aiti to nooe'oca 'o mamespingi, na'na ta'cocoveoza to 'tohʉngʉsi, isi 
mi'usni 'o mamespingi ho yainca: <'ote mongsi!> 

14cu ohcum'u ho hoe'oci 'o ngotohva, micu tosvo 'omo ngoe ci cou. yainca to 
iesu: <foinana, te'o cucufni suu, yʉc'ʉ!> 

15micu yusuhngu 'o moso mcoi, a'vinano cu ahoi aomotʉ'ʉ. 'o iesu isicu 
toveineni to inosi. 

16acʉhʉ kuici yamci; micu tohmomoengʉ to hamo ho mainca: <mo yaa meoino 
no eyongensa cimo yuyafo ta 'ayumonato!> mo matvaho: <mo cmʉ'ho 'o hamo 
ho to'usni 'e 'o'okosi!> 

17na eni ci ohsi hi'hioa to iesu cu psoengaboa to yutaya ho ito mo cum'u ci 
mauhpʉhpʉngʉ. 

baito to iesu 'o tesi to yohane 
(matai 11:2-19) 

18'o tesi to yohane ihe acʉha eʉsvʉta to yohane 'e hi'hioa eni. isicu eyoho'a 
to yohane 'omo yoso ci tesi, 

19popeoskuna ho poa uhto nooe'oca. poa tuocosneni: <zou suu 'o ohsila engha 
to yohane cite cmʉ'ho ci ic'o? ho nenusi no temzan'a mooteo nomo h'unasi 
cimo cihi?> 

20ne micu uhto iesu, cu yainca: <isi skuna to letoonono yohane a'mi ho tuocosi 
suu: <<zou suu 'o ohsila yainca to yohane cite cmʉ'ho cimo cihi, hocieno 
temian'a mooteo nomo h'unasi cimo cihi?>> > 

21aʉlʉsi ne mio isin'a aotothoma to iesu 'omo botngonʉ cimo tma'congo, elʉ no 
'atutumio ho i'o isi cʉnghi no h'aokuv'o ci cou. a'vinano poa bohngʉ 'o mosola 
bʉkngʉ ho i'vaho teolʉ ta tiskova. 

22isicu yut'inga 'o tesi to yohane ho yainca: <temu yuovei, eʉsvʉta to yohane na 
imu afu'a aiti afu'a talʉi, 'aeno mo bohngʉ 'omo bʉkngʉ, coeconʉ 'omo pi'o. 
cofkoya 'omo to'ho'ho, tmalʉ 'omo loʉngʉ. smoevovei 'omo mcoi, tmac'ʉhʉ to 
fukuin 'omo thi'cia. 

23i'o o'ala ma'pepecvai a'o ci cou mainenu na hia ʉm'ʉmnʉ!> 

24ataveisi ne micu e'ohʉ 'o tesi to yohane, micu mi'usnu to botngonʉ 'o iesu ho 
engha 'o yohane, yainca: <ne auyusi mohmula uhne maepuepuhu ho biebimi 
to yohane, zou cuma na ohmu 'ucia aiti? zou 'o isi peaot'ova to poepe ci yohu? 

25cuma na imus'a atuhca 'ucia aiti ho mimu yuyafo? zou baito tola yonghu 'o 
yʉsʉ ci cou? i'ola mateolʉlʉ noulʉlʉ ho au'hi'hisi ci cou la yonto emoo to honte! 

26hoci maica, ho mimu yuyafo cuma na temu aiti? baito no eyongensa? 'aeno 
zou, at'inghi te'o eʉsvʉta muu, 'o yohane mo meoisihe to eyongensa. 

27na ic'o 'ai'o isieno engha to seiso; yainca to hamo: <<aiti, te'o popeoskuna 'o 
soskuskunu'u te papoevʉ suu; tesi ptuceoneni suu.>> > 

28ivaha yainca to iesu: <te'o eʉsvʉta muu, ta yatatiskova uk'a cimo meoisihe 
to yohane; at'inghi to hpʉhpʉngʉ to hamo, 'omo so'okosia cimo cihi mion'a 
meoisihe to yohane!> 

29'emo botngonʉ, a'upu 'ola letmuhno ci cou. talʉi 'o e'e to iesu, cu acʉhʉ 
meo'uzo to isi p'enia to hamo ci moulʉlʉ, maica ho mohcula tiou to toonono 
to yohane. 

30at'inghi 'o coufalisai ho lema'cohio hoolicu mo bʉʉpsʉpsʉ no ohsila ta'koeva 
to hamo, maica ho o'amo tiou to toonono to yohane. 

31ivaha yainca to iesu: <ma te'o mayo no cuma ho patotiska 'e cou maitan'e? ma 
mihin'is'a aʉlʉ mais'a cuma? 

32mihin'i aʉlʉ mais'a 'ola yonto papae'ohsa ho yoyaso ci 'o'oko, 'omo cono 
taucunu mo mi'usnu to h'unano taucunu ho moozoyʉ mainca: <<mimza 
pasumevcongʉ, o'a mimu 'otole! mimza pasuyamcoi, maezo o'amimu h'unano 
mongsi!>> 

33mo cmʉ'ho 'o letoonono yohane, la o'te bonʉ o'te mimo, lamu yainca: <<ma 
isi ti'eopi no hicu!>> 



150 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

34cmʉ'ho 'o okocou, la bonʉ ho mimo, tamu yainca: <<mamita voemi ho meaesi 
ci cou, conino eananghia to letmuhno ho ito kuici cou!>> 

35at'inghi. na moutʉs'ʉ to hamo la honga to feango tola afu'u tiou to moutʉs'ʉsi 
ci cou.> 

ma'vovei 'omo yaa kuisi ci mamespingi 

36panto cihi ci coufalisai isi eho'a ho poa bonʉ 'o iesu, micu uhto emoosi 'o iesu 
ho toabonʉ. 

37to ic'o panto cihi ci mamespingi, 'o lasi h'oyunsova la conino popeiskuzkuzo. 
isi tac'ʉhi homo yonto emoo to coufalisai 'o iesu ho eabobonʉ, cu mahafo to isi 
songcʉngci to konamusngau ci pania. 

38mo ohfaf'uhu to iesu, tvopci to t'angosi ho mongsi. 'o esʉʉsi mo tma'sʉpcʉ to 
t'ango to iesu, isicu yomza to f'ʉsʉsi ho paipeapi, boemi to sumsusi ho kisua, cu 
ataveia siesa to konamusngau. 

39cu aiti tomo eho'ʉ to iesu ci coufalisai, yainca no koyusi: <hoci zou a'ʉmtʉ 
eyongensa taini, manteta cohivi mio mainenu ci mamespingi simo aaso taini; 
mamo yaa kuisi ci mamespingi!> 

40isicu mi'usni to iesu ho yainca: <saimong, mo conci e'e te'o mi'usnu suu ho 
engha.> yut'ingi 'o saimong: <sensei 'atekoeno engha.> 

41yainca to iesu: <panto mo yoso ci cou mo aepohʉ yuevaho to taukehe, i'omo 
cihi mo se'einva 'o isi yuevaha, i'omon'a cihi mo meemohʉ 'o isi yuevaha. 

42i'omo yoso mo aepohʉ uk'a tonʉ no yooveineni, isicu moeza saapayo'a to 
tauke 'o ihe yuevaha. teko ta'to'tohʉngva, siya nate asuhcu himngonghi ta 
taukehe?> 

43yut'inga to saimong: <os'o yainca no koyu'u 'ai'omoeno man'ihe 'o isi 
peteongasa.> yainca to iesu: <emio co e'esu.> 

44micu miezuhu to mamespingi, yainca 'o saimong: <osko aiti 'e mamespingi 
eni? mo'u uhto emoosu, o'a osko fii no te'o titha tot'ango ci chumu, mo boemi 
ta esʉʉsi ho tonzovi co t'ango'u, a'vinano yomia ta f'ʉsʉsi ho paipeapi. 

45o'amiko boemi no kisu ho yungeova a'o, at'inghi 'e mamespingi eni mo ahoi 
ne mi'on'a yʉmeʉmʉ o'amo tosvo kisu ta t'ango'u. 

46o'a osko yomza no hʉsʉ ho siesa 'e fnguu'u, at'inghi isi yomia ta konamusngau 
ho siesa 'e t'ango'u. 

47te'o eʉsvʉta suu, 'e isi pa'teni cimo mʉ'eona ci himngonghi isi soomei ho isicu 
peteongasa na man'i ci kuisi. namo kakutia na isi peteongasa, mo maezo kakutia 
na isi pa'teni ci himngonghi.> 

48isi mi'usni to iesu 'o mamespingi ho yainca: <isicu acʉha peteongasa na 
kuisisu.> 

49i'o mo suteuyunu ci cou ihecu yainca no koyuhe: <ma siyas'a taini. cis'a 
peteongaso no kuisi ta cou!> 

50mi'usni to iesu 'o mamespingi ho yainca: <isi to'usni no singkoosu na suu; 
soanono hocu maine'e!> 

Luka 8 

to'ofeihni to iesu ci maamespingi 

1mohcu ake'i aomane, mo smaingabo ta mahohosa ho mayoyou 'o iesu, 
psoyom'a 'o fukuin no hpʉhpʉngʉ to hamo; mo to'ofeihni 'o maskʉ ueso ci tesi. 

2panto mon'a piyo ci maamespingi, na'nosino 'o ohola poa yov'o ci isi ta'poe'i 
no h'aokuv'o ho ito tma'congo hocu yov'o; ta taicohe mo no'upu 
'o maliya to motala, mosola pitu ci hicu 'o ohola peteoyafa to feangosi; 

3i'on'a yoyana ci vcongʉ to khusa cila yaahioa to emoo to honte helote, ho 
i'o susanna, ac'ʉhʉ to mocmo ci maamespingi. la acʉhʉ titho to iachihe yupasʉ 
ho aʉt'ʉt'ʉca 'o iesu ho i'o tesisi. 

epo'uso no miyapo 
(matai 13:1-9; maluko 4:1-9) 

4i'o botngonʉ ci cou mo i'vav'ov'o to mahohosa mauhpʉhpʉngʉ ho baito to 
iesu. nemo seolʉa no yu'eteuyunu 'omo botngonʉ ci cou, isi mi'usni to iesu ho 
engha 'o epo'usa ta oi'isi: 

5<panto cihi cimo miyapo to tutu mo yuyafo ho yapneni 'o tutu. ne isi yapneni, 
piyo ci tutu mo suaskiti to ceonʉ, ihe p'ecihi to cou, mei'usni to zomʉ ho ana. 

6piyo 'omo su'to yuyu'eo, ne micu cmʉfeʉ 'o tutu. moc'o osni somiʉ hocu keolo, 
mo maica ho o'amo sof'u. 

7piyo ci tutu mo su'ayumonʉ to cʉcʉmʉ, mo yu'upu cmʉfeʉ 'o cʉmʉ, isicu 
ta'poe'i 'o cʉfeʉ. 

8'o mocmo to tutu mo su'to mo ʉmnʉ 'o ceoasi, cu cmʉfeʉ, yʉʉlʉlʉ, beahci ho 
se'conza 'omo apuhngu.> i'vaha yainca to iesu: <namo yaa koyua, acʉhʉ'so 
tmalʉ!> 

atuhcusi ta epo'usa 
(matai 13:10-17; maluko 4:10-12) 

9mo uso 'o tesi to iesu ho tuocosi na e'ausna ta epo'usa. 

10isi yainca to iesu: <inamo natʉ'ca na mau'to'tohʉngʉ ho moumsʉ'eonʉ no 
hpʉhpʉngʉ to hamo isicu faeni muu; inacu mocmo ci cou, te boemi ta epo'usa, 
poa teolʉ ho o'te honga, talʉi ho o'te ta'hongi.> 

esansana 'e epo'usa no miyapo 
(matai 13:18-23; maluko 4:13-20) 

11<na e'ausna ta epo'usa tan'e mo maica: 'o tutu isi pas'usna to e'e to hamo. 

12'emo suaskiti ta ceonʉ ci tutu, 'a isieno pas'usna ta cou ho micu tmalʉ ta e'e, 
cmʉ'ho na 'akuma, i'mi ta 'tohʉngʉhe ho ti'einga na ohsicu talʉi ci e'e. poa o'te 
meelʉ nomio no tmaa'uzo ho elʉ no to'usni. 

13i'omo su'to yuyu'eo ci tutu, isi pas'usna ta cou ho micu tmac'ʉhʉ no e'e la 
tmakaebʉ ho tiova, at'inghi 'e e'e o'a mo bimsʉ'eonʉ biemisi ta 'tohʉngʉhe; 
lac'o akameosʉ tmaa'uzo, hoci yupteilʉ no hʉsvʉta cu o'tena biv'ohʉ. 

14i'omo su'ayumonʉ to cʉcʉmʉ, isi pas'usna ta cou ho micu tmac'ʉhʉ ta e'e, 
at'inghi na ma'tipvongʉ no h'oyunsova, eepecvaza no yuyupasʉ ho micic'o 
kokaekaebʉ, hocu timcoza na ntohsi nsou ta e'e, o'tena meelʉ beahci nomo 
yʉepʉngi ci beahci. 

15i'omo su'to bangnu ci ceoa, isi pas'usna ta cou homo tmalʉ ta e'e, la boemi no 
mou'ʉmnʉ ho mou'ʉmtʉ ci 'tohʉngʉ ho noyʉcʉ ta e'e, ma'hʉhʉyʉ mooteo. 
ac'ʉhʉ ho micu beahci.> 

nof'uf'u to pangka ci lampu 
(maluko 4:21-25) 

16<uk'a cite sotiskou ho tofeʉ'si, hocieno yaa ho sof'uf'a no hopo. 'atesi ahtao'te 
pasopaeva no totnguca lampu, poa teolʉ no tiskova nate yʉmeʉmʉ ci cou. 

17acʉcʉhʉ 'ola efʉefʉnga ci hi'hioa la conino epeaska, 'ola afu'a feʉfeʉ'sa ci 
hi'hioa, te yaeza epopayoa. ho toehunga cohivi. 

18<ko'koeno, temu butatalʉi; maica namo panocu, te fii nomo asuhcu man'i; 
namo uk'a, te tas'upa na isi ta'unano panon'a ci ake'isi ho yaeza ti'einga.> 

ino ho i'o nanat'ot'ohaesa to iesu 
(matai 12:46-50; maluko 3:31-35) 

19'o ino to iesu ho i'o nanat'ot'ohaesasi mo cmʉ'ho tehe aiti 'o iesu, at'inghi 
maica homo angu botngonʉ 'o cou, o'aihe peelʉi ohcum'a 'o iesu. 

20panto mo eʉsvʉtʉ to iesu: <'o inosu ho i'o nanat'ot'ohaesasu mo yac'ʉ ta 
yafana. matenana baito suu!> 

21isi mi'usni to iesu ho yainca: <ina la tmalʉ no e'e to hamo ho peis'ofeihni, ci 
'aeno ino'u ho nat'ohaesa'u!> 

eususeoma to iesu 'o poepe ho smahu 
(matai 8:23-27; maluko 4:35-41) 

22moso conci hie, mo smo'apangʉ 'o iesu ho i'o tesi, mi'usni to iesu 'o tesi ho 
yainca: <teto ohpihi ta ta'esi ta etʉpʉ.> micu e'ohʉ. 

23ne mo aot'ou 'o 'apangʉ, mo oengʉtʉ 'o iesu. akameosʉ na'no taso 'o poepe 
to etʉpʉ, isi sangcʉngci to chumu 'o 'apangʉ, hocu kuici sokoeva. 

24ihe poecʉ'va to tesi 'o iesu, yainca: <sensei, sensei, temiacu mon'i mcoi!> 
peihsasmome 'o iesu, t'ʉtei 'o taso ci poepe ho i'o smahu, cu tosvo 'o poepe ho 
i'o smahu, hocu suseomʉ 'o etʉpʉ. 

25isi tuocosi to iesu 'o tesi: <mo yonenu na singkoomu?> ihe smoyoa ho 
taunona'vʉ, yupa mainca: <ma atuhcu siyas'a na taini? ho isi pashʉi si poepe 
ho smahu, mo maezo tmalʉ si poepe ho smahu!> 

aotothoma to iesu 'o isi cʉnghi to hicu ci cou 
(matai 8:28-34; maluko 5:1-20) 

26mo ohpihi to etʉpʉ ta ngalilaya ho uhto mia'usnu to kolasin. 

27ne micu tmo'poyapo 'o iesu, to ic'o panto cihi ci isi cʉnghi no hicu ci cou mo 
mingeou ho emo'usnu. 'e cou eni micu noana'o ho o'amo sʉ'eʉsʉ, o'ala yono 
emoo, la yontohe feongo to heuf'a. 

28ne isicu aiti 'o iesu, cu aha'o moozoyʉ, m'ocnguyu to tuhcu to iesu, tmunoi 
mainca: <oko to sopepea hamo ci iesu, mainci uhtan'e ho 'afeo'fu'a a'o? te'o 
epici to hamo ho m'ene suu. teav'a pohtutumza a'o!> 

29homo mainca 'o e'esi maica ho ohsiso pashʉi to iesu 'e h'aokuv'o ho poa 
mongoi ta feango ta cou tan'e. isi siho tʉtpʉta to h'aokuv'o, upena ne isi 
poekotva ho seo'eisi to ekʉka, isic'o peelʉi yʉntʉha 'o ekʉka, noa popeoyʉn'ʉa 
to hicu. 

30isi tuocosi to iesu: <cumas'a na ongkosu?> isi yut'inga: <'a <<botngonʉ>> 
a'o>, maica mo botngonʉ ci hicu 'o mosola cʉnghʉ ta feangosi. 

31mo mi'usnu to iesu 'o hicu ho m'eya o'te 'ahʉya popeo'ayumona no 
moumsʉ'eonʉ. 

32to cum'usi to hcuyu mo 'oc'ocic'o yaa botngonʉ ci feʉ'ʉ mo eabobonʉ. mo 
mi'usnu to iesu 'o hicu ho m'eya teomneni yʉmeʉmʉ to botngonʉ ci feʉ'ʉ; isicu 
teomneni to iesu. 

33micu yuyafo to feango to cou 'o hicu, yʉmeʉmʉ to botngonʉ ci feʉ'ʉ; 'o 
botngonʉ ci feʉ'ʉ cu cono meitoeseo to tʉ'nʉ ho su'to etʉpʉ, engeosʉ hocu 
tʉcʉcʉhʉ. 

34isi aiti to le'aʉt'ʉcʉ feʉ'ʉ 'e a'a'ausna eni, cu toekameosʉ, uhto mahohosa 
mayoyou ho eʉsvʉsvʉta. 

35micu yuyafo 'o cou to ic'o, tehe aiti na a'a'ausnasi. mo uhto isi yoni to iesu, aiti 
'o ohsi cʉnghi to hicu, mo yusuhngu to tuhcu to t'ango to iesu, micu sʉ'eʉsʉ ho 
ma'tʉtʉs'ʉ, cu aha'o ma'sasmoyo. 

36i'o moso baito to a'a'ausna ci le'aʉt'ʉcʉ feʉ'ʉ. isi acʉha eʉsvʉsvʉta tamo 
botngonʉ na nia hiasi poa yov'o ta cou. 

37'o cou to mia'usnu to kolasin ihe mi'usni 'o iesu ho poa mongoi to ic'o, maica 
ihe na'na smoyoa. micu smo'apangʉ 'o iesu ho mongoi. 

38i'o ohsi cʉnghi to hicu ci cou mo mi'usnu to iesu ho mainca: <teko'so poa 
to'ofeihni a'o!> at'inghi. isi cucufni to iesu ho poa maine'e, yainca: 

39<teko maine'e. epeaska na isi hioaneni suu to hamo.> cu a'ʉmtʉ e'ohʉ. 
smaingabo to hosa ho psoyom'a na ohsi hioaneni to iesu ci hi'hioa. 

oko no mamespingi to ielu ho tma'sʉpcʉ ci mamespingi 
(matai 9:18-26; maluko 5:21-43) 

40mo yuovei to apihana to etʉpʉ 'o iesu, ihe yungeova to botngonʉ, maica ho 
ihe toehunga totea 'o iesu hote cmʉ'ho. 

41panto cihi cila atuhcu aʉt'ʉcʉ to kaitoo, zou ielu 'o ongkosi. mo maezo esmi, 
mo m'ocnguyu to tuhcu to t'ango to iesu, m'eya poa uhto emoosi 'o iesu, 

42maica ho tec'u mon'i mcoi 'o pecnia ci micu tomaska ueso ci oko nosi 
mamespingi. ne tesi usa to iesu, ihe skotva'oya tomo botngonʉ 'o iesu. 

43panto cihi ci micu tomaska ueso cimo tma'sʉpcʉ ci mamespingi; isicu 
tocʉcʉhneni no leaotothomʉ na nia yupasʉsi, uk'a cimoc'o meelʉ poa yov'oa. 

44mo ohfaf'uhu to iesu, peuasa 'o pengpingna to yʉsʉ no aoskopa to iesu, cu 
osni tosvo 'o tma'sʉpcʉsi. 

45isi tuocosi to iesu: <siya como aaso a'o?> uk'a cimo ahtu mainca zou a'o. 
yainca to petelo: <sensei, si aukukuyungusu zou acʉhʉ cou, maihe toehunga 
skotva'oya suu!> 

46at'inghi isi yainca to iesu: <'a panomio aaso a'o, maica os'o ta'hongi mo yaa 
i'mi ta feango'u ci tonʉ ho yuyafo!> 

47isi cohivi to mamespingi ho isi ta'hongi to iesu, micu ma'eopeophi ho 
pop'up'ungu to tuhcu to iesu, yontomo botngonʉ ho eʉsvʉta to iesu, mo mainci 
isi peuasa 'o iesu, mo mainenu na hia osni yov'o. 

48mi'usni to iesu ho yainca: <oko, isi to'usni ta singkoosu na suu! soanono'sio 
hocu maine'e.> 

49ne isin'a seolʉa no e'e to iesu eni, panto cou cimo i'mi to emoo tola le'aʉt'ʉcʉ 
kaitoo, eʉsvʉta to ielu: <'amicu kuzo 'o okosu, teav'ana 'ahʉya poa a'ep'epo si 
sensei.> 

50talʉi to iesu cu yainca 'o ielu: <'ote smoyo, lac'o tmaa'uzo! 'ate i'vaho ʉmnʉ.> 

51ne micu esmi to emoo to ielu 'o iesu, tapeoha 'o petelo, yohane, yakovu, ho i'o 
maameoi to oko no mamespingi, o'a isi poa fiho yʉmeʉmʉ 'o mocmo ci cou. 

52i'omo yonto ic'o ci cou. mo acʉhʉ tmunoi mongsi ho tngisi 'o oko. yainca to 
iesu: <'ote mongsi! mioeno ahtu mcoi si oko, 'amoc'o oengʉtʉ.> 

53ihe toehunga cocvi, maica ho ihe cohivi ho micu mcoi 'o oko. 

54isi e'tʉi to iesu 'o emucu to oko, zozoya yainca: <oko, yʉc'ʉ!> 

55micu yuovei 'o hiosi, osnicu yʉc'ʉ. isi eutotaveiya to iesu ho ake'a poa bonʉa. 

56mo na'no yamci 'o maameoi to oko no mamespingi, isi bueeutotaveiya to iesu, 
teav'a eʉsvʉta no mocmo ci cou 'emo yuyafo ci hi'hioa. 

Luka 9 

popeoskuna to iesu 'o maskʉ ueso ci sitoo 
(matai 10:5-15; maluko 6:7-13) 

1isi eteuyuna to iesu 'o maskʉ ueso ci sitoo, pafi to tonʉ no meya hicu ho ito 
aotothomʉ no tma'congo, 

2isicu popeoskuna poa yuyafo ho psoyaska 'o fukuin to hpʉhpʉngʉ to hamo, 
a'vinano aotothomʉ tomo tma'congo ci cou. 

3isi mi'usni 'o tesi ho yainca: <ho temu mine ceonʉ, 'ote mahafo no macucuma: 
'ote mahafo no s'ofʉ, 'ote smukeʉpʉ, 'ote mahafo no 'oanʉ ho peisu, o'ate 
'ahʉyʉ e'echi no yʉsʉ no as'oya. 

4'upena hoci sʉc'ʉhʉ nenu, emoo no siya namo yaa koyu no aʉt'ʉca muu, temu 
no'upu, ac'ʉhʉ ho tamucu mongoi to ic'o. 

5hoci elʉ no o'ate aʉt'ʉcʉ muu ci cou, ho tamu mongoi to hosa to ic'o, yaeza 
topsʉpseni na yompuhu ta t'angomu, mais'a no isi mi'usni ho engahva.> 

6micu yuyafo 'o tesi, smaingongabo to mahohosa mayoyou ho psoyaska 'o 
fukuin, auhucu aotothomʉ to tma'congo. 

ma'koekotu 'o helote 
(matai 14:1-12; maluko 6:14-29) 

7isi tac'ʉhi to honte helote ne ngalilaya 'emo yuyafo ci hi'hioa, micu na'no 
ma'tipvongʉ 'o 'tohʉngʉsi, maica panto mo mainca: <mo smoevovei 'o 
letoonono yohane.> 

8pantomo maezo mainca mo aopa'to 'o 'iliya; panto mo maezo mainca cihi ci 
eyongensa ne noana'o mo smoevovei. 

9yainca to helote: <os'ocu yofngui 'o yohane, at'inghi mas'a siya 'e cou eni? 
mainci ivaho man'i 'o os'o totalʉi ci hi'hioasi.> isicu na'na 'ucia aiti 'o iesu. 

poa yoseʉa to iesu 'omo posiyoemohʉ ci cou 
(matai 14:13-21; maluko 6:30-44; yohane 6:1-14) 

10cu yuovei 'o sitoo, acʉha eʉsvʉta to iesu na ihe hi'hioa. isi hafa to iesu 'o tesi, 
auc'oc'ou uhtola yainca posaita ci hosa. 

11ihecu'so cohivi to mo botngonʉ, micu to'ofeihni. isi yu'aveoveoneni to iesu, 
mi'usni ho eʉsvʉsvʉta 'omo natʉ'ca to hpʉhpʉngʉ to hamo ci hi'hioa, isin'a 
aotothoma 'omo mici poa aotothomʉ ci cou. 

12ne micu meove 'o hie, mo uhto iesu 'o maskʉ ueso ci tesi, mi'usni ho yainca: 
<mate poa aemo'ʉ 'e botngonʉ, poa uhta mo cum'u ci you ho biebimi no tehe 
ana ho ino tehe yoni mtoevi, maica homo angu no'caciku 'e tan'e.> 

13at'inghi isi mi'usni to iesu ho yainca: <'atemueno fii no tehe ana.> ihe yainca: 
<moc'o eimo ci pang ho yuso ci yoskʉ. tekon'asi poa mhino no tehe ana tamo 
maica hia botngonʉ ci cou?>  

(14i'oc'o haahocngʉ mo asonʉ posiyoemohʉ.) mi'usni to iesu 'o tesi ho yainca: 
<yainca si botngonʉ macocono taucunu ho yusuhngu, namo cono taucunu 
asona poa mamemeemohʉ.> 

15cu maito e'esi 'o tesi ho hioa, acʉha poa yusuhngu 'o botngonʉ. 

16yaa to iesu 'omo eimo ci pang ho yuso ci yoskʉ, mi'usnu ne pepe, 
to'aveoveoyʉ to hamo, isicu tipcia, faeni to tesi, 'o tesi ihecu aangaeza tamo 
botngonʉ. 

17mo acʉhʉ bonʉ, a'vinano cu acʉhʉ yoseʉ. ihe ateop'ʉca to tesi 'o 
ong'ongacvʉ, teongcʉngci 'omo maskʉ ueso ci skayʉ. 

ehohonga to petelo 'o iesu zou kilisto 
(matai 16:13-19; maluko 8:27-29) 

18moso i'nʉskʉ. moc'o noachi 'o iesu ho 'inoli, uso 'o tesi ho biebimi, isi tuocosi 
to iesu 'o tesi ho yainca: <'e botngonʉ ci cou lahe ta'una no siya a'o?> 

19ihe yut'inga: <panto la mainca zou letoonono yohane; panto la mainca 
zou 'iliya; panto la maezo mainca zou eyongensa ne noana'o cimo smoevovei.> 

20tuocosi to iesu 'o tesi: <na muu? lamu yainca siya a'o?> yut'ingi 'o petelo: <isi 
p'eyac'a to hamo ci kilisto.> 

iachia eyoca to iesu hote nokvo'ʉ ho mcoi 
(matai 16:20-28; maluko 8:31-9:1) 

21isicu eyʉyʉca pashʉi to iesu 'o tesi ho o'te eʉsvʉta no mocmo ci cou na eni. 

22isi ecnguha ho yainca: <'e oko cou te ahtuo'te esmi to man'i ci 'atutumzo, tehe 
hose'veni to coolo, saisicoo, ho ito lema'cohio seiso, noa opcoza, ataveisi no 
miteuhi tena smoevovei.> 

23isin'a ivaha mi'usni to iesu ho yainca: <hoci panonte to'ofeihni a'o ci cou, te 
ciha 'e iachi, ngoevi na zuuzikasi ho huhucmasi to'ofeihni a'o. 

24maica i'ola 'ucia iachia tʉyʉca na nsou, te apuya payo'a na nsou; i'omo nomio 
a'o ho payo'a na nsou, te apuyu elʉ no nsou. 

25'emo cihi ci cou 'upenaeno hocisi peelʉi acʉcʉha tanua 'e hpʉhpʉngʉ, ho 
payo'a 'e iachi hocieno peʉezeni na iachisi nsou, cuma na koa ʉmnʉsi? ma uk'a! 

26honci pano cou cinte h'oinveni a'o ho i'e e'e'u, hotena cmʉ'ho 'o psoevohngʉsi 
to okocou, ho i'o psoevohngʉ to amosi ho i'o matetensi, tena'u yaeza h'oinveni 
'e cou eni. 

27te'o bumemeala eʉsvʉta muu, 'emo yac'ʉ tan'e ci cou, no auyusi no mcoi 
pantote baito to hpʉhpʉngʉ to hamo hote esmi.> 

aezuhu 'o mi'ausna 
(matai 17:1-8; maluko 9:2-8) 

28ataveisi ne ohsi e'e eni mo asonʉ miveohi, hafa to iesu 'o petelo, yohane ho 
i'o yakovu, uhto hcuyu ho 'inoli. 

29nemo seolʉa no 'inoli 'o iesu cu aezuhu 'o mi'ausnasi; 'o yʉsʉsi mo maezo 
tofsi'i ho psoetiskou. 

30aemo'au yoso 'omo aopa'to ho yupeahngʉyʉ 'o iesu, 'emo yoso eni 
zou moose ho 'iliya. 

31mo aopa'to to taico to psoevohngʉ, mi'usnu to iesu ho yue'engha ho tena 
yone 'elusalemu ho boemi no mcoi ho ae'aepʉnga na tesi atuhca hi'hioa. 

32'o petelo ho i'o 'oahngʉsi mo acʉhʉ oengʉtʉ; ne micu peihsasmome, aiti 'o 
psoevohngʉ to iesu ho i'o mo bi'upu ci mo yoso. 

33netec'u mongoi to iesu 'omo yoso, mi'usnu to iesu 'o petelo ho yainca: 
<sensei, a'ʉmtʉ ʉmnʉ ho mito yontan'e! poa mooyai note tuyu ci teova a'mi, 
faeni suu namo coni, faeni to moose namo coni, faeni to 'iliya namo coni.> 
(a'ʉmtʉ o'aisi maka cohivi cuma na isi engha.) 

34ne mon'a seolʉa no aomotʉ'ʉ 'o petelo, panto cmʉcmʉ cimo yuyafo ho 
tofeʉ'si, nemo meicmu'u 'o cmʉcmʉ, mo acʉhʉ na'no smoyo 'o tesi. 

35aemo'au pantomo i'mito cmʉcmʉ ci fihngau, yainca: <zou oko'u eni, os'o 
epeiya. temula talʉi!> 

36ne micu tosvo 'o fihngau, micuc'o noachi to ic'o 'o iesu. tomo piyo ci hie ne 
mio, ohe ayʉyʉca o'te engha to tesi na eni, o'aihe ake'a yue'engha 'e ohe aiti ci 
hi'hioa. 

aotothoma 'o isi cʉnghi to hicu ci oko 
(matai 17:14-18; maluko 9:14-27) 

37cu mivahi. ne mohcu i'mi to hcuyu ho yuovei, panto botngonʉ ci cou mo 
yungeou to iesu. 

38to taico tamo botngonʉ aemo'au yaa moozoyʉ ci cou ho mainca: <sensei, 
teko'so to'usni 'o oko'u, zouc'o pecnia ci oko'u! 

39lasi 'aoka pohcingha to h'aokuv'o, poa aha'o moozoyʉ ho mukeici, tasin'a poa 
psoekeukeucu ho psoefeosʉ 'o ngayosi; o'alasi tosveni akuzkuzoa to h'aokuv'o, 
o'te teongasi! 

40mo'u m'eya poa peobangneni ta tesisu 'o h'aokuv'o, at'inghi o'a ihin'i 
peihcʉ'hi.> 

41yainca to iesu: <'e yatatiskova ta hpʉhpʉngʉ maitan'e mo mainenu na hia 
uk'a singkoo, mainenu na hia tokuzo! mate'o noa'a'vi muu? mate mainenu na 
hia noana'o ho te'o uveica muu?> isicu mi'usni 'o ic'o ho yainca: <hafa uhtan'e 
na okosu.> 

42ne micu uso 'o oko, isi efei'zeni ta ceoa to hicu 'o oko, ho poa psoekeukeucu. 
isi t'ʉtei to iesu 'o h'aokuv'o, poacu yov'o 'o oko, isicu faeni to amosi. 

43mo acʉhʉ na'no yamci no tonʉ to hamo. 

ivaha eyoca to iesu ho tena mcoi 
(matai 17:22-23; maluko 9:30-32) 

ne mon'a acʉhʉ seolʉa no yamci to isi hi'hioa to iesu 'o cou. mo ivaho mi'usnu 
to tesisi 'o iesu ho yainca: 

44<teav'as'a ta'payo'a 'o nia la e'e'u: 'e okocou tena toveineni ta emucu ta cou.> 

45at'inghi o'a ihe cohivi na e'ausnasi ta e'e tan'e; maica na e'ausnasi mo 
meʉfngʉ o'te husansana, o'a ihe peelʉi ta'sansana. o'a ihe h'unasa seecʉ'ha 
tuocosi na a'ʉmtʉsi ta hioa tan'e. 

siya namo sotaicinia 
(matai 18:1-5; maluko 9:33-37) 

46'o tesi mo yupa eebkocʉ no siya namo sotaicinia ta taicohe. 

47isi cohivi to iesu cuma na ihe ta'to'tohʉngva, cu eyoho'ʉ to cihi ci oko, poa 
bichipi yac'ʉ, 

48isicu mi'usni 'o tesi ho yainca: <nate nomio ta ongko'u ho aʉt'ʉca 'e oko eni, 
'aisieno aʉt'ʉt'ʉca 'omo popeosmuhnu a'o ci ic'o. ta taicomu siya namo 
sokoacumai, 'aeno siya namo sotaicinia.> 

tokvo'ʉ ho tohmʉskʉ 
(maluko 9:38-40) 

49mi'usnu to iesu 'o yohane ho mainca: <sensei, imia aiti panto mo boemi to 
ongkosu ho meya hicu, imia potani, maica ho o'amo bi'upu a'mi ho to'ofeihni 
suu.> 

50isicu mi'usni to iesu 'o yohane ho i'o mocmo ci tesi ho yainca: <teav'a potani, 
maica hoci o'te yu'hango muu. 'amoeno tohmʉskʉ muu.> 

o'te tiou to iesu ci you 

51cu mon'i esmi 'o hiesi no noa taspepia 'o iesu, cu bikoyu no emo'usnu 
ne 'elusalemu, 

52micu smuhnu to cou ho poa muyoa. mo esmi to conci you to samalia, tehe 
ae'ayocneni 'o iesu. 

53at'inghi 'o cou to ic'o o'aihe tiova 'o iesu, maica ihe honga hote emo'usnu 
ne 'elusalemu. 

54ihe aiti to yakovu ho ito yohane 'emo maica ci a'a'ausna, cu yainca: <nooe'oca, 
teko poa eyoho'ʉ no puzu ta pepe a'mi ho poa hoapayo'ʉ hin'i?> 

55mo miezuhu 'o iesu, koica 'omo yoso. 

56micu emo'usnu to mocmo ci you. 

nate to'ofeihni to iesu ci cou 
(matai 8:19-22) 

57nemo pcaceoni, panto cihi ci cou mo mi'usnu to iesu ho yainca: <'upena 
hociko uhnenu, te'o asngʉcʉ to'ofeihni suu.> 

58isi yainca to iesu: <la yaa feongo 'o kuhku, yaa sku'u 'o zomʉ, at'inghi 'e 
okocou. uk'a ci lasi maka otuevi.> 

59isi mi'usni 'o mon'a cihi ho yainca: <uhtan'e to'ofeihni a'o.> at'inghi isi yainca 
to ic'o: <nooe'oca, poan'a maine'e a'o te'o soʉlʉlʉan'a 'o nia amo'u.> 

60yainca to iesu: <'ateeno poa efo'neni nomo mcoi ci cou namo mcoi ci cou! nacu 
suu, teko epeaska na fukuin no hpʉhpʉngʉ to hamo.> 

61panto mo maezo mainca ci cou: <nooe'oca, 'uata'u to'ofeihni suu, at'ingha 
poan'a maine'e a'o te'on'a eʉsvʉtana'a to 'oahngʉ'u.> 

62isi mi'usni to iesu ho yainca: <i'ola poʉt'ʉcʉ to tu'u no ef'ongʉ ho peisnou no 
miyovei ci cou uk'a ci tesi koa ʉmnʉ no hpʉhpʉngʉ to hamo!> 

Luka 10 

popeosmuhnu tomo mpʉtvʉhʉ ueso ci cou 'o iesu 

1o'amo noana'o, mo eh'unu epei to mo mpʉtvʉhʉ ueso ci cou 'o nooe'oca, 
popeoskuna ho poa emoyafo, mayoyoso ho popeoueva uhto tasi usa ci 
macocono hosa. 

2isi mi'usni ho yainca: <mo man'i 'e heʉheʉm'ʉ, at'inghi kakutia 'e leyaahioa. 
ko'koeno, temu uhto tauke to ezoyʉ ho m'eya asuhca poa botngonʉ 'emo 
a'pʉ'pʉyʉ ta heʉm'ʉsi. 

3e'ohʉcu! ho os'o popeoskuna muu ho poa yuyafo, mais'a oko no moatʉ'nʉ isi 
so'upa no av'u yʉn'ʉ. 

4'ote mahafo no tvopeisua; 'ote mahafo no keʉpʉ; 'ote mahafo no sapiei; maezo 
'ote tosvo ta ceonʉ ho mi'usnu to cou ho meuoteozu, 

5upena hocimu uhno emoo no siya, la auyu mainca: <<soanono'sio na mimu 
cono emoo!>> 

6hoci panola kokaebʉ moususeomʉ ci cou no ic'o, i'e imu p'enia ci soanono tesi 
tanua; hoci o'te maica. temu tanvonvi na tooyokeo. 

7hotemu yono emoo no siya, la ana na tehe ayocneni ci 'oanʉ, maica 'ola yaahioa 
'alaeno anana'o yaa hnooa. 'ote i'mi ta emoo tan'e ho noezuhu no emoo no 
mocmo. 

8upena hocimu uhno hosa nenu, hoci pano te tiou muu, ayocneni no temu ana 
ci cuma, 'a temueno bonʉ no cuma, 

9a'vinano aotothoma namo tma'congo no ic'o, mi'usni ho eʉsvʉta: <<'o 
hpʉhpʉngʉ to hamo tec'u mon'i esmi ta taicomu.>> 

10at'inghi, hocimu sʉc'ʉhʉ no conci hosa, o'aihe tiova no cou no ic'o na muu, 
temu uhto papae'ohsa ho yainca: 

11<<a'upa 'emo cʉnghʉ ta caphʉmia ci yonpuhu ta hosamu, temia yaeza 
topsʉpseni. maihoci mi'usni muu ho engahva, at'inghi temu atatalʉa, 'o 
hpʉhpʉngʉ to hamo tec'u mon'i esmi!>> 

12te'o eʉsvʉta muu. to hiesi no yʉsvʉtʉ, 'o ohe elʉa to cousotoma ci patvovei, 
te sop'ohe to tenahe elʉa ho tiova ci patvovei to hosa ne'e!> 

o'te tmaa'uzo ci hosa 
(matai 11:20-24) 

13<kolasin, tekocu ku'kuici! posaita. tekocu ku'kuici! 'e o'u hioa ta taicomu ci 
po'e. hoci o'u hioa ne tailo ho ine saitong, i'o cou ne'e ma tec'u noana'o 



161 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

yusuhngu ta ceoa, sisava ho tomfu, pa'teni na hiahe ciha na kokuzo hocu yuovei 
mituhcu! 

14no hiesi no yʉsvʉtʉ. 'o ohe elʉa to tailo ho saitong ci patvoveiya, maten'a 
sop'ohe ta temu elʉa! 

15inacu suu, kapenong, tekon'asi hoepzeni si iachi? mateko noa to'seni ne 
vooecʉvcana!> 

16isi ivaha mi'usni to iesu 'o tesi ho yainca: <siya namo tmalʉ muu 'amoeno 
tmalʉ a'o, siya namo bʉʉpsʉpsʉ muu 'amoeno bʉʉpsʉpsʉ a'o; namo 
bʉʉpsʉpsʉ a'o. 'amoeno bʉʉpsʉpsʉ tomo popeosmuhnu a'o ci ic'o.> 

yuovei 'omo mpʉtvʉhʉ ueso ci cou 

17'omo mpʉtvʉhʉ ueso ci cou mo kokaekaebʉ ho esvovei, eʉsvʉta ho yainca: 
<nooe'oca, mimia boemi to ongkosu ho mashʉyʉ, a'upu 'o hicu ho meo'uzo 
a'mi!> 

18isi mi'usni to iesu ho yainca: <os'o aiti 'o satan mo i'mi ne pepe mais'a 
moi'hocʉ ho supeohʉ. 

19temu talʉi! os'ocu pafi to tonʉ na muu, peelʉi p'ecihi 'o fkoi ho eepa, maezo 
atpʉtʉ no afu'u tonʉ no hangʉ, uk'a na ci te meelʉ akuzkuzo muu. 

20at'inghi, 'ote i'mi homo peteozu muu na h'aokuv'o ho kaebʉ, temu nomio ho 
isi tposi ne pepe na ongkomu ho kokaekaebʉ.> 

kokaekaebʉ 'o iesu 
(matai 11:25-27; 13:16-17) 

21tuhcusi ne mio, yono isi poot'ova to seilei 'o iesu mo na'no kokaekaebʉ, 
yainca: <amopepe, nooe'oca ta pepe ho ceoa, te'o to'aveoveoyʉ suu; maica 'e 
ohsula efʉefʉnga tamo mau'to'tohʉngʉ, ho motposʉ ci hi'hioa, osko paavneni 
ta o'amo mau'to'tohʉngʉ ho o'te motposʉ ci cou. 'aeno a'ʉmtʉ, amo, 'emo 
maica ci matoyange mo acʉhʉ i'mi no yonghu ci koyusu! 

22<'o amo'u isicu acʉha faeni a'o 'e acʉcʉhʉ. tapeoha 'o amo, uk'a ci te bochio 
zou siya na oko; tapeoha 'o oko ho ina isi 'ucia paavi to oko ci cou, maezo uk'a 
ci te bochio zou siya 'o amo.> 

23micu miezuhu 'o iesu ho mi'usnu to tesi, auc'oc'ova mi'usni ho yainca: <ho 
imu peelʉi teolʉi 'e acʉcʉhʉ eni a'ʉmtʉs'a ʉm'ʉmnʉ! 

24te'o eʉsvʉta muu, botngonʉ ci eyongensa ho honte ohela 'ucia aiti 'e imu aiti, 
o'a ohe so'eʉc'ʉha, 'ucia talʉi 'e imu talʉi, o'a ohe tac'ʉhi.> 

epo'usa to ʉmnʉ ci cousamalia 

25panto cihi ci lema'cohio hoolicu mo esmi ho hʉsvʉta 'o iesu, yainca: <sensei, 
cumana nte'o hioa niante meelʉ elʉ no 'auesiesi nsou?> 

26yainca to iesu: <cuma na isi engha to tposʉ no hoolicu? mo mainenu na lako 
hia eʉsvʉsvʉtʉ?> 

27isi yut'inga to ic'o: <tekola acʉcʉha na 'tohʉngʉ, yu'ausna, tonʉ, koyu ho 
himngonghi to nooe'oca - to hamosu, yaeza ngohia na ehuehungu, totiski hola 
ngohia 'e iachi.> 

28isi mi'usni to iesu ho yainca: <emio co hiasu yut'ingi, maicac'o ho hioa, tec'u 
meelʉ elʉ no 'auesiesi nsou.> 

29'o lema'cohio hoolicu. mion'a iachi micinanaeno emio, cu tuocosi 'o iesu: <zou 
siya na ehuehungu'u?> 

30yainca to iesu: <panto cihi ci cou mo i'mi ne 'elusalemu te uhne 'eliko, to 
ceonʉ mo yupteilʉ to yaksai. ihe tomaesih'a 'o yʉsʉsi, ti'usna ho nia'te timcoza, 
cu ciha to ic'o. 

31'oc'ocic'o panto cihi ci saisi mo mita ceonʉ; ne isi aiti, mo aha'o ma'iyo ho 
sucaefi. 

32totiski, mo cihi ci coulevi mo sucaefi to ic'o; isin'a ohcum'a ho mi'mi'usni, 
mioc'o maezo ma'iyo ho sucaefi. 

33at'inghi panto cihi ci cousamalia mo mito isi yoni, ne isi aiti, mo aot'ou 'o 
ma'cocoveoyi ci 'tohʉngʉ. 

34isi usa ho boemi to s'os'o ho ito emi ho siesa 'o oho timzi, cfua na'a, isicu e'oca 
ho poa smopayo to iachisi snoecavʉ, hafa uhto tosofa, yonto ic'o ho aʉt'ʉt'ʉca. 

35micu hucma, mo mayo tomo yuso ci peisu no nging ho faeni to tauke to tosofa, 
yainca: <<tekon'a aʉt'ʉca na'a. totea ho ta'u yuovei mitan'e, ta'u acʉha phini na 
isi afu'a tititha.>> > 

36isi cu tuocosi to iesu: <ieni no hiasu baito, ta taico tamo tuyu tan'e, siya na 
ehuehungusi ta ohe ti'usna no yaksai?> 

37yut'inga to lema'cohio hoolicu: <'ai'o moeno boemi no ma'cocacni ho aʉt'ʉcʉ 
ci cou.> yainca to iesu: <'a tekoeno peis'ofeihni!> 

baito to maata ho maliya 'o iesu 

38'o iesu ho i'o tesi mo emo'cʉ'cʉnʉ to tehe mia ci ceonʉ, esmi tomo conci you. 
to ic'o panto cihi ci mamespingi zou maata 'o ongkosi, isi poa yonto emoosi 'o 
iesu ho aʉt'ʉt'ʉca. 

39panto cihi ci ohaesasi to maata zou maliya 'o ongkosi. 'o maliya mo yusuhngu 
to yaa t'ango to iesu, ho tmalʉ homo eʉsvʉsvʉtʉ. 

40at'inghi maica homo man'i 'o tesi hi'hioa to maata, mo ma'pap'ʉcʉ 'o 
'tohʉngʉsi, cu uso ho mainca: <nooe'oca, si ohaesa'u isi poa peihcachi tamo 

man'i ci hioa na a'o, uk'a ci eno ake'isu 'tohʉngʉ? teko'so poa uso ho to'to'usni 
a'o!> 

41yut'inga to nooe'oca: <maata! maata! miko nomio ta man'i ci hi'hioa ho 
ma'pap'ʉcʉ. 

42at'inghi moc'o coni 'omo kuzo hoci uk'a. 'e maliya isicu epeiya 'omo atva'esi 
ʉmnʉ; uk'a cite meelʉ i'mi ta emucusi ho ti'einga.> 

Luka 11 

e'usnu no 'inoli 
(matai 6:9-13; 7:7-11) 

1moso i'nʉskʉ, yonto concila 'oyona 'inoli 'o iesu. aepʉngʉ 'inoli, panto cihi ci 
tesi mo mi'usnu to iesu ho yainca: <nooe'oca, teko'so po'pa'cohivi 'inoli a'mi, 
mais'a 'o yohane ho lasi po'pa'cohivi 'o tesisi.> 

2isi mi'usni to iesu ho yainca: <temula maica na temu hia 'inoli: amo: einva'sio 
ta cou na socofkoya ci ongkosu; teko'so atʉkca 'e hpʉhpʉngʉ. 

3pafi no temia huhucmasa titha ci 'oanʉ. 

4peu'uzva na kuisimia, maica lamia yaeza peu'uzva 'o kuisi tola afu'u tokvo'ʉ 
a'mia ci cou. teav'aso poa elʉ no o'a temia pasvo'ha ci hʉsvʉta.> 

5acnguhu, yainca to iesu 'o tesisi: <ta taicomu hoci panonte uhno emoo no 
nanghia homo taico feʉngna, mi'usni ho yainca: <<nanghia, teko'so poan'a 
yuevaho a'o note tuyu ci pang; 

6maica panto cihi ci nanghia mo covnʉ ho esmi ta emoo'u, uk'a ci os'o maka 
p'aeni ho aʉt'ʉt'ʉca.>> 

7honci i'mi ne mʉ'eona na nanghiasu ho yut'ingi: <<teav'a ptaʉnga a'o, micu 
emʉtʉ 'o phingi; mimzacu amzocni ta hopo 'e 'o'oko, 'anate'o meelʉ yʉc'ʉ ho 
fii no cuma suu.>> 

8teeno peis'uvnu? te'o eʉsvʉta muu, 'upena hoci o'te 'ahʉyʉ nomio no zou'so 
nanghia ho fii no pang, 'anteeno mako nomio homo m'ehʉhʉyʉ ho yʉc'ʉ, faeni 
na isi 'ucia tititha. 

9ko'ko te'o eʉsvʉta muu, hocimu m'ene, te m'elʉ; biebimi, te elʉa; tmo'totokʉ 
no phingi, te paavneni no phingi muu. 

10maica i'ola m'ene, te m'elʉ; i'ola biebimi, te elʉa; tmo'totokʉ no phingi, cu 
maavo 'o phingi. 

11ta taicomu na amohe, zou siya nate m'eya yoskʉ na oko, nama fii no fkoi? 

12m'eya fcuyu no teo'ua, mayo no eepa ho faeni? 

13lamu e'vono kokuzo lean'a cohivi ho fii nomo ʉmnʉ ci macucuma na iachi 
'o'oko; namaeno na amomu ta pepe o'atesis'aeno afnasa faeni nomo afu'u 
m'ene ci cou na seilei?> 

iesu ho i'o pesipu 
(matai 12:22-30; maluko 3:20-27) 

14isi popeoyafa to iesu 'omo coni ci hicu no tmusngʉsngʉ, ataveisi no yuyafo 'o 
hicu, cu ivaho meelʉ aomotʉ'ʉ 'o cou ic'o. mo acʉhʉ na'no yamci 'o botngonʉ, 

15at'inghi to taicohe panto mo mainca ci cou: <ma mita noe'ocʉ to pesipu ci 
honte no hicu ho meya hicu.> 

16panto mo maezo mici akuzkuzo to iesu ci cou, m'eya peispopo'e ho pa'teni 'e 
isi hioa na hia mio i'mi to hamo. 

17isi cohivi to iesu cuma na ihe ta'to'tohʉngva, cu mi'usni ho yainca: <na afu'u 
hpʉhpʉngʉ hoci iachi youbobai, 'ate ahtuo'te suhcʉhcʉ; 'emo cono emoo hoci 
youbobai, maezo ahtuo'te auz'oz'o. 

18hoci youbobai na satan, nte mainenu hoci meelʉ bʉʉlʉlʉ na hpʉhpʉngʉhe? 
imu yainca mi'o noe'ocʉ no pesipu ho meya hicu, 

19hocieno a'ʉmtʉ maica, hola meya hicu 'o tesimu mamoeno noe'ocʉ no siya? 
'aisicueno soomei ta tesimu ho mimu o'te emio! 

20a'ʉmtʉsi, homi'o meya hicu honci noe'ocʉ to tonʉ to hamo, 'aiscueno soomei 
tan'e micu yonta taicomu na hamo ho titotonʉ. 

21<cihi cimo noemʉhʉ na soanothʉ ci maotano isi noʉt'ʉci 'e iachisi emoo, o'ate 
sokoeva na yupasʉsi. 

22at'inghi mo esmi 'omo asuhcuhe taso ci maotano, isi atpʉta, tesicu ti'einga 'o 
isi noe'oci ci soanothʉ, a'vinano cu aangaeza 'o ohsila peo'eoza ci macucuma. 

23<inamo o'te bi'upu a'o; 'amoeno yu'hango a'o. namo o'te to'usnu a'o ho 
a'pʉ'pʉyʉ. 'amoeno atfʉngʉ eon'oi.> 

yuovei 'o h'aokuv'o 
(matai 12:43-45) 

24<'o h'aokuv'o cu mongoi to isi ti'eopi ci cou, smaingabo to keolo ci 
hpʉhpʉngʉ, biebimi no tesi yoni amiocni, o'a mo ahtu elʉ, cu yainca: <<ma te'o 
yuovei to os'o anana'va yoni ci emoo.>> 

25micu yuovei, aiti 'o emoo ic'o ohcu tusi'nga ho cofkoya maezo suce. 

26mio ivaho yuyafo, e'vovei to pitu cimo kuzohe ta iachi ci h'aokuv'o, micu 
no'upu noteuyunu. maicac'o, 'o atavei a'a'ausna to cou ic'o mo kuzohe ne 
auyusi.> 

a'ʉmtʉ ci ʉm'ʉmnʉ 

27ne isin'a seolʉa no engha to iesu na eni, panto cihi ci mamespingi mo i'mi to 
botngonʉ ho tmunoi mi'usnu to iesu ho mainca: <ina moso ngho'ʉ suu ho 
paun'u suu. a'ʉmtʉs'a ʉm'ʉmnʉ!> 

28yainca to iesu: <namo tmac'ʉhʉ to e'e to hamo ho noyʉyʉcʉ ci cou 'aeno eni 
'emo a'ʉmtʉ ʉm'ʉmnʉ!> 

m'eya tipo'e 
(matai 12:38-42) 

29ne mio ihe paikuyungvi to botngonʉ 'o iesu, mo e'cʉ'cʉnʉ 'o iesu ho yainca: 
<'e cou maitan'e mo mainenu na hia kokuzo! mihin'in'aso mici baito no po'e, 
at'inghi tapeoha 'o po'e to nia yoona, uk'anacu ci mocmo ci po'e cinte ivaha poa 
aitneni hin'i. 

30'o yoona moso mainenu na hia ohe hupopo'ea to couninive, 'e oko cou tehe 
yaeza hupopo'ea ta cou maitan'e. 

31to hiesi no yʉsvʉtʉ, 'o honte no mamespingi ne oi'ana tena yʉc'ʉ ho 
ehpʉngneni 'e cou maitan'e, maica homo smaina'o ho 'ahʉyʉ tmac'ʉhʉ to 
moutʉs'ʉ ci e'e to solomong. te'o eʉsvʉta muu, ta tan'e. panto mon'a meoisihe 
to solomong ci hi'hioa! 

32to hiesi no yʉsvʉtʉ, tena yac'ʉ 'o couninive ho ehpʉngneni na muu, maica ne 
ohecu talʉi 'o e'e to yoona mohcu acʉhʉ ma'vovei ho yuovei peislʉlʉ. te'o 
eʉsvʉta muu, ta tan'e. panto mon'a meoisihe ci hi'hioa to yoona!> 

tiskova ta feango 
(matai 5:15; 6:22-23) 

33<uk'a cite sotiskou ho soototoefʉnga no mʉ'eona hocieno sof'uf'a no pangka; 
apuyu, 'atesi ahtao'te siya no totnguca lampu, poa teolʉ no tiskova nate 
yʉmeʉmʉ ci cou. 

34'e mcoo mais'a hoci lampu ta feango. hoci ʉmnʉ 'e mcoosu, te aucunu tiskova 
'e feango; hoci kuzo 'e mcoosu, te aucunu voecʉvcʉ 'e feango. 

35ko'koeno, la bumemealʉ, tes'a voecʉvcʉ na tiskova ta 'ayumonasu. 

36hoci aucunu tiskova 'e feangosu, uk'a ake'i voecʉvcʉ, te meelʉ psoetiskou ta 
aukukuyungu, mais'a 'o tiskova to lampu ho psoetiskovi suu.> 

koica 'o coufalisai ho lema'cohio hoolicu 
(matai 23:1-36; maluko 12:38-40) 

37pateʉpnga to iesu 'emo maica ci e'e, cihi ci coufalisai isi eoho'a 'o iesu ho poa 
bonʉa, mo yʉmeʉmʉ 'o iesu ho sʉʉlʉlʉ. 

38'e coufalisai eni isi aiti 'o iesu ho o'amo auyu yoemucu hote bonʉ, isi na'na 
yamceni. 

39isicu mi'usni to iesu ho yainca: <na muu coufalisai lamu toʉlʉi 'o yafana to 
'ootohva, at'inghi lamu teongcʉngci to ma'konvosʉ ho kokuzo 'e 'ayumonasi. 

40longkeckece ci cou, na moso mooyai ta yafanasi ci hamo o'aisis'aeno yaeza 
teo'upi na 'ayumonasi? 

41hoci maka faeni no la thi'cia ci cou namo no'ayumonʉ ta 'ootohva ci 
macucuma, hoci e'usna muu, tec'u acʉha tamia no cofkoya. 

42<temu ku'kuici 'e coufalisai! i'o koao'honga to macucuma, maito ha'ka, 
konamusngau ho i'o mocmo cila namusngau, lamu yaa 'omo amaska ucni ho 
sʉ'teni to hamo, at'inghi la peaezoni 'o moulʉlʉ ho i'o himngonghi no mi'usnu 
to hamo. a'ʉmtʉsi, 'aeno eni na temu atuhca pee'ofeihni; inacu mocmosi, yaeza 
o'ate peaezoni. 

43<temu ku'kuici 'e coufalisai! lamu kaebʉ yusuhngu to afnaso ci ca'hʉ to 
kaitoo, kaebʉ hola yontola toehunga 'oyona ho p'ohkui ho tuayokeoi to cou. 

44temucu ku'kuici! maica mimu mais'a uk'a humzi ci heuf'a, lahe 'op'eciha to 
cou hola coeconʉ, o'ala maka cohivi.> 

45mo cihi ci lemao'cohio hoolicu mo mi'usnu to iesu ho yainca: <sensei, ho osko 
pat'usna yaica, cu a'upa aokoe'iya a'mi!> 

46yut'inga to iesu: <'emimu cono lema'cohio hoolicu te maezo ku'kuici! lamu 
ngov'eni to ei'si to mocmo 'o cvʉhʉ tomo ngoveo ho isi sviei, iachi o'ala maka 
poa aot'ou namo coni ci lulku ho poa e'sop'o na mocmo. 

47temucu ku'kuici! lamu teoteovahi 'o heuf'a to eyongensa, 'o nia eyongensa 
zoueno'so 'o ohela opcoza to nia maameoimu. 

48maicac'o, imu cu soomei ho mimu tohmʉskʉ no ohela hioa no nia 
maameoimu; ohela opcoza na eyongensa, imu teoʉlʉlʉi na heuf'a to nia 
eyongensa. 

49ko'koeno, na mosola toutʉs'ʉ to hamo ohela yainca: <<te'o popeoskuna 'o 
eyongensa ho sitoo ho uhta ihe yoni; panto tahe opcoza, panto tena noa 
pohtutumza.>> 

50i'mi tan'e, ahoi ho ohon'a teyai 'e hpʉhpʉngʉ, na afu'u kuisi no opcoi to 
eyongensa, 

51'aeno ahoi ho oho opcoza 'o yaapo, ac'ʉhʉ to hmuyu to ohe pohtohva to taico 
to 'oyona sʉ'tʉ ho ito seiten ci hmuyu to zakalia, te acʉha peʉezi ta cou 
maitan'e. 'aeno a'ʉmtʉ, te'o eʉsvʉta muu, 'e cou maitan'e te nomio ta acʉcʉhʉ 
tan'e ho noa patvovei! 

52<'emimu cono lemao'cohio hoolicu temucu ku'kuici! lamu tʉyʉca 'o 'oyomza 
maavo to tvoisia mau'to'tohʉngʉ, lamu iachi o'te yʉmeʉmʉ, yaeza o'te poa 
yʉmeʉmʉ 'onte mici yʉmeʉmʉ ci cou!> 

53cu mongoi to ic'o 'o iesu, 'o lemao'cohio seiso ho i'o coufalisai. ihecu ahoza 
emamacongvi ho eayaezoya 'o iesu. mi'usni ho tuocosʉ tomo man'i ci ngoveo ci 
e'e, 

54te biebimi note 'eo'eongʉ no akuzkuzoa 'o iesu. 

Luka 12 

engahva 'ola me'ʉ'ʉmnʉ 
(matai 10:26-27) 

1ne mio, mo yu'ec'ʉc'ʉ 'omo posibotngonʉ ci cou, ac'ʉhʉ no yupa m'em'ecihi. 
mo auyu mi'usnu to tesi 'o iesu ho yainca: <temula etngoeva 'o smoof'o to 
coufalisai, 'ai'oeno me'ʉ'ʉmnʉhe. 

2acʉcʉhʉ 'ola efʉefʉnga ci hi'hioa. te ahtao'te acʉha epopayoa; 'ola auc'oc'ova 
ci hi'hioa. la yaeza epopayoa. 

3ko'koeno, na lamu noototoefʉngʉ ho engha ci e'e tena tapopaevi ta yafana; na 
lamu euc'oc'ova to mʉ'eona te yaeza i'mi ta sofʉ ho psoevaha.> 

'ote smoyo 
(matai 10:28-31) 

4<maananghia, te'o eʉsvʉta muu, na tec'o opcoi ta feango, ho o'tena meelʉ 
asuhcu akuzkuzo muu, teav'a 'ahʉya smoyoa. 

5te'o eʉsvʉta muu zou siya nate a'ʉmta smoyoa: temu smoyoa i'ote ti'eingi ta 
nsou ta cou, ataveisi ten'a yaa tonʉ no to'seni ne vooecʉvcana ci hamo. 'aeno 
a'ʉmtʉ, te'o eʉsvʉta muu, 'aeno ic'o na ntemu a'ʉmtʉ smoyoa! 

6<i'omo eimo ci uhngu e'vono tec'o psuv'ohi no mo yuso ci peisu, at'inghi 'o 
hamo o'amo coni na isi ta'payo'a; 

7ac'ʉhʉ ta f'ʉsʉmu ohsicu yaeza acʉha spʉya to hamo. ko'koeno, o'a temu 
ngoheʉngeʉ, mimu na'no pepehe tomo man'i ci uhngu!> 

ehohonga 'o kilisto 
(matai 10:32-33; 12:32; 10:19-20) 

8<te'o eʉsvʉta muu, namo afu'u yonta tuhcu ta cou ho ebobohngʉ a'o, 'e okocou 
ho tena yonto tuhcu to tensi to hamo tasi yaeza ehohonga; 

9namo afu'u yonta tuhcu ta cou ho o'te ehohonga a'o, 'e okocou ho tena yonto 
tuhcu to tensi to hamo tasi yaeza o'te ehohonga. 

10<hoci ya'ei ho akvo'ʉ to oko cou, ten'a peelʉi peteongasa; i'oc'o mo 
boevovoyo to seilei, o'ate meelʉ noa peteongasa. 

11<ho tahe e'usna to kaitoo muu, hocieno e'usna to tuhcu to taicini ho ito 
leaʉt'ʉcʉ ho tuucocosi, 'ote 'ahʉyʉ ma'tipvongʉ no mainenu nate hia 
ehcʉvheni 'e iachi, hocieno cuma nate pateafa ci e'e; 

12maica ho mio, tasi pa'cohivneni to seilei na ntemu pateafa ci e'e.> 

nongonongo cimo yuyupasʉ 

13ta taico tamo botngonʉ panto cihi cimo mi'usnu to iesu ho yainca: <sensei, 
teko'so cucufni 'o ohaesa'u temia apaevaza 'o ezoezoyʉ to nia amo.> 

14yut'inga to iesu: <nanghia, siya namo esvʉtʉ a'o ho yʉsvʉtʉ muu. hocieno poa 
aangae ta ezoezoyʉmu?> 

15micu e'cʉ'cʉnʉ 'o iesu mi'usnu to botngonʉ ho yainca: <temu bumemeala 
noyʉci 'e iachi, meʉfngʉ ta mo mav'ov'o ci ma'konvosʉ; maica, 'emo cihi ci cou 
'upena hoci mainenu na hia atngaso, na a'ʉmtʉ nsou o'ate tamza no hiasi 
yuyupasʉ.> 

16micu mo'engho tomo coni ci epo'usa 'o iesu: <panto cihi cimo yuyupasʉ, 
atngaso to ezoezoyʉ; 

17isi tohtasvʉta to 'tohʉngʉsi: <<uk'a cimo amso meoisi ci nte'o sii to afu'u 
'oanʉ, ma te'o'so buacuma?>> 

18mo ec'ecachi: <<'ia, mate'o mooeza eon'ozi 'e anana'o tvoisia 'oanʉ, ho m'eʉe 
note asuhcu meoisi, te sii no 'oanʉ ho ito mocmo ci macucuma, 

19ataveisi te'ocu mi'usni 'e iachi ho yainca, ʉm'ʉmnʉ ci cou, osko tanua 'emo 
afu'u ʉmnʉ ci macucuma, te amso toaveiveiya ho teko tititha, tiupopoha'va, 
eabobonʉa ho 'amamimimo, sohuyu ho sucaefi tamo macocono hie!>> 

20at'inghi, tesi mi'usni to hamo ho yainca: <<si lako hia nongonongo ci cou, ta 
yofna maitan'e, te'ocu yaa si nsousu; si ohsula a'pʉ'pʉneni ta iachi ci yupasʉ 
siya nate himnonu?>> > 

21isi pahtaveiya to iesu: <i'ola a'pʉ'pʉneni to yupasʉ 'e iachi, ho thi'cia ci cou 
ho lasi aiti to hamo. 'amoeno maezo maica.> 

tmae'ocʉ to hamo 
(matai 6:25-34) 

22isi ivaha mi'usni to iesu 'o tesi ho yainca: <ko'koeno, te'o eʉsvʉta muu, 'otela 
nomio no temu tititha no h'oyunsova ci 'oanʉ, hocieno 'i'ihosa ho ma'tipvongʉ. 

23'e nsou mo pepehe no 'oanʉ; 'e feango mo maezo pepehe no 'i'ihosa. 

24aitieno 'o tfua'a. o'ala emʉm'ʉ ho a'pʉ'pʉyʉ, uk'a ci tvo'oanʉa, leasin'a 
aʉt'ʉca to hamo, ma mimu na'nohe pepe to zomʉ! 

25ta taicomu siya nate meelʉ boemi no ma'tipvongʉ ho asuhcu nomameoi? 

26hocimu o'te maka peihcʉ'hi 'e moc'o maica okono hi'hioa, mainci te 'ahʉyʉ 
ma'tipvongʉ no mocmo ci hi'hioa? 

27yue'iya 'o tafiseongʉ lea mainenu na lasi hia cmʉfeʉa. o'ala yaahioa o'ala 
tme'si no yʉsʉ, at'inghi te'o eʉsvʉta muu, ac'ʉhʉ to hia taotofsi'i to solomong, 
'o 'i'ihosasi maezo o'amo h'unano toc'ʉhʉ to bʉvnʉ ta yafana na hiasi yonghu. 

28'e maukukuzo ho bʉvnʉ ta yʉn'ʉ la cmʉfeʉ ta taseona maitan'e, oemi'mi ho 
micu hucma, lac'u to'seni to pupuzu ho hmoi, leasin'aso yaica ci hia paehongsa 
to hamo, o'atesis'aeno afnasa pafi no yʉsʉ na muu? la angu okosi na 
singkoomu! 

29ko'koeno, o'atemu ma'tipvongʉ no cuma nate ana, cuma nate ima, nomio 
tamo maica ci hi'hioa ho ma'tutumzo. 

30'emo maica ci hi'hioa malahe atva'esa peehʉhʉi to o'ala tmaa'uzo ci cou. 'o 
amomu pepe lasi cohivi ho temu titha 'emo maica ci macucuma. 

31temula i'ima hoci esmi 'o hpʉhpʉngʉ to hamo, 'e mo maica ci macucuma tesi 
ahtao'te acʉha faeni muu.> 

e'usnu no yupasʉ ne pepe 
(matai 6:19-21) 

32<'emimuc'o hochia, 'ote smoyo, maica 'o amomu lasi soekaebeni no pafeni 
muu na hpʉhpʉngʉsi. 

33la phieni na acʉcʉhʉmu, titha to'usnu nomo thi'cia ci cou na peisu; la 
ayocneni no o'ate aekieki ci tvopeisua 'e iachi, siya ne pepe na yupasʉ. ne ne'e, 
o'ate tiepʉnga na yupasʉ; o'a tehe peelʉi peo'eoza no thokeainʉ, maezo uk'a 
cite bonʉ ci yoi. 

34mo yonenu na yupasʉmu, te maezo yono ic'o na 'tohʉngʉmu.> 

aʉtʉs'ʉ ci soskuskunu 

35<temula asngʉcʉ ae'ayocʉ, taseʉca na snoeputa, poa tiskova na lampu, 

36mais'a 'o soskuskunu ho tesi totea hocic'u maine'e 'o moso toamimo ci 
thauke. ho tec'u cmʉ'ho 'o thauke ho tmo'totokʉ to phingi, tahecu osnia 
paavneni to phingi. 

37cmʉ'ho 'o thauke, aiti homo aʉtʉs'ʉ 'o soskuskunu, 'e soskuskunu tena 
ʉm'ʉmnʉ! te'o a'ʉmta eʉsvʉta muu, te smoeputu to snoeputa 'o tauke, poa 
yusuhngua ho bonʉ, iachia aʉt'ʉt'ʉca 'e soskuskunu. 

38ac'ʉhʉ hoci cmʉ'ho no taico feʉngna hocieno cmʉ'ho no taseona 'e thauke, 
hocisi aiti 'e soskuskunu homo aʉtʉs'ʉ, 'e soskuskunu 'atena ahtuo'te 
ʉm'ʉmnʉ! 

39la atatalʉa 'e eni: 'e thauke ta cono emoo. hocisi cohivi ho homna nate esmi 
na thokeainʉ, o'atesis'a ahta poa yʉmeʉmʉ no phingi na thokeainʉ. 

40temula maezo asngʉcʉ ae'ayocʉ, maica 'e okocou tena cmʉ'ho no o'atemu 
ake'a ta'eoyoca ci hie.> 

peelʉi noe'oci ho o'te peelʉi noe'oci ci soskuskunu 
(matai 24:45-51) 

41yainca to petelo: <nooe'oca, ho osko engha 'e epo'usa eni, nenusi no osko 
mi'usneni a'mi hocieno o'te mi'usnu tamo botngonʉ ho engha?> 

42yainca to nooe'oca: <siya namo toutʉs'ʉ ho peelʉi noe'oci ci le'aʉt'ʉcʉ emoo? 
'ai'omoeno tiou no skuna to taukesi ho aʉt'ʉcʉ ta emoo, maino huomza hie ho 
aangaeza to mocmo ci soskuskunu na 'oanʉ. 

43hotena yuovei 'o thauke, aiti 'e soskuskunu eni homo a'ʉmtʉ meot'ʉt'ʉcʉ ho 
noyʉci 'e tesi hi'hioa; 'e soskuskunu eni tena a'ʉmtʉ ʉm'ʉmnʉ! 

44te'o a'ʉmta eʉsvʉta muu, 'o tauke tesi popeoskuna ho poa aʉt'ʉcneni 'o 
afu'usi ezoezoyʉ. 

45at'inghi, 'e soskuskunu eni hocisi tohtasvʉta no koyusi, <<tees'aeno ahtu 
mon'i yuovei 'o tauke>>, micu ti'usnu to mocmo ci soskuskunu, a'vinano bonʉ 
ho mimo ho peismoyomo, 

46'o tauke te yono o'aisi ta'tuhca to soskuskunu ci hie ho aemo'au cmʉ'ho, tesi 
a'sʉftona tinoza ti'usna 'e soskuskunu eni, poa tiou no patvovei 'o mocmo cila 
maezo 'oha meot'ʉt'ʉcʉ ci soskuskunu. 

47<hocisi cohivi to soskuskunu na ntesi poa hioaneni to tauke, ho o'te ae'ayocʉ, 
maezo o'te fiho no koyu to tauke ho hioa; maicac'o, tena noa tinoza ti'usna. 

48i'ocu 'omo o'te bochio no koyu to tauke ho peismi tote noa ti'usna ci hi'hioa, 
tasi ake'a tiha'va. siya na isi yotmuzi to hamo, tasi mi'usni ho p'etmuzi; siya 
namo man'i na isi toveineni, tena mi'usnu no siya ho m'etmuzu.> 

i'mizi no apopaevai 
(matai 10:34-36) 

49<ho mi'o uhta ceoa mate'o tupsusu ho phophomeo, os'o tata'za hocic'u 
a'ʉmtʉ hov'ohʉ! 

50nte'o anana'o tiou no toonono no 'atutumio. auyusi ho te'o mia 'e 'atutumio 
eni, mainenu na hia'u a'ʉmtʉ ma'pap'ʉcʉ! 

51'atemus'a ta'unano te'o mahafo no moususeomʉ ho mi'o cmʉ'ho ta 
hpʉhpʉngʉ. te'o eʉsvʉta muu, ma'i te'o hafneni no moususeomʉ, ma os'o 
hafneni no apopaevai. 

52ataveisi maitan'e, 'omo eimo ci conoemoo te apaevai, 'omo tuyu te 
yu'konvosʉ tomo yoso, 'omo yoso te eyobai tomo tuyu. 

53tena ec'ʉ no youbobai: 'o amo te yu'konvosʉ 'o oko, eyobai to amo 'o oko; 'o 
ino te yu'konvosʉ 'o oko no mamespingi, 'o oko no mamespingi te eyobai to ino; 
te yu'konvosʉ to okonosi cou 'o ba'isi, te eyobai to ba'i 'o oko nosi cou.> 

bohbohngʉ ta mouhpʉhpʉngʉ 
(matai 16:2-3) 

54mo ivaho mi'usnu to botngonʉ 'o iesu ho yainca: <ho lamu teolʉi ta meoveana 
'o tatposa ci cmʉcmʉ, osnia yainca <<tec'u mon'i mʉchʉ>>, tena a'ʉmtʉ maica. 

55hoci i'eovcu na poepe, tamu yainca <<tenac'u mu'ei ho keolo>>, tena a'ʉmtʉ 
maica. 

56'e la me'ʉ'ʉmnʉ ci cou, lamu bohbohngʉ ta tatposa ta pepe ho ceoa, maincis'a 
o'te so'eʉh'ʉta 'e huomza ta hpʉhpʉngʉ maitan'e?> 

eususeomʉ tola tokvo'ʉ 
(matai 5:25-26) 

57<mainci lamu o'te iachia hʉsvʉta cuma namo 'aseolʉ ci hi'hioa? 

58hoci pano cou cite ehpʉngʉ suu, te e'usna ne hooin na suu, teko pnanfi nate 
peelʉi, ieni ho tec'on'a mita ceonʉ ho eususeomʉ, ci tesis'a 'ahʉya ec'ʉhneni to 
hookang, 'o hookang tasi faeni to hookei, 'o hookei tasicu po'usna to poo'usna 
na suu. 

59te'o eʉsvʉta suu, hociko o'te yoepʉngi namo sotavei ci oko no peisu na 
tmuhnoa, o'a tekos'a meelʉ yuyafo to poo'usna.> 

Luka 13 

nate o'te ma'vovei te mcoi 

1ne mio, tomo yonto ic'o ci cou panto mo mi'usnu to iesu ho eʉsvʉta, yainca mo 
piyo ci coungalilaya nemo seolʉa no mi'usnu to hamo ho sʉ'tʉ mo noa opcoza 
to pilato. 

2yainca to iesu: <temu i'mi homo maica kuici mcoi 'emo piyo ci coungalilaya, 
hocu ta'unano mo h'unanohe yaa kuisi ta mocmo ci coungalilaya? 

3te'o eʉsvʉta muu, o'amo maica, hocimu o'te ma'vovei. temu totiski esmi tamo 
maica ci atotavei. 



172 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

4ne moso e'puyu 'o tataka to siloya moso maskʉ uveo ci cou 'o ohsi tomcozi, 
imun'asi ta'unano mo kuzohe ta mocmo ci cou ta 'elusalemu? 

5te'o eʉsvʉta muu, o'amo maica. hocimu o'te ma'vovei, te totiski na temu hia 
mcoi.> 

epo'usa tomo o'te beahci ci moezunge 

6acnguhu, 'o iesu isi mi'usni ho mo'engho tomo coni ci epo'usa: <pantomo cihi 
ci cou. moso yonto iachisi aamcuyu ho emʉm'ʉ to mehacni ci moezunge, yainca 
no koyusi te'on'a teoa beahcia si evisi. at'inghi o'amo elʉ. 

7isicu mi'usni 'o leyaezoi ho yainca: <<aiti, ta totueha, la'u teoa beahcia 'e 
moezunge, cumanante elʉa. ma mooezacu teoca! 'ahʉya 'aoko poa bifkufkungu 
ta ceoa?>> 

8yainca to leyaezoi: <<tauke, makan'a poa tonsoha, totea ta'u na'a peiyofnu'a si 
ceoa ta aukukuyungusi, sii no koa bangnu. 

9hoci mimho beahci ho nʉt'ʉcu ci'a tec'o eno maica; hoci o'te beahci, 'ateno 
a'ʉmta teoca.>> > 

yonta 'ansokunici ho aotothoma 'omo hkuyu ci mamespingi 

10conci 'ansokunici, mo yonto kaitoo 'o iesu ho mo'ma'cohio to cou. 

11panto cihi ci mamespingi isi ti'eopi no h'aokuv'o, tomaska uveo homo 
tma'congo, la coninoc'o hkuyu 'o cpʉh'osi, o'te meelʉ bʉsngʉcʉ. 

12isi teolʉi to iesu, cu eyoho'a 'o mamespingi, mi'usni ho yainca: <mamespingi, 
micu mongoi si tma'congosu!> 

13isi yomza to emucusi to iesu ho hoe'oci, cu osni bʉsngʉcʉ 'o cpʉh'osi, cu 
tohmomoengʉ to hamo. 

14aiti to le'aʉt'ʉcʉ kaitoo 'o iesu ho mo aotothomʉ to tma'congo homo 
'ansokunici, mo na'no sohpoi, mi'usnu tamo botngonʉ ho yainca: <la nomʉ no 
hie ho lato yaahioa, hoci aotothomʉ 'anteno siya tamo nomʉ no hie, o'ante siya 
ta 'ansokunici.> 

15yut'inga to nooe'oca: <'e miko me'ʉ'ʉmnʉ ci cou, homo 'ansokunici 
o'antemueno maka yunga na 'uachumu, lova, yaakaka ho poa mimoa? 

16'e mamespingi eni zou mʉntʉ'ca to 'avulahamu, micu tomaska uveo ho isi 
seo'eisi no satan, o'anteeno ʉmnʉ hoci yunga homo 'ansokunici si isi 
seo'eisneni?> 

17'e e'e to iesu isi poa ma'kokoe'i 'o hangʉsi, at'inghi 'emo botngonʉ mo acʉhʉ 
nomio tamo taunona'vʉ ci hi'hioa to iesu ho 'auveoveoyʉ. 

epo'usa to chae enghova 
(matai 13:31-33; maluko 4:30-32) 

18yainca to iesu: <mio mais'a cuma na hpʉhpʉngʉ to hamo? te'o boemi no cuma 
ho patotiska? 

19mo maihoci conci tutu no chae enghova, pantomo mayo ci cou ho emʉ'a to 
ezoyʉsi. ne mohcu yʉepʉngi 'o chae, aʉlʉ yu'e'evi, ac'ʉhʉ to zomʉ ho mooyai 
sku'u to ehtisi.> 

epo'usa to smoof'o 
(matai 13:33) 

20ivaha yainca to iesu: <te'o mayo no cuma ho patotiska to hpʉhpʉngʉ to 
hamo? 

21mo maihoci mais'a 'o smoof'o, panto mamespingi mo mayo ho siya tomo 40 
kilo ci tungva, acʉha poa smoof'o 'o tungva.> 

mhocni ci phingi 
(matai 7:13-14, 21-23) 

22mo sucaefi to 'enepio ci hosa 'o iesu, te emo'usnu ne 'elusalemu, mo auhuhucu 
mo'ma'cohio to cou. 

23panto mo tuocosʉ to iesu: <nooe'oca, saho moc'o botngonʉ nate peelʉi 
to'usni?> 

24isi yut'inga to iesu: <temula butotaso yʉmeʉmʉ tomo mhocni ci phingi. te'o 
eʉsvʉta muu, mo botngonʉ 'omo mici yʉmeʉmʉ, at'inghi o'ate meelʉ 
yʉmeʉmʉ. 

25totea ho tac'u yʉc'ʉ ho amʉta to phingi 'o tauke to emoo, tamucu sʉehʉngʉ 
yac'ʉ to yafana ho tmo'totokʉ to phingi, mainca: <<sensei, paavneni ta phingi 
a'mi!>> tasi yut'inga: <<o'aos'o cohivi ma mimus'a i'minenu!>> 

26temu yainca: <<'amomza laeno mai'upu suu ho eabobonʉ. 'amosulaeno 
maezo yonto ceonʉmza ho po'pa'cohivi a'mi.>> 

27at'inghi, tesi yainca: <<te'o eʉsvʉta muu, o'a os'o cohivi mimu i'mi nenu. 'e 
lamu popeiskuzkuzo ci cou, ma mongoi!>> 

28temu aiti 'o 'avulahamu, 'isaku, yakovu, ho i'o mayoyongensa mo acʉhʉ 
yonto hpʉhpʉngʉ to hamo, na muu tena ih'una popeoyafa, tamucu mongsi ho 
sihsikiki! 

29i'mi ta esmomhana. meoveana. oi'ana omiana. i'vav'ov'o 'o cou ci tena 
toabonʉ to hpʉhpʉngʉ to hamo. 

30i'o moso uafeihi, tena nomuyo, 'o moso muyo tena uafeihi.> 

tngisi 'o 'elusalemu 
(matai 23:37-39) 

31tuhcusi ne mio, panto piyo ci coufalisai mo biebimi to iesu, yainca 'o iesu: 
<mateko mongoi tan'e ho uhno mocmoci hpʉhpʉngʉ, maica ho isi 'ucia opcoza 
to helote na suu.> 

32isi yut'inga to iesu ho yainca: <temu usa ho eʉsvʉta to kuhku ic'o: <<tako aiti! 
maitan'e ho hucma te'o aotothomʉ ho meya hicu, te miteuhi ta'ucu aepʉnga 'o 
te'o hi'hioa.>> 

33e'vono mo maica, maitan'e, ho hucma, ho seihʉ, te'o ahtuo'te emo'cʉ'cʉnʉ 
emosuhcu, maica na eyongensa o'ate emio hoci opcoza ta yafana ta 'elusalemu. 

34<'elusalemu, 'elusalemu, oskocu opcoza 'o eyongensa, boemi to fatu ho 
mamcozi 'o ohsi popeoskuna to hamo ho poa uso muu ci soskuskunu! la'u siho 
'ucia aʉt'ʉca 'e 'o'okosu, mais'a 'o mosko'ʉ ho lasi sko'pʉ'pʉya to yopngusi 'o 
ciocio. at'inghi o'a lamu mimho! 

35aiti. 'e emoomu te seoovei ho yʉn'ʉ, te'o eʉsvʉta muu. ahoi tan'e 'anatamu 
ahtan'a huvahi a'o, ac'ʉhʉ ho tamucu mainca: <<tooyokeoi'sio to hamo 'omo 
boemi to ongkosi ho cmʉ'ho ci ic'o!>> > 

Luka 14 

poa yov'o to iesu 'omo tma'congo ci cou 

1conci 'ansokunici, mo uhto emoo to cihi ci coufalisai 'o iesu ho bonʉ; pantomo 
atfʉngʉ buhfafeoyʉ to iesu. 

2to tuhcusi 'oc'ocic'o yaa cihi cimo tma'congo no yuufeofeo'ʉ, 

3isi tuocosi to iesu 'o lema'cohio hoolicu hoi'o coufalisai: <'e hoolicuto isi 
teomneni hoci aotothomʉ ho mo 'ansokunici?> 

4mo acʉhʉ o'te aomotʉ'ʉ. cu e'oca to iesu 'o ic'o, poa yov'oa, ho poa cu e'ohʉ. 

5isicu mi'usni 'omo botngonʉ ho yainca: <ta taicomu siya namo yaa oko hocieno 
'uachumu, suoyo no yoe'ova homo 'ansokunici. ho o'te osnia esifova?> 

6ihe o'te peelʉi yut'inga 'o isi tuocosi ci e'e to iesu. 

ma'einu ho aʉt'ʉcʉ tola cmʉcmʉ'ho 

7isi 'oc'ocic'o aiti to iesu panto mo iachi epei tomo sutmoyaevonʉ ci ca'hʉ to isi 
yoni eabobonʉ, cu boemi to epo'usa ho mi'usnu tamo botngonʉ ho yainca: 

8<ho lahe eho'a tola tovcongʉ na suu, 'otela sutmoyaevonʉ, yophia hoci 
panonten'a koe'iahe suu to isi eho'a. 

9i'omo eho'ʉ suu ci tauke tesi usa suu ho yainca: <<teko'so poahe yusuhngu 
tan'e 'e taini!>> homio, takocu ma'kokoe'i, hocu yusuhngu to f'uhusi. 

10holahe eho'a suu, la yusuhngu to f'uhusi, poahe uso 'o tauke ho yainca: 
<<nanghia. yusuhngu ta atuhcusi.>> maicac'o, ho teko yonta tuhcu ta isi eho'a 
ci cou te tiskova si sapcisu. 

11maica 'o hamo tesi epeohi 'ola biepe ci cou, hoepzeni 'ola iachi biaceaco ci 
cou.> 

12isi ivaha mi'usni to iesu 'omo eho'ʉ ci tauke ho yainca: <hotekola eho'ʉ no 
ocohzoni hocieno oyofonʉ, teav'a eho'a 'o nanghiasu, nanat'ot'ohaesa, 'oahngʉ, 
ho i'omo yuyupasʉ ci ehuehungu, yophia tahe siuska suu, yooveineni na nia 
koyu nsou eho'ʉ. 

13ho ciko eho'ʉ, la eho'ʉ tomo thi'cia, tma'congo, pi'o, bʉkngʉ; 

14maicac'o, tekocueno ʉm'ʉmnʉ, maica i'e osko eho'a uk'a ci tonʉ no siuska 
suu. hotenala smoevovei 'o coumoʉlʉlʉ, tasila iachia evei to hamo na suu.> 

epo'usa no meoino eabobonʉ 
(matai 22:1-10) 

15tamo cono suteuyunu panto cihi ci cou isi talʉi 'e e'e eni, cu mi'usnu to iesu 
ho yainca: <hoci meelʉ yono hpʉhpʉngʉ to hamo ho o'upu eabobonʉ 
a'ʉmtʉs'a ʉm'ʉmnʉ!> 

16isi mi'usni to iesu ho yainca: <panto cou te meoino eabobonʉ, eho'ʉ to 
botngonʉ ci cou. 

17tec'u hiesi no eabobonʉ, mo smuhnu to soskuskunu ho mimimia 'o ohsi eho'a 
ho yainca: <<nahocu uhtan'e, 'aisicu acʉha aepʉnga ae'ayoca!>> 

18at'inghi mo ahoi macicihi bʉʉpsʉpsʉ. i'omo cihi isi yainca: <<mi'on'aso aʉlʉ 
mhino to ceoa, o'ate'o peela o'te usa ho aitin'a. eʉsvʉta ho o'ate'o meelʉ uso.>> 

19i'o mon'a cihi isi yainca: <<mi'o mhino tomo eimo ci 'uachumu, te'o usa ho 
aʉsvʉtana'a. eʉsvʉta o'ate'o meelʉ uso.>> 

20mon'a cihi ci cou 'omo mainca: <<mi'on'aso aʉlʉ mevcongʉ, a'ʉmtʉ o'ate'o 
meelʉ a'ep'epo.>> 

21'o soskuskunu micu maine'e ho acʉha eʉsvʉta to tauke 'e a'a'ausna. a'ʉmtʉ 
na'no ma'sʉsʉ'no 'o tauke ta emoo tan'e, isicu mi'usni 'o soskuskunu ho yainca: 
<<aupcio yuyafo, uhta maceoceonʉ ta hosa, acʉha e'usna tan'e 'omo thi'cia, 
tma'congo, bʉkngʉ, ho i'omo pi'o ho hafa yʉmeʉmʉ.>> 

22o'amo noana'o, micu yuovei 'o soskuskunu ho yainca: <<tauke, 'e osko 
eutotaveineni, imiacu acʉha hioa. at'inghi mion'aso man'i 'o o'aisi yusuhngi!>> 

23isicu yainca to tauke: <<uhta maceoceonʉ ho ito maispispi ho e'hʉhʉyʉ to 
cou, ho poa uhtan'e, poa sʉngcʉngceni 'e emoo'u.>> 

24te'o eʉsvʉta muu, 'o o'u aueva eho'a ci cou. 'anate ahtun'a meelʉ o'upu ta 
eabobonʉ'u!> 

hupeʉeza homo tesi 
(matai 10:37-38) 

25botngonʉ 'omo to'upu to iesu ho coeconʉ. mo tmaiezuhu 'o iesu. mi'usni ho 
yainca: 

26<'emo uso a'o ci cou. hoci o'te tosa'ohe no ngohia na maameoi, vcongʉ, 'o'oko, 
nanat'ot'ohaesa, ac'ʉhʉ ta iachi, o'ate'o peelʉi teyai tesi. 

27hoci o'te mimha ngoevi na iachi zuuzika ho to'ofeihni a'o, maezo o'a te'o 
peelʉi teyai tesi. 

28ta taicomu siya namo mici m'eac'ʉ note pepe ci emoo, ho o'te auyun'a 
yusuhngu ho bumemeala tohtasvʉta, aiti teenana am'amso na yupasʉ ho peelʉi 
acʉcʉha ae'aepʉnga? 

29hoci o'te maica, yophia no 'afeunga cu teoepʉngi 'e tesi tnguci, o'te peelʉi 
aepʉnga p'eyac'a 'e emoo, 'ateheeno toehunga cocvi nomo baito, 

30ho yainca: <<'e cou eni isi i'eongceni si tesi p'eyac'a, o'a tasi maka 
teoepʉngi!>> 

31hocieno cihi ci honte mo eahafo tomo posimaskʉ ci heetai, te mi'usnu tomo 
yaa posimpusku ci honte ho ehtothomʉ, 'ate ahtu o'te yusuhnguna'a ho 
tohtasvʉta na a'ʉmtʉ iachisi tonʉ, aiti teenana meelʉ mi'usnu no hangʉsi; 

32hoci o'ate meelʉ, tesi ieni ho mon'a nomcovhi na heetai no hangʉ, 
popeosmuhnu ho toʉsvʉsvʉtʉ no eususeomʉ. 

33totiski, na muu 'upena na siya, hocisi o'te ciha na acʉcʉhʉ, o'ate meelʉ tesi 
a'o.> 

uk'a na a'a'ausna ci sieu 
(matai 5:13; maluko 9:50) 

34<'o sieu mo anana'o ʉmnʉ, at'inghi ho ci payo'a na na'ausnasi, te yainenu 
hocin'a peelʉi ivaha poa maskia? 

35'upena hoci yainca te poa ceoa hocieno koabangnu o'ate 'aseolʉ. tecuc'o 
mooeza ciha. namo yaa koyua, acʉhʉ tmalʉ!> 

Luka 15 

epo'usa no eapayo'ʉ ci moatʉ'nʉ 
(matai 18:12-14) 

1moso i'nʉskʉ, 'enepio ci letmuhno ho i'o kuici cou mo uso ho tmalʉ to iesu 
homo eʉsvʉsvʉtʉ. 

2mo eubut'u 'o coufalisai ho i'o lema'cohio seiso ho yainca: <maincis'a tiou ta 
kuici cou na taini, a'vinano toehungneni eabobonʉ!> 

3i'mitan'e micu mo'engho tomo coni ci epo'usa 'o iesu: 

4<ta taicomu, honci panomo yaa se'conia ci moatʉ'nʉ, ta 'ayumonasi mo 
eapayo'ʉ namo coni. tee peis'u'uvnu? 'atesi ahtao'te teongasi ta cpucpuhu 
namo msiohʉ usio, usa ho i'ima 'omo eapayo'ʉ cimo coni, ac'ʉhʉ ho tasicu elʉa. 

5ho tasicu elʉa, ahtuo'te kokaekaebʉ ho efkʉezeni to ei'sisi 'o moatʉ'nʉ, 

6hafa maine'e, eho'a 'o nanghia ho i'o ehuehungusi, mi'usni ho yainca: 
<<uhtan'e, tetona'a toehunga peeseni, os'ocu elʉa 'e moso eapayo'ʉ ci 
moatʉ'nʉ'u!>> 

7totiski, te'o eʉsvʉta muu, 'e cihi cimo yaa kuisi ci cou hoci ma'vovei, na 
'aveoveoyʉ hote yone pepe te tosa'ohe no 'aveoveoyʉ to o'ate nama ma'vovei 
cimo msiohʉ usio ci cou moulʉlʉ!> 

epo'usa no payo'ʉ no peisu 

8<'emo cihi ci mamespingi honci yaa maskʉ ci peisu no nging, payo'a namo coni, 
teno peis'u'uvnu? 'ate ahtuo'te sotiskou, tusi'nga 'e emoo, bumemeala 
engongaboa i'ima, ac'ʉha ho tasicu elʉa. 

9ho tasicu elʉa, tasi eyoho'a 'o nanghiasi, i'o ehuehungusi ho yainca: <<uhtan'e 
teton'a toehunga peeseni, 'e o'u payo'a ci peisu os'ocu elʉa!>> 

10totiski, te'o eʉsvʉta muu, 'o tensi to hamo te maezo nomio homo ma'vovei 
namo cihi ci coukuisi ho kokaekaebʉ.> 

epo'usa no ma'cocacni ci amo 

11e'cʉ'cʉnʉ 'o iesu ho yainca: <pantomo cihi ci cou mo yoso 'o okosi. 

12'omo okohe to okosi mo mi'usnu to amohe ho yainca: <<amo. teko'so faeni a'o 
maitan'e na nte'o anana'va tanua ci ezoyʉ.>> isicu a'ʉmta apaevaza to amohe 
'o ezoezoyʉ ho faeni tomo yoso ci okosi. 

13micu mipiyohi, isicu phieni tamo okohe 'e isi tanua ci ezoyʉ, hafa 'o peisu, 
hocu mongoi to emoo. uhtomo covhi ci hpʉhpʉngʉ, yonto ic'o ho tiu'hi'hisa 'o 
nia peisusi, 'aʉnpʉnpʉ 'o h'oyunsovasi. 

14ne ohsicu tʉcʉcʉha 'o nia acʉcʉhʉsi, 'oc'ocic'o esmi to meoino hoseova 'o 
hpʉhpʉngʉ to ic'o, cu a'sʉftonʉ thi'cia, 

15cuc'o moezʉ noe'ocʉ to cihi ci cou to ic'o; isi skuna to cou ho uhto ezoyʉsi ho 
poa pocengi to feʉ'ʉ. 

16mo ma'bubut'u ho mici o'upu to isi ana to feʉ'ʉ ci tahia; at'inghi, uk'a cimo 
mako mofi no ntesi ana ci macucuma. 

17atavei, micu ma'tʉtʉs'ʉ, yainca: <<'o amo'u mo botngonʉ 'o soskuskunusi, la 
otngaso to 'oanʉ ho yaa ang'osʉa, mate'o apuyu yontan'e ho tumio no sieo? 

18mate'o yʉc'ʉ, yuovei to amo'u, mi'usni ho yainca: amo, mi'o tokvo'ʉ ta pepe, 
maezo tokvo'ʉ suu. 

19'anate 'aseolʉ hociko ta'okoa a'o; tekocuc'o ta'upa no soskuskunusu a'o!>> 

20micueno e'ohʉ ho yuovei to amosi. <mion'a nomcovhi to emoo, isicu teolʉi to 
amosi, cu ma'ngʉcngʉcʉ na himngonghisi, toe'usna ho sʉyʉci sʉ'fʉni, o'te 
tosveni kisua. 

21yainca to oko: <<amo, mi'o tokvo'ʉ ta pepe, maezo tokvo'ʉ suu; o'anate 
'aseolʉ hociko i'vaha oko a'o.>> 

22at'inghi isi eutotaveiya to amohe 'o soskuskunu ho yainca: <<aupcieva yaa 
'omo so'ʉmnʉa to yʉsʉ ho poa paceofneni, yaa 'o yoolulku ho pooeveni ta 
lulkusi, yaa 'o sapiei ho poa msapieia, 

23yaakaka 'o mo noyʉnʉ to oko no 'uachumu ho chua, teto na'a eabobonʉ ho 
peeseni! 

24maica 'e oko'u eni mo mcoi ho smoevovei, payo'a ho eyoveiya.>> micu 
toehungu kokaekaebʉ ho eabobonʉ. 

25<ne mio, mon'a seolʉa no yonto ezoyʉ 'omo mameoi to oko. nemo maine'e, 
mion'a covhi to emoo, talʉi 'o fihngau no pasunaeno ho 'otole. 

26isi eyoho'a 'omo cihi to soskuskunu, tuocosi mo mainenu co hi'hioa. 

27yut'inga to soskuskunu: <<micu yuovei 'o ohaesasu, isi aiti to amosu homo 
yoayokeo ho maine'e, isicu chua 'omo noyʉnʉ to oko no 'uachumu.>> 

28mo na'no sʉ'no 'omo mameoi to oko, o'amo mimho yʉmeʉmʉ; mo yuyafo 'o 
amosi ho eucufna. 

29isicu mi'usni 'o amosi ho yainca: <<'alakoeno aiti, tamo topioha, la'u mais'a 
tolei ho yaahioaneni suu, o'ala'u yutasufku no lako pashʉya, cuma na ohsucula 
faeni a'o? o'a lako ahta maka fii no oko no moatʉ'nʉ ho poa i'nʉskʉ toehungu 
kokaekabʉ 'o maananghia'u! 

30at'inghi 'e okosu eni, isi tʉcʉcʉha no noasisi 'o nia ezoyʉsu, mo yuovei 
maitan'e, oskocu chueni ta oko no 'uachumu!>> 

31mi'usni to amosi ho yainca: <<oko, lako asngʉcʉ no'upu a'o; 'e afu'u 
acʉcʉhʉ'u 'aeno acʉhʉ nuusu. 

32at'inghi 'e ohaesasu eni. mo mcoi ho smoevovei, payo'a ho eyoveiya, 
'antetoeno anana'va peeseni ho 'aveoveoneni.>> > 



179 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

Luka 16 

epo'usa no ma'pongpangnʉ'ʉ ci leaʉt'ʉcʉ emoo 

1isi mi'usni to iesu 'o tesi ho yainca: <panto cihi ci le'aʉt'ʉcʉ emoo tomo 
yuyupasʉ ci tauke; mo yaa mi'usnu ci cou ho ehpʉngʉ, yainca 'e leaʉt'ʉcʉ emoo 
eni la tiu'hi'hisi to yupasʉ to tauke. 

2isi eyoho'a to thauke 'e leaʉt'ʉcʉ emoo, mi'usni ho yainca: <<mio mainenu na 
a'a'ausnasi to la'u totalʉi ci lako hi'hioa? tuyafa 'o lako aʉt'ʉca ci tposʉ no 
yupasʉ, 'anateko peelʉi i'vaha hioa 'e leaʉt'ʉcʉ emoo.>> 

3isi yainca no koyusi to leaʉt'ʉcʉ emoo: <<tesicu poa tosvo to thauke a'o, no 
ataveisi maitan'e ma cuma na ta'ula hioa? tibangnu? uk'a ci tonʉ; noa bonʉ? 
pa'hikokoe'i. 

4'ia, os'ocu cohivi na te'o peipeis'ausna, ta'u ko'ko yaa nanghia ho ta'ucu uk'ana 
hioa ho poa yono emoohe.>> 

5<isicu macicihi eyoho'a 'o mosola yuevaho to thauke. isi ahoza mi'usni 'omo 
cihi ho yainca: <<mo piyo na osko yuevaha to thauke?>> 

6isi yut'inga: <<mo se'conia no kunkunu ci hʉsʉ no 'olivu.>> yainca to leaʉt'ʉcʉ 
emoo: <<a'eni 'e tposno yuevahasu, aupcio yusuhngu, taʉezi hoc'o poa 
meemohʉa.>> 

7isi mi'usni 'o mon'a cihi ho yainca: <<naeno suu, mio piyo na osko yuevaha?>> 
isi yut'inga: <<mo se'conza no peosvʉta ci heome.>> isi yainca to leaʉt'ʉcʉ 
emoo: <<a'eni 'e tposnosu yuevaha, taʉezi hoc'o poa mvoevʉhʉ.>> 

8<isi emomoengʉa to thauke 'e hiasi ma'pongpangnʉ'ʉ tamo lolekoknuyu ci 
leaʉt'ʉcʉ emoo. maica yontala hia mi'usnu ta hi'hioa ta hpʉhpʉngʉ, 'emo 
tma'usnu ta hpʉhpʉngʉ ci cou la tʉhtʉs'ʉhe tala popeislʉlʉ ci cou.> 

9ivaha ecnguha to iesu ho yainca: <te'o eʉsvʉta muu, la boemi ta yupasʉ 
maitan'e ho eananghia, maicac'o, hotac'u uk'ana a'a'ausna 'e yupasʉ, teko 
meelʉ noa tiova ho uhno 'auesiesi emooana. 

10'emo cihi ci cou hoci peelʉi noe'oci no moc'o okosi ci hi'hioa, te yaeza peelʉi 
noe'oci tomo meoino hi'hioa; 'emo cihi ci cou, hoci totpiei tamo okono hi'hioa. 
teec'o maezo totpiei tamo meoino hi'hioa. 

11hoci o'te peelʉi tae'oci na lamu hia titho no yupasʉ ta maitan'e, siya nante 
tovoei no mou'ʉmtʉ ci yupasʉ? 

12hoci o'te peelʉi tae'oci no macucuma no mocmo ci cou na muu, siya nate mofi 
muu no iachimu macucuma? 

13<'emo cihi ci soskuskunu o'ate meelʉ aʉt'ʉcʉ nomo yoso ci thauke. hocisi o'te 
kuzoa eni, ʉmnʉa ic'o, te einva eni potfʉnga ic'o, o'atemu ahtu meelʉ 
soskuskunu to hamo, ho maezo tolei no yupasʉ.> 

mocmo ci hia mo'ma'cohio 
(matai 5:31-32; 11:12-13; maluko 10:11-12) 

14i'ola kokaebʉ to yupasʉ ci coufalisai ihe talʉi 'e e'e eni, cu cocvi 'o iesu. 

15isi mi'usni to iesu ho yainca: <ho lamu yonto tuhcu to cou la mais'a mimunana 
mitohʉngʉ ci cou, at'inghi lasi so'eusoya to hamo na 'tohʉngʉmu; maica nala 
huecvʉhʉa ta cou, hola yono mcoo to hamo lasi so'eʉsʉ'nova. 

16<na isin'a suseolʉi to hoolicu to moose ho ito tposʉ to mayoyongensa moc'o 
ac'ʉhʉ to letoonono yohane; ahoi maitan'e, cu psoyaska 'o fukuin to 
hpʉhpʉngʉ to hamo, 'e yatatiskova la acʉhʉ mici 'aanana'o yʉmeʉmʉ. 

17at'inghi, hoci aapayo'a 'e hpʉhpʉngʉ maten'a sonʉhe to aapayo'a 'o cono 
topca cono meesʉzʉ ta hoolicu! 

18<'upena na siya hoci teongasi na vcongʉ ho meezuhu ta mocmo ci 
mamespingi micu yaa kuisi no mseezo; hoci vcongʉ 'e ihe ciha ci mamespingi 
teec'o maezo yaa kuisi no mseezo.> 

yuyupasʉ ho i'o lazalu 

19<ne noana'o pano cihi cimo yuyupasʉ, huhucmasi sʉ'eʉsʉ to 'ukini ci yʉsʉ, la 
au'hi'hisi ci h'oyunsova. 

20conosi ne mio panto cihi ci la noabonʉ, zou lazalu 'o ongkosi, aucunu h'ooh'o 
'o feangosi; lahe asngʉcva hafa uhto phingi to emoo tomo yuyupasʉ, 

21mooteo no matmʉtʉ tola i'mi to pangka tomo yuyupasʉ ci pu'pucu ho ana; 
ac'ʉhʉ to av'u la uso ho paceicei 'o h'oh'osi. 

22<atavei cu mcoi 'omo thi'cia, ihe hafa to tensi ho poa no'upu to 'avulahamu. 
cu maezo mcoi 'omo yuyupasʉ, a'vinano cu efo'a. 

23mo yone vooecʉvcana 'o yuyupasʉ ho kuici 'atutumzo; mo mʉengʉcʉ teolʉi 
'o 'avulahamu mo yonto mo covhi, yaeza hu'upi 'o lazalu mo bichipi, 

24cu moozoyʉ ho mainca: <<maameoi'u ci 'avulahamu, coveoza a'o! skunan'a 
si lazalu ho boemi ta lulkusi ho tʉspʉci co umo'u ho poa coheʉceʉ, maica mi'o 
yonta yafeu ci puzu, kuici 'atutumzo!>> 

25<at'inghi isi yainca to 'avulahamu: <<'o'oko, 'antekoeno talʉa ne mosun'a 
yayo ohsucu noʉcʉcʉha na ʉm'ʉmnʉ, at'inghi 'e lazalu o'a mohtala ahtu 
yunsou nomo ʉmnʉ ci hie; maitan'e mita yontan'e ho noa ao'pova, miko apuyu 
yonta 'ayumona ta 'atutumio. 

26a'vinano, ta taicoto isi yupaevaza ta mʉ'eona, 'e cou hoci i'mi ta tan'esi ho uhta 
imu yoni o'ate ahtu meelʉ, hoci i'mi ta imu yoni ho uhta tan'esi maezo o'ate 
meelʉ.>> 

27yainca to yuyupasʉ: <<maameoi, homoeno maica, tekon'a skuna si lazalu ho 
poa uhto emoo to amo'u; 

28panto eimo ci nanat'ot'ohaesa'u, poa usneni ho engahva, te o'te maezo uhta 
mo 'atutumio ci hpʉhpʉngʉ.>> 

29<yainca to 'avulahamu: <<'o nanat'ot'ohaesasu panto moose ho 
maeyoeyongensa tehe usa ho engahva, 'atekoeno poa uso 'o nanat'ot'ohaesasu 
ho tmalʉ.>> 

30yainca to yuyupasʉ: <<maameoi ci 'avulahamu, o'ates'a ahtu amso. hoci yaa 
i'mi no mcoi ho smoevovei, uhto ihe yoni, 'atec'u mimho ma'vovei.>> 

31at'inghi isi yainca to 'avulahamu: <<hocihe o'te talʉi 'o e'e to moose ho 
maeyoeyongensa, 'upena hoci panonte i'mi no mcoi ho smoevovei ci cou, yaeza 
o'atehes'a taa'uzva!>> > 

Luka 17 

e'usnu no kuisi 
(matai 18:6-7, 21-22; maluko 9:42) 

1mi'usni to iesu 'o tesisi ho yainca: <ahtu o'te pano te koa peiskuisi ci hi'hioa, 
at'inghi inala eteo'hoi peiskuisi ci cou te ku'kuici! 

2apuyu ʉmnʉ hoci seo'eisneni ta sʉnʉsi na fatu no huahua. ho poa sʉhcʉ'o ne 
mʉ'eona ne etʉpʉ; maicac'o te ʉmnʉhe no 'aoko eteo'hoi peiskuisi no isi 
hukoacumai ci cou. 

3temula conino bumemealʉ! <hoci peiskuisi na nat'ohaesasu, la eucufni 
kokoica; hoci ma'vovei, la peu'uzva. 

4hoci i'poptuhu tokvo'ʉ suu tamo conohie, aacni miovei suu ho mainca: 
<<mi'ocu ma'susuae>>, tekola aacnia peu'uzva.> 

e'usnu no singkoo 

5mi'usnu to nooe'oca 'o sitoo ho yainca: <tekon'a poa apuhngu co singkoomia!> 

6yainca to nooe'oca: <hocimu mako yaa mais'a tutu no chae enghova na 
singkoomu, 'upena hoci yainca 'e tahzucu eni: <<tuefisa ho taezuha ne etʉpʉ!>> 
'a teec'o mimho tmalʉ muu.> 

nate ngoevi ta soskuskunu 

7<ta taicomu honci pano mo yaa yaezoi hocieno lepocengi moatʉ'nʉ ci 
soskuskunu, hocic'u i'mi ne ezoyʉ ho maine'e, tekonana ahta mi'usni ho yainca 
<<aupcio yusuhngu ho bonʉ>>? 

8o'ates'a! teko ahtao'te mi'usni ho yainca: <<aueva ayocneni no te'o oyofona, 
ekuyungu no taf'u, ho aʉt'ʉca a'o, totea ho ta'ucu oepʉngʉ, takocu maezo 
bonʉ.>> 

9hoci maino eutotavei to tauke 'e soskuskunu ho hioa, tees'aeno mi'usnu no 
soskuskunu na tauke ho to'aveoveoyʉ? 

10'atemuc'oeno maezo totiski. hocimucu peiseʉpngi na isi afu'a skueni to hamo 
ci hi'hioa, te mainca: <<mimza anana'o uk'a a'a'ausna ci soskuskunu; ma 
imzac'o pnanfi 'e ntemia anana'va hioa.>> > 

aotothoma 'omo maskʉ ci to'ho'ho 

11nemo mita ceono emo'usnu ne 'elusalemu 'o iesu, mo mito mia'usnu to taico 
to hpʉhpʉngʉ to samalia ho ngalilaya. 

12ne micu yʉmeʉmʉ tomo conci you, panto maskʉ cimo tma'congo no to'ho'ho 
mo mingeou ho emo'usnu. mo bimcovhi yac'ʉ, 

13tmunoi moozoyʉ ho mainca: <iesu, sensei, coveoza a'mi!> 

14isi teolʉi to iesu, mi'usni ho yainca: <temu e'ohʉ, poa aitneni to saisi!> nemo 
seolʉa no e'ohʉ micu cofkoya 'o h'oh'ohe. 

15mo cihi to 'ayumonahe isi aiti ho micu yov'o, osni peisvovei, tmunoi ho 
tohmomoengʉ to hamo, 

16mion'a m'ocnguyu to tuhcu to t'ango to iesu ho to'aveoveoyʉ. 'e cou eni 
zou cousamalia. 

17yainca to iesu: <o'a mos'aeno maskʉ ci cou 'omo yov'o, 'o mon'a sio ci cou mo 
yonenu? 

18mainci i'ec'o cihi ci couyafana 'emo yuovei ho to'aveoveoyʉ to hamo?> 

19isicu mi'usni to iesu ho yainca: <yʉc'ʉ, e'ohʉ! 'e singkoosu isi poa yov'o 'e 
feangosu.> 

cmʉ'ho 'o hpʉhpʉngʉ to hamo 
(matai 24:23-28, 37-41) 

20piyo ci coufalisai mo esmi ho tuocosi 'o iesu, 'ucia cohivi te cmʉ'ho ho homna 
na hpʉhpʉngʉ to hamo. yut'inga to iesu: <hoci cmʉ'ho na hpʉhpʉngʉ to hamo 
ma'i tec'oso peelʉi aiti ta mcoo. 

21uk'a ci te meelʉ mainca: <<aiti, a'emo yontan'e!>> hocieno <<'atamo 
yonta'e!>> maica ina hpʉhpʉngʉ to hamo mo yonta 'tohʉngʉmu!> 

22acnguhu, isi ivaha mi'usni 'o tesi ho yainca: <tec'u mic'ʉhi 'e hie, lamu 
tongsoya aiti na hiesi to okocou hocic'u mahafo no tonʉ ho cmʉ'ho, at'ingha 
o'ate teolʉi. 

23panto tena mi'usnu muu ho mainca: <<aiti, mo yonta'e!>> <<aiti, mo 
yontan'e!>> o'atemu yuyafo ho aiti, maezo 'otes'a to'ofeihni. 

24aʉlʉ mais'a 'o moi'hocʉ hola meicaefi ta engʉca, i'mi ta engʉca tan'e ho 
psoetiskou to engʉca ne'e, na hiesi no cmʉ'ho 'o okocou 'ateeno maezo maica. 

25at'inghi ten'a auyun'a tiou no man'i ci 'atutumio, noa ciha ta cou maitan'e. 

26aʉlʉ mais'a 'o nia hiesi to noa, na hiesi no cmʉ'ho to okocou tena totiski. 

27na nia cou ne mio 'amoeno maica ho eabobonʉ ho 'atatotovcongʉ, ac'ʉhʉ to 
hiesi ne mohcu yʉmeʉmʉ to 'apangʉ 'o noa, esmiza to fozu ci chumu cu acʉha 
aapapayo'a. 

28na hiesi no cmʉ'ho 'o okocou, maezo mais'a 'o hiesi to nia looto; na nia cou ho 
mio maica ho mimo ho eabobonʉ, yupa 'amamhimhino, maezo emʉemʉm'ʉ ho 
eemo. 

29ac'ʉhʉ to hiesi no mongoi to sotoma 'o looto, 'o puzu ho liukoo mo i'mi ne 
pepe ho mʉchʉ, acʉhacu aapapayo'a 'o cou. 

30na hiesi no aopa'to 'o okocou 'atenaeno maezo maica. 

31<na hiesi ho mio, namo yono sofʉ, 'otena ohpueho ho yʉmeʉmʉ no emoo ho 
mayo no macucuma; totiski, namo yono ezoyʉ ho yaahioa, maezo o'anate 
maine'e. 

32atatalʉa na ohsi elʉa to vcongʉ to looto! 

33i'ola 'ucia iachia ayʉcʉ na nsou, te payo'a na nsou; i'ola payo'a 'o nsou, namate 
ayʉca 'o nsou. 

34te'o eʉsvʉta muu, to yofnasi ho mio, yoso 'omo moheupho to hopo, hafa 'omo 
cihi, teongasi 'omo cihi. 

35yoso ci mamespingi mo iepoepohʉ huahua, hafa 'omo cihi, teongasi 'omo cihi. 

37ihe tuocosi to tesi ho yainca: <nooe'oca, tena yuyafo nenu 'emo maica ci 
hi'hioa?> yut'inga to iesu: <mo yonenu na evoo, 'alaeno maezo yu'eteuyunu 
nenu na eiski.> 

Luka 18 

epo'usa to hookang ho tuvcongʉ ci mamespingi 

1mo mi'usnu to tesi 'o iesu ho mo'engho tomo coni ci epo'usa, akoeva no la 
asngʉcva poa 'inoli 'o tesisi, ho o'te ma'sasmʉzʉ. 

2isi yainca: <panto hookang to mo conci hosa, o'ala smoyo to hamo, o'ala einu 
ta cou. 

3to hosa to ic'o mo cihi cimo tuvcongʉ ci mamespingi la siho uso, m'eya 
ahmʉska atʉkca 'o namif'uhasi. 

4'e hookang eni lasi ezua peaezoni, at'inghi ohsicula yainca no koyusi: e'vono 
o'ala'u smoyo to hamo, o'ala'u einu ta cou, 

5at'inghi 'e mamespingi eni la o'te a'hupsonʉ 'afeo'fu'u a'o, moeza to'usni, te 
o'te 'aoko uso ho koakuzo.> 

6ecnguhu 'o nooe'oca ho yainca: <temueno talʉi 'e e'e ta kuici hookang! 

7o'atesieno to'usni to hamo nala huhucmasi mi'usnu ho noa to'usnu ci 'o'okosi? 
tesis'aeno peaezoni ho poa poha'o na tesi hia to'usnu? 

8te'o eʉsvʉta muu, 'atesi ahtao'te aupcieva to'usni. at'inghi. hotac'u cmʉ'ho 'o 
okocou, teenana elʉ nomo maica hia yaa singkooa ta hpʉhpʉngʉ?> 

epo'usa to coufalisai ho letmuhno 

9mio i'vaho mo'engho tomo h'unasi ci epo'uso 'o iesu, isi mituhci 'ola 
micinanaeno moulʉlʉ ho potfʉngʉ to mocmo ci cou. isi yainca: 

10<panto mo yoso ci cou mo uhto seiten ho 'inoli: zou coufalisai 'omo cihi, 
letmuhno 'o mo cihi. 

11'o coufalisai mo bʉsngʉcʉ, 'inoli ho mainca: <<hamo, te'o 'aveoveoyʉ suu, 
maica o'a mi'o mas'a mocmo ho ma'konvosʉ, 'oha moulʉlʉ, smoc'ou, o'a mi'o 
h'unano mais'a ta letmuhno. 

12la'u i'popsohʉ tanzi ho mo mainsohʉ, la'un'a yaeza faeni to hamo 'omo 
amaska coni to la'u afu'a tov'oha.>> 

13at'inghi 'o letmuhno mo bimcovhi yac'ʉ, o'a mo mako smeecʉ'ho mi'usnu ne 
pepe, c'o t'oubobaki 'o t'oengasi ho mainca: <<hamo, coveoza'sio 'e mi'o yaa 
kuisi ci cou!>> 

14te'o eʉsvʉta muu, ho tac'u maine'e 'emo yoso, ho tesi aiti no mcoo to hamo 
'ai'eeno letmuhno ina moulʉlʉ ci cou. o'a i'os'a coufalisai, maica 'o hamo tesi 
epeohi 'ola biepe ci cou. hoepzeni 'ola iachi biaceaco ci cou.> 

tooyokeoi to iesu 'o oko 
(matai 19:13-15; maluko 10:13-16) 

15panto mo mahafo to foinana ho baito to iesu, te noa hoe'oci to iesu. aiti to tesi, 
ihecu'so koica. 

16at'inghi isi eoho'a to iesu 'o 'o'oko ho poa uhto tuhcusi, yainca: <poa uhtan'e 
si 'o'oko, teav'a potani, maica 'omo yonto hpʉhpʉngʉ ne pepe ci mao'o'oko 
'amoeno aʉlʉ mais'a 'emo maica ci cou. 

17temu atatalʉa: inamo afu'u o'te mais'a 'e oko ho tiou no hpʉhpʉngʉ to hamo 
ci cou, o'ate ahtu meelʉ tma'oko to hamo.> 

ngoveoa tamo yuyupasʉ. 
(matai 19:16-30; maluko 10:17-31) 

18panto cihi ci papoevʉ to couyutaya mo uso ho noa po'pa'cohivi to iesu, yainca: 
<mou'ʉmnʉ ci sensei. cuma na nte'o hioa niante'o meelʉ mayo no 'auesiesi 
nsou?> 

19isi tuocosi to iesu: <mainci osko aac'o yainca a'o mou'ʉmnʉ? tapeoha 'o cihi 
ci hamo, uk'ana cimo mou'ʉmnʉ. 

20'aiko ahtao'te cohivi 'o hia esvʉtʉ to h'oesvʉta: <<'ote mseezo; 'ote opcoi; 'ote 
meo'eoi; 'ote emeknuyu; la meot'ʉt'ʉcʉ to maameoi.> >> 

21isi yut'inga to ic'o: <acʉcʉhʉ 'e h'oesvʉta eni o'ucu ahoza ne mo'un'a oko ho 
pee'ofeihni.> 

22isi talʉi to iesu 'e e'e eni, ivaha mi'usni ho yainca: <mon'a coni 'omo uk'a. 
acʉha phieni 'o ezoezoyʉsu, faeni tomo thi'cia ci cou na peisu, tekocueno yaa 
yupasʉ ci teko soangva ne pepe; atavei teko to'ofeihni a'o.> 

23ne isi talʉi to ic'o 'e e'e eni, micu ma'nanac'o, maica homo na'no yuyupasʉ. 

24isi aiti to iesu, cu yainca: <'emo yuyupasʉ ci cou hoci meelʉ tma'oko to 
hpʉhpʉngʉ to hamo a'ʉmtʉs'a songoveoa! 

25'emo yuyupasʉ ci cou hoci meelʉ tma'oko to hpʉhpʉngʉ to hamo. mo 
ngoveohe to lakuta hoci yʉh'ʉtʉ to koyu to feezo!> 

26'emo tmac'ʉhʉ ta e'e tan'e ci cou cu tuocosi: <hoci maica, siya na ten'a meelʉ 
noa to'usni?> 

27yainca to iesu: <ina o'ala peelʉi ta cou, lasi acʉha peelʉi to hamo.> 

28ne mio. yainca to petelo: <teko aiti, imzacu teongasi 'e emoomza hocu 
to'ofeihni suu.> 

29yainca to iesu: <'aeno a'ʉmtʉ, te'o a'ʉmta eʉsvʉta muu, namo afu'u nomio to 
hpʉhpʉngʉ to hamo ho teongasi na iachi emoo, vcongʉ, nanat'ot'ohaesa, 
maameoi, ho ina 'o'oko, 

30'ate ahtuo'te yonta hie maitan'e ho asuhcu man'i nate elʉa, a'vinano yono te 
cmʉ'ho ci hpʉhpʉngʉ ho meelʉ mayo no 'auesiesi nsou.> 

i'toteuha eyoca to iesu na tesi hia mcoi 
(matai 20:17-19; maluko 10:32-34) 

31isi ese'va to iesu 'omo maskʉ ueso ci tesi, mi'usni ho yainca: <ho teto 
uhne 'elusalemu maitan'e; 'o ohela tposi to eyongensa cimo e'usnu to okocou 
cimo macoconi ci hi'hioa tec'u acʉhʉ esmi. 

32te tomakneni to emucu to couyafana; tehe keematmohi, aokoe'iya, mi'usni ho 
teʉpsi, 

33tehen'a ti'usna, tahecu opcoza; at'inghi ho tac'u miteuhi, tena smoevovei.> 

34'emo maica ci hi'hioa uk'a ci ihe conci ta'hongi ta tesi, moc'o ma'nongonongo 
to isi engha to iesu ci e'e, maica ho isic'on'a eotoefʉnga na e'a'ausnasi. 

aotothoma to iesu 'omo bʉkngʉ ci thi'cia 
(matai 20:29-30; maluko 10:46-52) 

35mo esmi to micu cum'u ne 'eliko 'o iesu, panto cihi cimo bʉkngʉ ci cou mo 
suaskiti to ceonʉ ho m'eya bonʉ. 

36isi talʉi 'o botngonʉ mo tocaefi, cu tuocosi zou cuma co hi'hioa. 

37panto mo eʉsvʉtʉ: <'ai'o iesu ne nazalo te seolʉa no tocaefi tan'e!> 

38micu moozoyʉ: <oko to tavite ci iesu, coveoza a'o!> 

39'omo papoevʉ ci cou ihe koica, poa o'te ptaʉngʉ. namamo asuhcu tmunoi 
moozoyʉ: <oko to tavite, coveoza a'o!> 

40micueno tosvo 'o iesu, smuhnu ho e'usna to tuhcusi 'omo bʉkngʉ ci cou. nemo 
ohcum'u. isi tuocosi to iesu: 

41<cuma na teko poa hioaneni a'o?> isi yut'inga: <nooe'oca, mi'o mici bohngʉ!> 

42mi'usni to iesu ho yainca: <nahocueno teolʉ! isicu poa yov'o ta singkoosu.> 

43micu osni bohngʉ 'o bʉkngʉ, cu to'ofeihni to iesu, pcaceoni ho tohmomoengʉ 
to hamo. ihe aiti to botngonʉ eni, maezo acʉhʉ tohmomoengʉ to hamo. 

Luka 19 

iesu ho saakai 

1yʉmeʉmʉ to hosa ne 'eliko 'o iesu, nete seolʉa no sucaefi to hosa. 

2to ic'o panto mo cihi ci taayaezoi to letmuhno, zou saakai 'o ongkosi, mo na'no 
yuyupasʉ ci cou. 

3isi na'na 'ucia aiti to saakai 'o iesu mio nana mainenu ci cou, at'inghi mo angu 
cʉecʉ, homo notaico tomo botngonʉ o'amo smo'eʉc'ʉhʉ to iesu. 

4micu muyohe tomo botngonʉ 'o saakai, capo to mehacni ci tahiucu, akoevano 
'ucia hʉʉlʉlʉi 'o iesu, maica tena'so emomio ta ceonʉ tan'e 'o iesu. 

5ne micu esmi to ic'o 'o iesu, mʉengʉcʉ ho aiti 'o saakai, isi mi'usni ho yainca: 
<saakai, aupcio yu'sipeohʉ! te'o asansano no'upu to emoosu maitan'e.> 

6micu 'aumeumeusu yu'sipeohʉ 'o saakai, na'no kokaekaebʉ ho aʉt'ʉt'ʉca 'o 
iesu. 

7mo acʉhʉ eubut'u 'omo baito ho yainca: <'e cou eni maincis'a uhta emoo tamo 
yaa kuisi ci cou!> 

8mo yac'ʉ 'o saakai mi'usnu to nooe'oca ho yainca: <nooe'oca, te'o aatiska 'o 
yupasʉ'u ho faeni tomo thi'cia ci cou; hoci pano o'ula peknui ci siya, te'o 
topuhngi no te sʉptʉ ho yooveineni.> 

9isi mi'usni to iesu ho yainca: <maitan'e mo cmʉ'ho ta emoo tan'e na mengumi 
to hamo, maica 'e cou eni 'aeno maezo mʉntʉ'ca to 'avulahamu. 

10homo cmʉ'ho 'e okocou tesi i'ima ho to'usni namo eapayo'ʉ ci cou.> 

epo'usa to soskuskunu ho peisu no king 
(matai 25:14-30) 

11ne ihe seolʉa no talʉi 'e e'e eni, isi i'vaha eʉsvʉta to iesu 'omo coni ci epo'usa. 
ne mio, tec'u mon'i sʉc'ʉhʉ ne 'elusalemu 'o iesu, ihe ta'unano tec'u cmʉ'ho na 
hpʉhpʉngʉ to hamo. 

12yainca to iesu: <panto cihi tola einva ci suezopʉ mo uhne covhi, te p'eyac'a ho 
poa honte, ataveisi tenac'u yuovei. 

13auyusi no e'ohʉ, isi eteuyuna 'omo maskʉ ci soskuskunu, poa macoconi to 
peisu no king, yainca: <<ho o'ate'o yontan'e. temu titha 'e peisu eni ho 
'amamhimhino. aiti tee nana piyo nantemu peelʉi taspuhnga.>> 

14'o cou to iachisi hpʉhpʉngʉ lahe anana'va sosʉ'novac'o, mo epei ta tehe 
skuna ho uafeihi ho yainca: <<o'atemza tiova 'e cou eni hoci honte.>> 

15<ne ohecu p'eyac'a no honte hocu yuovei 'e einva ci cou, osni mashʉyʉ ho 
eteuyuna 'o moso tiou to peisu no king ci soskuskunu, tesi cohivi na hiahe 
'amamhimhino mionana piyo na ihe taspuhnga. 

16i'emo ahoi uso isi yaica: <<tauke, os'o titha 'o ohsu faeni ci peisu ho 
tmaspuhngu to mo maskʉ ci peisu no king.>> 

17yainca to tauke: <<na'no ʉmnʉ! zou ʉmnʉ ci soskuskunu na suu; ho isieno 
peelʉi noe'oci ta moc'o okono hi'hioa na suu, te'o toveineni suu ho aʉt'ʉca 'omo 
maskʉ ci hosa.>> 

18mio i'vaho uso 'omo cihi to soskuskunu ho yainca: <<tauke, os'o titha 'o osko 
faeni ci peisu ho tmaspuhngu tamo eimo ci peisu no king.>> 

19isi mi'usni to tauke ho yainca: <<teko maezo aʉt'ʉcʉ tomo eimo ci hosa.>> 



188 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

20mio i'vaho uso 'omo cihi ci soskuskunu ho mainca: <<tauke, a'emon'a 
yontan'e 'e peisusu; os'o to'silʉlʉa ta yʉteʉ. 

21la'u anana'va smoyoa suu, maica miko'so mouyʉcʉ ci cou. uk'a ci oho si'siya, 
tenakon'a p'enza; uk'a ci oho emʉ'a, tekon'a a'pʉ'pʉyʉ.>> 

22mi'usni to tauke ho yainca: <<'e miko kuici soskuskunu, te'o ieni ta e'esu ho 
topci no kuisi suu! ho ikoeno cohivi ho mi'o mouyʉcʉ ci cou, tuyafa na o'aoho 
siya, a'pʉ'pʉyʉ no o'a oho emʉ'a. 

23mainci o'aosko maka siya ne ngingkoo 'e peisu, totea ho ta'ucu yuovei, maka 
a'upa na lisisi ho yooveineni a'o?>> 

24isicu mi'usni 'omo biavai ci cou ho yainca: <<tasvoveiya si peisu, faeni tamo 
yaa maskʉ ci soskuskunu.>> 

25ihe mi'usni ho yainca: <<tauke, 'amitacueno yaa maskʉ ci peisu.>> 

26yainca to tauke: <<te'o eʉsvʉta muu, na micu pano, te fii nomo asuhcu man'i; 
namo uk'a, te moeza a'upa na acʉcʉhʉsi ho yaeza ti'einga. 

27i'o micu motano hoci'u honte ci hangʉ, hafa uhtan'e, yonta tuhcu'u ho 
opcoza!>> > 

taotofsi'i ho yʉmeʉmʉ ne 'elusalemu 
(matai 21:1-11; maluko 11:1-11; yohane 12:12-19) 

28eepʉnga 'e e'e eni, mo papoevʉ 'o iesu, te emo'usnu ne 'elusalemu. 

29ne tec'u mon'i sʉc'ʉhʉ to pofaki ho potaniya, ne micu mitomo mi'usnu 
to hcuyu'olivu, mo smuhnu to mo yoso ci tesi 'o iesu ho poa muyoa, 

30eutotaveiya yainca: <temu uhta ito emotuhci ci you, ho tamucu yʉmeʉmʉ, 
tamu teolʉi 'o isi seo'tʉneni ci o'amocu ohola ahta aueva sopaevi ci oko no lova. 
tamu yunga, ho e'usna tan'e. 

31hoci panonte tuocosʉ muu ho yainca mainci yunga si oko no lova, temu 
yainca: <<tesi titha to nooe'oca.>> > 

32micu e'ohʉ, i'o ihe aiti aʉlʉ mai to isi eʉsvʉta to iesu. 

33ne ihe seolʉa no yunga 'o oko no lova, isi tuocosi to himnonu to lova: <mainci 
aha'va yunga si oko no lova?> 

34ihe yut'inga: <tesi titha to nooe'oca.> 

35ataveisi ihecu yaakaka 'o lova ho e'usna to iesu, ihe spoeni to f'uhu to lova 'o 
iachihe yʉsʉ, e'oca 'o iesu ho poa smopayo. 

36nemo emosuhcu 'o iesu, ihe acʉha spoeni to ceonʉ 'o iachihe yʉsʉ. 

37ne tec'u emocmu'u ne 'elusalemu, sʉc'ʉhʉ to toyovca to mia'usnu 
ne hcuyu'olivu, mo i'mi ta ihe aiti ci taunona'vʉ ci hi'hioa 'o tesi hocu 
tohmomoengʉ to hamo, tmunoi moozoyʉ: 

38<tooyokeoi'sio to hamo 'emo boemi no ongkosi ho cmʉ'ho ci honte! mo yaa 
suseomʉ 'e pepe, no'usnu no sopepea ci hamo na psoevohngʉ!> 

39ta 'ayumona tamo botngonʉ ci cou mo piyo ci coufalisai mo mi'usnu to iesu 
ho yainca: <sensei, pashʉi si tesisu ho poa amiocni!> 

40yut'inga to iesu: <te'o eʉsvʉta muu, hoci hin'i o'te muni, mate moozoyʉ 'e 
mafafatu tan'e.> 

tngisi 'o 'elusalemu 

41ne tec'u mon'i sʉc'ʉhʉ ne 'elusalemu 'o iesu, aiti 'o hosa ic'o, isicu tngisi, 

42yainca: <tata'za ho ciko cohivi maitan'e 'emo natʉ'ca no koa teko suseomʉ ci 
hi'hioa, at'inghi miko mainenu na hia bʉkngʉ maitan'e. 

43tenac'u esmi na hiesi, ho mio tena tmaceo'ʉ 'o hangʉsu ho paikuyungvi suu, 
i'mi ta aukukuyungu ho aekotva suu. 

44tehe a'sʉftona aapayo'a suu ho i'e yatatiskova ta 'ayumona ta hosa, o'ate 
mako yaan'a yupa totoe'ocʉ ci fatu, maica o'a osko maka honga na hiesi no 
to'usni to hamo.> 

poa cofkoya 'o seiten 
(matai 21:12-17; maluko 11:15-19; yohane 2:13-22) 

45ne micu yʉmeʉmʉ to seiten 'o iesu, isicu peteoyafa 'omo 'amamhimhino ci 
cou. 

46mi'usni ho yainca: <isi tposi to seiso yainca to hamo: <<'e seiten'u tela 'oyona 
'inoli>>, at'inghi imu tiezuha ho teyai sku'u no yaksai!> 

47la huhucmasi yonta seiten 'o iesu ho mo'ma'cohio to cou. 'o saisicoo, 
lema'cohio seiso, ho i'o masoso'ehti ta yata hosa lahe 'ucia opcoza 'o iesu. 

48at'inghi o'a ihe cohivi natehe ti'a'ausnu; maica lahe'so toehunga ʉmnʉa talʉi 
ta mo botngonʉ ci cou, taayaezoi 'o macoconi ci lasi e'e. 

Luka 20 

tonʉ to iesu 
(matai 21:23-27; maluko 11:27-33) 

1moso conci hie. mo yonto seiten 'o iesu ho mo'ma'cohio to cou, epeaski to 
fukuin. mo uso ho baito to iesu 'o saisicoo, lema'cohio seiso, ho i'o coolo, 

2tuocosi 'o iesu: <cuma na osko iftongi ci tonʉ ho osko hioa 'emo maica ci 
hi'hioa? siya namo mofi no tonʉsu? tekon'a eʉsvʉta a'mi!> 

3isi yut'inga to iesu: <te'on'a auyu tuocosʉ tamo conci e'e, eʉsvʉta a'o. 

4na tonʉ to yohane homo meelʉ toonono. nenusino mo i'mi to hamo hocieno 
o'te i'mi ta cou?> 

5micu ahoi yupa eehcʉvho, yainca: <mateto av'a nate hia yut'ingi? hocito yainca 
<<mo i'mi to hamo>>, tasi yainca: <<mainci imueno o'te taa'uzva 'o yohane?>> 

6honcito yainca <<mo i'mi ta cou>>, mate meua fatu 'e mo botngonʉ ho tokʉi 
a'to, maica ihe toehunga taa'uzva 'o yohane ho zou eyongensa.> 

7ihecu yut'inga ho yainca: <o'a imza cohivi mio i'minenu.> 

8isicu mi'usni to iesu ho yainca: <yaeza o'ate'o eʉsvʉta muu cuma na os'o 
iftongi ci tonʉ ho os'o hioa 'e hi'hioa eni.> 

epo'usa no pak'i ci leyaezoi 
(matai 21:33-46; maluko 12:1-12) 

9acnguhu, isi mi'usni to iesu ho engha 'e epo'usa eni: <panto cihi ci cou mo 
mo'to'ʉ ho mooyai aamcuyu, isicu poa yuevahneni to leyaezoi, iachi covnʉ, aʉlʉ 
nona'o ne yafana. 

10cu hotov'oha to amcuyu, isi skuna 'o soskuskunu ho uhto leyaezoi ho p'enia 
na ntesi tanua. at'inghi ihe ti'usna 'o soskuskunu, poa psasayae maine'e. 

11mo ivaho smuhnu to mon'a cihi ci soskuskunu 'o tauke; 'o leyaezoi ihec'o 
yaica ho ti'usna, ho aokoe'iya, yaeza poa psasayae ho maine'e. 

12cu i'toteuhu smuhnu to soskuskunu 'o tauke; ihec'o ivaha tilolonga, ho 
popeoyafa to ezoyʉ. 

13yainca to tauke to aamcuyu: <<mate'o yainenu? mate'o skuna 'o os'o ngohia 
ci oko'u, 'atehe ahtao'te einva.>> 

14at'inghi ne ihecu aiti to leyaezoi 'o oko to tauke, yupa mi'usnu ho mainca: <<'e 
cou eni tenala tiuski to tauke; mateto opcoza, 'atatocueno tanua 'e 
ezoezoyʉsi!>> 

15ko'koeno, ihecu poyafa to aamcuyu 'o oko ho opcoza. <homicu maica, tasieno 
yainenu to tauke na tasi hia mi'usni 'ela leyaezoi? 

16'atasi ahtao'te usa ho potpapayo'a 'o leyaezoi, yoezuhneni no mocmo 'e 
aamcuyusi.> ihe talʉi tamo botngonʉ 'e e'e eni, acʉhʉ mainca: <o'ate ahtu 
ʉmnʉ hoci yaa maica ci hi'hioa!> 

17isi teochʉmi to iesu, tuocosi yainca: <yainca to seiso: ‘o nia caciha ci fatu tola 
lemooyai emoo isicu teyai atuhcu totnguca. zou cuma na e'ausnasi tan'e? 

18siya nate smolʉ ta fatu, 'atena ahtuo'te smoz'oz'o; 'o fatu ic'o te su'no feango 
no siya, tesi yaeza touz'oz'i na siya.> 

e'usnu no mofi no tmuhnoa to kaisa 
(matai 22:15-22; maluko 12:13-17) 

19ihe cohivi to lema'cohio seiso ho ito saisicoo ho i'e iachi na isi pahtuhci ta 
epo'usasi, ihe 'ucia osnia tʉtpʉta 'o iesu; at'inghi mioeno smoyo tomo 
botngonʉ, 

20moezʉ mooteo note 'oc'ocic'o ci hie. mo tohno to piyo ci cou, me'ʉ'ʉmnʉ ci 
koyu, ho mi'usnu to iesu ho tuucocosʉ, 'ucia tipunkua 'e e'esi, ko'ko peelʉi 
tʉtpʉta ho faeni to sootoku. 

21mo mi'usnu to iesu 'o supai ho yainca: <sensei, imia cohivi 'e osko engha ho 
i'e hiasu mo'ma'cohio, mo acʉhʉ euseoseolʉ, yaeza cohivi o'a lako yumzi 'e 
sapci ta cou. conino meot'ʉt'ʉcʉ ho po'pa'cohivneni ta cou na e'e to hamo. 

22tekon'a eʉsvʉta a'mi, hoci mofi no tmuhnoa to kaisa ci honte 
ne looma teenana pef'uhu to hoolicuto?> 

23isi honga to iesu 'o hiahe moezʉezʉhʉ, isi mi'usni ho yainca: 

24<mayo nomo coni ci peisu te'o aiti! zou hu'ongka ho ongko no siya 'emo yonta 
peisu?> ihe yut'inga: <'a ongko to kaisa.> 

25mi'usni to iesu ho yainca: <'ateeno faeni to kaisa na macucuma to kaisa, faeni 
to hamo na macucuma to hamo.> 

26o'a ihe peelʉi yonto tuhcu to botngonʉ ho i'mi ta e'e ta iesu ho tipunkua; 'e 
hiasi yut'ingi to iesu ihe a'sʉftona yamceni, micu acʉhʉ uk'ana e'e. 

e'usnu no smoevovei 
(matai 22:23-33; maluko 12:18-27) 

27piyo cimo tmaakoknuyu no smoevovei ci cousatukai mo baito to iesu, 

28tuocosi 'o iesu: <sensei. isi p'eac'eni to hoolicu to moose a'to: <<hoci mcoi 
'emo cihi, nʉ'vi na vcongʉsi, at'inghi mo uk'a oko, 'o ohaesasi tesi ahtao'te 
pecngiha 'e ahngʉsi, ho seotaveineni 'o ohaevasi.>> 

29mosola yaa pitu ci nanat'ot'ohaesa. mevcongʉ 'o ohaevahe. uk'a oko hocu 
mcoi. 

30peuska to ohaesasi, 

31atavei ohsi yaeza vcongʉ to acngihi ohaesa, ac'ʉhʉ tomo pitu moso acʉhʉ 
himhovcongʉ to mamespingi, maezo acʉhʉ uk'a oko, hocu mcoi. 

32atavei cu maezo mcoi 'o mamespingi ic'o. 

33tuocosina'a hotac'u hiesi no smoevovei, siya na tena atuhcu himhovcongʉ? 
maica mosola acʉhʉ himhovcongʉ ta mamespingi 'emo pitu ci 
nanat'ot'ohaesa.> 

34isi yut'inga to iesu: <'e hahocngʉ ho mamespingi ta hpʉhpʉngʉ maitan'e. la 
yupa totovcongʉ; 

35at'inghi i'ote 'aseolʉ i'mi no mcoi ho smoevovei ci cou, a'vinano yaa nsou tote 
ivaho cmʉ'ho ci hpʉhpʉngʉ, o'anate ivaho yupa totovcongʉ. 

36te totiski to tensi o'ate mcoi. zou 'o'oko to hamo, maica mo i'mi no mcoi ho 
smoevovei. 

37ohsicu 'akasi to moose ho pano smoevovei ci hi'hioa, to ohsi tposi ho mosola 
yunzou na cʉmʉ isi yainca: 'o nooe'oca zou <<hamo to 'avulahamu, hamo 
to 'isaku, hamo to yakovu.>> 

38na e'ausnasi isi yainca, zou hamo tamo yaansou ci cou 'o hamo. o'as'a hamo 
no micu mcoi ci cou, maica 'e cou homo yono mcoo to hamo. mo acʉhʉ 
yaansoua.> 

39piyo ci lema'cohio seiso mo mainca: <sensei, a'ʉmtʉs'a ʉmnʉ co e'esu!> 

40ahoi tan'e, uk'a na cimo smeecʉ'ho ivaho tuucocosʉ to iesu. 

e'usnu to kilisto 
(matai 22:41-46; maluko 12:35-37) 

41at'inghi isi mi'usni to iesu ho yainca: <maincis'a yainca ta cou zou mʉntʉ'ca 
to tavite 'o kilisto? 

42to ohsi tposi to sihen to tavite ohsi iachia yainca: isi mi'usni to nooe'oca 'o 
nooe'oca'u ho yainca: teko yusuhngu ta vhona'u, 

43totea ho ta'ucu poa peteozu ta t'angosu 'o hangʉsu. 

44ho isieno yainca to tavite <<nooe'oca>>, maincite aac'o yainca zou mʉntʉ'ca 
to tavite 'o kilisto?> 

koica to iesu 'o lema'cohio seiso 
(matai 23:1-36; maluko 12:38-40) 

45ne mon'a seolʉa no tmaayaezoyʉ 'omo botngonʉ, isi mi'usni to iesu 'o tesi ho 
yainca: 

46<la etngoeva 'o lema'cohio seiso. la kaebʉ sʉ'eʉsʉ to yʉsʉ no tacvoh'i ho 
eucocoyʉ tocaefi, kaebʉ yonto la toehunga 'oyona ho noa mi'usni ho tuayokeoi 
ho p'ohkui, maezo kaebʉ yusuhngu tomo afnaso ci ca'hʉ to kaitoo. 
sutmoyaevonʉ tola eho'ʉ eabobonʉ. 

47lahe eha'va 'o ezoezoyʉ tomo tuvcongʉ ci mamespingi, tac'u peihtothomʉ ho 
mo'engho tomo tacvoh'i ci 'inoli. 'e lahe hi'hioa 'atena ahtuo'te tiou no someoisa 
ci patvovei!> 

Luka 21 

sʉ'tʉ 'o tuvcongʉ ci mamespingi 
(maluko 12:41-44) 

1mo biue'ie'iyo 'o iesu, aiti 'omo yuyupasʉ ci cou ihe to'seni to tvopeisua to 
seiten 'o peisuhe. 

2yaeza aiti 'o cihi cimo tuvcongʉ ho thi'cia ci mamespingi mo to'so tomo yuso 
ci okono peisu. 

3isicu yainca to iesu: <te'o a'ʉmta eʉsvʉta muu, 'e isi to'seni ta thi'cia ho 
tuvcongʉ ci mamespingi mo na'nohe man'i ta ihe to'seni ta mocmo ci cou. 

4maica 'e mocmo ihec'o to'seni 'o ang'osʉ to yupasʉhe; at'inghi 'e mamespingi 
micu anana'o thi'cia, isin'a to'seni 'e ntohsin'a titha onsonsou.> 

eyoca hotena aapayo'ʉ 'o seiten 
(matai 24:1-2; maluko 13:1-2) 

5panto cou ihe yue'engha 'o seiten, engha mo mainenu na hia teyoyonghua to 
isi titha ci fatu ho boemi no oho teonghia ci macucuma ho aoyoyonghua. yainca 
to iesu: 

6<imu aiti 'e acʉcʉhʉ eni? ho tac'u esmi na hiesi, ho mio, uk'ana ci tenala 
makon'a yupa tooskopʉ ci fatu, 'emo macoconi tena acʉha taon'oza.> 

meakvo'ʉ ho pohtutumza 
(matai 24:3-14; maluko 13:3-13) 

7ihecu tuocosi: <sensei, homna nate esmi 'emo maica ci hi'hioa? hoci esmi 'emo 
maica pano te ake'a humzi?> 

8yainca to iesu: <temula bumemealʉ, 'otes'a noa pasloʉngvi; maica te botngonʉ 
ci cou 'o tena esmi ho titho ta ongko'u ho mainca: <<'aeno a'o 'o kilisto!>> tena 
mainca: <<micu mic'ʉhi 'e hiesi!>> at'inghi 'otes'a to'ofeihni. 

9ho tamu tac'ʉhi na fihngau no ehtothomʉ ho totalʉi nala yufeo'fu'u ci hi'hioa, 
'ote nama smoyo. tena anana'o auyu esmi 'emo maica ci hi'hioa; at'inghi o'a isi 
yainca tec'u mon'i esmi na puesona ta lekisi.> 

10isi ecnguha to iesu: <'emo cono suezopʉ tena ehtothomʉ tomo h'unano 
suezopʉ, 'emo conci hpʉhpʉngʉ tena suyumo tamo h'unano hpʉhpʉngʉ. 

11te nongabo na kuici motoevi, seova, ho i'o kolela, tena yaa husmoyoa ci 
mavolosi te yuyafo ta engʉca. 

12at'inghi auyusi no esmi 'emo maica ci hi'hioa, tehe tʉtpʉta muu ho 
pohtutumza; tahe toveineni to kaitoo ho tuucocosi na muu, a'vinano poekotva. 
nomio a'o, tehe e'usna to tuhcu to honte ho itola leaʉt'ʉcʉ. 

13na eni 'acueno 'oc'ocic'o temu peelʉi 'akasi 'e fukuin. 

14ko'koeno, temula bikokoyu, 'ote 'ahʉyʉ ma'eoyocʉ no ehcʉvheni 'e iachi; 

15maica te'o fii no mahsosonʉ ci ngayo ho moutʉs'ʉ, poa o'te meelʉ etpʉtʉ ho 
yutasufku na hangʉmu. 

16ac'ʉhʉ no maameoimu, nanat'ot'ohaesa, 'oahngʉ, nanghia tahe yaeza phieni 
muu; ta 'ayumonamu pano tahe timcoza. 

17nomio a'o, tehe toehunga sʉ'nova muu. 

18at'inghi ac'ʉhʉ nomo mehacni ci f'ʉsʉmu o'ate payo'a. 

19temu bimahtʉicʉ buveici niantemu peelʉi tʉyʉca si iachi nsou.> 

eyoca ho tena aapayo'ʉ 'o 'elusalemu 
(matai 24:15-21; maluko 13:14-19) 

20<hotamu aiti 'e 'elusalemu tehe kuyungvi to heetai to hangʉ, tamucu cohivi 
tenac'u mon'ia aapayo'a. 

21ho mio, namo yone yutaya, te p'usnu to hcuyu; namo yonta hosa te yuyafo; na 
lenohi'u, 'otena yʉmeʉmʉ ta hosa. 

22maica na eni <<zou hiesi no patvovei>>, te acʉha poa esmi 'o e'e to seiso. 

23to hiesi ho mio, i'omo ngangho'ʉ ci mamespingi ho inamo paun'u ci ino tena 
'atutumzo! 'emo kuici meakvo'ʉ te esmi tan'e, te tma'pueho ta feango ta 
yatatiskova tan'e na sʉ'no to hamo. 

24te mcoi no yu'tipopoyave, hocieno holeo ho hafa uhta mauhpʉhpʉngʉ. tehe 
psafeo'fu'i to couyafana 'e 'elusalemu, ac'ʉhʉ ho tahecu noc'ʉhi 'o isi esvʉta ci 
hie.> 

cmʉ'ho 'o okocou 
(matai 24:29-31; maluko 13:24-27) 

25<ho mio, 'o hie, feohʉ, congeoha tena acʉhʉ aopa'to no mavolosi. 'e 
mauhpʉhpʉngʉ ta ceoa te acʉhʉ nomio no mʉmʉ no smahu ta etʉpʉ ho 
ma'papayo'ʉ. 

26'e yatatiskova te acʉhʉ mooteo tote cmʉ'ho ta hpʉhpʉngʉ ci hi'hioa, ac'ʉhʉ 
no tuma'payo'ʉ no hia ngoheʉngeʉ, maica te acʉhʉ tmaot'ou 'e afu'u ceoceona 
ta mouhpʉhpʉngʉ. 

27ho mio, te espa'to 'o okocou, a'sʉftonʉ yaa tonʉ ho psoevohngʉ poʉt'ʉcʉ to 
cmʉcmʉ ho ohpueho. 

28hotena esmi 'emo maica, temu tobʉsngʉcʉ, maica tec'u esmi 'e hiesi no 
to'usni muu!> 

pahsʉsʉfta to moezunge 
(matai 24:32-35; maluko 13:28-31) 

29isi ivaha mi'usni to iesu ho mo'engho tomo coni ci epo'usa: <temu aiti 'o 
moezunge ho i'o mocmo ci ma'e'evi. 

30cono hola fungaho, tamucu cohivi tec'u esmi na homu'eina. 

31totiski, ho temu aiti 'e acʉcʉhʉ ci a'a'ausna te cohivi tec'u mon'i esmi na 
hpʉhpʉngʉ to hamo. 

32<temu atatalʉa: 'e yatatiskova ta maitan'e auyusi no o'amocu te acʉhʉ 
mongoi ta hpʉhpʉngʉ, acʉcʉhʉ 'emo maica ci hi'hioa tenac'u esmi. 

33te aapayo'ʉ 'e engʉca ho ceoa, i'e e'e'u 'auesiesi o'ate aapayo'ʉ.> 

bu'a'aʉtʉs'ʉ 

34<temu la iachi aʉtʉs'ʉ! teav'a poa ma'payo'ʉ no eabobonʉ ho ino 
ma'tipvongʉ no h'oyunsova na piepiyamu, ci tes'a aemo'au cmʉ'ho muu 'o hie 
ic'o. maica 'o hie ic'o 

35te totiski no tokeʉpʉ. te cmʉ'ho ta feango ta afu'u yatatiskova ta acʉcʉhʉ ci 
hpʉhpʉngʉ. 

36temula aʉtʉs'ʉ, o'te tosvo 'inoli, poa yaa tonʉa no buveici tate esmi ci afu'u 
hi'hioa, ko'ko meelʉ yac'ʉ to tuhcu to okocou.> 

37homo hie la yonto seiten 'o iesu ho mo'ma'cohio to cou, yuyafo to hosa homo 
yofna, yonto hcuyu'olivu ho miski; 

38'o botngonʉ ci cou la aʉsʉfeʉngnʉ uhto seiten, te akoyu no tmalʉ to iesu hote 
eʉsvʉsvʉtʉ. 

Luka 22 

ta'koeva no opcoza 'o iesu 
(matai 26:1-5; maluko 14:1-2; yohane 11:45-53) 

1cu mon'i esmi 'o hiesi no meem'esa'o. 

2maica homo ngoheʉngeʉ to botngonʉ 'o saisicoo ho lema'cohio seiso, mo 
ma'totoothomʉ ho 'ucia auc'oc'ova opcoza 'o iesu. 

teomneni to yuta ho phieni 'o iesu 
(matai 26:14-16; maluko 14:10-11) 

3ne mio, 'o satan mo yʉmeʉmʉ to 'tohʉngʉ to coukaleo ci yuta. ('o yuta zou cihi 
to maskʉ ueso ci tesi to iesu.) 

4mo uhto saisicoo ho ito lepocengi seiten ci kengsacu 'o yuta ho toʉsvʉsvʉtʉ, 
tee yainenu niante peelʉi faeni 'o iesu. 

5ihe kaebeni, yaeza teomi fii to peisu. 

6cu tiova to yuta, ahoi eya note 'oc'ocic'o ci hie, ieni ho tahe o'te pocenga to 
botngonʉ ho faeni to saisicoo 'o iesu. 

ae'ayocʉ no oyofonʉ no meem'esa'o 
(matai 26:17-25; maluko 14:12-21; yohane 13:21-30) 

7to 'ayumona no meetoasmoof'o, cu hiesi no cmuhu to oko moatʉ'nʉ no 
meem'esa'o. 

8isi popeoskuna to iesu 'o petelo ho i'o yohane, eutotaveiya ho yainca: <temu 
ayocneni no teto oyofona no meem'esa'o.> 

9ihecu tuocosi: <teko poa uhnenu a'mi ho ae'ayocʉ?> 

10yainca to iesu: <temu yʉmeʉmʉ ta hosa, temu lʉa 'omo cihi ci cou, mo 
mʉpʉtʉ to cono pania ci chumu, temu cu to'ofeihni, uhto tesi yʉmeʉma ci 
emoo, 

11tuocosi to tauke to emoo ho yainca: <<isi tuocosi to sensei, mo yonenu nate 
yoni oyofonʉ no meem'esa'o?>> 

12tasi hafa muu ho poa aitneni 'o isicu tasucza ci mo meoino aemana; 'atemueno 
yonto ic'o ho ae'ayocʉ.> 

13micu e'ohʉ, 'o ihe aiti aʉlʉ totiski to isi engha to iesu, micu ae'ayocʉ tote 
oyofona no meem'esa'o. 

oyofona to nooe'oca 
(matai 26:26-30; maluko 14:22-26; kolinto 1 11:23-25) 

14tec'u oyofonʉ, yusuhngu 'o iesu; mo suteuyunu 'o sitoo. 

15isi mi'usni to iesu ho yainca: <no auyusi no meakvo'ʉ la'u asngʉcva totea 
hocito meelʉ toehungu oyofonʉ ta meem'esa'o. 

16te'o eʉsvʉta muu, mac'o toc'ʉha 'e oyofonʉ eni tee a'ʉmtʉ yaa a'a'ausna hoci 
yonto hpʉhpʉngʉ to hamo, 'anate'o ahtan'a ovaha eni.> 

17isi eepia to iesu 'o sooetohvʉ, mi'usnu to hamo ho to'aveoveoyʉ, yainca: 
<temu yaa 'e sooetohvʉ, aangaeza ho ima. 

18te'o eʉsvʉta muu, ahoi maitan'e, mac'o ci toc'ʉha na hpʉhpʉngʉ to hamo hoci 
cmʉ'ho, 'anate'o ahtan'a soevaha 'e emi eni.> 

19ataveisi isi pʉta 'o pang, mi'usnu to hamo hocu to'aveoveoyʉ, tipcia, aangaeza 
to sitoo, yainca: <zou feango'u eni, os'o nomzi muu ho ciha. temula maicac'o ci 
hioa ho talʉa a'o.> 

20cu oepʉngʉ, isi yaeza eepza 'o sooetohvʉ, yainca: <'e sooetohvʉ eni zou faeva 
esvʉtʉ to hamo, boemi tamo nomzo muu ho moheafo ci hmuyu'u ho p'eyac'a. 

21<temu aiti, i'ote himhohioa ho phieni a'o ci cou. mo yontan'e ho mai'upu a'o! 

22'e okocou teeno ahtuo'te maino 'tohʉngʉ to hamo ho tiou no mcoi, at'inghi 
'omo himhohioa ho phieni a'o tasi meamzi!> 

23mo yupa tuucocosʉ: <zou siya nate himhohioa tamo maica?> 

yupa 'eehcʉvho no taicini 'o tesi 

24panto ihe yupa 'eehcʉvha to tesi, ta taicohe zou siya namo sotaicinia. 

25isi mi'usni to iesu ho yainca: <'e honte ta hpʉhpʉngʉ la yaa tonʉ no atʉkca 'e 
yatatiskova, a'vinano lahe yainca 'o leaʉt'ʉcʉ zou leto'usnu; 

26at'inghi o'antemu maica. ta taicomu namo atva'esi meoisi, mante apuyu 
mais'a mon'a foinana; nate so'ehti. nte mais'a soskuskunu. 

27i'ola yusuhngu ho bonʉ ho mimo, ho i'ola aʉt'ʉt'ʉcʉ siya namo meoisihe? 
ahtuo'te 'omo yusuhngu namo meoisihe. at'inghi, homi'o yonta taicomu ma la'u 
aʉt'ʉt'ʉcʉ ta cou. 

28<ho mi'o notaico ta 'atutumzo, lamu conino no'upu a'o. 

29maitan'e te'o yaeza pafeni muu 'o isi pafeni a'o to amo'u ci tonʉsi no honte. 

30temu yonto hpʉhpʉngʉ'u ho mai'upu a'o ho eabobonʉ, a'vinano yusuhngu to 
suoca'ha ho yʉsvʉta 'omo maskʉ ueso ci suezopʉ to 'isolaelu.> 

eyoca to iesu 'o petelo tasi meoo'te honga 
(matai 26:31-35; maluko 14:27-31; yohane 13:36-38) 

31ivaha yainca to iesu: <saimong, saimong! isicu teomneni 'o satan tesi hʉsvʉta 
muu, te mais'a 'o leyaezoi hola smahahinu to heome ho sahahinva muu. 

32at'inghi os'ocu 'inolineni suu, poa o'te payo'neni suu na singkoo. ataveisi ho 
takocu miovei ho bi'usnu a'o, teko amamahtʉica 'o maanat'ohaesasu.> 

33yainca to petelo: <nooe'oca, te'o kaebʉ hoci po'upa suu, tu'upu mcoi!> 

34yainca to iesu: <petelo, te'o eʉsvʉta suu: maitan'e auyusi no muni 'o teo'ua, 
tako i'toteuha yainca o'a osko honga a'o.> 

tvopeisua, keʉpʉ, poyave 

35isi ivaha mi'usni to iesu 'o tesi ho yainca: <ne auyusi o'u skuna muu ho yuyafo, 
o'u yainca muu 'ote mahafo no tvopeisua, 'ote mahafo no keʉpʉ ho sapiei, pano 
mimu o'te am'amso no cuma?> ihe yut'inga: <uk'a.> 

36yainca to iesu: <at'inghi maitan'e namo yaa tvopeisua ho keʉpʉ, te hafa; namo 
uk'a poyave, te phieni na yʉsʉ ho msucni. 

37te'o eʉsvʉta muu, 'o isi engha to seiso <<isi sko'ayumona to mo yaa kuisi>> 
'o e'e ic'o te ahtuo'te esmi ta feango'u. a'ʉmtʉsi, 'o isi tposi cimo afu'u natʉ'ca 
a'o isicu acʉha esmiza.> 

38ihe yainca to tesi: <nooe'oca, aiti. a'e mo yuso ci poyave tan'e.> yainca to iesu: 
<cu amso!> 

yonto hcuyu'olivu 'o iesu ho 'inoli 
(matai 26:36-46; maluko 14:32-42) 

39yuyafo to hosa 'o iesu, maicac'o emo'usnu ne hcuyu'olivu; mo to'ofeihni to 
iesu 'o tesi. 

40cu sʉc'ʉhʉ to ic'o, mi'usni to iesu 'o tesi ho yainca: <temula 'inoli, te o'te 
su'ayumonʉ no ma'pepecvai.> 

41mo emose'u 'o iesu, mais'a hoci maensohʉ mtokʉ 'o hiasi covhi, pop'up'ungu 
ho 'inoli, 

42mainca: <amo, honciko'so ʉmnʉa, te saezuha 'emo mayʉmʉ ci sooetohvʉ; 
at'inghi, citeeno ieni no 'tohʉngʉ'u, mate aepʉnga na 'tohʉngʉsu.>  

[43panto cihi ci tensi mo i'mi ne pepe ho aopa'to, topuhngi 'o tonʉ to iesu. 

44yonta mo kuici nac'o. mo asuhcu asno'zonʉ 'inoli 'o iesu, 'o haengisi mais'a 
mo kuici yuhmuyu ho msʉpcʉ ta ceoa.] 

45aepʉngʉ 'inoli, mo yʉc'ʉ 'o iesu, yuovei to ihe yoni to tesi, aiti 'o tesi mo i'mi 
no angu nac'o hocu oengʉtʉ. 

46mi'usni to iesu ho yainca: <mainci mimus'a oengʉtʉ? yʉc'ʉ, ho 'inoli. ci 
temus'a su'ayumonʉ no ma'pepecvai.> 

tʉtpʉta 'o iesu 
(matai 26:47-56; maluko 14:43-50; yohane 18:3-11) 

47ne mon'a seolʉa no aomotʉ'ʉ 'o iesu, mo esmi 'omo botngonʉ ci cou. isi hafa 
to yuta ci 'oahngʉ to mo maskʉ ueso ci tesi, mo uhto tuhcu to iesu tesi kisua. 

48isi mi'usni to iesu ho yainca: <yuta, teko boemi ta kisu ho phieni 'e okocou?> 

49'omo no'upu to iesu ci tesi ihe aiti 'emo maica ci a'a'ausna, cu yainca: 
<nooe'oca, temia meelʉ tipoyave ho tmoecʉ?> 

50cihi to 'ayumonahe mo epusku to poyave ho teoca 'o soskuskunu to taisaisi, 
hic'oha 'o vhona to koyusi. 

51yainca to iesu: <'otena yu'hango!> cu pʉta 'o koyu to ic'o ho poa yov'oa. 

52isicu mi'usni to iesu 'omo esmi ho tʉtpʉtʉ ci saisicoo, kengsacu to seiten ho 
i'o coolo ho yainca: <ho mimu mahafo ta poyave soanothʉ ho tʉtpʉta a'o, 
imun'asi ta'upa no yaksai a'o? 

53la'u huhucmasi no'upu muu ho yonta seiten, o'a lamu tʉtpʉta; at'inghi 
maitan'e zoucu hiesi no yufeo'fu'u na muu, maitan'e cu mayo ta tonʉ 'e 
voecʉvcʉ.> 

peecveni to petelo 'o iesu 
(matai 26:57-58, 69-75; maluko 14:53-54, 66-72; yohane 18:12-18, 25-27) 

54tuhcusi tan'e, ihe tʉtpʉta 'o iesu, hafa uhto emoo to taisaisi; mo pemcovhi 
to'ofeihni 'o petelo. 

55mo yaa soupuzu to coca, acʉhʉ maikuyungu to puzu ho ngicu, mo aha'o 
notvohʉ to taicohe 'o petelo. 

56panto cihi ci soskuskunu no mamespingi isi aiti 'o petelo homo yusuhngu ho 
ngicu, isicu teochʉmi, yainca: <'e cou eni ma 'oahngʉ to iesu!> 

57mo peeco 'o petelo ho yainca: <na suu mamespingi, os'o eno ahta honga 'o 
iesu!> 

58o'amo aomane, mio ivaho yaa bʉh'ʉ'ʉmtʉ to petelo, yainca: <ma maezo 
'oahngʉhe na suu!> yainca to petelo: <na suu, mao'a a'o!> 

59asonʉ i'vaho cono ma'hiezuhu na huomzahie, h'unasi cimo cihi isi 'ahʉhʉya 
yainca: <o'ate ta'pepecvaza, 'e cou eni lahin'i nʉthʉ 'o iesu, maica 'aeno'so 
maezo coungalilaya na taini!> 

60at'inghi mo mainca 'o petelo: <na suu, o'aos'o ta'hongi co e'esu!> o'amocu isi 
pateʉpnga 'o e'esi. cu muni 'o teo'ua. 

61mo miezuhu 'o nooe'oca, teochʉmi 'o petelo; talʉa to petelo 'o nia e'e to 
nooe'oca: <auyusi no muni 'o teo'ua maitan'e, teko i'toteuha meoo'te honga 
a'o.> 

62cu emoyafo 'o petelo ho mongsi. 

keematmohi ho ti'usna 'o iesu 
(matai 26:67-68; maluko 14:65) 

63'omo pocengi to iesu ci cou ihe keematmohi 'o iesu ho tutva. 

64ihe seomʉta 'o mcoosi ho tuocosi: <eangacʉma. siya namo muutu suu?> 

65mion'a mo'engho to man'i cimo aokoe'i ci e'e ho ya'ezneni 'o iesu. 

yonto ngikai ho noa yʉsvʉta 
(matai 26:59-66; maluko 14:55-64; yohane 18:19-24) 

66ne micu tiskova, 'o coolo saisicoo, ho i'o lema'cohio seiso to couyutaya, mo 
yu'eteuyunu, ivaha hafa 'o iesu ho uhto ngikaihe. 

67ihe tuocosi 'o iesu: <eʉsvʉta a'mi, zou a'ʉmtʉ kilisto suu?> isi yut'inga: 
<'upena ho ci'ueno eʉsvʉta muu, o'atemus'a h'unasa taa'uzva; 

68hoci'u tuocosʉ muu no cuma, yaeza o'atemu peelʉi yut'inga. 

69at'inghi no ataveisi maitan'e, te yusuhngu to vhona to sotonʉa ci hamo 'e 
okocou.> 

70ihe toehunga yainca: <maicac'o, 'iamaeno oko no hamo suu?> isi yut'inga to 
iesu: <'aimueno yainca zou a'o!> 

71ihecueno yainca: <'anateto 'ahʉyʉ 'aoko biebimi note e'omamzi! itocu acʉha 
talʉi 'o iachi ta e'e!> 

Luka 23 

yonto tuhcu to pilato ho tiou to yʉsvʉta 
(matai 27:1-2, 11-14; maluko 15:1-5; yohane 18:28-38) 

1coe'o ci cou mo acʉhʉ yʉc'ʉ, e'usna to tuhcu to pilato 'o iesu, 

2yonto ic'o ho ehpʉnga 'o iesu ho yainca: <imia honga ita poot'ova 'e 'oahngʉto, 
ho yu'hanga hoci mofi no tmuhnoa to honte, mitan'a iachi mainca zou kilisto, 
zou honte.> 

3tuocosi to pilato 'o iesu: <zou honte ta couyutaya suu?> yut'inga to iesu: <zou 
e'esu eni.> 

4cu mi'usnu to saisicoo ho ito botngonʉ ci cou 'o pilato ho yainca: <o'aos'o elʉa 
hoci yaa kuisi 'e cou eni.> 

5at'inghi ihe a'cʉ'cʉna emamahtʉica ho yainca: <lata ieni ho lata epeaski to e'e, 
ho nongongabo ta yutaya ho poot'ou tamo botngonʉ, ahoi ne ngalilaya, cu 
sʉc'ʉhʉ tan'e maitan'e.> 

yonto tuhcu to helote 

6ne isi talʉi to pilato 'e e'e cu tuocosi: <zou coungalilaya 'e cou eni?> 

7ne isicu cohivi mo i'mi to hupa to helote, cu hafa uhto helote. (ne mio moso 
seolʉa no yone 'elusalemu 'o helote.) 

8ne isi aiti to helote 'o iesu, mo na'no kaebʉ; maica ohsicula tac'ʉhi na hi'hioa 
to iesu, noana'va cu 'ucia aiti, totea no aiti 'o iesu hoci peispopo'e. 

9ko'koeno, mo man'i ci a'a'ausna 'o isi tuocosi to iesu, at'inghi o'amo matnʉskʉ 
yut'ingi 'o iesu. 

10mo ohcum'u 'o saisicoo ho lema'cohio seiso, 'aanana'veni ehpʉnga 'o iesu. 

11'o helote ho i'o heetaisi ihe keematmohi ho aokoe'iya 'o iesu, ihe poa sʉ'eʉsʉ 
tomo tatposa ci yʉsʉ, ho e'vovei to pilato. 

12ahoi ne mio, mohcu nanghia 'o helote ho i'o pilato; to auyusi mosola nahanga 
'emo yoso. 

yʉsvʉta no opcoza 
(matai 27:15-26; maluko 15:6-15; yohane 18:39-19:16) 

13isi eteuyuna to pilato 'o saisicoo, masoso'ehti, ho i'o botngonʉ ci cou, 

14mi'usni ho yainca: <imu e'usna a'o 'e cou eni, ehpʉngneni no poot'ou ta 
'oahngʉ; mi'o yonta tuhcumu ho tuucocosi, ma'i os'o ho'honga nante mais'a to 
imu ehpʉngneni ci makukuisisi. 

15ac'ʉhʉ to helote yaeza o'a isi elʉa hocita yaa kuisia, isi pa'ivoveiya tan'e. 
'aisieno humzi ho uk'a ci nama koa mcoi ci peipeis'ausna. 

16te'oc'o at'ingha poa ti'usneni ta cou, ta'ucu poesih'a.> 

18namamo tmunsohʉ 'omo botngonʉ ho moozoyʉ: <opcoza si iesu. poesih'a 
'o palapa ho faeni a'mi!>  

(19mosola 'afeo'fu'u to hosa 'o palapa ho opcoi to cou, ko'kocu poekotva.) 

20isi 'ucia poesih'a to pilato 'o iesu, i'vahan'a eupuputa 'o botngonʉ. 

21at'inghi mo asuhcu tmunoi moozoyʉ 'omo botngonʉ: <spica to zuuzika si 
iesu! spica to zuuzika si iesu!> 

22isi i'toteuha mi'usni to pilato ho yainca: <aʉlʉ cuma na ita hioa ci kuisi? 
o'aos'o elʉa na nteta koa mcoi ci kuisi, te'o poa ti'usneni hocu poesih'a.> 

23mo a'cʉ'cʉnʉ tmunoi moozoyʉ 'o botngonʉ, bitotonʉ no spica to zuuzika 'o 
iesu; cu atavei atpʉtʉ 'o fihngauhe. 

24'o pilato micueno maito 'tohʉngʉhe ho yʉsvʉta. 

25isi tuyafa to poo'usna ho poesih'a 'o mosola 'afeo'fu'u ho opcoi ci mo pak'i, 
hocu faeni tomo botngonʉ 'o iesu, poa maino tehe ti'a'ausna. 

spica to zuuzika 'o iesu 
(matai 27:32-44; maluko 15:21-32; yohane 19:17-27) 

26ihecu hafa to heetai 'o iesu, lʉa to ceonʉ 'omo cihi cite akoyu no yʉmeʉmʉ ta 
hosa ci coukulinai, zou saimong 'o ongkosi. ihe tʉtpʉta, ngov'eni to ei'sisi 'o 
zuuzika, poa ngoeveni, ho uafeihi to iesu. 

27coe'o ci cou 'omo to'ofeihni to iesu, ta 'ayumonahe mo piyo ci maamespingi 
mo nac'o ho tngisi 'o iesu. 

28mo miyovei 'o iesu, mi'usni 'o maamespingi ho yainca: <maamespingi 
ta 'elusalemu, teav'a tngisi a'o, temu tngisihe si iachimu ho i'o 'o'okomu! 

29maica tec'u toc'ʉha na hiesi, te mainca 'e cou: <<a'ʉmtʉs'a ʉm'ʉmnʉ na 
o'amocu mo yaa oko, o'amocu mo mahmahafo, o'amocu mo paun'u!>> 

30ho mio, tena mi'usnu to meoino hcuyu 'o cou ho mainca: <<oefʉ'ʉ ho toh'usnu 
ta feango mia!>> te mi'usnu to oko no hcuyu ho yainca: <<feʉ'sa a'mi!>> 

31maica, hocihe mi'usni 'o mon'a enghova ci evi ho hioa 'emo maica ci hi'hioa, 
ma tenaeno mainenu hoci mi'usnu to micu oemi'mi ci evi?> 

32ihe yaeza hafa 'omo yoso ci oho poekotva, te pot'upa to iesu hote opcoza. 

33ne micu sʉc'ʉhʉ to conci hpʉhpʉngʉ, la yainca <cʉehʉana>, yonto ic'o ho 
spica to zuuzika 'o iesu, ihen'a yaeza a'upa spica 'omo yoso ci oho poekotva, 
yonto vhona 'omo cihi, yonto veina 'omo cihi.  

[34yainca to iesu: <amo. teko peteongasa hin'i. maica o'aihin'i iachia cohivi 
cuma 'e ihin'i hioa.>] ihe yupa yu'siseita ho aangaeza 'o yʉsʉ to iesu. 

35mo yac'ʉ 'o botngonʉ ho aiti, ihe cocvi to masoso'ehti to yutayaho yainca: 
<lata to'usnu to mocmo, hoci zoueno a'ʉmtʉ taini na isi epeiya to hamo ci 
kilisto, 'a teeno iachia poa to'usneni si iachisi!> 

36ihe yaeza cocvi to heetai. ihe ohcum'a ho pema tomo masʉecʉ ci emi, 

37yainca: <hoci zou honte ta couyutaya na suu, iachia to'usni si iachi!> 

38to skoskopnasi panto ie'iya ci isi topceni. isi tposi ho yainca: <zou honte 
ta couyutaya eni.> 

39'omo yoso ci isi yaeza spica to zuuzika, cihi 'omo ya'ei ho aokoe'iya 'o iesu ho 
yainca: <o'as'aeno kilisto suu? ma to'usni si iachi ho yaeza to'usni a'mi!> 

40isi koica tomo cihi ho yainca: <miko maezo noa spica, o'atekoeno smoyo to 
hamo? 

41ho mito noa spica o'antetos'aeno anana'va elʉa ci patvovei? at'inghi 'e cou eni 
uk'a cimo coni ci hi'hioa na ita hioa cimo kuzo.> 

42cu mi'usnu to iesu ho yainca: <iesu, ho takocu honte ho cmʉ'ho, takosola talʉa 
a'o!> 

43isi mi'usni to iesu ho yainca: <te'o eʉsvʉta suu, maitan'e tekocu to'ofeihni a'o 
ho uhto kaebʉ ci hpʉhpʉngʉ.> 

mcoi 'o iesu 
(matai 27:45-56; maluko 15:33-41; yohane 19:28-30) 

44-45asonʉ miya'usnu no cohzona, cu aapayo'ʉ 'o tiskova to hie, feʉ'sa to 
voecʉvcʉ 'e ceoa, ac'ʉhʉ to ma'hi tuyu no huomza hie no ataveisi no cohzona; 
'o isi ngov'eni to seiten ci toohesa mo meiatiski meipaevai. 

46mo tmunoi moozoyʉ 'o iesu: <amo, te'o toveineni suu 'e iachi'u piepiya!> 
pateʉpnga 'e e'e eni, cu entʉhʉ to nsou. 

47isi huacni to taicini to heetai 'e hi'hioa eni, cu tohmomoengʉ to hamo ho 
mainca: <'e cou eni zou'so a'ʉmtʉ coumoʉlʉlʉ!> 

48'omo i'kukuyungu ho baito to a'a'ausna ci botngonʉ, mo acʉhʉ nac'o ho 
tututva 'o t'oenga hocu maine'e. 

49'omo afu'u bohngʉ to iesu ci cou, ho i'omo i'mi ne ngalilaya ho to'ofeihni ci 
maamespingi, acʉhʉ yac'ʉ tomo covhi ho aiti 'o a'a'ausna ta hi'hioa tan'e. 

soʉlʉlʉa 'o iesu 
(matai 27:57-61; maluko 15:42-47; yohane 19:38-42) 

50-51mo cihi 'omo i'mi ne mia'usnu ne yutaya zou cou to hosa ne 'alimatai, 
zou yosefu 'o ongkosi. 'e cou eni la ma'cocacni ho mousʉngcʉ, la coni no 
mingeou hocic'u cmʉ'ho na hpʉhpʉngʉ to hamo. e'vono zou ngi'in to ngikai, 
o'ala to'upu tola ta'koeva ta mocmo ci cou ho ito lahe peipeis'ausna. 

52mo uhto tuhcu to pilato ho p'enza 'o feango to iesu, 

53isicu usa ho epeoha 'o feango, to'silʉlʉa cfua to yʉteʉ, soʉlʉlʉa to isi 
yufeongvi to yakivayʉ ci heuf'a - 'e heuf'a eni o'amocu ohola ahta titha. 

54zou hiesi no ae'ayocʉ ne mio, tec'u esmi 'o 'ansokunici. 

55i'o mo i'mi ne ngalilaya ho to'ofeihni to iesu ci maamespingi mo nʉthʉ 
'o yosefu, aiti 'o heuf'a, yaeza aiti isi yainenu na hia soʉlʉlʉa to feango to iesu. 

56micu maine'e, tehe ayocneni to s'os'o ho konamusngau 'o feangosi. mo fiho to 
esvʉta to hoolicu, amzocni homo 'ansokunici. 

Luka 24 

smoevovei 'o iesu 
(matai 28:1-10; maluko 16:1-8; yohane 20:1-10) 

1cu maikayo, ne micu moseo'ohngʉ, 'o maamespingi ihe hafa 'o ohe ayoca ci 
konamusngau ho uhto heuf'a. 

2ihe aiti isicu pehtuezuha 'o fatu to phingi to heuf'a, 

3cu yʉmeʉmʉ to feongo to heuf'a, at'inghi o'a ihe aiti 'o feango to iesu. 

4ne mon'a seolʉa no ma'pepecvai, panto yoso cimo psoetiskou 'o yʉsʉhe mo 
aemo'au bichipi; 

5mo kuici yamci 'o maamespingi ho m'ocnguyu ta ceoa, ihe mi'usni tomo yoso 
ho yainca: <mainci i'eima tamo mcoi ci cou 'o mo yaansou ci cou? 

6o'a na mos'a yontan'e; 'amicu smoevovei 'o iesu. la talʉa 'o nia e'esi ne moso 
yone ngalilaya; ohsi yainca: 

7<<te ahtao'te toveineni ta emucu ta mo yaa kuisi ci cou 'e okocou, spica to 
zuuzika, smoevovei ho tac'u miteuhi.>> > 

8ihecueno talʉa 'o nia e'e to iesu, 

9cu i'mi to heuf'a ho yuovei. mi'usnu to maskʉ ucni ci sitoo ho ito mocmo ci cou 
ho eʉsvʉta 'o ihe aiti. 

10i'omo mi'usnu to sitoo ho eʉsvʉtʉ to ihe aiti mo no'upu 
'o maliya to motala, yoyana, ino to yakovu ci maliya, ho i'omo fiho ci mocmo ci 
maamespingi. 

11at'inghi 'o sitoo. ihe ta'unano mo eloʉngʉ 'e maamespingi, o'aihe taa'uzva 'o 
e'ehe. 

12mo yʉc'ʉ 'o petelo ho toe'usnu to heuf'a, m'ohkuyu ho m'o'ayumonʉ to 
heuf'a, i'oc'o yʉteʉ 'o isi aiti, uk'anaci mocmosi. micu maine'e, na'na yamceni 
'emo yuyafo ci a'a'ausna. 

to ceonʉ ne 'ima'usu 
(maluko 16:12-13) 

13conoc'o hie, to 'ayumona to tesi mo yoso 'ote emo'usnu to mo conci you, 
zou 'ima'usu 'o ongko ta you, 'o hiasi noteno ne 'elusalemu mo asonʉ 11kilo. 

14mo pcaceoni ho yue'engha 'emo afu'u yuyafo ci hi'hioa. 

15ne ihe seolʉa no engha, mo iachi tocmu'u tamo yoso 'o iesu, to'upu homo 
coeconʉ; 

16ihe aiti 'o iesu, at'inghi o'a ihe honga. 

17isi tuocosi to iesu: <ho mimu coeconʉ, cumas'a co imu yue'engha?> cu tosvo 
'emo yoso ho teonanac'o. 

18'omo cihi zou koliupa 'o ongkosi, tuocosi 'o iesu: <tamo mimiyo 
ta 'elusalemu ci cou ma 'ac'os'a suu namo ih'unu o'te bochio tomo yuyafo ta 
mipiyohi ci hi'hioa?> 

19yainca to iesu: <zous'a cuma?> ihe yut'inga: <'ai'oeno hi'hioa to counazalo ci 
iesu! zou eyongensa, yonta tuhcu tamo botngonʉ ci cou ho ito hamo, hola 
yaahioa ho ya'ei la acʉhʉ yaa tonʉa; 

20'o saisicoo ho i'o masoso'ehti ihe tʉtpʉta ho e'usna yaica, yʉsvʉta no mcoi, ho 
spica to zuuzika. 

21omzala anana'va mingeovi ho yainca zous'a ic'o nate to'usnu ta 'isolaelu! 
o'amo anou maica, micu miteuhi 'e hi'hioa eni. 

22mo piyo ci maamespingi ta 'ayumonamia ihe na'na poa yamci a'mi, mo 
sʉfeʉngnʉ uhto heuf'a, 

23o'aihe aiti na feangosi. mo maine'e ho eʉsvʉta, ihe aiti na tensi, 'o tensi ihe 
eʉsvʉta to maamespingi ho yainca mio yaansou 'o iesu. 

24panto mo maezo uhto heuf'a to lamia noteuyunu, aiti mo acʉhʉ maito e'e to 
maamespingi, yaeza o'a isi aiti 'o feango to iesu.> 

25isicu mi'usni to iesu ho yainca: <kaebʉc'o mimu'so a'ʉmtʉ nongonongo! 
mainci imus'a na'na ngoveoa hocimu taa'uzva 'o e'e to eyongensa? 

26'atees'aeno anana'o mita mo maica ci ceonʉ 'o kilisto niantec'u yʉmeʉmʉ no 
psoevohngʉ?> 

27isicu ieni to ohela tposi to moose ho ito eyongensa, ahoza mi'usni ho engha 'o 
ohela tatoyangzi ta seiso cimo natʉ'ca ta iachisi ci a'a'ausna. 

28ne micu emocmu'u to tehe usa ci you, mo mais'a ten'a emo'cʉ'cʉnʉ 'o iesu. 

29ihe tʉtpʉta ho yainca: <micu meove si hie, tec'u 'eopsi, mateko'so no'upu 
a'mi!> micu yʉmeʉmʉ 'o iesu, te no'upu tamo yoso. 

30nemo seolʉano yusuhngu ho bonʉ, isi eepza to iesu 'o pang, mi'usnu to hamo 
ho to'aveoveoyʉ, cu tipcia, faeni tamo yoso. 

31micu akameosʉ maavo 'o mcoohe, ihecu eno honga 'o iesu; at'inghi ihe 
akameosa o'tena aiti 'o iesu. 

32mo yupa mainca 'emo yoso: <ne mito pcaceoni mo mi'usnu a'to ho ya'ei, ne 
isi esansana 'o seiso, 'amos'aeno totiski nomo yunzou ci puzu co 'tohʉngʉto?> 

33micu osni yʉc'ʉ, peisvovei ne 'elusalemu. yone'e, ihe aiti mo noteuyunu 'o 
maskʉucni ci tesi ho i'o mo piyo ci cou, 

34ihe seolʉa no engha: <micu a'ʉmtʉ smoevovei 'o nooe'oca. mohcu aopa'to 
to saimong!> 

35i'omo yoso ihe yaeza eʉsvʉta 'o ihe aiti ta ceonʉ, ho mainenu na a'a'ausnasi 
nemo tipici to pang hocu ko'ko honga ho zou i'o iesu. 

aopa'to to tesi 'o iesu 
(matai 28:16-20; maluko 16:14-18; yohane 20:19-23; sitoo 1:6-8) 

36ne ihe seolʉa no yu'e'engha 'e hi'hioa eni, akameosʉ, mo iachi yac'ʉ ta 
'ayumonahe 'o iesu, mi'usni, ho mainca: <temu'sola soanono!> 

37ihe smoyoa ho yamci, ta'unano hzoo 'e ihe aiti. 

38isi mi'usni to iesu ho yainca: <mainci mimus'a ma'tipvongʉ. maincis'a 
ma'pepecvai? 

39aiti 'e emucu ho i'e t'ango'u! 'a a'o, o'as'a mocmo ci cou! tiothoma a'o, 
'atemucueno cohivi; na hzoo uk'a ci beahci ho cʉehʉsi, temu aiti, mi'o yaa 
beahci ho yaa cʉehʉ.> 

40ne isin'a yainca, isi ho'usneni 'o emucu ho i'o t'angosi ho poa aitneni. 

41o'amocu ihe seecʉ'ha taa'uzva, at'inghi mo yamci ho kaebʉ. isi tuocosi to iesu: 
<pano te peelʉi ana ci cuma tan'e?> 

42ihe cu yaeni to isi chua ci yoskʉ ho faeni. 

43isi tiova to iesu, yonta tuhcu ta tesi ho ana. 

44ataveisi isi cu mi'usni 'o tesi ho yainca: <'e acʉcʉhʉ ci hi'hioa eni 'aeno 'o o'ula 
eʉsvʉta muu ne mohton'a noteuyunu ne auyusi: 'o isi engha to hoolicu 
to moose, matpotposʉ to eyongensa, ho ito sihen, 'omo afu'u natʉ'ca a'o cimo 
macoconi ci hi'hioa te ahtuo'te acʉhʉ esmi.> 

45isicu paavi 'o 'tohʉngʉhe, poa cohivneni 'o e'e to seiso. 

46ivaha mi'usni ho yainca: <'e isi tposi ta seiso: te tikuzkuzoa 'o kilisto, ho tac'u 
miteuhi. te i'mi to mcoi ho smoevovei. 

47temu boemi to ongkosi, epeaska 'e e'e no ma'vovei ho ina peteongaso no kuisi, 
ahoi ta 'elusalemu psoengongaboa ta mauhpʉhpʉngʉ. 

48'aeno muu nate 'akasi ci cou ta hi'hioa tan'e. 

49te'o iachia pafeni muu 'o ohsila teomneni to amo'u; temu yonta hosa ho 
mooteo, ac'ʉhʉ ho tac'u cmʉ'ho muu nate i'mi ne pepe ci tonʉ.> 

ohpepe 'o iesu 
(maluko 16:19-20; sitoo 1:9-11) 

50acnguhu, engocha to iesu 'o tesi ho yuyafo to hosa, uhne potaniya. nemo 
yone'e, isi hoepzeni to iesu 'o emucusi ho tooyokeoi 'o tesi. 

51ne isi seolʉano tooyokeoi 'o tesi cu mongoi, cu noa tiova ho ohpepe. 

52ihe p'ohkui 'o iesu, 'aveoveoyʉ 'o 'tohʉngʉhe ho yuovei ne 'elusalemu, 

53la conino yonto seiten ho tohmomoengʉ to hamo. 

Yohane 

Yohane 1 

ceonʉ ta nsou 

1auyusi no teyai 'e mouhpʉhpʉngʉ, mohcu la yayo 'e e'e. mo no'upu to hamo 'e 
e'e; 'e e'e 'aeno hamo. 

2no soahoisi, 'e e'e mohcu no'upu to hamo. 

3'o hamo isi ieni ta e'e ho teyai 'e aʉcʉcʉhʉ; aucunu ta ohsila hia mouyoyai, uk'a 
cimo coni ci isi o'te ieni ta e'e ho teyai. 

4'e e'e 'aisieno i'mizi ta nsou, 'e nsou eni isi pafi no tiskova 'e yatatiskova. 

5'e tiskova isi psoetiskovi 'e voecʉvcʉ, 'e voecʉvcʉ o'a la ahtu atpʉtʉ ta tiskova. 

6panto cihi ci cou, zou yohane 'o ongkosi, isi popeoskuna to hamo ci 
soskuskunu. 

7mo cmʉ'ho ho 'akasineni 'e tiskova, akoeva no poa tmac'ʉhʉ 'e cou ho ko'ko 
tmaa'uzo. 

8'e iachisi o'a i'o tiskova, mate 'akasi to tiskova. 

9'o tiskova ic'o zou a'ʉmtʉ tiskova, cmʉ'ho ta hpʉhpʉngʉ ho psoetiskovi 'e 
yatatiskova. 

10yonta hpʉhpʉngʉ 'e e'e, 'o hamo isi ieni ta e'e ho teyai 'e hpʉhpʉngʉ, 'e 
yatatiskova nama ihe o'te honga. 

11mo uhta iachisi hpʉhpʉngʉ, ihe o'te tiova ta iachiasi 'oahngʉ. 

12at'inghi, namo afu'u tiou, 'ai'omoeno tmaa'uzo ci cou, isi afnasa fii no tonʉ ho 
teyai 'o'oko to hamo. 

13'emo maica ci cou o'a mo i'mi ta natʉ'ca no ceoceona no hmuyu, o'amo i'mi 
no poc'ou ta cou, maezo o'amo h'unano i'mi no 'tohʉngʉ ta hahocngʉ ho yayo, 
mamo i'mi to hamo ho yayo. 

14mo tmucou 'e e'e, no'ayumonʉ ta taicoto, nongcʉngci to mengumi ho so'emio. 
itocu aiti 'o psoevohngʉsi, 'e psoevohngʉ eni isi anana'va tanua to pecnia ci oko 
to amo. 

15isi 'akasineni to yohane, moozoyʉ ho yainca: <e'usna to ic'o o'ula yainca: <<te 
ataveihe cmʉ'ho a'o, at'inghi mo taicinihe a'o; maica ho o'a mocu mo'u yayo, 
mohcula noyocʉ.>> > 

16i'mi to atngasosi, mito tiou no mengumi, a'vinano la asngʉcva topuhngi no 
mengumi na mengumi. 

17'o hamo isi ieni to moose ho epeaska 'o hoolicu. at'inghi 'o mengumi ho i'o 
so'emio, isi ieni to iesu kilisto ho cmʉ'ho. 

18uk'amocu ci mosola baito to hamo, i'oc'o pecnia oko, 'ai'o moeno atva'esi 
natvopca to amo ci ic'o, isi paavi ho eyafa. 

'akasi to letoonono yohane 
(matai 3:1-12; maluko 1:1-8; luka 3:1-18) 

19'e oi'isi zou 'akasi to yohane. ne mio, 'o couyutaya ta 'elusalemu ihe skuna 'o 
saisi ho i'o coulevi ho uhto yohane, tuocosi: <zou siyas'a suu?> 

20o'amo bʉʉpsʉpsʉ no yut'inga to yohane, a'vinano esansana ho yainca: 
<ma'ic'oso kilisto a'o.> 

21ihe tuocosi: <maeno siya suu? zoun'asi 'iliya?> yut'inga to yohane: <o'as'a 
a'o.> ihe ivaha tuocosi: <zou ic'o ci eyongensa?> isi ivaha yut'inga: <o'asa'a.> 

22ihe acnguha yainca: <eʉsvʉta a'mi, zou asansano siya suu, temia ko'ko evaha 
tomo smuhnu a'mi. teko iachia engha, zou siya suu?> 

23isi titha to yohane 'o e'e to eyongensa 'izaya ho yut'inga, yainca: ‘aeno a'o 
'omo yonta maepuepuhu ho fihfihngau moozoyʉ: ptusngʉcveni no tesi mia ci 
ceonʉ 'o nooe'oca! 

24'o piyo ci ihe skuna to coufalisai 

25tuocosi 'o yohane: <ho o'aeno kilisto na suu, o'a 'iliya, o'aeno h'unasi ic'o ci 
eyongensa, mainci mikoeno toonono?> 

26isi yut'inga to yohane: <mi'o boemi ta chumu ho toonono; at'inghi panto mo 
bitaico muu, o'a imus'a honga. 

27mo ataveihe cmʉ'ho a'o, o'ate mako 'aseolʉ ho ci'u yunga si sapieisi.> 

28'e hi'hioa eni moso yuyafo to apihana to c'oeha to yolutan ci potaniya, 'aito 
isieno seolʉa no yoni toonono to yohane. 

oko moatʉ'nʉ to hamo 

29cu mivahi, isi teolʉi to yohane 'o iesu te emo'usnu, cu yainca: <aiti, oko no 
moatʉ'nʉ to hamo, tesi toonva 'e kuisi ta yatatiskova! 

30'emo cihi eni. 'ai'o o'ulaeno yainca <<mo ataveihe cmʉ'ho a'o, at'inghi mo 
taicinihe a'o; maica ho o'amocu mo'u yayo, mohcula noyocʉ>> ci ic'o. 

31o'aos'o honga taini; ho mi'o cmʉ'ho maitan'e, boemi ta chumu ho toonono, 
akoevano poa honganeni ta 'isolaelu na taini.> 

32isi i'vaha 'akasi to yohane ho yainca: <os'o aiti 'o seilei mo mais'a hofoyu ho 
i'mi ta engʉca ho ohpueho, su'ta feango taini. 

33o'a os'oc'o h'unasa honga taini. at'inghi 'omo smuhnu a'o ho boemi ta chumu 
ho toonono ci hamo isi mi'usni a'o ho yainca: <<osko aiti 'o seilei mo ohpueho, 
mo su'no feango no siya, 'aeno siya nate boemi no seilei ho toonono.>> 

34os'ocu aiti, ko'ko te'ocu mi'usnu muu ho soomei na taini 'aeno oko to hamo.> 

ahoi epei to tesi 

35sucaefi 'o conohie, mo i'vaho yonto ic'o 'o yohane ho i'o mo yoso ci tesisi. 

36isi aiti 'o iesu mo tocaefi, cu yainca: <aiti, oko no moatʉ'nʉ to hamo!> 

37ihe talʉi tamo yoso ci tesi 'e e'e eni, cu to'ofeihni to iesu. 

38mo tmaiezuhu 'o iesu, aiti homo to'ofeihni 'omo yoso, cu tuocosi: <cuma na 
temu 'ucia hioa?> ihe yut'inga: <lapi, lako yonenu?> (<'e lapi> zou <sensei> 'o 
e'ausnasi.) 

39yainca to iesu: <'atemueno usa ho aiti!> micu to'ofeihni to iesu, cu aiti 'o isi 
yoni, to hiesi ne mio micu no'upu to iesu. (ho mio moso asonʉ ma'hi4 no atavei 
no cohzona.) 

40'omo cihi tomo tmalʉ to e'e to yohane ho to'ofeihni to iesu, zou ohaesa 
to saimong petelo ci 'antole. 

41isi aueva i'ima 'o ohaevasi ci saimong. mi'usni ho yainca: <'aimzacu lʉa 'o 
misaiya.> (na e'ausna ta <misaiya> zou <kilisto>.) 

42isicu hafa 'o saimong ho baito to iesu. isi teochʉmi to iesu, yainca: <zou oko 
to yohane ci saimong na suu, te yainca kepa na teko ongko.> 
('e kepa ho petelo mo totiski 'o e'ausnasi, zou <yakivayʉ> 'o e'ausnasi.) 

eoho'a 'o fuili ho natanyo 

43micu hucma, isi esvʉta no uhne ngalilayasoo to iesu. isi lʉa 'o fuili, isi mi'usni 
ho yainca: <to'ofeihni a'o!>  

(44'o fuili zou couposaita, mo cono you 'o 'antole ho i'o petelo.) 

45isi elʉa to fuili 'o natanyo, mi'usni ho yainca: <i'o ohsi tposi to tposno hoolicu 
to moose ho i'o ohe tposi to eyongensa ci ic'o, imzacu lʉa. 'ai'oeno oko 
to yosefu, yane nazalo ci iesu.> 

46isicu tuocosi to natanyo: <cumanamo ʉmnʉ cinte i'mi ne nazalo?> yainca 
to fuili: <uhtan'e tekoeno aiti!> 

47ne isi aiti to iesu 'o natanyo nemo emo'usnu, cu yainca: <aiti, na sico zou 
a'ʉmtʉ cou'isolaelu; o'amo ake'i moezʉezʉhʉ si 'tohʉngʉsi!> 

48isi tuocosi to natanyo 'o iesu: <mainci osko honga a'o?> yut'inga to iesu: <ne 
mikon'a noskufu to moezunge, o'amocu isi eyoho'a to fuili suu, os'ocu teolʉi 
suu.> yainca to natanyo: 

49<sensei, zou oko to hamo suu; zou honte ta 'isolaelu suu!> 

50yainca to iesu: <mikon'asi maica ho os'oso eʉsvʉta suu, os'o teolʉi ne mikon'a 
noskufu to moezunge hocu tmaa'uzo? 'atenakola baito tote asuhcuhe meoisi ci 
hi'hioa tan'e!> 

51isi ivaha mi'usni ho yainca: <te'o bumemeala eʉsvʉta muu, tenamu aiti te 
maavo 'e engʉca, 'o tensi to hamo te ohmi ta feango ta okocou ho yuavovei.> 

Yohane 2 

eabobonʉ no tovcongʉ ne kaana 

1mohcu miteuhi, panto mo tovcongʉ to hosa to kaana ne ngalilaya. mo yonto 
ic'o 'o ino to iesu; 

2ihe yaeza eho'a 'o iesu ho i'o tesisi ho poa no'upu hote eabobonʉ. 

3cu soyʉpnga 'o emi, isi mi'usni to inosi 'o iesu ho yainca: <uk'anaci emihe.> 

4yainca to iesu: <ino, teav'a 'ahʉhʉya poa peismi no cuma a'o. o'a mocu mo esmi 
na hie'u.> 

5isi eutotaveiya to inosi 'o soskuskunu: <hoci panontesi poa hioaneni muu, 
maino e'esi ho hioa.> 

6to ic'o mo yaa nomʉ ci kazu, lahe titha to couyutaya hola meecofkoya, 'omo 
macocono kazu la asonʉ se'conza no kinkina ci chumu 'o lasi yayo. 

7isi mi'usni to iesu 'o soskuskunu ho yainca: <acʉha posngʉcngʉci no chumu si 
kazu.> ihecu hoyuhi to chumu 'o kazu, ho poa ngangcʉngcʉ. 

8isi ivaha yainca to iesu: <'atec'u peelʉi sicngia, ho faeni to le'aʉt'ʉcʉ ta mo 
eabobonʉ.> ihecu a'ʉmta faeni. 

9isi soetothomi tomo le'aʉt'ʉcʉ 'e isi poa tmuemi ci chumu, o'a isi cohivi na isi 
i'mizi ta emi (iheeno'so cohivi tamo sicngi ci soskuskunu), isicu eyoho'a 'omo 
faeva mevcongʉ ci hahocngʉ, 

10mi'usni ho yainca: <'o mocmo mala conino auevahe tuyafa 'omo ʉmnʉ ci emi, 
totea ho lac'u soemamso 'o isi eho'a, tahecu tuyafa 'omo 'ohahe mafe. mainci 
osko ac'ʉha homo maica ho songacvahe 'emo ʉmnʉ ci emi!> 

11na eni ohsi ahoza hioa to iesu ci po'e, ohsi hioa to hosa ta kaana ne ngalilaya. 
na eni isi pa'teni na psoevohngʉsi; 'o tesisi mo acʉhʉ tmaa'uzo to iesu. 

12ataveisi ta hi'hioa tan'e, mo fiho to inosi, ohaesa ho ito tesi 'o iesu ho 
uhne kapenong, mo mipzohi to ic'o. 

poa cofkoya to iesu 'o seiten 
(matai 21:12-13; maluko 11:15-17; luka 19:45-46) 

13tec'u mon'i esmi 'o meem'esa'o to couyutaya, mo uhne 'elusalemu 'o iesu. 

14to coca to yafana to seiten, isi aiti panto mo mhino to 'uachumu, moatʉ'nʉ, 
hofoyu, panto mon'a yonto ic'o ho yupa meʉmeʉe to peisu. 

15'o iesu micu mayo to teesi ho teyai eobaknana, peteoyafa to seiten 'o 
'uachumu ho moatʉ'nʉ, popuya 'o pangka tomo meʉe to peisu, mo smoemo'ʉ 
to ceoa 'o peisu. 

16isi ivaha mi'usni 'omo mhino to hofoyu ho yainca: <teopoya si macucuma, 
teav'a teyai 'oyona 'amamhimhino 'e seiten to amo'u!> 

17ihe talʉa to tesisi 'o isi tposi to seiso ci e'e: <hamo, la'u ta'tipvonga 'e seitensu, 
mais'a isi hmoi co 'tohʉngʉ'u!> 

18ihe tuocosi to masoso'ehti to couyutaya 'o iesu: <cuma na teko peelʉi poa 
aitneni a'mi ci po'e, tee soomei ho pano tonʉsu ho osko hioa 'e hi'hioa eni?> 

19yainca to iesu: <hocimu eon'ozi 'e seiten, 'atec'o miteuhi, te'ocu peelʉi 
p'eyoveiya.> 

20ihe yainca: <'e seiten eni. mo tomsʉptʉha unmʉ ho isicu petohʉya aepʉnga, 
teko peelʉi p'eyoveiya no miteuhi?> 

21na a'ʉmtʉsi, 'e isi engha to iesu 'aisieno envonva 'e iachisi feango. 

22ataveisi ne mohcu i'mi to mcoi ho smoevovei 'o iesu, ohe talʉa to tesisi 'e e'e 
eni, ihecu taa'uzva 'o seiso ho i'o e'e to iesu. 

isi so'eusoya to iesu 'e 'tohʉngʉ ta cou 

23nemo yone 'elusalemu 'o iesu ho no'upu tomo meem'esa'o, botngonʉ ci cou 
'omo baito to isi hi'hioa ci po'e, cu taa'uzva 'o iesu. 

24at'inghi 'o iesu o'aisi taa'uzva 'emo botngonʉ ci cou, maica ho isi amsʉ'eona 
cohivi 'e afu'u cou. 

25o'a tesi nama totea no eʉsvʉti ta cou namo natʉ'ca na yu'ausna ta cou, maica 
isi so'eusoya 'e 'tohʉngʉ ta cou. 

Yohane 3 

iesu ho i'o nikotemu 

1panto cihi ci coufalisai, zou nikotemu 'o ongkosi, zou so'ehti to couyutaya. 

2mo biebimi to iesu nemo yofna, yainca: <sensei, os'o cohivi suu miko i'mito 
hamo ci lema'cohio. 'e osko hi'hioa ci po'e, hoci o'a i'o hamo namo no'upu, uk'a 
cite meelʉ ta cou.> 

3yut'inga to iesu: <te'o bumemeala eʉsvʉta suu, hoci o'te i'momhomʉ yayo 'e 
cou o'atesi teolʉi 'o hpʉhpʉngʉ to hamo hoci esmi.> 

4tuocosi to nikotemu: <'e cihi ci micu mameoi ci cou te mainenu hoci meelʉ 
i'momhomʉ yayo? teeno meelʉ yuovei no bʉyo no ino ho i'momhomʉ yayo?> 

5yut'inga to iesu: <te'o bumemeala eʉsvʉta suu, 'e cou hoci o'te i'mi no chumu 
ho ino seilei ho yayo, o'ate meelʉ tma'oko no hpʉhpʉngʉ to hamo. 

6'e feango ta cou isi peyafa to maameoi, na piepiyasi isi peyafa to seilei. 

7'ote i'mi ho os'o yainca <<temu asansano i'momhomʉ yayo>> ho yamci. 

8la mai no 'tohʉngʉsi 'o poepe ho meaot'ou, lako talʉi 'o mʉmʉsi, at'inghi o'ate 
cohivi mo i'minenu, te mei'vonʉ. namo afu'u i'mi no seilei ho yayo, 'amoeno 
acʉhʉ maica.> 

9tuocosi to nikotemu: <te mainenu hoci meelʉ yaa maica ci hi'hioa?> 

10yut'inga to iesu: <zou lema'cohio ta 'isolaelu na suu, o'a oskoeno maka cohivi 
'e moc'o maica? 

11te'o a'ʉmta eʉsvʉta suu, imza engha 'e imza ta'sansana, imza 'akasi 'o 
omzacula aiti; at'inghi nama imu o'te tiova 'e imza 'akasi. 

12os'o eʉsvʉta muu 'emo natʉ'ca ta hi'hioa ta hpʉhpʉngʉ, lamu o'te maka 
taa'uzva, nama hoci'ueno eʉsvʉta na hi'hioa ne pepe na ntemus'a taa'uzva? 

13tapeoha na mo i'mine pepe ho ohpueho ho cmʉ'ho ci okocou, uk'a mocu ci 
mosola ahtu uhne pepe.> 

14aʉlʉ mas'a 'o moose ne mosola yonto maepuepuhu ho eepza 'o isi uafkoia ci 
meemeno, 'e okocou tena ahtao'te yaeza zoepzeni, 

15te poa mayo no 'auesiesi nsou namo afu'u tmaa'uzo ci cou. 

16isi a'ʉmta ngohia to hamo 'e yatatiskova, ac'ʉha no faeni 'o pecnia ci okosi, te 
o'te poa meaapayo'ʉ namo afu'u tmaa'uzo ci cou, apuyu mayo no 'auesiesi nsou. 

17maica isi popeoskuna to hamo 'o okosi ho poa cmʉ'ho ta hpʉhpʉngʉ, o'atesi 
topci no kuisi 'e yatatiskova, matesi ieni to okosi ho to'usni 'e yatatiskova. 

18namo tmaa'uzo to okocou o'atesi topci no kuisi; namo o'te tmaa'uzo ci cou 
micu noa topci no kuisi, maica ho o'a isi taa'uzva 'o pecnia ci oko to hamo. 

19mo cmʉ'ho ta hpʉhpʉngʉ 'o tiskova, 'e yatatiskova maica homo nomio no 
kuzo ci peipeis'ausna, o'amo kaebʉ ta tiskova apuyu kaebʉhe to voecʉvcʉ; na 
i'hahozi no topci no kuisi 'amoeno yontan'e. 

20i'ola popeiskuzkuzo, la acʉhʉ himkuzo to tiskova, o'ala ohcum'u to tiskova, 
maica ho lasi smoyoa hoci hupopayoi namo kuzo ci peipeis'ausna. 

21at'inghi, i'ola fiho to so'emio ho yaahioa. la ohcum'u to tiskova, akoeva no poa 
psoetiskovneni na lasi afu'a hi'hioa ho mio acʉhʉ fiho no 'tohʉngʉ to hamo. 

iesu ho i'o yohane 

22ataveisi ta hi'hioa tan'e, 'o iesu ho i'o tesi mo uhto mia'usnu ne yutaya. mo 
aʉlʉ miaveivei noteuyunu ne'e, a'vinano toonono to cou. 

23'o yohane mo maezo yonto o'amo covhi ta saalen ci 'ailun ho toonono; maica 
homo fozu 'o chumu to ic'o, mo acʉhʉ uhne'e ho noa toonono 'o cou. 

24(ne mio 'o yohane o'amocu oho poekotva.) 

25'omo piyo ci tesi to yohane ho i'omo cihi ci couyutaya mo nomio no 
meecofkoya ho yupa 'eehcʉvho. 

26mo uhto yohane, mi'usni ho yainca: <sensei, teko aiti, i'o moso fiho suu ta 
apihana ta yolutan, 'o ohsula 'akasi ci cou, 'amicu maezo toonono maitan'e, cu 
acʉhʉ biebimihe 'o cou!> 

27yainca to yohane: <hoci o'te i'mi to hamo namo mofi, uk'a cite elʉa ta cou. 

28o'ucula yainca, o'as'a kilisto a'o; ma mi'oc'o noa skuna ho papoevʉ. 'e e'e eni 
'atemucueno peelʉi 'akasineni a'o. 

29nate mayo no mamespingi 'aeno 'o hahocngʉ; na nanghia to hahocngʉ la 
bi'upu ho talʉi, ho tasicu talʉi na fihngau to hahocngʉ tena 'aveoveoyʉ ho 
kokaekaebʉ. totiski mi'ocu elʉ ta a'sʉftonʉ ci kokaekabʉ. 

30tena ahtuo'te yuayayokeo, te'o ahtuo'te suhcʉhcʉ.> 

i'mi ne pepe ci ic'o 

31i'omo i'mi ne pepe ho cmʉ'ho mo tosa'o ta acʉcʉhʉ; 'emo i'mita ceoa mo 
tma'usnu ta ceoa, na isi engha maezoc'o hi'hioa ta ceoa. i'omo i'mi ne pepe ho 
cmʉ'ho mo tosa'o ta acʉcʉhʉ. 

32isi 'akasi na ohsila afu'a aiti ho talʉi, at'inghi uk'a cimo tiou ta 'akasisi. 

33namo tiou to 'akasisi, soomei ho zou mou'ʉmtʉ 'o hamo. 

34i'o isi skuna to hamo ci ic'o mo epeaski to e'e to hamo, maica 'o hamo mo uk'a 
aca'cʉ'hi ho faeni na seileisi. 

35isi ngohia to amo 'e oko, isicu acʉha toveineni ta emucusi 'e acʉcʉhʉ. 

36namo tmaa'uzo to oko, te yaa 'auesiesi ci nsou; nate o'te tmaa'uzo to oko, o'ate 
ahtu yaa a'ʉmtʉ nsou, a'vinano na patvovei to hamo 'auesiesi o'ate ahtu mongoi 
ta feangosi. 

Yohane 4 

iesu ho i'o mamespingi no cousamalia 

1ihe tac'ʉhi to coufalisai 'o iesu homo eteuyunu no tesi ho hioa na toonono. mo 
botngonʉhe to yohane.  

(2a'ʉmtʉsi o'amocu moso ahtu iachi toonono no cou 'o iesu, mai'o tesisi 'ola 
toonono.) 

3ne isicu cohivi to iesu na eni micu mongoi ta yutaya, i'vaho yuovei ne ngalilaya; 

4te ahtuo'te sucaefi ne samalia. 

5nemo sʉc'ʉhʉ to hosa to sika ne samalia, o'amo covhi no ceoa ci ohsila faeni 
to oko to yakovu ci yosefu; 

6mo yonto ic'o 'o yoe'ova yakovu. maica ho micu smaingoseo 'o iesu, cu suaskiti 
to yoe'ova; mo asonʉ a'usnu no cohzona ne mio. 

7panto cihi ci mamespingi to samalia mo esmi ho yo'u; isi mi'usni to iesu ho 
yainca: <tekon'a ake'a fii no te'o ima ci chumu.>  

(8'o tesisi mohcu uhto hosa ho mhino note 'o'ana.) 

9isi yut'inga to mamespingi: <zou couyutaya suu, na a'o ma mamespingi 
ta samalia, mainci miko mi'usnu a'o ho m'ene no teko ima ci chumu?> (ma 
mosola anana'o o'te yupa 'u'uso 'o couyutaya ho i'o cousamalia.) 

10yainca to iesu: <honciko cohivi na mengumi to hamo ho cohivi zou siya 'emo 
mi'usnu ho m'eya chumu, 'ateko ahtuo'te m'enehe, a'vinano tesi fii nomo yaa 
nsou ci chumu na suu.> 

11yainca to mamespingi: <sensei, uk'a ci teko titha yo'u, a'vinano mo mʉ'eona 
'e yoe'ova, teko mayo nomo yaa nsou ci chumu nenu? 

12'o nia maameoimza ci yakovu ohsila teongasneni a'mi 'e yoe'ova eni; na 
iachisi, 'o'okosi, ho i'o snoecavʉsi mosola acʉhʉ mimo ta chumu ta yoe'ova 
tan'e. mikon'asi ma'unano miko tosa'ohe?> 

13yut'inga to iesu: <nate mimo ta chumu tan'e tenan'a i'vaho mecu; 

14at'inghi, siya nate mimo to te'o faeni ci chumu, 'anate ahtun'a i'vaho mecu. i'o 
te'o faeni ci chumu te i'mi ta 'ayumonasi ho esbobuka, o'ate ahtu tosvo moheafo 
'o yaansou ci chumu, poa meelʉ mayo no 'auesiesi nsou.> 

15yainca to mamespingi: <sensei, teko'so faeni a'o 'e chumu eni, poa 'auesiesi 
o'te mecu a'o, maezo 'anate 'ahʉyʉ 'aoko i'vaho uhtan'e ho yo'u.> 

16isi mi'usni to iesu ho yainca: <eyoho'a na vcongʉsu, takocu i'vaho uhtan'e.> 

17yaica to mamespingi: <uk'a ci vcongʉ'u.> yainca to iesu: <osko yainca uk'a ci 
vcongʉsu, mioeno o'te emzo. 

18mosola eimo 'o nia vcongʉsu, 'o mimu noepohʉ maitan'e o'as'a mako 
vcongʉsu. 'amio emzo co e'esu.> 

19yainca to mamespingi: <sensei, os'o honga zou cihi ci eyongensa suu. 

20'o nia maameoimza ta cousamalia moso la yonta hcuyu tan'e ho m'ohkuyu to 
hamo, lamu yainca ta couyutaya i'o 'elusalemu nante a'ʉmta yoni m'ohkuyu to 
hamo.> 

21isi mi'usni to iesu ho yainca: <mamespingi, la tmaa'uzo a'o! tec'u esmi 'e hiesi, 
'anatela yonta hcuyu tan'e hocieno yone 'elusalemu 'e cou ho m'ohkuyu to 
amopepe.> 

22o'aimu cohivi ta cousamalia zou siya na imu p'ohkui, imza cohivi 
ta couyutaya 'o imza p'ohkui, maica 'e mengumi no to'usnu mo i'mi 
ta couyutaya. 

23at'inghi tec'u cmʉ'ho 'e hiesi, 'acueno maitan'e, namo a'ʉmtʉ m'ohkuyu to 
amopepe, mo i'mi no piepiya ho taico no 'tohʉngʉ ho m'ohkuyu. 'ai'emoeno 
maica ci hia m'ohkuyu 'e tesi p'enza to amopepe. 

24zou piepiya 'o hamo, inate m'ohkuyu te asansano boemi no piepiya ho ino 
taico no 'tohʉngʉ ho m'ohkuyu.> 

25isi mi'usni to mamespingi ho yainca: <os'o cohivi 'o isi yainca kilisto ci misaiya 
tena cmʉ'ho, ho tac'u cmʉ'ho. tenasi acʉcʉha eʉsvʉta a'mi na hi'hioa.> 

26yut'inga to iesu: <na a'o, 'emo seolʉa no mi'usnu ho ya'ei, 'acueno ic'o!> 

27seolʉa ne mio, cu yuovei 'o tesi to iesu. ihe aiti homo seolʉa no yupeahngʉyʉ 
'o mamespingi, ihe na'na yamceni, at'inghi uk'acimo tuocosʉ to mamespingi ho 
mainca: <cuma na teko p'enza?> hocieno tuocosi 'o iesu: <mainci osko 
yupeahngʉneni si mamespingi?> 

28isi teongasi to mamespingi 'o yoo'tohvasi, emo'usnu to hosa. mi'usnu tamo 
botngonʉ ho yainca: 

29<temueno uhsa ho aiti! pantomo cihi ci cou isi acʉha epopayoa 'o o'ula afu'a 
hi'hioa ne noana'o; 'e cou eni nenusino zou kilisto?> 

30mo acʉhʉ yuyafo to hosa ho aiti 'o iesu. 

31ne mio, ihe cucufni ta tesi 'o iesu: <sensei, ake'i bonʉ ta macucuma.> 

32yut'inga to iesu: <'a panto la'u ana, o'a imus'a cohivi.> 

33mo yupa tuocosʉ 'o tesi: <pano mon'asi mofi no tesi ana?> 

34isi mi'usni 'o tesi ho yainca: <'o 'oanʉ'u 'aeno peis'ofeihni 'o 'tohʉngʉ to mo 
popeosmuhnu a'o, a'vinano te aepʉnga 'o isi toveineni a'o ci hi'hioa. 

35imu yainca: <<teen'a sʉptʉ no feohʉ niantec'u efeutu.>> te'o eʉsvʉta muu, 
aiti ta ezoezoyʉ, mamicu kayani ta heʉheʉm'ʉ, 'atec'u peelʉi efeuta! 

36'omo efeutu te mayo no hnoo, a'pʉ'pʉyʉ no beahci no 'auesiesi nsou, poa 
toehungu kokaekaebʉ 'o moso emʉm'ʉ ho i'omo efeutu. 

37<<emʉm'ʉ 'omo cihi, efeutu 'omo cihi>> mo a'ʉmtʉ emio 'e e'e eni. 

38os'o popeoskuna muu ho efeutu ta o'a ohmu hioa ci ezoyʉ; mo ngoseo 'o 
mocmo, mimu tma'upu ta beahci to nia ngoseohe.> 

39ta hosa mo botngonʉ 'omo tmaa'uzo to iesu ci cousamalia, maica ho isi yainca 
to mamespingi: <isi acʉha eyafa na ohsila hi'hioa.> 

40mo biebimi to iesu 'emo maica ci cousamalia, tehe 'ucia poa no'upu ta lahe 
yoni, micueno a'ʉmtʉ mipsohi to lahe yoni 'o iesu. 

41mo asuhcu botngonʉ 'omo i'mi to e'e to iesu hocu taa'uzva. 

42ihecu yainca 'o mamespingi: <ho mimzacu tmaa'uzo maitan'e, o'anamo i'mito 
e'esu, mo i'mi ho imzacu iachia talʉi 'o e'esi, cohivi ho zou a'ʉmtʉ leto'usnu ta 
hpʉhpʉngʉ.> 

aotothoma to iesu 'o oko to taicini 

43mo mipsohi to ic'o 'o iesu, ataveisi cu uhne ngalilaya. 

44ohsila iachia yainca: <'o eyongensa. o'ala einva ta iachi emooana.> 

45ne micu sʉc'ʉhʉ ne ngalilaya 'o iesu, ihe toehunga yungeova to cou to ic'o; 
maica ohe aiti 'o nia hi'hioa to iesu ne moso uhne 'elusalemu ho i'upu to 
meem'esa'o. 

46mo i'vaho yuovei to kaana ne ngalilaya 'o iesu, 'aito ohsieno yoni poa tmuemi 
'o chumu. to ic'o panto cihi ci taicini, mo yone kapenong 'o okosi ho tma'congo. 

47isi tac'ʉhi 'o iesu homo i'mi ne yutaya ho cmʉ'ho ta ngalilaya, cu biebimi to 
iesu. m'eya poa uhne kapenong ho aotothoma 'o isicu sokoeva 'o tma'congo ci 
okosi. 

48mi'usni to iesu ho yainca: <hoci o'te baito no po'e, lamu conino o'te 
tmaa'uzo.> 

49isi yaica to taicini: <sensei, teko'so ieni ho o'amocu mo mcoi 'o oko'u ho fiho 
a'o.> 

50isi mi'usni to iesu ho yainca: <e'ohʉcu, 'atee yunsou 'o okosu!> isicu taa'uzva 
to ic'o 'o e'e to iesu hocu maine'e. 

51ne mon'a pcaceoni, ihe yungeova to soskuskunusi, mi'usni ho yainca: <'amicu 
yunsou 'o okosu!> 

52isi tuocosi 'o soskuskunu, homo mainenu na hie ho micu yov'o. ihe yut'inga 
ho yainca: <micu a'usnu no ma'hinsohʉ to ataveisi no cohzona ne hucma, cu 
tosvo 'o cuveu.> 

53isi talʉa to amosi, 'aeno ne mio 'o isi mi'usni to iesu ho yainca: <te yunsou 'o 
okosu>, i'mi tan'e cu acʉhʉ tmaa'uzo 'o cono emoohe. 

54na eni ohsi i'vaha hioa to iesu ci po'e ne moso i'mi ne yutaya ho yuovei 
ne ngalilaya. 

Yohane 5 

yonto ecuu ne pisuta ho aotothomʉ to tma'congo 

1ataveisi ta hioa tan'e, aʉlʉ hiesi no conci meesi to couyutaya, mo 
uhne 'elusalemu 'o iesu. 

2ne 'elusalemu, to cum'usi to phingi moatʉ'nʉ panto coni ci ecuu, yainca to e'e 
no hevulu pisuta, mo mehaemo 'o ceonʉ to aaskitisi. 

3to ceonʉ la botngonʉ 'ola oevoi ci mo tma'congo ci cou, to 'ayumonahe, 
pantomo bʉkngʉ, pi'o, meaupsu'hu. 

5to ic'o panto cihi ci cou micu aʉlʉ tomtueha uveo homo tma'congo. 

6isi aiti to iesu mo oevoi, cohivi ho micu topioha homo tma'congo, cu tuocosi: 
<teko mici yov'o?> 

7yut'ingi 'omo tma'congo: <sensei, hola aot'ou 'o chumu uk'a cila to'usnu a'o ho 
siya ta ecuu, totea ho ta'ucu mici tmofeʉ, lac'u yaa muyohe tmofeʉ.> 

8mi'usni to iesu ho yainca: <yʉc'ʉ, hafa si hoposu hocu maine'e!> 

9micu osni yov'o 'o cou ic'o, ec'ʉvi 'o sospoyasi hocu e'ohʉ. moso aʉlʉ hiesi no 
'ansokunici ne mio, 

10ko'koeno 'o masoso'ehti to couyutaya ihe mi'usni 'omo yov'o ho yainca: <zou 
'ansokunici maitan'e, o'amo emio no hoolicu ho osko ec'ʉvi si sospoyasu.> 

11isi yainca: <isi eutotaveiya tomo aotothomʉ a'o: <<ec'ʉvi si sospoyasu ho 
e'ohʉ!>> > 

12ihe tuocosi: <namo eucufnu suu ho ec'ʉvi si sospoyasu zou siya?> 

13at'inghi i'o isi poa yov'o o'aisi cohivi zou siya; maica homo botngonʉ 'o cou to 
ic'o, a'vinano micu emootoefingʉ 'o iesu. 

14ataveisi ta hioa tan'e, ohsi elʉa to 'ayumona to seiten to iesu, mi'usni ho 
yainca: <mikocu a'sʉftonʉ yov'o, 'otenas'a i'vaho peiskuisi, citekos'a elʉ note 
asuhcu meoisi ci teko meamzi.> 

15ne mohcu mongoi 'o ic'o, isi eʉsvʉta to so'ehti to couyutaya, yainca 'ai'o iesu 
'o mo poa yov'o a'o. 

16ahoi ne mio, ihecu ahoza akuzkuzoa 'o iesu, maica homo aotothomʉ to 
tma'congo homo 'ansokunici. 

17isi mi'usni to iesu ho yainca: <la asngʉcʉ yaahioa 'o amo'u, 'ante'oeno anana'o 
maica ho yaahioa.> 

18'e e'e eni ihe i'mizi no h'unasa 'ucia opcoza to masoso'ehti to couyutaya 'o 
iesu; maica o'aisi anova af'oya 'o h'oesvʉta to 'ansokunici, a'vinano yainca 'o 
hamo zou amosi, poa bihmʉskʉ 'o hamo 'e iachisi. 

tonʉ to oko 

19acnguhu, isi mi'usni to iesu ho yainca: <te'o bumemeala eʉsvʉta muu, 'o oko 
hocic'o noe'ocʉ no iachi uk'a ci tesi peelʉi hioa; lasi aiti cuma na ohsi hioa to 
amosi, micu peis'ofeihni ho hioa. na isi hioa to amo, tesi yaeza hioa to oko. 

20lasi ngohia to amo 'o oko, acʉha pa'cohivneni to oko 'o lasi afu'a hioa. isi 
pa'cohivneni ta oko 'o mo asuhcuhe meoisi ci hi'hioa, tesi akoeva no poa yamci 
na muu. 

21isi yainenu to amo ho poa smoevovei 'o micu mcoi ci cou, pafi no nsou 'e cou; 
totiski 'o oko te maino iachisi 'tohʉngʉ ho pafi no nsou 'e cou. 

22'o amo o'ate iachi yʉsvʉta ta cou; na tonʉ no yʉsvʉtʉ isi toveineni to oko. 

23akoeva no poa einveni ta cou 'e oko, mais'a hola einva 'o amo. namo o'te einu 
to oko, 'amoeno o'te einu to mo popeosmuhnu to oko ci amo. 

24<te'o bumemeala eʉsvʉta muu, namo tmalʉ ta e'e'u, ho taa'uzva 'omo 
popeosmuhnu a'o ci ic'o, panocu 'auesiesi nsou. te ac'ʉhʉ no o'ate topci no 
kuisi, micu yuyafo no mcoi ho yʉmeʉmʉ no yaansoua. 

25te'o bumemeala eʉsvʉta muu, tec'u esmi 'e hiesi, 'acueno maitan'e, 'o mohcu 
mcoi te tmac'ʉhʉ to fihngau to oko to hamo; namo tmac'ʉhʉ te acʉhʉ yaa 
nsoua. 

26aʉlʉ mais'a 'o amo zou i'toekui no nsou, tesi yaeza poa i'toekuneni no nsou 'e 
oko. 

27tesi yaeza toveineni to oko na tonʉ no yʉsvʉtʉ, maica ho zou'so okocou. 

28o'a temu tmayamci ta hi'hioa tan'e; maica ho tena esmi na hiesi, namo afu'u 
yono heuf'a ci cou te acʉhʉ tmac'ʉhʉ no fihngausi, 

29a'vinano te i'mi to heuf'a ho yuyafo: nala peislʉlʉ, te smoevovei ho mayo no 
nsou; nala peiskuzkuzo, te smoevovei ho noa topci no kuisi.> 

'akasineni 'o iesu 

30<uk'a ci te'o peelʉi hioa hoci'u biftongʉ ta iachi; te'o maino 'tohʉngʉ to hamo 
ho yʉsvʉtʉ, na te'o hia yʉsvʉtʉ mo ahmʉskʉ; maica o'ami'o iachi no 'tohʉngʉ, 
os'oc'o hioa 'o 'tohʉngʉ tomo popeosmuhnu a'o ci ic'o. 

31<honci'u 'akasi 'e iachi, o'ate peelʉi a'sʉftona taa'uzva 'e 'akasi'u. 

32at'inghi, pantomo cihi tesi 'akasineni a'o, os'o cohivi 'o isi 'akasineni a'o mo 
acʉhʉ mou'ʉmtʉ. 

33mohmu smuhnu to cou ho baito to yohane, talʉi ho isi 'akasi 'o so'emio. 

34a'ʉmtʉsi, o'ate'o nama noa 'akasineni ta cou; ho os'o e'e eni te'o akoeva no 
poa elʉ no to'usnu muu. 

35'o yohane mo mais'a conci tiskova ci lampu, temu akameosʉn'a mici tma'upu 
to tiskovasi. 

36at'inghi te'o meelʉ tuyafo tamo asuhcuhe yaa tonʉ to yohane ci 'akasi, 
'ai'ecueno hi'hioa'u. 'ai'o isieno toveineni a'o to amo'u ho poa aepʉngneni ci 
hi'hioa. 'e hi'hioa eni te peelʉicu 'akasi ho isi popeoskuna to amo a'o. 

37i'o mo popeosmuhnu a'o ci amo isi yaeza 'akasineni a'o. o'amocu ohmula ahta 
aueva talʉi na fihngausi, uk'a mocu ci mosola baito no mi'ausnasi, 

38o'a imu siya no 'tohʉngʉ 'o e'esi, maica ho o'aimu taa'uzva 'o isi skuna ci ic'o. 

39lamu eceona tuop'opa 'e seiso, mainca no koyu tees'a meelʉ i'mi tan'e ho elʉa 
na 'auesiesi nsou; a'ʉmtʉsi 'e e'e ta seiso 'aisieno 'akasi a'o! 

40at'inghi, mimu o'te mimho uso a'o ho biebimi no nsou. 

41<o'ate'o noa tohmomoengʉneni ta cou. 

42at'inghi os'ocu so'eusoya muu, ma'i mimu yaa himngonghi to hamo ci 
'tohʉngʉ. 

43mi'o boemi to ongko to amo'u ho cmʉ'ho. o'aimu tiova a'o; at'inghi. hoci yaa 
boemi no ongko ta cou ho esmi. lamu apuya tiova. 

44lamu kaebʉ yupa tohmomoengʉ, o'alamu mici noa tohmomoengʉneni tomo 
i'mi to cihi ci hamo ho cmʉ'ho; maicac'o, mante mainenu ho cimu meelʉ 
tmaa'uzo? 

45teav'a ta'unano te'o yonto tuhcu to amo'u ho ehpʉngneni muu; i'o tena 
ehpʉngʉ muu, 'a i'o lamueno conino mingeovi ci moose. 

46hocimu a'ʉmta taa'uzva 'o moose, 'atemu ahtao'te taa'uzva a'o, maica ohsila 
tposi to tposʉsi 'e hi'hioa'u. 

47ho o'aimueno taa'uzva 'o isi tposi to moose, mante mainenu ho cimu peelʉi 
taa'uzva 'e e'e'u?> 

Yohane 6 

poa yoseʉ to iesu 'omo posiyoemohʉ ci cou 
(matai 14:13-21; maluko 6:30-44; luka 9:10-17) 

1mohcu aʉlʉ piyo no hie, mo ohpihi to etʉpʉ ne ngalilaya 'o iesu (la yaeza 
yainca etʉpʉ ne tipilia). 

2panto botngonʉ ci cou mo to'ofeihni to iesu, mo maica ho ohe aiti 'o po'e nosi 
aotothomʉ. 

3mo uhto hcuyu 'o iesu, suteuyuneni to ic'o 'o tesisi. 

4ne mio tec'u mon'i esmi 'o hiesi no meem'esa'o to couyutaya. 

5mo mʉengʉcʉ 'o iesu, aiti 'emo botngonʉ ci cou mo uhto isi yoni, cu mi'usni 
'o fuili ho yainca: <teto'so uhnenu ho mhino note ana, te ko'ko peelʉi acʉha poa 
yoseʉ 'emo maica ci cou?> 

6ho isi e'e eni tesi hʉsvʉta 'o fuili; isieno o'te cohivi na tesi iachia peipeis'ausna. 

7yut'ingi 'o fuili: <'upena hoci'so boemi note suse'icha ho mhino no pang. teeno 
ahtu mako amso otpʉskʉ 'emo macicihi!> 

8'omon'a cihi ci tesi, zou ohaesa to saimong petelo ci 'antole, mo smacmu'u ho 
yainca: 

9<ta tan'e panto cihi ci oko mo mahafo tomo eimo ci pang ho yuso ci yoskʉ, 
at'inghi mateeno'so ahta amsoa aangaeza tamo maica hia botngonʉ ci cou?> 

10isi eucufni to iesu: <acʉha poa yusuhngu.> (to ic'o mo na'no man'i 'o kukuzo.) 
micu acʉhʉ yusuhngu, i'oc'o haahocngʉ, mo asonʉ posiyoemohʉ 'o hia 
botngonʉ. 

11isi yaa to iesu 'o pang, cu to'aveoveoyʉ, ataveiya aangaeza tomo yusuhngu, isi 
yaeza yaicac'o 'o yoskʉ ho aangaeza; mo acʉhʉ pnanfo 'o hiahe bonʉ. 

12ataveisi ne micu yoseʉ, isi eutotaveiya to iesu 'o tesi: <acʉha a'pʉ'pʉya 'o 
ong'ongacva, teav'as'a a'hi'hisa.> 

13ihecu acʉha a'pʉ'pʉya 'o h'ah'atpʉskʉ to moso eimo ci pang, 'aeno 'o ihe 
ong'ongacvi, ne isi ateuyuna, aʉla teongcʉngci 'omo maskʉ ueso ci skayʉ. 

14ihe toehunga aiti 'o isi hioa to iesu ci po'e, cu yainca: <o'as'a ahtuo'te eni nate 
cmʉ'ho ta hpʉhpʉngʉ ci eyongensa!> 

15isi cohivi to iesu ho tehe 'ucia tʉtpʉta, 'ahʉya p'eyac'a ho poa honte, cu ivaho 
cihcihi totoefʉngʉ to hcuyu. 

coeconʉ to skoskopna to chumu 
(matai 14:22-33; maluko 6:45-52) 

16a'usnu no yofna, mo uhto aaskiti to etʉpʉ 'o tesi to iesu. 

17bohsifou to 'apangʉ, e'ohʉ emo'usnu to apihanasi ci kapenong. ne mio micu 
voecʉvcʉ 'e engʉca, o'amocu mo ahtu esmi to ihe yoni 'o iesu. 

18akameosʉ, kuici poepe, isi yufeifei'za to smahu 'o etʉpʉ. 

19mo poʉt'ʉcʉ to 'apangʉ 'o tesi, micu asonʉ 5, 6 kilo 'o ihe miya, teolʉi 'o iesu 
mo coeconʉ to chumu ho emo'usnu to ihe yoni ci 'apangʉ, cu na'na smoyoa. 

20isi mi'usni to iesu ho yainca: <'a a'o, teav'a smoyoa!> 

21ihecueno 'aveoveoneni ho esifova to 'apangʉ; micu osni sʉc'ʉhʉ to tehe usa 
'o 'apangʉ. 

toehunga i'ima tomo botngonʉ 'o iesu 

22cu mivahi, 'omo nongaco to apihana ci mo botngonʉ ci cou ihe aiti moc'o conci 
okono 'apangʉ 'omo yonto ic'o; ihe cohivi ma'imo no'upu to 'apangʉ 'o iesu ho 
fiho to tesi, moc'o iachi emo'usnu maita'e 'o tesi. 

23panto piyo ci mo i'mi ne tipilia ci moc'o 'o'okosi ci 'apangʉ mo tosvo to aaskiti, 
'aitoeno cum'usi to ohsi yoni to'aveoveoyʉ ho aangae to pang to iesu. 

24ihe aiti to botngonʉ mo acʉhʉ o'te yonto ic'o 'o iesu ho i'o tesisi, cu 
smo'apangʉ ho uhne kapenong ho i'ima. 

zou 'oanʉ no nsou 'o iesu 

25ihe elʉa to apihana to etʉpʉ 'o iesu, ihe tuocosi: <sensei, miko esmi tan'e 
homo mainenu?> 

26yut'inga to iesu: <te'o esansana, ho imu i'ima a'o, o'a mo i'mi ho mimu baito 
to po'e, mamo i'mi homo bonʉ to pang ho ooyoseʉ. 

27'ote nomio tate kuzo ci 'oanʉ ho peisngoseo, la nomio to 'oanʉ no 'auesiesi 
nsou ho asno'zonʉ. 'e 'oanʉ eni 'aeno 'o tesi pafeni muu ta okocou, maica i'o 
amohamo isicu topci to huomza 'e feango ta okocou.> 

28ihecu tuocosi: <cuma na ntemza hioa niante tamza no mio yaahioa no lasi hioa 
to hamo?> 

29yut'inga to iesu: <taa'uzva 'omo cmʉ'ho ci isi popeoskuna ci ic'o, 'aeno eni na 
tesi poa hioaneni muu to hamo.> 

30ihe ivaha yainca: <hocieno maica, cuma na teko hioa ci po'e, temia ko'ko 
peelʉi aiti hocu taa'uzva suu? na teko hioa zou atuhcu cuma? 

31'o nia maameoimza. mosola yonta maepuepuhu ho bonʉ no maana, aʉlʉ 
mais'a 'o isi tposi to seiso: <<isi i'mizneni ne pepe ho fii to tehe 'oanʉ.>> > 

32yainca to iesu: <te'o bumemeala eʉsvʉta muu, 'o moose ma'i isi fii nomo i'mi 
ta pepe ci 'oanʉ na muu; 'omo i'mi ne pepe ci a'ʉmtʉ 'oanʉ mai'o amo'u 'omo 
mofi muu. 

33maica i'o isi faeni to hamo ci 'oanʉ. 'ai'o teeno i'mi ne pepe ho ohpueho, ho fii 
no nsou 'e hpʉhpʉngʉ ci ic'o.> 

34ihe yainca: <sensei, teko'so asngʉcva faeni a'mi 'emo maica ci 'oanʉ!> 

35isi mi'usni to iesu ho yainca: <'aeno 'oanʉ no nsou a'o; nate uso a'o, 'auesiesi 
o'ate sieo; nate tmaa'uzo a'o, 'auesiesi o'ate mecu. 

36at'inghi. o'ucula mi'usni muu ho yainca, imucu aiti a'o, o'a imuc'o taa'uzva. 

37na isi afu'a pafeni a'o to amo ci cou te acʉhʉ uso a'o. nate uso a'o, o'ate'o ahta 
hopsʉpseni; 

38maica ho mi'o i'mi ne pepe ho ohpueho, o'amo i'mi no iachi'u 'tohʉngʉ ho 
yaahioa, ma te'o hioa 'o 'tohʉngʉ to mo popeosmuhnu a'o ci ic'o. 

39i'o 'tohʉngʉ tomo popeosmuhnu a'o ci ic'o zou: 'o isi afu'a faeni a'o ci cou, 
o'ate cihi nate tipeoha, a'vinano te poa smoevovei no puesonasi ta hie. 

40maica ina 'tohʉngʉ to amo tesi acʉha poa mayo no 'auesiesi nsou nate afu'u 
baito ta oko ho tmaa'uzo; no puesona ta hie, te'o poa smoevoveia.> 

41'o masoso'ehti to couyutaya mo maica ho isi'so yainca to iesu mi'o i'mi ne 
pepe ho ohpueho ci 'oanʉ, cu yu'tuc'oc'ou: 

42<o'as'aeno oko to yosefu ci iesu na taini? ito honga 'o maameoi taini. mainci 
ita aac'o yainca mita i'mi ne pepe ho ohpueho!> 

43yainca to iesu: <o'atemu nama yupa euc'oc'ou. 

44hoci o'a i'omo popeosmuhnu a'o ci amo namo koa e'pʉ'pʉyʉ ta cou, uk'a cite 
meelʉ uso a'o; nate uso a'o, no puesona ta hie ta'ula poa smoevovei. 

45ohsicula engha to tposʉ to eyongensa: <<'e cou te acʉhʉ noa po'pa'cohivi to 
hamo.>> namo afu'u tmalʉ to amo ho tiou no lasi hia mo'ma'cohio, te acʉhʉ uso 
a'o. 

46na eni o'a isis'a yainca pano mohcula baito to amo, 'ai'omosoc'o i'mi to hamo 
cimo cihi na mohcu baito to amo. 

47te'o bumemeala eʉsvʉta muu, inamo tmaa'uzo ci cou micu yaa 'auesiesi nsou. 

48'aeno 'oanʉ ta nsou a'o. 

49'o nia maameoimu mosola yonta maepuepuhu ho bonʉ to maana, mosoc'o 
mcoi; 

50at'inghi 'omo i'mi ne pepe ho ohpueho ci 'oanʉ hoci ana ta cou o'anate mcoi. 

51'aeno a'o 'omo i'mi ne pepe ho ohpueho ho mofi no 'oanʉ no nsou; inamo 
bonʉ ta 'oanʉ tan'e ci cou te 'auesiesi o'te mcoi. 'e te'o pafeni ta cou ci 'oanʉ 
'ai'eno feango'u, te akoeva no poa mayo no nsou 'e yatatiskova ho faeni.> 

52'e e'e eni mo ec'ʉ to meoino yupa 'eehcʉvho to couyutaya. ihe yainca: <te 
mainenu hoci peelʉi poa aneni a'to si feango taini?> 

53isi mi'usni to iesu ho yainca: <te'o bumemeala eʉsvʉta muu, hocimu o'te 
bonʉ ta feango ta okocou, mimo ta hmuyusi, o'atemu yaa a'ʉmtʉ nsou. 

54nate bonʉ ta feango'u, mimo ta hmuyu'u, tec'u yaa 'auesiesi nsou; no puesona 
ta hie te'o poa smoevoveia. 

55'e feango'u te a'ʉmta peelʉi ana, 'e hmuyu'u te a'ʉmta peelʉi ima. 

56ina la bonʉ ta feango'u, ho mimo ta hmuyu'u, te asngʉcʉ no'ayumonʉ ta 
nsou'u, na a'o te maezo asngʉcʉ no'ayumonʉ ta nsousi. 

57'o 'auesiesi yaa nsou ci amo isi popeoskuna a'o, mi'o maezo nomio to amo ho 
yaansoua. totiski. namo bonʉ ta feango'u te maezo nomio a'o ho yaansoua. 

58'aeno eni 'emo i'mi ne pepe ho ohpueho ci 'oanʉ; inate bonʉ ta 'oanʉ tan'e, te 
'auesiesi yaansoua, 'e 'oanʉ eni o'amo mas'a na ohela ana no nia maameoimu, 
moso bonʉ. mosoc'o mcoi.> 

59i'e e'e eni ohsi engha to iesu ne moso yonto kaitoo ne kapenong ho 
mo'ma'cohio to cou. 

e'e no 'auesiesi nsou 

60talʉi to piyo ci tesi 'e e'e eni, cu yainca: <mo angu ngoveo 'e mo'ma'cohio eni, 
ma siya nate tma'hongʉ?> 

61isi cohivi to iesu 'o tesi ho ihe auc'oc'ova yue'engha eni, isicu mi'usni ho 
yainca: <isin'asi eot'ovi ta e'e tan'e na singkoomu? 

62honcimu aiti 'o okocou hoci ohpepe ho yuovei to ohsi anana'va yoni, teeno 
mainenu? 

63inamo mofi no nsou ta cou zou seilei, uk'a ci a'a'ausna ta fou ta feango; 'e os'o 
eʉsvʉta muu ci e'e 'ai'omoeno mofi to nsou ci piepiya. 

64at'inghi, ta taicomu panto o'amo tmaa'uzo.> (isicu noana'va cohivi to iesu zou 
masisia na o'amo tmaa'uzo, siya nate himhohioa ho phieni 'e feangosi.) 

65isi ivaha yainca: <ko'koeno, o'ucula mi'usni muu ho yainca, hoci o'amo i'mi no 
mengumi to amo'u, uk'acite meelʉ uso a'o.> 

66ahoi ne mio, to 'ayumona to mosola to'ofeihni ci cou mo 'enepio 'omo mongoi, 
'anamo i'vaho to'ofeihni. 

67isicu tuocosi to iesu 'omo maskʉ ueso ci tesi: <inacu muu? temu maezo 
mongoi?> 

68mo yut'ingi 'o saimong petelo: <nooe'oca miko yaa mofi no 'auesiesi nsou ci 
e'e, ma ntemzan'a fiho no siya? 

69imza taa'uzva, a'vinano cohivi miko i'mi to hamo ho cmʉ'ho ci socofkoya.> 

70yainca to iesu: <o'amos'aeno maskʉueso ci cou 'o os'o epeiya? at'inghi ta 
taicomu mo cihi 'o 'akuma!> 

71'e e'e to iesu isi pas'usna to coukaleo ci oko to saimong ci yuta. 'o yuta zou cihi 
tamo maskʉueso ci tesi, 'ai'o mosoeno atavei himhohioa ho phieni 'o iesu ci cou. 

Yohane 7 

iesu ho i'o nanat'ot'ohaesasi 

1ataveisi ta hi'hioa, mo mimimiyo to mia'usnu ne ngalilayasoo 'o iesu, o'amo 
mici yuavovei ta mia'usnu ta yutaya, maica ho ihe'so 'ucia opcoza to so'ehti 
to couyutaya. 

2tec'u mon'i esmi 'o meeteova to couyutaya, 

3ko'ko ihe mi'usni to nat'ohaesasi 'o iesu ho yainca: <teko mongoi tan'e ho 
uhne yutaya, ko'ko poa aitneni to tesisu 'e osko hi'hioa. 

4'e cou hote mici yaa ongkoa, o'ate meelʉ auc'oc'ou yaahioai. ho oskoeno peelʉi 
hioa 'emo maica, 'antekoeno peispa'teni ta tuhcu ta yatatiskova!>  

(5'iya mamo'so maezo o'temocu tmaa'uzo 'o nanat'ot'ohaesasi.) 

6isi mi'usni to iesu ho yainca: <o'amocu mo mic'ʉhi 'e hie'u; at'inghi lamu 
asngʉcʉ meemeelʉ. 

7o'atehe sʉ'nova ta yatatiskova muu, maihe sʉ'nova a'o, maica ho la'u conino 
pas'osi homo kokuzo 'o lahe peipeis'ausna. 

8'atemueno iachi toa meesi, o'amocu te'o uhne'e maitan'e, maica ho o'amocu 
mo mic'ʉhi 'e hie'u.> 

9ataveisi ne isi e'e to iesu eni. mosoc'on'a nongaco ta ngalilaya. 

meeteova 'o iesu 

10ataveisi ne mohcu e'ohʉ 'o nat'ohaesa to iesu, mo maezo e'ohʉ 'o iesu ho toa 
meesi. o'amo apa'to emoyafo, moc'o auc'oc'ou e'ohʉ. 

11to hiesi no meesi, ihe eikikieingza i'ima to so'ehti to couyutaya 'o iesu, 'ucia 
cohivi na isi yoni. 

12ihe yu'tiee'ei tamo botngonʉ ci cou 'o iesu, panto mo mainca: <mo ʉmnʉ ci 
cou 'o iesu>; pantomo mainca: <ma o'a, mala poot'ou ta 'tohʉngʉ ta mo 
botngonʉ ci cou.> 

13at'inghi o'aihe seecʉ'ha apa'ta engha 'o lasi hi'hioa, maica la ngoheʉngeʉ to 
masoso'ehti to couyutaya. 

14cu asonʉ taicosi no memeesi, micu uhto seiten 'o iesu ho mo'ma'cohio to cou. 

15'o masoso'ehti to couyutaya mo acʉhʉ na'no yamci, yainca: <'e cou eni o'a 
mosola ahtu fiifiho no lema'cohio, maincis'a maica 'e hiasi motposʉ?> 

16yainca to iesu: <'e os'o po'pa'cohivneni o'amo i'mi ta iachi'u, mamo i'mi tomo 
popeosmuhnu a'o. 

17'emo cihi ci cou hoci ma'po'ʉ'ʉmtʉ peis'ofeihni no 'tohʉngʉ to hamo tesicu 
cohivi, 'e hia'u mo'ma'cohio nenusino mo i'mi to hamo hocieno c'o iachia'u e'e. 

18i'o lac'o envonvo, la micic'o biebimi no iachi psoevohngʉ; at'inghi 'ola bikoyu 
no poa psoevohngʉ 'o mo popeosmuhnu, 'aeno ic'o namo mou'ʉmtʉ ho o'te 
emeknuyu. 

19o'aisis'aeno epeaska muu to moose 'o hoolicu? at'inghi uk'a ci mimu cihi cinte 
noyʉcʉ to hoolicu. cuma na imu koa 'ucia opcoza a'o?> 

20mo yut'ingi 'o botngonʉ: <isi cʉnghi no hicu suu, siya namo mici opcoi suu?> 

21yainca to iesu: <os'o hioa 'omo meoino hi'hioa nemo 'ansokunici, mimu acʉhʉ 
yamci. 

22at'inghi ohsi cucufni to moose na muu ho hioa na s'e'honga (a'ʉmtʉsi o'amo 
i'mi to moose na s'e'honga. mamo i'mi no nia maameoimu), lamucu yonta 
'ansokunici ho hioa na s'e'honga ta foinana. 

23hoci yono 'ansokunici ho hioa ta cou na s'e'honga, na atuhcusi te noʉt'ʉci 'o 
hoolicu to moose, hocieno maica, ho mi'o yonta 'ansokunici ho a'sʉftona poa 
yov'o yoayokeo 'emo cihi ci cou, mainci temu aac'o yu'hanga a'o? 

24'ote buhmi ta yafana ho yʉsvʉtʉ no zou ho o'a, la boemi no mouhmʉskʉ ci 
svʉta teno emio.> 

zounana kilisto na taini 

25pantola mainca ci cou ta 'elusalemu: <o'as'aeno taini 'o lahe yuseiseita to 
masoso'ehtito ho 'ucia opcoza? 

26tekoeno aiti, mita apa'to ya'ei, ci uk'a cimoeno yuyafo ho yu'hango! ihen'asi 
a'ʉmta cohivi zou kilisto taini? 

27at'inghi'so hotena esmi 'o kilisto, uk'a cite bochio te i'mi no nenu, ina'so taini 
ito na'na asansana 'o ita i'mizi.> 

28tuhcusi ne mio, mo yonto seiten 'o iesu ho mo'ma'cohio to cou, mo tmunoi ho 
mainca: <imu a'ʉmta honga a'o, ho cohivi na os'o i'mizi? ho mi'o cmʉ'ho, 
o'amos'a i'mi no iachi'u 'tohʉngʉ. i'omo popeosmuhnu a'o zou mou'ʉmtʉ. o'a 
imu honga, 

29ma os'o honga; maica ho mi'o i'mi to lasi yoni. 'aeno ic'o 'omo popeosmuhnu 
a'o.> 

30ihecu 'ucia tʉtpʉta 'o iesu, at'inghi uk'a cimo smeecʉ'ho, maica ho 
o'amocumo esmi na hiesi. 

31to 'ayumona tamo botngonʉ mio maezo botngonʉ 'omo tmaa'uzo to iesu; ihe 
yainca: hote cmʉ'ho na kilisto teenana man'ihe taini na ntesi hioa ci po'e?> 

tʉtpʉta to kengsacu 'o iesu 

32talʉi to coufalisai ho ihe yu'tiee'ei to botngonʉ 'o iesu, mo toehungu 'o 
saisicoo ho smuhnu to kengsacu ho tʉtpʉta 'o iesu. 

33isi yainca to iesu: <a'en'a ake'i'u hie ho te'o no'upu muu, ataveisi ta'ucu yuovei 
to isi yoni tomo popeosmuhnu a'o ci ic'o. 

34tamu i'ima a'o, at'inghi o'a temu elʉa; maica i'o te'o usa ci hpʉhpʉngʉ, 
o'atemu peelʉi usa.> 

35mo yupa tuocosʉ 'o masoso'ehti to couyutaya: <ma mitas'a akoyu no uhnenu, 
te o'te poa elʉaneni a'to. tetan'asi uhto mo nopeaski to mahohosa 
ne ngilisia ci couyutaya ho mo'ma'cohio to coungilisia? 

36'o isi yainca <<temu i'ima a'o, at'inghi o'a temu elʉa>> ho <<i'o te'o usa ci 
hpʉhpʉngʉ, o'atemu peelʉi usa>> ma cuma na e'ausnasi ta e'e tan'e?> 

yaansou ci chumu no c'oeha 

37'o sotavei ci hie to meesi la atva'esi 'aanana'o ci hie. mo yʉc'ʉ 'o iesu, ho 
tmunoi mainca: <hoci mecu 'e cou, nte uso a'o ho mimo. 

38yainca to seiso: <<i'omo tmaa'uzo a'o ci cou. panto mo yaansoua ci chumu te 
mais'a c'oeha ho i'mi to 'tohʉngʉsi ho moheafo.>> > 

39'e e'e to iesu isi pas'usna engha 'ote tmaa'uzo ci cou te tiou no seilei. ne mio 
o'amocumo ohpueho 'o seilei, maica ho o'amocumo mayo no psoevohngʉ 'o 
iesu. 

nomio to iesu 'o botngonʉ ho youbobai 

40to 'ayumona ta mo botngonʉ mo 'enepio ci cou ne ihecu talʉi 'e e'e eni, cu 
yainca: <ma a'ʉmtʉ i'o eyongensa na 'e cou eni!> 

41panto mo maezo mainca ci cou: <zou kilisto taini!> panto h'unasi ci cou mo 
mainca: <mainci tes'a i'mi ne ngalilaya 'o kilisto? 

42maica ho isi tposi to seiso: 'o kilisto zou mʉntʉ'ca to tavite, te yayo to iachisi 
emooana to tavite ci veculehemu.> 

43micu nomio to iesu 'omo botngonʉ ho youbobai. 

44mo piyo ci cou ihe 'ucia tʉtpʉta 'o iesu, at'inghi uk'a cimo smeecʉ'ho. 

o'aihe taa'uzva to masoso'ehti to couyutaya 'o iesu 

45mo yuovei to saisicoo ho coufalisai 'o kengsacu; ihe tuocosi: <mainci o'te hafa 
uhtan'e 'o iesu?> 

46yut'ingi 'o kengsacu: <uk'a mocu ci moso la mais'a 'o iesu nala hia aomotʉ'ʉ 
ci cou!> 

47yainca to coufalisai: <isicun'asi yaeza pasloʉngvi na muu? 

48'o masoso'ehtito ho i'o coufalisai pano mohculaeno tmaa'uzo? 

49'emo maica ci o'a mo bocbochio to hoolicu to moose ci maloloʉngʉ mante 
tiou no patkuzoi!> 

50ta taicohe panto nikotemu; ne auyusi ohsicula aiti 'o iesu. isi engahva: 

51<'e hoolicuto auyusi no uk'a mocu emzi hocieno o'te auevan'a asansana na 
a'ʉmtʉsi. isieno teomneni hocic'u yʉsvʉta na kuisisi?> 

52ihe yainca: <zoun'asi maezo yane ngalilaya suu? hʉʉlʉlʉi 'o seiso tec'u cohivi, 
o'ate yuyafo ne ngalilaya na eyongensa.> 

Yohane 8 

mseezo ci mamespingi 

1[cu acʉhʉ maine'e, mo emo'usnu to hcuyu'olivu 'o iesu. 

2taseonasi no mivahi, mo yuovei to seiten 'o iesu; mo acʉhʉ biebimi 'o 
botngonʉ, micu yusuhngu, isicu ahoza po'pa'cohivi. 

3'o lema'cohio seiso ho i'o coufalisai mo mahafo to cihi ci mamespingi; 'e 
mamespingi eni ihe tʉtpʉta nemo seolʉa no mseezo. ihe poa yac'ʉ to taico, 

4tuocosi 'o iesu: <sensei, 'e mamespingi eni isi tʉtpʉta ne mita seolʉa no 
mseezo. 

5'o hoolicu to moose isi pashʉi a'to, 'emo maica ci mamespingi te ahtao'te 
yomza to fatu ho mamcozi. mio mainenu na 'tohʉngʉsu?> 

6ihe 'ucia titheni ta e'e tan'e ho akuzkuzoa 'o iesu, biebimi no tehe 'eo'eongʉ ho 
ehpʉngneni. at'inghi mo m'ohkuyu 'o iesu, boemi to lulkusi ho tmotmopsʉ ta 
ceoa. 

7ihe a'cʉ'cʉna tuocosi, micu bʉsngʉcʉ 'o iesu, mi'usni ho yainca: <ta taicomu 
siya na o'amosola ahtu peiskuisi, 'aeno siya nate auyu mayo no fatu ho tokʉi.> 

8eepʉnga 'e e'e eni, mio i'vaho m'ohkuyu, ho tmotmopsʉ ta ceoa. 

9ne ihecu talʉi 'e e'e eni, cu macicihi emose'u, ahoi tomo mamameoi ho muyo, 
i'ocuc'o iesu ho i'o mon'a yac'ʉ to ic'o ci mamespingi 'o mon'a nongaco. 

10cu bʉsngʉcʉ 'o iesu, tuocosi 'o mamespingi: <mamespingi, micu acʉhʉ 
uhnenu 'omo botngonʉ? uk'a cimo nongaco ci cou ho topci no kuisi suu?> 

11isi yainca to mamespingi: <sensei, uk'asa'a.> yainca to iesu: <'ateno maica, 
yaeza o'ate'o topci no kuisi suu. nahocu e'ohʉ. 'otenas'a i'vaho peiskuzkuzo!>] 

zou tiskova ta hpʉhpʉngʉ 'o iesu 

12i'vaho mi'usnu to botngonʉ 'o iesu ho yainca: <zou tiskova ta hpʉhpʉngʉ a'o; 
nate to'ofeihni a'o, te elʉ no tiskova no nsou, o'ates'a ahtu coeconʉ nomo 
voecʉvcʉ.> 

13mi'usni to coufalisai ho yainca: <miko iachi 'akasi; 'e 'akasisu uk'acitesi 
a'a'ausna.> 

14yainca to iesu: <'upena hoci'u iachi 'akasi, 'e 'akasi'u teec'o emio; maica os'o 
cohivi mi'o i'mi nenu, te'o uhnenu. o'aimu cohivi mimu i'mi nenu, temu uhnenu. 

15lamu ieni ta hia bʉhsʉftʉ ta cou ho hʉsvʉta 'e cou; at'inghi o'a te'o bʉhsʉftʉ 
ta cou. 

16'upena hoci'u bʉhsʉftʉ ta cou, na la'u hia bʉhsʉftʉ teec'o emio; maica o'a 
mi'oc'o iachi bʉhsʉftʉ, mai'o mo popeosmuhnu ci amo 'omo i'upu a'o ho 
bʉhsʉftʉ. 

17isi tposi to tposno hoolicumu, hoci totiski na 'akasi tamo yoso ci cou, na 
'akasihe tec'u tamza. 

18te'o 'akasineni 'e iachi; i'omo popeosmuhnu a'o ci amo isi yaeza 'akasineni 
a'o.> 

19ihecueno tuocosi: <mo yonenu na amosu?> yut'inga to iesu: <o'aimu honga 
a'o, yaeza o'te honga 'o amo'u; hocimu honga a'o, 'atemucu yaeza honga 'o 
amo'u.> 

20'e e'e eni ohsi e'e to iesu ne mosola yonto fo'fou to seiten ho mo'ma'cohio to 
cou. ne mio uk'a ci moso tʉtpʉtʉ to iesu, maica o'amocu mo esmi na hiesi to 
iesu. 

'o te'o usa ci hpʉhpʉngʉ o'atemu peelʉi usa 

21isi i'vaha mi'usni to iesu ho yainca: <te'ocu e'ohʉ; temu i'ima a'o, at'inghi 
tamu mcoi ta iachimu kuisi. i'o te'o usa ci hpʉhpʉngʉ, o'a temu peelʉi usa.> 

22ihe yainca to so'ehti to couyutaya: <isi yainca <<i'o te'o usa, o'a temu peelʉi 
usa>>, tetan'asi invonvo mcoi?> 

23yainca to iesu: <na muu mimu i'mi ta ceoa, na a'o mi'o i'mi ne pepe; mimu 
tma'usnu ta hpʉhpʉngʉ, o'ami'o tma'usnu ta hpʉhpʉngʉ tan'e. 

24ko'ko os'o yainca, temu mcoi no iachimu kuisi. hocimu o'te taa'uzva a'o ho 
zou i'o mo <<invonvo yayo 'auesiesi yayo>> ci ic'o, tamu mcoi no iachimu 
kuisi.> 

25ihecu tuocosi: <zou a'ʉmtʉ siya suu?> yut'inga to iesu: <o'ucu ahoza to ahoisi 
ho eʉsvʉta muu. 

26e'usna muu, man'i ci hi'hioa nte'o yainca, nte yʉsvʉta. at'inghi, i'omo 
popeosmuhnu a'o ci ic'o zou mou'ʉmtʉ; os'oc'o evaha ta yatatiskova 'o os'o i'mi 
to ic'o ho talʉi.> 

27o'a ihe ta'hongi 'o isi engha to iesu cimo e'usnu to amosi. 

28ko'ko isi yainca to iesu: <ho tamu hoepzeni 'o okocou, tenamucu cohivi a'o 
zou <<invonvo yayo 'auesiesi yayo>>, a'vinano cohivi o'ami'o ma'cachi ho 
yaahioa, os'oc'o engha 'o ohsi po'pa'cohivneni to amo'u. 

29i'omo popeosmuhnu a'o la no'upu a'o; o'aisi teongasi a'o ho poa noachi, maica 
la'u conino hioa 'o lasi ʉm'ʉmnʉa ci hi'hioa.> 

30botngonʉ ci cou 'omo tmaa'uzo ne ihe talʉi 'e e'e to iesu. 

couziu ho i'o tolei 

31mo mi'usnu tomo tmaa'uzo ci couyutaya 'o iesu ho yainca: <hocimu asngʉcva 
noʉt'ʉci 'e mo'ma'cohio'u, zoucu a'ʉmtʉ tesi'u; 

32temu bohngʉ to so'emio, 'e so'emio tesi poa elʉ no ziu na muu.> 

33ihe yut'inga: <zou mʉntʉ'ca to 'avulahamu a'mi; o'a momza ahtu tolei no siya, 
osko yainca <<temu elʉ no ziu>>, zou cuma na e'ausna ta e'e tan'e?> 

34isi mi'usni to iesu ho yainca: <te'o bumemeala eʉsvʉta muu. inamo afu'u 
peiskuisi ci cou, zou acʉhʉ tolei no kuisi. 

35'e tolei homo yonta emoo la uk'a toʉlʉlʉ ci ca'hʉsi, 'o oko la 'auesiesi 
tma'usnu ta emoo. 

36hocisi poa ziu to oko to hamo na muu, zoucu a'ʉmtʉ cou ziu na muu. 

37os'o cohivi ho zou mʉntʉ'ca to 'avulahamu na muu, at'inghi imu 'ucia opcoza 
a'o, maica ho o'aimu tiova 'o hia'u mo'ma'cohio. 

38i'o os'o engha maisi pahsʉsʉfteni to amo'u, ina muu lamu hioa 'o lasi 
pahsʉsʉfteni to amomu.> 

39ihe yut'inga: <zou 'avulahamu 'o maameoimza.> yainca to iesu: <hoci zou 
a'ʉmtʉ mʉntʉ'ca to 'avulahamu na muu, 'atemu ahtao'te hioa 'o ohsila hioa 
to 'avulahamu ci hi'hioa. 

40os'oc'o eʉsvʉta muu 'o os'o i'mi to hamo ho talʉi ci so'emio, imucu 'ucia 
opcoza a'o. 'o 'avulahamu ma'i ohsila hioa 'emo maica ci hi'hioa! 

41imu hioa 'o ohsila hioa to amomu.> ihe yut'inga: <'ai'oc'o hamo 'o amomia; 
o'as'a pec'ova ci oko a'mi!> 

42isi mi'usni to iesu ho yainca: <hoci a'ʉmtʉ amomu 'o hamo, 'atemu ahtao'te 
ngohia a'o; maica mi'o i'mi to hamo ho cmʉ'ho, na a'o mi'ocu yontan'e. o'ami'o 
ma'cachi ho cmʉ'ho, mai'o hamo 'omo popeosmuhnu a'o. 

43mainci imu aac'o o'te ta'hongi 'e e'e'u? 'amoeno maica ho o'aimu tiova 'e e'e'u. 

44zou anana'o oko to 'akuma na muu, ko'ko mimuc'o peis'ofeihni to 
ma'konvosʉ to amomu. mosola ahoi to ahoisi ho le'opcoi, asonghoi o'amo 
bi'upu ta so'emio, maica ho asansano uk'a ci so'emiosi. hola lolekoknuyu mo 
i'mi to yu'ausnasi; maica 'aeno anana'o lolekoknuyu, maezo 'oi'miza no afu'u 
lolekoknuyu. 

45aʉlʉ maica ho mi'o mo'engho ta so'emio, o'ana imu taa'uzva a'o. 

46ta taicomu siya natemu meelʉ es'osʉ no kuisi'u? ho mi'oeno mo'engho no 
so'emio, mainci o'a imu taa'uzva a'o? 

47na afu'u 'o'oko to hamo, ahtuo'te tmalʉ no e'e to hamo. o'amimu i'mi to hamo, 
ko'ko o'aimu talʉi.> 

iesu ho i'o 'avulahamu 

48ihe tuocosi to couyutaya 'o iesu: <imza yainca zou cousamalia suu, a'vinano 
mo yaa hicu cimo cʉnghʉ, mios'aeno mat'epo?> 

49yainca to iesu: <o'aisi cʉnghi no hicu a'o; la'u einva 'o amo'u, nama lamu 
aokoe'iya a'o. 

50o'ate'o m'ene no iachi psoevohngʉ, at'inghi panto cihi cite to'usnu a'o ho 
ehmʉskeni a'o. 

51te'o bumemeala eʉsvʉta muu, nate noʉt'ʉcʉ ta la'u po'pa'cohivneni ci cou 
'auesiesi o'ate mcoi.> 

52ihe mi'usni 'o iesu ho yainca: <homo maica imzacu asuhca cohivi ho isi cʉnghi 
no hicu na suu! cu mcoi 'o 'avulahamu, maezocu mcoi 'o maeyoeyongensa, 
nama iko yainca <<nate noʉt'ʉcʉ ta la'u po'pa'cohivneni 'auesiesi o'ate ahtu 
mcoi>>. 

53teko smeecʉ'ho mainca miko meoisihe to maameoimza ci 'avulahamu? cu 
mcoi 'o 'avulahamu, maezocu mcoi 'o maeyoeyongensa, maosko iachia 
ta'unano cou cuma suu?> 

54yut'inga to iesu: <hoci'u psoevohngʉa 'e iachi, uk'a ci tesi a'a'ausna no 
psoevohngʉ'u. i'omo poa psoevohngʉ a'o mai'o amo'u, 'ai'o imueno yainca 
hamomu ci ic'o. 

55imu asonghoza o'te honga ic'o, os'o honga. hoci'u yainca o'aos'o honga, te'ocu 
totiski muu ho lolekoknuyu. at'inghi os'o honga, a'vinano noʉt'ʉci 'o lasi 
pa'cohivneni. 

56'o nia maameoimu ci 'avulahamu ohsila 'aveoveoneni ho mingeovi na hiesi no 
te'o cmʉ'ho; ne isicu teolʉi. micu na'no kaebʉ.> 

57ihe mi'usni 'o iesu ho yainca: <o'amocu miko mako tomeemoha, ohsuculaeno 
aiti 'o 'avulahamu?> 

58yut'inga to iesu: <te'o bumemeala eʉsvʉta muu, ne o'amocu moso yayo 
'o 'avulahamu, mo'ucula <<noyocʉ>>.> 

59ihecu peuaneni fatu tehe tokʉi 'o iesu, mo totoefʉngʉ 'o iesu, i'mi to seiten ho 
emoyafo. 

Yohane 9 

poa yov'o 'omo asonghoi bʉkngʉ 



232 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

1'o iesu isi teolʉi to ceonʉ 'omo asonghoi bʉkngʉ ci cou. 

2ihe tuocosi to tesisi: <sensei, homo asonghoi bʉkngʉ 'e cou eni, mo i'mi no 
kuisi no siya? nenusi no iachisi kuisi hocieno o'te i'mi no kuisi no maameoisi?> 

3yut'inga to iesu: <homo bʉkngʉ o'amo yaa natʉ'ca no kuisisi ho ino kuisi no 
maameoisi, mate i'mi ta feangosi ho pa'teni na lasi hi'hioa to hamo. 

4ieni ho mon'a tiskova, teto ahtao'te hioa na tesi poa hioaneni to mo 
popeosmuhnu a'o; hocic'u esmi na feʉngna, uk'anaci te meelʉ yaahioa. 

5ho mi'on'a yonta hpʉhpʉngʉ, zou tiskova ta hpʉhpʉngʉ a'o.> 

6ne isicu e'e eni, mo tmueposʉ ta ceoa, boemi to isi atvoha to ceoa ci ngeoi, 
sieseni to mcoo to bʉkngʉ, 

7a'vinano mi'usni ho yainca: <teko uhto ecuu ne siloya ho tonzovi.> ('o e'ausna 
ta siloya zou <noa popeoskuna>.) micu uhne'e ho tonzovi, ne micu yuovei, micu 
bohngʉ. 

8ihe yainca to ehuehungusi ho itola lua baito hola noa bonʉ ci cou: <o'as'aeno 
eni 'ola leyusuhngu tan'e ho noa bonʉ ci cou?> 

9pantomo mainca: <mazou taini>; pantomo maezo mainca: <o'as'a taini, 
mitac'o at'inghi mi'u'usnu.> mo iachi mainca 'o ic'o: <'aeno a'o 'o ic'o.> 

10ihe tuocosi: <mo mainci meelʉ maavo si mcoosu?> 

11isi yut'inga: <mo cihi ci iesu 'o ongkosi, isi siesa to lingki 'e mcoo'u, hocu 
yainca: <<uhto ecuu ne siloya ho tonzovi.>> mi'o uhne'e, ne os'ocu tonzovi 
mi'ocu bohngʉ.> 

12ihe tuocosi: <mo yonenu 'e cou eni?> isi yut'inga: <o'a os'o cohivi.> 

tusansani to coufalisai na hi'hioa ta bʉkngʉ 

13ihe hafa 'o mosola asonghoi bʉkngʉ ci cou ho baito to coufalisai. 

14'o hiesi ne ohsi siesa to lingki 'o mcoosi moso seolʉano 'ansokunici. 

15ihe i'vaha tuucocosi to coufalisai 'o bʉkngʉ mo mainenu na hiasi meelʉ 
bohngʉ. isi eʉsvʉta to falisai: <isi siesa to lingki co mcoo'u, ne os'ocu tonzovi 
mi'ocu bohngʉ.> 

16pantomo mainca ci coufalisai: <namo himhohioa tan'e o'a mos'a ahtu i'mi to 
hamo, maica ho o'amo noyʉcʉ ta h'oesvʉta ta 'ansokunici.> panto h'unasi ci cou 
ihe yainca: <'e cihi cimo yaa kuisi ci cou teeno ahtu meelʉ peismi tamo maica ci 
po'e?> micu i'mi tan'e ho yupa 'eehcʉvho. 

17ihe i'vaha tuucocosi to coufalisai 'o cou ic'o: <ho isieno paavi si mcoosu, teko 
yainca mio mainenu ci cou eni?> isi yut'inga: <'a cihi ci eyongensa na ic'o.> 

18o'aihe taa'uzva to masoso'ehti to couyutaya ho mosola bʉkngʉ ne auyusi, 
hocu bohngʉ maitan'e; totea ne ihecu eyoho'a 'o maameoisi, 

19ihe tuocosi: <zou okomu eni? o'aimu eno yainca mosola asonghoi bʉkngʉ? 
mo maincicu bohngʉ maitan'e?> 

20yut'inga to maameoisi: <'azou okomza taini, mohta asonghoi bʉkngʉ, imza 
cohivi na eni. 

21inacu mainenu na hiata bohngʉ maitan'e, siya namo maavo ta mcoo taini, o'a 
imza cohivi. mitacu sasmoyʉskʉ, 'atemucueno tuocosi taini, poa iachi yut'ingi 
muu.> 

22homo maica 'e e'e ta maameoisi mo smoyo to masoso'ehti to couyutaya; ne 
mio ohecu esvʉta, hoci panonte ebobohngʉ to iesu zou kilisto, te popeoyafa to 
kaitoo. 

23ko'ko ihe yut'inga to maameoisi: <mitacu sasmoyʉskʉ, 'atemueno tuocosi!> 

24ihe i'vaha eoho'a 'o moso asonghoi bʉkngʉ, mi'usni ho yainca: <teko mi'usnu 
to tuhcu to hamo ho eʉlʉ! imza cohivi 'o iesu mo yaa kuisi ci cou.> 

25isi yut'inga: <mio nana yaa kusia, o'aos'o cohivi; at'inghi moc'o conci hioa 'o 
os'o cohivi: mo'ula bʉkngʉ ne noana'o, mi'ocu bohngʉ maitan'e.> 

26ihe tuocosi: <cuma na isi hioaneni suu. isi yainenu na hiasi maavo ta 
mcoosu?> 

27isi yut'inga: <os'ocu eʉsvʉta muu, o'aimu mimha talʉi. mainci i'vaha 'ucia 
talʉi maitan'e? mimun'asi maezo mici tesi to ic'o?> 

28ihe ekvo'i: <'aeno suu na tesisi; na a'mi zou tesi to moose. 

29imza cohivi na nia e'e to hamo ho ohsila mi'usni 'o moose; i'ocu 'o cou ic'o, 
o'aimza okono cohivi mio i'mi nenu!> 

30isi yut'inga: <mamo mainenu. isi paavi 'e mcoo'u, nama imu o'te cohivi na isi 
i'mizi! 

31imza cohivi, o'atesi talʉi to hamo na 'inoli nomo yaa kuisi ci cou; lasic'o talʉi 
'ola m'ohkuyu ho i'ola peis'ofeihni to 'tohʉngʉsi ci cou. 

32ahoi ho ohon'a teyai 'e hpʉhpʉngʉ, o'amocu mosola ahtu tmalʉ hoci panonte 
meelʉ poa bohngʉa namo asonghoi bʉkngʉ ci cou. 

33hoci o'te i'mi to hamo, cumanantesi peelʉi hioa.> 

34ihe t'ʉtei 'o ic'o: <'e miko yayo no 'ayumona no kuisi ci cou, namateko 
pahsʉsʉfti a'mi!> ihecu popeoyafa ta kaitoo. 

bʉkngʉ ci piepiya 

35isi tac'ʉhi to iesu ho ihe peteoyafa to kaitoo. ataveisi ohsila elʉa to iesu, 
mi'usni ho yainca: <iko taa'uzva 'o okocou?> 

36isi yut'inga: <sensei, tekon'a eʉsvʉta a'o zou siya ico, te'o ko'ko taa'uzva!> 

37mi'usni to iesu ho yainca: <'aoskocueno teolʉi, 'aeno 'e osko yupeahngʉneni 
maitan'e.> 

38isi yainca: <nooe'oca, os'o taa'uzva!> micu m'ohkuyu to iesu. 

39yainca to iesu: <na atuhcusi ho mi'o cmʉ'ho ta hpʉhpʉngʉ te'o yʉsvʉtʉ, poa 
bohngʉ 'omo bʉkngʉ, i'omo bohngʉ, te apuyu bʉkngʉ.> 

40ihe talʉi tomo yonto ic'o ci coufalisai 'e e'e eni, cu tuocosi 'o iesu: <oskon'asi 
tamza no bʉkngʉ a'mi?> 

41yut'inga to iesu: <hocimu bʉkngʉ, uk'a naci temu kuisi; ho imueno yainca 
<<mimzan'a teosansano>>, mimuc'on'a yaa kuisia.> 

Yohane 10 

epo'usa no poo'usna moatʉ'nʉ 

1i'vaha yainca to iesu: <te'o bumemeala eʉsvʉta muu, i'ola o'te emomio to 
phingi to poo'usna moatʉ'nʉ ho yʉmeʉmʉ, ho ma'iyo yʉh'ʉtʉ yʉmeʉmʉ, zou 
thokeainʉ, zou yaksai, 

2i'omo mito phingi ho yʉmeʉmʉ, 'aeno lepocengi moatʉ'nʉ. 

3i'ola lepocengi phingi; lasi paavneni to phingi. lasi ta'hongi to moatʉ'nʉ 'o 
fihngausi. lasi etotoyangza 'o ongko to iachisi moatʉ'nʉ, engocha hafa emoyafo. 

4lasi engocha e'ohʉ 'o iachisi moatʉ'nʉ, la papoevʉ ta moatʉ'nʉsi; la to'ofeihni 
'o moatʉ'nʉsi, maica ho lahe ta'hongi 'o fihngausi. 

5o'ala to'ofeihni to o'a ihe honga, la apuyu toekameosʉ, maica o'a lahe ta'hongi 
'o fihngau to o'aihe honga.> 

6isi mi'usni to iesu ho engha 'e epo'usa eni, at'inghi o'aihe ta'hongi cuma na 
e'ausnasi. 

ʉmnʉ ci leaʉt'ʉcʉ moatʉ'nʉ 'o iesu 

7isicu ivaha mi'usni to iesu 'emo botngonʉ ho yainca: <te'o bumemeala eʉsvʉta 
muu, 'aeno a'o 'o phingi to moatʉ'nʉ. 

8'o moso afu'u muyohe a'o zou acʉhʉ thokeainʉ; zou yaksai; o'a lasi talʉi to 
moatʉ'nʉ. 

9zou phingi a'o; inala emomio a'o ho yʉmeʉmʉ, o'ate sokoyu, a'vinano te meelʉ 
yʉmeʉmʉ ho yuyafo, maezo elʉ no tehe 'oanʉ ci kukuzo. 

10yʉmeʉmʉ 'o yaksai, 'alac'oeno meo'eoi, opcoi, eon'oi. na te'o atuhca hioa ho 
mi'o cmʉ'ho te'o poa elʉ no nsou 'e moatʉ'nʉ, a'vinano zou at'otngaso ci nsou. 

11<zou ʉmnʉ ci le'aʉt'ʉcʉ a'o; 'o ʉmnʉ ci le'aʉt'ʉcʉ te mimho nomio ta 
moatʉ'nʉ ho ciha 'o nsousi. 

12'o soskuskunu o'as'a le'aʉt'ʉcʉ moatʉ'nʉ, o'a iachisi nuu 'e moatʉ'nʉ. hoci 
teolʉ no av'uyʉn'ʉ, tasicu teongasi 'e moatʉ'nʉ ho toekameosʉ; tesicu tʉtpʉta 
to av'uyʉn'ʉ 'o moatʉ'nʉ, popeoemo'a 'omo botngonʉ ci moatʉ'nʉ. 

13cu toekameosʉ 'o soskuskunu, 'ac'oeno'so soskuskunu, o'a lasi angongohia 'o 
moatʉ'nʉ. 

14-15zou ʉmnʉ ci le'aʉt'ʉcʉ a'o. aʉlʉ mais'a 'o amo lasi honga a'o, la'u honga 'o 
amo. totiski, os'o honga 'o moatʉ'nʉ'u; lahe yaeza honga a'o. te'o mimho nomio 
ta moatʉ'nʉ ho ciha 'e nsou'u. 

16panton'a mocmo ci moatʉ'nʉ'u o'a mo no'ayumonʉ ta poo'usna tan'e, te'o 
ahtao'te yaeza engocha yuyafo; tahe yaeza talʉi 'e fihngau'u. 'emo yusno 
taucunu tena tmucni, ho totiski tma'usnu tamo cihi ci le'aʉt'ʉcʉ. 

17<isi ngohia to amo a'o; maica os'o mimha ciha 'e iachi'u nsou, akoyu no ivaho 
mayo no nsou. 

18uk'a cite meelʉ ti'eingi ta nsou'u, ma os'o iachia mimha ciha; te'o yaa tonʉ no 
ciha, te'o maezo yaa tonʉ no tasvoveiya. na eni isi pashʉi to amo'u ho poa 
hioaneni.> 

19'o couyutaya mo ivaho nomio ta e'e tan'e ho yupa 'eehcʉvho. 

20ta taicohe 'enepio 'o mo mainca: <maisi cʉnghi no hicu taini! mitacu eʉngcʉ! 
teeno 'ahʉya talʉi?> 

21panto h'unasi cimo mainca: <na isi cʉnghi no hicu ci cou tee no meelʉ mateafo 
ta mo maica ci e'e! tesieno peelʉi paavi no hicu na mcoo nomo bʉkngʉ?> 

hopsʉpseni ta couyutaya 

22ne 'elusalemu, cu esmi 'e hiesi no meekayo ta seiten; ne mio mo seolʉa no 
hosoyʉma. 

23'o iesu mo coeconʉ to hocnguha solomong to seiten; 

24ihe paikuyungvi to couyutaya 'o iesu, mi'usni ho yainca: <teko ac'ʉha ho 
homna ho poa ma'pepecvai a'mi? pahsansani a'mi, zou kilisto suu?> 

25yut'inga to iesu: <'ao'ucueno eʉsvʉta muu, at'inghi o'a imu taa'uiva. i'e os'o 
ieni to ongko to amo'u ho hioa ci hi'hioa 'aeno eni nate humzi. 

26at'inghi, o'as'a moatʉ'nʉ'u muu, ko'ko o'a imu taa'uzva. 

27'o moatʉ'nʉ'u lahe talʉi 'e fihngau'u, os'o yaeza honga; la to'ofeihni a'o. 

28os'o pafi to 'auesiesi nsou, o'ate ahtu meaapayo'ʉ; 'upena na siya uk'a ci te 
meelʉ i'mi ta emucu'u ho ti'einga. 

29i'o mo himhohioa ho pafeni a'o ci amo'u mo taicinihe ta acʉcʉhʉ, uk'a ci te 
meelʉ i'mi to emucu to amo ho ti'einga. 

30'o amo ho a'o. mimza anana'o tmucni.> 

31ne mio, mio ivaho mayo to fatu 'o couyutaya tehe tokʉi 'o iesu. 

32isi mi'usni to iesu ho yainca: <os'o peispa'teni muu 'e isi skueni to amo'u ci 
mo man'i ho ʉmnʉ ci hi'hioa; ma atuhcu nenu ci hi'hioa na temu koa mayo ta 
fatu ho tokʉi a'o?> 

33ihe yut'inga: <o'as'a i'e osko hioa ci mo peis'ʉ'ʉmnʉ na imza koa tokʉi ta fatu, 
mamo i'mi ho osko aokoe'iya 'o hamo! mac'o cou na suu, osko iachia tahamoa 
si iachi!> 

34yaica to iesu: <i'o hoolicumu o'aisis'aeno tposi ho ohsila yaica to hamo <<zou 
hamo na muu>>? 

35ito cohivi 'e e'e ta seiso 'auesiesi o'a te aezuhu; mi'usnu tomo tiou to e'e to 
hamo ci cou, isin'a yainca to hamo zou hamo na muu. 

36inacu a'o, isi epeiya to amo'u a'vinano popeoskuna poa uhta hpʉhpʉngʉ. os'o 
yainca zou oko to hamo a'o, mainci imu aac'o yainca os'o aokoe'iya 'o hamo? 

37hoci'u o'te hioa na lasi hi'hioa to amo'u, o'a temu 'ahʉya taa'uzva a'o; 

38hoci zou, 'upena hoci o'te taa'uzva a'o, 'antemueno maka taa'uzva 'e hi'hioa'u, 
temueno ko'ko peelʉi asansana ho mio a'ʉmtʉ no'ayumonʉ ta nsou'u 'o amo, 
mi'o maezo no'ayumonʉ to nsou to amo.> 

39ihecueno ivaha 'ucia tʉtpʉta 'o iesu, at'inghi mo momeesih'i ta emucuhe. 

40mio i'vaho yuovei to apihana to c'oeha to yolutan 'o iesu, uhto ohsila yoni 
toonono to yohane, micu amiocni ne'e. 

41panto botngonʉ ci cou ihe i'ima 'o iesu, yainca: <o'a mosola ahtu peispopo'e 
'o yohane, at'inghi ohsila pas'osi 'e cou eni ho yainca na isi afu'a pateafa ci e'e 
mo acʉhʉ mou'ʉmtʉ.> 

42yonto ic'o, mo botngonʉ ci cou 'omo tmaa'uzo to iesu. 

Yohane 11 

mcoi 'o lazalu 

1panto mo tma'congo ci cou zou lazalu 'o ongkosi, la yone potaniya; 
'o maliya ho i'o ohaevasi ci maata. la maezo yonta you tan'e.  

(2'e maliya eni 'ai'o mosolaeno boemi to konamusngau ho siesa 'o t'ango to 
iesu, ho boemi to f'ʉsʉsi ho paipeapi. 'omo tma'congo ci lazalu 'aeno ohaesasi.) 

3'o yoso ci nat'ohaesa mo smuhnu to cou ho biebimi to iesu, yainca: <nooe'oca, 
'o lako angongohia ci nanghiasu mo tma'congo.> 

4ne isicu tac'ʉhi to iesu eni cu yainca: <'o tma'congo to lazalu o'ate aʉlʉcu mcoi, 
ma tesi poa psoevohngʉ 'o hamo, a'vinano te maezo i'mi tan'e ho psoevohngʉ 
'o oko to hamo.> 

5ohsila asonghoza angongohia to iesu 'o maata ho i'o ohaesasi, yaeza ngohia 
'o lazalu. 

6ne ohsicu tac'ʉhi 'o lazalu homo tma'congo, mion'a a'cʉ'cʉnʉ mipsohi ma'na'o 
to isi yoni. 

7atavei isi yainca 'o tesisi: <teton'a ivaho emo'usnu ne yutaya.> 

8ihe yaica to tesisi: <sensei, ne mihnan'a. ihe 'ucia tokʉi to fatu to couyutaya na 
suu, tekon'a mici ivaho uhne'e?> 

9yaica to iesu: <o'a las'aeno maskʉueso no huomza hie 'e mo conohie? hoci 
coeconʉ homo hie 'e cou, o'ate aha'o smopcuku, maica hola teolʉ ta tiskova ta 
hpʉhpʉngʉ. 

10hoci coeconʉ hola feʉngna 'e cou, la lua ekosʉ, maica ho uk'a ci tiskovasi.> 

11ataveisi ne isi e'e to iesu eni, ivaha yainca: <micu oengʉtʉ 'o nanghia'u 
ci lazalu, te'o usa ho poecʉ'va.> 

12yainca to tesi: <nooe'oca, hoci mioeno oengʉtʉ, 'atena ʉmnʉ.> 

13a'ʉmtʉsi, 'o 'tohʉngʉ to iesu maisi yainca micu mcoi 'o lazalu; ihe ta'unano 
mo maihola anana'o oengʉtʉ. 

14isicu moeza esansana to iesu: <'a micu mcoi 'o lazalu; 

15akoeva no poa taa'uzveni muu. mo moezʉ ʉmnʉhe ho o'a mi'o yone'e, 
tetocueno usa ho aiti homo maica.> 

16'o tomas (zou hopngo 'o tos'okasi) mo mi'usnu to mocmoci tesi ho yainca: 
<teto nʉthʉ to'ofeihni ta sensei, 'atetoeno tu'upu mcoi!> 

smoevovei ho nooe'oca nsou 

17micu sʉc'ʉhʉ ne potaniya 'o iesu, cohivi micu aʉlʉ mispoti ho ihe efo'a to 
heuf'a 'o lazalu. 

18'o potaniya o'a mo mako 3 kilo 'o hiasi covhi ne 'elusalemu; 

19'enepio ci couyutaya mo baito to maata ho maliya, 'ucia au'po'pova homo 
mcoi 'o ohaesahe. 

20tac'ʉhi to maata ho mo cmʉ'ho 'o iesu, cu yuyafo ho yungeova; mo nongaco 
ta emoo 'o maliya. 

21mo mi'usnu to iesu 'o maata ho yainca: <nooe'oca, hoci mosu'so yontan'e, 
o'antohoso mcoi 'o ohaesa'u! 

22at'inghi os'o cohivi, ac'ʉhʉ maitan'e, 'upena ho ciko mi'usnu to hamo ho 
m'ene no cuma, 'atesi ahtao'te pafeni suu.> 

23isi yainca to iesu 'o maata: <te asansano smoevovei 'o ohaesasu.> 

24yainca to maata: <os'o cohivi ho tac'u puesona ta hie te asansano smoevovei.> 

25yainca to iesu: <'aeno smoevovei a'o, 'aeno nsou a'o. na mo tmaa'uzo a'o, 
e'vonocu mcoi, teec'o yaansoua; 

26namo yaansou ho tmaa'uzo a'o te asansano 'auesiesi o'te mcoi. osko acʉha 
taa'uzva eni?> 

27yut'inga to maata: <nooe'oca, 'aeno zou! os'o taa'uzva suu zou i'ote cmʉ'ho ta 
hpʉhpʉngʉ ci kilisto, zou oko to hamo.> 

mongsi 'o iesu 

28pateʉpnga to maata 'e e'e eni cu maine'e, tmuha'o ho eʉsvʉta to maliya ho 
yainca: <cu esmi 'o sensei, isi eyoho'a suu.> 

29talʉi to maliya 'e e'e eni, mo osni yʉc'ʉ ho baito to iesu.  

(30ne mio o'a mocumo yʉmeʉmʉ to you 'o iesu, mioc'on'a yonto ohsi yoni 
yungeou to maata.) 

31ne ihe aiti to mo uhto emoo to maliya ho ao'pou ci couyutaya homo 
yukameosʉ ho yuyafo, cu to'ofeihni, ta'unano te uhto heuf'a ho mongsi. 

32mo uhto isi yoni to iesu 'o maliya, ne isicu aiti 'o iesu, cu m'ocnguyu to tuhcu 
to iesu, yainca: <nooe'oca, hoci mosu'so yontan'e, o'antohos'a mcoi 'o 
ohaesa'u!> 

33aiti to iesu homo mongsi 'o maliya, yaeza aiti 'omo fiho ci couyutaya mo 
tmu'upu mongsi, micu na'no nac'o 'o 'tohʉngʉsi, a'sʉftonʉ mʉʉbʉvni. 

34isicu tuocosi: <imu efo'a nenu 'o lazalu?> ihe yut'inga: <nooe'oca, nahoeno 
uhtan'e ho aiti.> 

35cu mongsi 'o iesu. 

36i'mi tan'e ihe yainca to couyutaya: <temueno aiti. mo mainenu na hiata ngohia 
'e cou eni!> 

37mo piyo ci cou 'omo mainca: <ohsila paavi 'o mcoo tomo bʉkngʉ, o'a 
tetas'aeno peelʉi o'te poa mcoi 'o lazalu?> 

poa smoevovei 'o lazalu 

38mo ivaho na'no mʉʉvʉvni 'o 'tohʉngʉ to iesu. esmi to heuf'a; 'o heuf'a ic'o 
zouc'o conci feongo, 'o phingisi isi tomʉti to conci fatu. 

39isi cucufni to iesu: <saezuha si fatu!> yainca to maata ci ohaeva to mo mcoi: 
<nooe'oca, micu aʉlʉ mispoti ho isi efo'a, micus'aeno o'te nafongku na 
feangosi!> 

40mi'usni to iesu ho yainca: <o'a o'ucus'aeno mi'usni suu ho yainca, hociko 
taa'uzva teko teolʉi 'o psoevohngʉ to hamo?> 

41ihecu saezuha 'o fatu. mo mi'usnu ne pepe 'o iesu, yainca: <amo, te'o 
to'aveoveoyʉ suu, maica ho oskocu talʉi a'o. 

42os'o cohivi lako asngʉcva talʉi a'o; at'inghi ho os'o e'e eni os'o nomzi 'emo 
nokuyungu ci cou, akoeva no poa taa'uzveni ho osko popeoskuna a'o ho 
uhtan'e.> 

43eepʉnga 'e e'e eni, micu tmunoi moozoyʉ: <lazalu, yuyafo!> 

44i'o mohcu mcoi ci cou micu yuyafo; isin'a ta'poe'i to yʉteʉ 'o emucu ho t'ango, 
yaezan'a cfua to yʉteʉ 'o sapcisi. isi cucufni to iesu: <yunga, poa coeconʉa!> 

ta'koeva no opcoza 'o iesu 
(matai 26:1-5; maluko 14:1-2; luka 22:1-2) 

45botngonʉ ci moso uso ho baito to maliya ci couyutaya ihe aiti 'o hi'hioa to 
iesu, cu taa'uzva 'o iesu. 

46at'inghi panto mo maezo yuovi ho biebimi to coufalisai, eʉsvʉta 'o ihe aiti ci 
isi hi'hioa to iesu. 

47i'mi tan'e, mo noteuyunu 'o coufalisai ho i'o saisicoo ho toʉsvʉsvʉtʉ, ihe 
yainca: <'e cou eni mo man'i 'o isi hioa ci po'e, nteto peis'u'uvnu? 

48hoci 'aoka poa peis'usnu maica, ho acʉhʉcu tmaa'uzo 'e botngonʉ, matahe 
toemʉema to coulooma 'e seiten ho i'e suezopʉto!> 

49to 'ayumonahe panto isi yainca kaiyafa 'o okosi, moso seolʉa no taisaisi to 
tonsohasi ne mio. mo matnʉskʉ: <cuma natemu cohivi! 

50poa nomio tamo botngonʉ 'e mo cihi ho mcoi, ho o'te poa aapayo'ʉ 'e mito 
cono suezopʉ. o'a imus'aeno honga hote na'no auseoseolʉ ci hi'hioa?> 

51a'ʉmtʉsi, o'a mo i'mi no iachisi 'e e'e eni; moc'o maica homo'so taisaisi ta cono 
tonsoha, isi eyoca hotesi mcoineni to iesu 'e couyutaya, 

52o'a tesis'a anova mcoineni 'e couyutaya, tesi yaeza eteuyuna namo nopeaski 
ta hpʉhpʉngʉ ci 'o'oko to hamo, poa tmucnia. 

53ahoi ne mio, 'o masoso'ehti ta couyutaya ihe ta'koeva no opcoza 'o iesu. 

54ko'koeno o'ana mo apa'to yonta mia'usnu to yutaya ho aut'ot'ou 'o iesu. mo 
uhto cum'u to maepuepuhu cila yainca 'ifalen ci hosa, yone'e ho noteuyunu 'o 
tesisi. 

55tec'u mon'i esmi 'o meem'esa'o to couyutaya. auyusi no meesi, botngonʉ ci 
lenohi'u mo uhne 'elusalemu, te yone'e ho noʉt'ʉcʉ to meecofkoya. 

56ihe eikikieingza 'o iesu; nemo seolʉa no noteuyunu to seiten, mo yupa 
tuocosʉ: <osko ta'unano te mainenu, teenana toa meesi 'o iesu?> 

57'o saisicoo ho i'o coufalisai ohecu noana'va pashʉi: hoci panomo bochio no isi 
yoni to iesu, te asansana eʉsvʉta, tehe ko'ko peelʉi tʉtpʉta 'o iesu. 

Yohane 12 

yone potaniya ho noa siesa to s'os'o 
(matai 26:6-13; maluko 14:3-9) 

1minmʉhi to auyusi no meem'esa'o, mo esmi ne potaniya 'o iesu ('ai'o 
ohsilaeno yoni to iesu ho poa smoevovei 'o lazalu). 

2panto mo yone'e ho ayocneni to tesi oyofona to iesu; mo to'usnu aʉt'ʉt'ʉcʉ 
'o maata, 'o lazalu ho i'o mocmo cimo cmʉcmʉ'ho mo o'upu to iesu ho bonʉ. 

3ne mio, 'o maliya mo mahafo to cono pania cimo sopepea ci konamusngau no 
naata 'o maliya, hoyuha to t'ango to iesu, isicu yomza to f'ʉsʉsi ho pahisi; mo 
meingcʉngcʉ to 'ayumona to emoo 'o namusngau. 

4'omo cihi to tesi to iesu. 'ai'o tenaeno himhohioa ho phieni 'o iesu 
ci yuta ci coukaleo, isi yainca: 

5<mainci o'te phieni 'e konamusngau ho mayo note se'tueva ci peisu ho 
aangaeza tomo thi'cia ci cou?> 

6'e e'esi eni, o'a isis'a a'ʉmta ta'cingha 'omo thi'cia ci cou, mamo maica homo 
e'oyu; la le'aʉt'ʉcʉ to peisu, asngʉcʉ yu'siseiti to toehungu peisu. 

7at'inghi isi yainca to iesu: <poa maino koyusi! na eni isi songacva ho ayocneni 
titha ho tena hiesi no soʉlʉlʉa a'o. 

8la asngʉcʉ yaa no'upu muu cila thi'cia ci cou, at'inghi o'atemu asngʉcʉ meelʉ 
no'upu a'o.> 

ta'koeva no opcoza 'o lazalu 

9botngonʉ ci couyutaya ihe tac'ʉhi homo yone potaniya 'o iesu, micu uhne'e. 
o'a anou nomio no baito to iesu, ihe yaeza 'ucia aiti 'o ohsi i'mi no mcoi ho poa 
smoevovei to iesu ci lazalu. 

10ko'koeno, 'o masasaisicoo ihe ta'koeva no pot'upa 'o lazalu, 

11maica homo botngonʉ ci couyutaya mo nomio to lazalu ho mongoi, ho 
tmaa'uzo to iesu. 

taotofsi'i ho yʉmeʉmʉ ne 'elusalemu 
(matai 21:1-11; maluko 11:1-11; luka 19:28-40) 

12cu mivahi, botngonʉ cite uhne 'elusalemu ho toa meesi ci cou ihe tac'ʉhi tee 
yʉmeʉmʉ ta hosa 'o iesu. 

13micu mayo to ehʉngʉ no ehufu ho yungeova, moozoyʉ ho mainca: 
<tohmomoengʉ to hamo! tooyokeoi'sio to hamo 'emo boemi no ongko to 
nooe'oca ho cmʉ'ho! tooyokeoi'sio to hamo 'e honte ta 'isolaelu!> 

14mo elʉ tomo coni ci lova 'o iesu, cu smopayo, aʉlʉ maito isi tposi to seiso: 

15mao'o'oko ta hosa ta sii'an. ‘ote smoyo, aiti. si hontemu mo smopayo ta oko 
no lova ho esmi! 

16to ahoisi, o'a ihe ta'hongi ta tesisi na e'a'ausnasi tan'e, ac'ʉhʉ ne mohcu mayo 
to psoevohngʉ 'o iesu cu petohʉya talʉa 'o e'e to seiso ho isi pas'usna to iesu, 
a'vinano micu a'ʉmtʉ maito e'e ho hioa. 

17ne ohsi eyoho'a to iesu 'o lazalu, poa i'mi to mcoi ho smoevovei, ho emoyafo 
to heuf'a, 'o moso no'upu to iesu cimo botngonʉ ci cou ihecu psoyom'a 'e ihe 
aiti. 

18botngonʉ ci cou 'omo nomio no tmac'ʉhʉ no hiasi peispopo'e, mo acʉhʉ 
yungeou to iesu. 

19mo yupa mainca 'o coufalisai: <kaebʉc'o a'ʉmtʉ uk'a ci a'a'ausnato. teko aiti, 
'e mauhpʉhpʉngʉ cu acʉhʉ to'ofeihni ta iesu!> 

mo m'eya baito to iesu 'o coungilisia 

20to taicosi to homeesia, tamo uhta 'elusalemu ho i'upu m'ohkuyu ci cou, mo 
piyo 'o coungilisia. 

21mo esmi ho biebimi to fuili ci couposaita ne ngalilaya, ho yainca: <sensei, 
mimza mici baito to iesu.> 

22mo uhto 'antole 'o fuili ho eʉsvʉta, cu yuyuso ho eʉsvʉta to iesu. 

23yainca to iesu: <micu esmi 'e hiesi no mayo no psoevohngʉ 'e okocou. 

24te'o bumemeala eʉsvʉta muu, 'emo coni ci teusu no heome hoci o'te su'ta 
ceoa, ho mcoi, teec'o asngʉcʉ coni ci teusu; hoci mcoi, te omcu tamo man'i ci 
teusu. 

25i'ola anga ngohia 'e iachi nsou, te payo'a na nsou; i'ola yonta hpʉhpʉngʉ ho 
mimha ciha 'e iachi nsou, namate nongaco na nsou ho no'auesiesi. 

26siya nate fifiho a'o, te to'ofeihni a'o; hoci'u yonenu, te maezo yonenu na 
soskuskunu'u. namo fifiho a'o ci cou, 'atasi ahtao'te angongohi to amo'u.> 

engha to iesu na tesi hia mcoi 

27<maitan'e mo ma'tipvongʉ co 'tohʉngʉ'u, te'o av'a te ʉmnʉ? nteenana ʉmnʉ 
hoci'u mi'usnu to amo ho m'eya to'usni ho mongoi ta hie homo maica? at'inghi 
'aeno'so 'e hie eni na koa'u uhtan'e, te miya 'emo maica ci 'atutumio. 

28amo, teko'so poa psoevohngʉ na ongkosu!> ne mio, panto fihngau cimo i'mi 
ne pepe, mainca: <os'ocu poa psoevohngʉ co ongko'u, teen'a i'vaho 
psoevohngʉ!> 

29ihe talʉi tomo yac'ʉ to ic'o ci botngonʉ 'e fihngau eni, yainca: <mo muni co 
ak'engʉca!> pantomo mainca: <panto tensi ci isi yupeahngʉneni!> 

30at'inghi isi mi'usni to iesu ho yainca: <'e fihngau eni o'a mo mi'usnu a'o, mamo 
mi'usnu muu ho muni. 

31'e hpʉhpʉngʉ maitan'e tee tiou no yʉsvʉta; 'ela aʉt'ʉcʉ ta hpʉhpʉngʉ 
maitan'e tec'u noa popuya. 

32hotena i'mi ta ceoa ho hoepzeni a'o, tena'u tmas'usnu tamo botngonʉ ci 
yatatiskova ho poa ma'hi'usnu a'o.>  

(33'e e'e eni isi envonva te mainenu na tesi hia mcoi.) 

34ihe yut'inga ta mo botngonʉ: <'o hoolicumia isi eʉsvʉta a'mi, 'o kilisto te 
'auesiesi yayo; mainci osko yainca te ahtao'te hoepzeni na okocou? zou siya 'e 
okocou eni?> 

35yainca to iesu: <hote yonta taicomu 'e tiskova o'anate nona'o, temu ieni ho 
mon'a yaa tiskova ho emo'cʉ'cʉnʉ, ci tesis'a teov'oha no voecʉvcʉ na muu, 
maica inala coeconʉ nomo voecʉvcʉ ci cou o'atesi cohivi na tesi emo'a'ausna. 

36ieni ho mon'a yaa tiskova ho tmaa'uzo ta tiskova, ko'ko meelʉ cou ta tiskova 
na muu.> 

o'te tmaa'uzo ci couyutaya 

eepʉnga 'e e'e eni, cu mongoi 'o iesu ho nootoefʉngʉ. 

37mo e'vono yonta tuhcuhe ho man'i 'o isi hioa ci po'e, o'a ihec'o h'unasa 
taa'uzva. 

38na eni isi miya 'o nia e'e to eyongensa 'izaya: nooe'oca, siya nate tmaa'uzo ta 
ito psoyaska ci e'e? na tonʉ to nooe'oca te pa'teni no siya? 

39na 'o'emamzʉ no ko'ko o'amihin'i taa'uzva, ohsi yaeza yainca to 'izaya: 

40isicu poa bʉkngʉ to hamo si mcoo hin'i, poa yatunga na 'tohʉngʉhin'i, ci tes'a 
teolʉ si mcoo hin'i, ma'sansano na 'tohʉngʉhin'i. ko'ko isi yainca to hamo: o'a 
tehin'i miezuhu mi'usnu a'o, poa aotothomneni a'o na hin'i. 

41ho isi e'e to 'izaya eni mo maica ho isi teolʉi 'o psoevohngʉ to iesu, isicu 
pas'usna ho engha. 

42e'vono maica, to 'ayumona to masoso'ehti to couyutaya mio maezo 'enepio 
'omo tmaa'uzo to iesu, la yumzo to coufalisai, o'ala apa'to eh'ʉtʉ, ci tehes'a 
popeoyafa ta kaitoo. 

43na kaebʉ hola emomoengʉa ta cou la tosa'ohe no emomoengʉa to hamo. 

'o e'e to iesu te yʉsvʉta 'e cou 

44mo tmunoi moozoyʉ 'o iesu: <namo tmaa'uzo a'o, o'amo anouc'o tmaa'uzo 
a'o, isi yaeza taa'uzva 'omo popeosmuhnu a'o ci ic'o. 

45namo teolʉ a'o, isi yaeza teolʉi 'omo popeosmuhnu a'o. 

46te'o tiskova, cmʉ'ho ta hpʉhpʉngʉ, akoeva no o'te poa yono voecʉvcʉ namo 
afu'u tmaa'uzo a'o. 

47inamo tmalʉ ta e'e'u ho o'te noyʉci, o'ate'o yʉsvʉta. na atuhcusi ho mi'o 
cmʉ'ho o'amo yono yʉsvʉtʉ ta yatatiskova, ma te'o to'usni 'e yatatiskova. 

48namo bʉʉpsʉpʉ a'o, o'te tiou ta e'e'u ci cou panto tena yʉsvʉtʉ; no puesona 
ta hie, 'aeno 'e os'o afu'a engha ci e'e tasila yʉsvʉta! 

49maica uk'a ci os'o ahta ieni ta iachi'u ho mo'engho no cuma, ma i'omo 
popeosmuhnu a'o ci amo isi pashʉi a'o ho mo'engho no cuma, engha na cuma. 

50os'o cohivi 'o pashʉyasi te mahafo no 'auesiesi nsou. ko'koeno, i'e os'o engha 
'aeno aʉlʉ 'o isi poa engheni to amo'u.> 

Yohane 13 

tonzovi to iesu 'o t'ango to tesi 

1auyusi no meem'esa'o, isi cohivi to iesu 'e hiesi no mongoi ta hpʉhpʉngʉ, ho 
yuovei to amosi. lasi asonghoza ngohia 'omo tma'usnu ta iachisi ci cou, isi ahoza 
to ahoisi ac'ʉha to ataveisi ho angongohia. 

2ne moso toehungu oyofonʉ 'o iesu ho i'o tesisi, isicu atʉkca to 'akuma 'o 
'tohʉngʉ to yuta ci oko to saimong ci coukaleo, poacu ma'sansano no phieni 'o 
iesu. 

3cohivi to iesu ho isicu acʉha faeni to amosi na afu'u tonʉ; isi cohivi 'e iachi mo 
i'mi to hamo, tena yuovei to isi yoni to hamo. 

4mo yʉc'ʉ to isi yusuhngi, yunga 'o isi aoskopa, mayo to 'oyomuya ho futneni to 
cpʉh'osi, 

5ataveia hoyuhi to chumu 'o teohku, ahoza tonzovi 'o t'ango to tesi, isin'a 
paipeapi to 'oyomuya. 

6nemo esmi to tuhcu to saimong petelo, yainca to petelo: <nooe'oca, tekon'asi 
tonzovi co t'ango'u?> 

7yut'inga to iesu: <'e os'o hioa, o'a mocu teko cohivi maitan'e, takola aopoha'va 
cohivi.> 

8yainca to petelo: <o'a te'os'a ahta poa tonzovneni suu 'e t'ango'u!> yainca to 
iesu: <honci'u o'te tonzovi si t'angosu, uk'a nacu ci teto yupa natʉ'ca.> 

9yainca to saimong petelo: <nooe'oca, hocieno maica, o'a anouc'o 'e t'ango'u, 
moeza to'upi 'e emucu'u ho i'e fnguu'u!> 

10yainca to iesu: <'e mohcu aono ci cou micu aucunu cofkoya 'e feangosi, tecuc'o 
tonzovi si t'ango. mimu cofkoya, at'inghi o'a mo acʉhʉ cofkoya 'emo macicihi.>  

(11isicu cohivi to iesu zou siya na tena himhohioa ho phieni 'e feangosi, ko'ko 
isi yainca <o'a mo acʉhʉ cofkoya 'emo macicihi>.) 

12cu toepʉngi to iesu 'o t'angohe, paceofa 'o isi aoskopa, cu suovei to isi 
yusuhngi. isi tuocosi 'o tesi: <'o os'o hioa ne mihnan'a, imu nana ta'sansana? 

13lamu einva a'o ho ta'una no lema'cohio, nooe'oca, mio emzo eni, maica ho 
'ami'oeno anana'o maica. 

14zou nooe'ocamu a'o, lema'cohio muu, os'on'a tonzovi si t'angomu, ntemula 
maezo yupa toat'ango. 

15os'o p'eac'eni ta temu la hu'ofeihni, poa mais'a ta os'o hioaneni muu na temula 
hioa. 

16te'o bumemeala eʉsvʉta muu, o'ate yuepehe no tauke na soskuskunu, 'ola 
popeoskuna o'ate meoisihe tomo popeosmuhnu ci cou. 

17ho isieno ta'sansana 'e hi'hioa eni, honcimu peelʉi peis'ofeihni a'ʉmtʉs'a 
ʉm'ʉmnʉ! 

18<'e e'e'u eni o'a isi paiemʉhi muu ho engha; os'o honga 'o os'o epeiya ci cou. 
at'inghi 'o isi engha to seiso ho yainca <<'o mimza oepoepohʉ bonʉ ci cou mo 
boemi to t'angosi ho po'poti a'o>> 'e e'e eni 'ate ahtuo'te esmi. 

19ho o'a mocu te esmi 'e hi'hioa eni te'o aueva eʉsvʉta muu, ho tac'u esmi 'e 
hi'hioa eni akoeva no poa taa'uzveni muu na a'o zou <<invonvo yayo 'auesiesi 
yayo>>. 

20te'o bumemeala eʉsvʉta muu, namo afu'u aʉt'ʉt'ʉcʉ ta os'o popeoskuna, 
'aisieno aʉt'ʉt'ʉca a'o; namo aʉt'ʉt'ʉcʉ a'o, 'aisieno aʉt'ʉt'ʉca 'omo 
popesmuhnu a'o ci ic'o.> 

eyoca to iesu ho tena phieni 
(matai 26:20-25; maluko 14:17-21; luka 22:21-23) 

21eepʉnga to iesu 'e e'e eni, mo na'no nac'o 'o 'tohʉngʉsi, cu pateafa: <te'o 
bumemeala eʉsvʉta muu, ta taicomu mo cihi ci cou tesi phieni a'o.> 

22mo yupa mimi'usnu 'o tesi, o'a ihe cohivi siya na isi pas'usni ho ko'ko yainca. 

23ta taico ta tesi panto cihi ci lasi afnasa ʉmnʉa to iesu, mo suchipi to iesu. 

24mo buhpe'pi'i 'o saimong petelo, yainca: <tuocosi zou siya co isi pas'usni.> 

25'o tesi ic'o cu aha'o smacmu'u to iesu, tuocosi: <nooe'oca, zou siya?> 

26yut'inga to iesu: <te'o pahsieveni 'emo coni ci pang ho faeni no siya, 'aeno 
ic'o.> eepʉnga 'e e'e eni, mo mayo to pang 'o iesu ho pahsieveni, faeni to oko 
to saimong ci yuta to coukaleo. 

27ne isicu tiova to yuta 'o pang, cu cʉnghʉ to feangosi 'o satan. yainca to iesu: 
<'o teko hioa, aupcieva hioa!> 

28'omo yusuhngu ci cou uk'a cimo tma'hongʉ cuma na e'ausnasi ta e'e to iesu. 

29maica hola le'aʉt'ʉcʉ peisu 'o yuta, ihe ta'unano isi eutotaveiya to iesu ho poa 
mhino note tititha ci macucuma hote meesi, hocieno poa mahafo no macucuma 
ho aangaezneni tomo thi'cia ci cou. 

30ne isicu ana to yuta 'o pang, cu osni yuyafo. ne mio mo seolʉa no feʉngna. 

faeva ci mashʉyʉ 

31ataveisi ne micu yuyafo 'o yuta, yainca to iesu: <maitan'e micu mayo no 
psoevohngʉ 'e okocou; 'o psoevohngʉ to hamo yaeza husansana ta feango ta 
okocou. 

32ho isicueno ieni ta feango ta okocou ho husansana na psoevohngʉ to hamo, 
tesi yaeza iachia poa husansaneni na psoevohngʉ ta okocou, a'vinano te osnia 
poa psoevohngʉa. 

33mao'o'oko, o'a namo man'i na hiesi no te'o hia no'upu muu. tenamu i'ima a'o; 
at'inghi te'o eʉsvʉta muu maitan'e, aʉlʉ maito o'u eʉsvʉta to masoso'ehti 
to couyutaya: <<i'o te'o usa, o'a temu peelʉi usa.>> 

34te'o fii ta mo faeva ci mashʉyʉ: la yupa himngonghi. la'u yainenu na la'u hia 
ngohia muu, temu la maicac'o ho yupania himngonghi. 

35hocimula yupania himngonghi, tehecu cohivi ta yatatiskova ho zou tesi'u na 
muu.> 

eyoca to iesu ho tasi meoo'te honga 'o petelo 
(matai 26:31-35; maluko 14:27-31; luka 22:31-34) 

36tuocosi to saimong petelo 'o iesu: <nooe'oca, teko uhnenu?> yut'inga to iesu: 
<i'o te'o usa, o'a mocu teko meelʉ to'ofeihni a'o maitan'e, at'inghi takola 
to'ofeihni a'o no ataveisi.> 

37yainca to petelo: <nooe'oca, mainci o'temocu meelʉ to'ofeihni suu maitan'e? 
te'o kaebʉ hoci'u nomio suu ho ciha 'e nsou'u!> 

38yainca to iesu: <teko a'ʉmtʉ mici nomzi a'o ho ciha si nsousu? te'o 
bumemeala eʉsvʉta suu, auyusi no muni 'o teo'ua, tako i'toteuha meoo'te 
honga a'o.> 

Yohane 14 

zou ceonʉ, so'emio, nsou 'o iesu 

1isi ivaha mi'usni to iesu 'o tesisi ho yainca: <'ote ma'tipvongʉ na 'tohʉngʉmu; 
la taa'uzva 'o hamo, yaeza taa'uzva a'o. 

2to emoo to amo'u mo man'i 'ote yoni, ho te'o uhne'e te'o akoeva no ayocneni 
no temu yoni; hoci o'te maica, o'a te'o pateafa 'e e'e eni. 

3hota'ucu ayocneni no tamu yoni, ta'u i'vaho yuovei, yungeova muu ho uhto la'u 
yoni ne'e, akoeva no poa no'upu a'o na muu ho yonto mo conci hpʉhpʉngʉ. 

4i'o te'o usa ci hpʉhpʉngʉ, i'o ceonʉ ic'o. 'aimu cohivi.> 

5yainca to tomas 'o iesu: <nooe'oca, ho o'a imza cohivi na teko usa, temzaeno 
cohivi na ceonʉ ic'o?> 

6yainca to iesu: <'aeno ceonʉ, so'emio, nsou na a'o; hoci o'te ieni a'o, uk'aci te 
meelʉ uhto lasi yoni to amo. 

7ho imueno honga a'o, temu yaeza honga 'o amo'u. i'mi tan'e imucu honga ic'o, 
a'vinano imucu aiti.> 

8mi'usnu to iesu 'o fuili ho yainca: <nooe'oca, pa'teni a'mi na amo, temiacu 
ma'mamso.> 

9yut'inga to iesu: <fuili, mi'ocu nona'o no'upu muu, o'a mocu osko ahta honga 
a'o? siya namo baito a'o. 'aisicueno aiti 'o amo. mainci oskon'a yainca <<pa'teni 
a'mi na amo>>? 

10mi'o no'ayumonʉ to nsou to amo, 'o amo mo no'ayumonʉ ta nsou'u, o'a osko 
taa'uzva? 'e os'o mi'usneni muu ho engha ci e'e, o'a mo i'mi ta iachi'u. mamo 
i'mi tamo yonta nsou'u ci amo isi invonva hioa 'o hi'hioasi. 

11temula taa'uzva a'o, mi'o no'ayumonʉ to nsou to amo, 'o amo mo no'ayumonʉ 
ta nsou'u; hoci o'te taa'uzva 'e e'e eni, 'atemueno mako nomio ta os'o hioa ho 
taa'uzva a'o. 

12te'o bumemeala eʉsvʉta muu, i'omo tmaa'uzo a'o tesi yaeza hioa 'e os'o 
hi'hioa, a'vinano te asuhcuhe meoisi 'o tesi hioa, maica te'ocu uhto amo'u. 

13temu boemi ta ongko'u, upena hoci m'ene no cuma, 'ate'o ahtao'te faeni, te 
akoeva no poa ieni ta okosi ho pa'teni na psoevohngʉ to amo. 

14hocimu boemi ta ongko'u, ho m'ene no cuma, 'ate'o ahtao'te aepʉnga.> 

teomi no to'usni to seilei 

15<hocimu ngohia a'o, temu pee'ofeihni 'e mashʉyʉ'u. 

16te'o m'ene to amo, tesi pafi muu note h'unasi ci le'aʉt'ʉcʉ, 'auesiesia no'upi 
muu. 

17na ic'o 'aeno piepiya no so'emio. o'a ihe tiova ta yatatiskova; maica ho o'a ihe 
teolʉi, yaeza o'a ihe honga. at'inghi imu honga; maica homo yonta 'ayumona ta 
nsoumu, asngʉcva no'upi muu. 

18<o'ate'o teongasi muu ho poa teneoa; tena'ula i'vaho yuovei ta imu yoni. 

19te aomane, o'ana tehe i'vaha aiti ta yatatiskova a'o; at'inghi temu teolʉi a'o, 
a'vinano maica ho mi'o yaansou, temu maezo yaansoua. 

20hotena cmʉ'ho na hiesi ho mio, tamucu cohivi ho mi'o no'ayumonʉ to nsou 
to amo, a'vinano mimu no'ayumonʉ ta nsou'u, mais'a a'o hola'u no'ayumonʉ ta 
nsoumu. 

21<namo afu'u tiou ta mashʉyʉ'u a'vinano noʉyʉci, 'amoeno himngonghi a'o ci 
cou. namo himngonghi a'o, ahtao'te ngohia to amo'u; te'o yaeza ngohia, 
a'vinano te'o poa husansaneni 'e iachi'u.> 

22tuocosi to yuta (o'a i'os'a yuta ci coukaleo): <nooe'oca, mainci anovac'o poa 
husansaneni a'mi, ho o'te poa husansaneni ta yatatiskova?> 

23yut'inga to iesu: <namo himngonghi a'o te acʉhʉ noyʉcʉ ta e'e'u. 'atesi 
ahtao'te ngohia to amo'u, a'vinano 'o amo'u ho a'o tamia uhto lasi yoni ho 
no'upi. 

24'o o'amo himngonghi a'o o'a tesi noyʉci 'e e'e'u. 'e imu talʉi ci e'e. o'a mos'a 
i'mi a'o, mamo i'mi tomo popeosmuhnu a'o ci amo. 

25<ho mi'on'a no'upu muu, os'ocu acʉha eʉsvʉta muu 'emo maica ci e'e. 

26at'inghi 'o le'aʉt'ʉcʉ, 'ai'o isieno ieni ta ongko'u to amo ho skuna ci seilei, tesi 
pa'cohivneni muu na acʉcʉhʉ ci hi'hioa, a'vinano tasila poa talʉaneni muu 'o 
o'ula afu'a engha ci e'e. 

27<te'o teongasi ho faeni muu 'e soanono, te'o pafeni muu 'e soanono'u. 'e os'o 
faeni muu, o'amo totiski ta lahe faeni ta yatatiskova. o'a temu ma'tipvongʉ, 
maezo 'ote ma'sasmoyo. 

28ohmucula talʉi ne o'ula yainca <<te'ocu e'ohʉ, at'inghi ta'ula yuoveia>>. 
hocimu ngohia a'o, mantemu nomio ho te'o yuovei to amo'u ho kokaekaebʉ, 
maica homo meoisihe a'o 'o amo. 

29os'o auevahe eʉsvʉta muu 'emo maica ho o'amocu mo esmi 'e a'a'ausna, 
akoeva no poa taa'uzveni ho tac'u esmi 'e hi'hioa. 

30o'anate'o 'ahʉyʉ 'aoko eman'i, maica tec'u esmi 'ela atʉkcʉ ta hpʉhpʉngʉ. 
uk'a ci tesi tonʉ hote mi'usnu a'o; 

31at'inghi te'o akoeva no poa cohivneni ta yatatiskova ho os'o ngohia 'o amo'u, 
ko'ko os'o pee'ofeihni 'o afu'usi mashʉyʉ. <yʉc'ʉ, tetocu e'ohʉ!> 

Yohane 15 

zou amcuyu aʉlʉ 'o iesu 

1<zou amcuyuaʉlʉ a'o; leyaezoi 'o amo'u. 

2i'omo afu'u cmunghu a'o ho o'te beahci ci ehti, tesi skoonva; namo meelʉ 
beahci ci ehti, tesi skoʉlʉlʉa, poa asuhca yʉho'a. 

3'e os'o mi'usneni muu ho engha ci e'e. isicu poa cofkoya muu. 

4temula asngʉcʉ cmunghu a'o, te'oeno asngʉcʉ cmunghu muu. hoci o'te 
cmunghu a'o, o'ana temu meelʉ beahci, aʉlʉ mais'a 'o ehti hoci o'te cmunghu 
to evi to amcuyu totiski o'ate meelʉ beahci. 

5<zou evi no amcuyu a'o; zou ehtisi na muu. nala asngʉcʉ cmunghu a'o, ho 
a'vinano mi'o maezo asngʉcʉ cmunghu, 'ate ahtuo'te na'no yʉho'a; maica hoci 
uk'a a'o, cuma nantemu peelʉi hioa. 

6nate o'te mimho cmunghu a'o ci cou te noa ciha, mais'a 'ola oemi'mi ci ehti ho 
ciha, poa patmʉtneni no cou ho to'seni to puzu ho hmoi. 

7honcimu asngʉcʉ cmunghu a'o, 'e e'e'u maezo asngʉcʉ no'ayumonʉ no 
'tohʉngʉmu, upena hocimu m'ene no cuma, hoci m'ene, ahtuo'te m'elʉ. 

8'o amo'u te i'mi ho cimu yoyʉho'a ho psoevohngʉ, temu maezo i'mi tan'e ho 
ta'upa no tesi'u. 

9aʉlʉ mais'a ho lasi ngohia to amo a'o, os'o ngohia muu; temula asngʉcʉ 
yunsou no 'ayumona no himngonghi'u. 

10hocimu noyʉci 'e mashʉyʉ'u, temu meelʉ asngʉcʉ yunsou no 'ayumona no 
himngonghi'u, mais'a ho la'u noyʉci 'o lasi pashʉya to amo'u, ho asngʉcʉ 
no'ayumonʉ to himngonghisi. 

11<ho os'o eʉsvʉta muu 'emo maica ci hi'hioa, te akoeva no poa elʉ to 
kokaekaebʉ'u, poa tmoengʉcngʉ na kokaekaebʉmu. 

12temula yupa himngonghi, totiski ho la'u ngohia muu; na eni zou mashʉyʉ'u. 

13'e cou hoci nomio no nanghia ho ciha na nsou, na himngonghi ta hpʉhpʉngʉ 
uk'a na cite taunona'vʉhe tan'e. 

14honcimu noyʉci 'e mashʉyʉ'u, 'acueno nanghia'u. 

15o'ana te'o ivaha ta'usna no soskuskunu na muu, maica o'atesi cohivi no 
soskuskunu na lasi hi'hioa no tauke. te'o ta'upa no nanghia na muu, maica 
os'ocu acʉha eʉsvʉta muu na o'u afu'a talʉi to amo'u. 

16o'as'a muu namo epei a'o, ma a'o namo epei muu, a'vinano os'o skuna muu ho 
poa beahci note no'auesiesi ci beahci. temu boemi ta ongko'u, 'upena hocimu 
mi'usnu to amo'u ho m'ene no cuma, 'atesi ahta o'te pafeni muu. 

17temula yupa himngonghi; 'aeno eni 'e te'o faeni muu ci mashʉyʉ.> 

sʉ'nova ta yatatiskova 

18<hocihe sʉ'nova ta yatatiskova muu, ntemu cohivi, ohecu auevahe sʉ'nova 
a'o. 

19honcimu tma'usnu ta hpʉhpʉngʉ, 'e hpʉhpʉngʉ 'atesi ahta o'te ngohia 'emo 
tma'usnu ta iachi. at'inghi, os'o i'mi ta hpʉhpʉngʉ ho epeiya muu, o'ana mimu 
tma'usnu ta hpʉhpʉngʉ; ko'ko ihe sʉ'nova ta yatatiskova muu. 

20temula atatalʉa 'o o'ula mi'usneni muu ci e'e: <<o'amo meoisihe to tauke 'o 
soskuskunu.>> hoci ohela akuzkuzoa a'o, tahela yaeza akuzkuzoa muu; hocihe 
pee'ofeihni 'e e'e'u, tehe yaeza pee'ofeihni na e'emu. 

21nomio a'o, tehe mi'usni muu ho hioa 'e ohela afu'a hi'hioa, maica o'a ihe honga 
'omo popeosmuhnu a'o ci ic'o. 

22hoci o'u o'te mi'usni ho esansana, uk'a ci tehe kuisi; maitan'e. 'anatehe peelʉi 
hopsʉpseni na kuisihe. 

23namo himsʉ'no a'o, te maezo sʉ'no to amo'u. 

24hoci mo'u o'te yonta taicohe ho hioa 'o o'amocu ohola ahta hioa ci hi'hioa, uk'a 
ci tehe nama kuisi. na a'ʉmtʉsi, ohecu aiti 'o o'u hioa, ihec'on'a sʉ'nova a'o, 
yaeza sʉ'nova 'o amo'u. 

25at'inghi, na eni 'aihecueno 'amakna peiseafi 'o isi tposi to hoolicuhe: <<ihin'i 
aha'va sʉ'nova a'o!>> 

26<at'inghi, i'o mo i'mi to amo ci le'aʉt'ʉcʉ te cmʉ'ho; 'ai'oeno piepiya no 
so'emio. ho ta'u i'mi to lasi yoni to amo ho popeoskuna ho poa cmʉ'hoa, tenasi 
'akasineni a'o. 

27totiski, temu yaeza 'akasineni a'o, maica mimu ahoi to ahoisi ho no'upu a'o.> 

Yohane 16 

1<os'ocu eʉsvʉta muu 'emo maica ci hi'hioa, akoevano o'te poa aot'ou na 
singkoomu. 

2tehe peteoyafa ta kaitoo na muu; a'vinano tec'u esmi 'e hiesi, i'ote opcoi muu 
ci cou ho ihe hioa 'emo maica ci hi'hioa mo ma'unano mo fifiho to hamo. 

3a'ʉmtʉsi, homo maica 'o hioahe mo atuhcu o'te bohngʉ to amo, yaeza o'a ihe 
honga a'o. 

4ho os'o eʉsvʉta muu 'emo maica ci hi'hioa, akoeva no poa talʉaneni muu 'e 
o'ucula mi'usneni muu ho engha ci e'e ho tac'u esmi 'e hiesi eni.> 

hi'hioa to seilei 

<to ahoisi o'u o'te eʉsvʉta muu na eni, mo maica ho mi'on'a asngʉcʉ no'upu 
muu. 

5maitan'e te'ocu yuovei to isi yoni to mo popeosmuhnu a'o, ta taicomu uk'a 
cimo tuocosʉ ho mainca <<teko uhnenu?>> 

6at'inghi, i'mi ho os'ocu eʉsvʉta muu 'e hi'hioa eni, nama mimu na'no 
ma'nanac'o. 

7homoeno maica te'o a'ʉmta eʉsvʉta muu, ho te'o emo'usnu maita'e, mate koa 
ʉmnʉ muu; hoci'u o'te emo'usnu maita'e, 'o le'aʉt'ʉcʉ o'ate cmʉ'ho muu; ho 
te'o emo'usnu maita'e, ta'ucu popeoskuna ho poa cmʉ'hoa. 

8ho tena cmʉ'ho, te mi'usnu ta yatatiskova ho soomei, na lahe hia mi'usnu to 
kuisi, mi'usnu to moulʉlʉ, mi'usnu to hia baito no yʉsvʉta to hamo mo acʉhʉ 
o'te emio 'o 'tohʉngʉhe. maica o'a mihin'i tmaa'uzo a'o. 

9hola o'te emio na lahe hia baito ta kuisi, la i'mi ho o'aihe taa'uzva a'o; 

10hola o'te emio na lahe hia baito ta moulʉlʉ, mo maica ho te'o uhto isi yoni to 
amo'u, 'anatamu ahta huvahi a'o; 

11homo o'te emio na lahe hia baito ta yʉsvʉtʉ, maica 'e honte ta hpʉhpʉngʉ 
micu tiyou no yʉsvʉta. 

12<mon'a man'i 'o te'o eʉsvʉta muu ci hi'hioa, at'inghi o'a mocu temu pasvo'ha 
maitan'e. 

13totea ho tac'u cmʉ'ho nate mofi no so'emio ci seilei, tasi eahafa muu ho 
yʉmeʉmʉ to 'ayumona to afu'u so'emio. o'a isi ieni no iachisi ho ya'ei, ma isi 
eʉsvʉta muu na ohsila talʉi, a'vinano eyafa nate hi'hioa ho noana'o. 

14tesi psoevohngʉa a'o, maica ho tesi mi'usni muu ho eʉsvʉta 'o te'o e'e. 

15na isi afu'a tanua to amo zou acʉhʉ nuu'u, ko'ko os'o yainca, 'o seilei tesi 
acʉha eʉsvʉta muu 'o te'o afu'a e'e.> 

aezuhu 'o ma'tipvongʉ ho kokaekaebʉ 

16<o'ate aomane, temucu o'tena aiti a'o; at'inghi, o'ate aomane, tenamu ivaha 
aiti a'o.> 

17ta taico ta tesi mo piyo 'omo yupa mainca: <isi yainca a'to <<o'ate aomane, 
temucu o'tena aiti a'o; at'inghi o'ate aomane, tenamu ivaha aiti a'o>>; ivaha 
yainca <<maica te'o uhto amo'u>>; cuma na e'ausnasi ta e'e tan'e?> 

18panto mo maezo tuocosʉ ci cou: <i'o isi yainca <<o'ate aomane>> zou cuma 
na isi pahtuhci? o'a ito asansana cuma na isi engha!> 

19isi cohivi to iesu ho ihe 'ucia tuocosi, cu mi'usni ho yainca: <os'o yainca <<o'a 
te aomane, temucu o'tena aiti a'o; ivaho aomane, tamu ivaha aiti a'o>>; imu 
yupa toʉsvʉsvʉtneni 'e e'e eni? 

20te'o bumemeala eʉsvʉta muu, temu mongsi ho nac'o, te apuyu kokaekaebʉ 'e 
yata hpʉhpʉngʉ; temu ma'tipvongʉ, at'inghi 'e ma'tipvongʉmu tenac'u aezuhu 
kokaekaebʉ. 

21'e mamespingi ho tec'u mon'ia peyafa na foinana la ma'tipvongʉ, maica ho te 
esmi 'o 'atutumzo; at'inghi ho isicu peyafa 'o foinana tec'u acʉha ta'payo'a na 
'atutumzo, maica ho isi kaebeni homo yayo ta hpʉhpʉngʉ 'e foinana. 

22'atemueno maezo maica: mimu ma'tipvongʉ maitan'e, at'inghi ho ta'u ivaha 
aiti muu, tena a'sʉftonʉ kokaekaebʉ na 'tohʉngʉmu; na kokaekaebʉmu uk'a ci 
te meelʉ ti'eingi. 

23<to hiesi ho mio, o'a temu mi'usnu a'o ho m'ene no cuma. te'o bumemeala 
eʉsvʉta muu, temu boemi ta ongko'u, upena hoci cuma na temu p'enia to amo, 
tesi ahtao'te pafeni muu. 

24ac'ʉhʉ maitan'e, o'amocu mimu ahtu boemi ta ongko'u ho m'ene no cuma; 
hocimu m'ene, te m'elʉ, poa a'sʉftonʉ ngangcʉngcʉ na kokaekaebʉmu.> 

tosa'ohe ta hpʉhpʉngʉ 

25<mi'o boemi ta epo'uso ho eʉsvʉta muu 'emo maica ci hi'hioa. at'inghi tec'u 
esmi 'e hiesi, 'anate'o ivaho boemi ta epo'uso, te epopayoa eʉsvʉta muu na 
hi'hioa to amo. 

26to hiesi ho mio, temu boemi ta ongko'u ho eyoho'ʉ; o'aos'os'a yainca te'o 
mi'usnu to amo ho eoho'neni muu, 

27maica isi iachia ngohia to amo na muu. ho isi ngohia muu; mo maica imu'so 
ngohia a'o, a'vinano taa'uzva ho mi'o i'mi to hamo ho cmʉ'ho. 

28mi'o i'mi to isi yoni to amo ho cmʉ'ho ta hpʉhpʉngʉ; maitan'e te'o mongoi ta 
hpʉhpʉngʉ, yuovei to isi yoni to amo.> 

29mi'usni to tesi 'o iesu ho yainca: <aiti, ikocu pahsansana engha, o'ana miko 
nama boemi no epo'usa. 

30imzacu ta'sansana, uk'a ci osko o'te cohivi, o'ate naman'a yaa mi'usnu suu ho 
tuocosʉ. ko'koeno, imza taa'uzva suu miko i'mi to hamo.> 

31yainca to iesu: <imucu taa'uzva maitan'e? 

32tec'u esmi 'e hiesi, 'acueno homo maica, temu acʉhʉ apeaski, ma'i'iachi 
maine'e no iachi 'oyona, nʉ'vi a'o ho cuc'o poa noachia. a'ʉmtʉsi, o'a mi'os'a 
anou noachi, maica isi no'upi to amo a'o. 

33os'o eʉsvʉta muu 'e hi'hioa eni, te'o akoeva no poa i'mi ho mimu yuecnguhu 
a'o ho yaa soanono. ta hpʉhpʉngʉ, mimu yaa 'atutumio; at'inghi temula 'ʉteʉ, 
mi'ocu atpʉtʉ ta hpʉhpʉngʉ!> 

Yohane 17 

'inolineni to iesu 'o tesi 

1eepʉnga to iesu 'e maee'e eni, cu mʉengʉcʉ ho mi'usnu ne pepe, yainca: <amo, 
micu esmi 'e hiesi, teko'so poa psoevohngʉ 'e okosu, poa maezo psoevohngʉ 
suu 'e oko. 

2osko faeni ta okosu na tonʉ no asusuce ta yatatiskova, tesi ko'ko peelʉi faeni 
ta ohsu toveineni ci cou na 'auesiesi nsou. 

3honga suu ho zou cihic'o ci a'ʉmtʉ hamo, a'vinano honga 'e osko popeoskuna 
ci iesu kilisto, 'aeno 'auesiesi nsou. 

4mi'ocu yonta ceoa ho psoevohngʉ suu; os'ocu aepʉnga 'e ohsu toveineni a'o ci 
te'o hi'hioa. 

5amo, maitan'e te'o m'eya yonta tuhcu ta iachisu ho poa psoevohngʉ a'o, pafeni 
a'o na ohtola iepoepoha tanua ci psoevohngʉ no auyusi no teyai 'e hpʉhpʉngʉ! 

6<os'ocu poa husansaneni ta ohsula epeiya ta hpʉhpʉngʉ ho toveineni a'o ci 
cou na suu. mamo anana'o tma'usnu suu, osko pafeni a'o; ihe yaeza noyʉyʉci 'e 
e'esu. 

7maitan'e, ihe acʉha cohivi, ina osko afu'a pafeni a'o, mo acʉhʉ i'mi suu. 

8os'o evahi ta ohsula afu'a faeni a'o ci e'esu, ihe yaeza tiova. ihe asansana cohivi 
na a'o mi'o i'mi suu, yaeza taa'uzva ho osko popeoskuna a'o. 

9<te'o eoho'neni hin'i; o'a te'o eoho'neni 'e yatatiskova, ma i'e ohsula pafeni a'o 
ci cou 'e te'o eoho'neni, maica mihin'i'so tma'usnu suu. 

10na afu'u nuu'u, zou acʉhʉ nuusu; na afu'u nuusu, zou maezo acʉhʉ nuu'u. 'e 
psoevohngʉ'u. isi ieni hin'i ho hupopayoi. 

11te'o uhto lako yoni maitan'e, 'anate'o ivaho yonta hpʉhpʉngʉ, tehin'in'a 
yonta hpʉhpʉngʉ. socofkoya ci amo! teko'so ieni to ongkosu, 'ai'oeno osko 
pafeni a'o ci ongko, noʉt'ʉci hin'i, poa meelʉ tmucni na hin'i, mais'a suu ho a'o 
na hia tmucni. 

12ne o'un'a no'upi na hin'i, os'o ieni to ongkosu, 'aito oskoeno pafeni a'o ci 
ongko ho noʉt'ʉci na hin'i. os'o aʉt'ʉca hin'i, tapeoha 'ote anana'o meaapayo'ʉ 
ci mo cihi, uk'a cimo cihi cite tipeoha; na eni isi aʉla miya 'o niala e'e ta seiso. 

13maitan'e, te'o uhto lako yoni, ho mi'on'a yonta hpʉhpʉngʉ os'o engha 'e e'e 
eni, akoeva no poa nongcʉngcʉ ta 'tohʉngʉ hin'i na kokaekaebʉ'u. 

14os'o faeni hin'i 'o e'esu; lahe sʉ'nova ta yatatiskova hin'i, maica o'a mihin'i 
tma'usnu ta hpʉhpʉngʉ, aʉlʉ totiski ho o'ami'o tma'usnu ta hpʉhpʉngʉ. 

15o'ate'o eoho'ʉ suu ho e'eafi ta hpʉhpʉngʉ na hin'i, at'inghi te'o mi'usnu suu 
ho m'eya poa meelʉ momeesih'i to kokuzo. 

16aʉlʉ mais'a a'o ho o'ami'o tma'usnu ta hpʉhpʉngʉ, maezo o'a mihin'i 
tma'usnu ta hpʉhpʉngʉ. 

17teko'so ieni no so'emio ho poa iachi cofkoya; 'e e'esu 'aeno so'emio. 

18aʉlʉ mais'a a'o osko popeoskuna ho poa uhta hpʉhpʉngʉ, te'o yaeza 
popeoskuna hin'i ho poa uhta hpʉhpʉngʉ. 

19nomio hin'i, os'o sʉ'teni suu 'e iachi, akoeva no yaeza a'ʉmta poa sʉ'teni suu 
'e iachihe. 

20<o'ate'o anovac'o eoho'neni hin'i, te'o yaeza eoho'neni 'omo i'mi to e'e hin'i 
ho tmaa'uzo a'o ci cou. 

21tehin'i'sola acʉhʉ tmucni. amo, tehin'i'sola no'ayumonʉ ta nsouto; totiski suu 
ho no'ayumonʉ ta nsou'u, tehin'i'sola acʉhʉ tmucni, akoeva no poa taa'uzveni 
ta yata hpʉhpʉngʉ ho zou suu namo popeosmuhnu a'o. 

22i'e osko faeni a'o ci psoevohngʉ, te'o yaeza faeni hin'i, akoeva no poa meelʉ 
tmucni hin'i, mais'a a'to ho mito tmucni. 

23mi'o no'ayumonʉ ta nsouhe, na suu miko no'ayumonʉ ta nsou'u, akoeva no 
poa a'sʉftonʉ tmucni hin'i, ko'ko poa cohivneni ta yatatiskova ho osko 
popeoskuna a'o, yaeza cohivi ho osko ngohia hin'i, mais'a ho lako ngohia a'o. 

24<amo, oskocu pafeni a'o na hin'i; te'o yonenu, tehin'i sola maezo no'upu ho 
yone'e, akoeva no poa aitneni hin'i na osko pafeni a'o ci psoevohngʉ; maica 
auyusi no teyai 'e hpʉhpʉngʉ, ohsucula ngohia a'o. 

25moulʉlʉ ci amo, o'a ihe honga ta yatatiskova suu, at'inghi os'o honga suu. 
'emo maica ci cou ihe cohivi ho osko popeoskuna a'o. 

26os'ocu poa husansaneni hin'i na suu; te'ola a'cʉ'cʉna yaica, te'o akoeva no poa 
cmʉfeʉ ta nsou hin'i na himngonghisu, te'o maezo no'ayumonʉ ta nsou hin'i.> 

Yohane 18 

tʉtpʉta 'o iesu 
(matai 26:47-56; maluko 14:43-50; luka 22:47-53) 

1ataveisi no maica ci 'inoli 'o iesu, cu nʉthʉ 'o tesi ho e'ohʉ, sucaefi to va'hʉ 
kiilong. panto conci ezoyʉ to ic'o, mo yʉmeʉmʉ 'o iesu ho i'o tesisi. 

2isi cohivi to moso himhohioa ho phieni 'o iesu ci yuta na ic'o, maica ho la lua 
yu'eteuyunu to ic'o 'o iesu ho i'o tesisi. 

3mo engochʉ to heetai to looma 'o yuta, yuptepteilʉ 'o ihe skuna to saisi ho 
coufalisai ci kengsacu to seiten ho yʉmeʉmʉ to 'ayumona to ezoyʉ. ihe hafneni 
to soanothʉ, maezo mʉpʉtʉ to lampu ho ito veingi. 

4isi cohivi to iesu 'ote esmi ta feangosi ci hi'hioa, ko'ko emozu ohcum'u ho 
tuocosi: <siya na temu i'ima?> 

5ihe yut'inga: <'o counazalo ci iesu.> yainca to iesu: <'aeno a'o.> ne mio, 'omo 
mhino to iesu ci yuta mo bi'upu yac'ʉ. 

6ne isi yainca to iesu <'aeno a'o>, mo acʉhʉ boevovei, ho e'puyu ta ceoa. 

7isi ivaha tuocosi to iesu: <siya na temu i'ima?> ihe yut'inga: <'o counazalo ci 
iesu.> 

8yainca to iesu: <'aos'ocueno eʉsvʉta muu, 'aeno a'o. hoci a'o na temu i'ima, 
poa mongoi na hin'i.> 

9homo maica 'e e'e to iesu, aʉla emia to nia auyusi e'e: <amo, 'e osko pafeni a'o 
ci cou, uk'a cimo cihi ci os'o tipeoha.> 

10mo smu'iei to conci poyave 'o saimong petelo; isi epuska 'o poyavesi ho teoca 
'o maloku ci soskuskunu to taisaisi, hic'oha 'o vhona to koyusi. 

11mi'usni to iesu 'o petelo ho yainca: <siya si poyave! oskon'asi ta'unano o'a te'o 
mimha ima 'e isi faeni a'o to amo'u ci mo mayʉmʉ?> 

yonto tuhcu to 'aana 

12'omo cono evasʉzʉ ci heetai to looma ho i'o fafeihahe, a'upu 'o kengsacu to 
seiten to couyutaya ihe tʉtpʉta 'o iesu, hocu seo'eisi. 

13ihe aueva e'usna to tuhcu to 'aana; i'e 'aana zou ak'i tomo taisaisi to tonsoha 
ne mio ci kaiyafa. 

14i'e kaiyafa ohsila i'nanʉska mi'usni 'o couyutaya ho yainca, poa nomio tamo 
botngonʉ 'emo cihi ho mcoi. te auseoseolʉ ci hi'hioa. 

meoo'te honga to petelo 'o iesu 
(matai 26:69-70; maluko 14:66-68; luka 22:55-57) 

15'o saimong petelo ho i'o mo cihi ci tesi mo to'ofeihni to iesu; i'o tesi ic'o lasi 
na'na honga to taisaisi, ko'komo to'ofeihni to iesu ho yʉmeʉmʉ to coca to 
taisaisi. 

16mo nongaco to phingi to yafana 'o petelo. cu yuyafo 'omo yupa bohngʉ 'o 
taisaisi ci tesi, mi'usni 'ola pocengi to phingi ci oko no mamespingi, ho ya'ei. 
isicu hafa 'o petelo ho yʉmeʉmʉ. 

17i'ola lepocengi to phingi ci oko no mamespingi isi pas'osi 'o petelo, yainca: 
<o'as'aeno maezo tesi to ic'o na suu?> yainca to petelo: <o'as'a a'o!> 

18mo na'no soyʉmʉ ne mio, 'o soskuskunu ho i'o kengsacu mo soupuzu, acʉhʉ 
yac'ʉ ho ngicu; mo maezo smacmu'u 'o petelo, bi'upu yac'ʉ ho ngicu. 

tuucocosi to taisaisi 'o iesu 
(matai 26:59-66; maluko 14:55-64; luka 22:66-71) 

19'o taisaisi isi mi'usni 'o iesu ho tuucocosi namo yupa natʉ'ca 'o tesisi ho ina 
lasi hia mo'ma'cohio. 

20yut'inga to iesu: <ho la'u mi'usnu ta cou la'u conino apa'to ho ya'ei. la'u lua 
yonto kaitoo ho ito seiten, to lahe 'oyona yu'eteuyunu to couyutaya, 
mo'ma'cohio to cou, o'a la'u ahtu aotoefʉngʉ ho mo'engho no cuma. 

21mainci osko tuucocosi a'o? ma tuocosi 'o mosola tmalʉ ta e'e'u ci cou, tehe 
cohivi cuma na o'ucula ma'e'engha.> 

22ne isi engha to iesu 'e e'e eni, isi t'oplikvi tomo bisahciei ci kengsacu 'o iesu, 
yainca: <ci miko smeecʉ'ho maica ci hia yut'ingi ta taisaisi!> 

23yainca to iesu: <honci'u mat'epo, 'atekoeno eʉsvʉta a'o namo o'te emio, honci 
emio, cuma na koasu tutva a'o?> 

24ne mio ihec'on'a seo'eisi 'o iesu, 'o 'aana isi ivaha hafa uhto taisaisi 
ci kaiyafa 'o iesu. 

ivaha meoo'te honga to petelo 'o iesu 
(matai 26:71-75; maluko 14:69-72; luka 22:58-62) 

25ne mio. mioc'on'a yac'ʉ 'o saimong petelo ho ngicu. panto mo mi'usnu ci cou 
ho yainca: <o'as'aeno maezo tesi to ic'o na suu?> mo peeco 'o petelo ho yainca: 
<o'asa'a a'o!> 

26panto cihi ci soskuskunu to taisaisi. zou 'oahngʉ to ohsi hiakoyua to petelo, 
yainca: <o'a os'os'aeno aiti ne miko no'upu to ic'o nemo yonto ezoyʉ?> 

27isi ivaha yainca to petelo: <ma o'a!> tuhcusi ne mio, micu muni 'o teo'ua. 

yʉsvʉta to tuhcu to pilato 
(matai 27:1-2, 11-14; maluko 15:1-5; luka 23:1-5) 

28ihe hafa i'mi to emoo to kaiyafa 'o iesu ho po'usna to sootokufu. ne mio micu 
moseo'ohngʉ. 'o matataicini to couyutaya o'amo yʉmeʉmʉ to sootokufu, 
maica te bucocofkoya homo seolʉa no memesi, te akoyu no bonʉ no eabobonʉ 
no meem'esa'o. 

29micu yuyafo 'o pilato, tuocosi: <kuisi no cuma na temu epica ho temu 
ehpʉngneni 'e cou eni?> 

30ihe yut'inga: <hoci o'a mita peiskuzkuzo, o'a temia aha'va hafa uso suu.> 

31mi'usni to pilato ho yainca: <'atemu eno iachia hafa emo'usnu maita'e, maino 
hoolicumu ho yʉsvʉta na taini.> ihe yainca: <at'inghi mimza eno'so yaa tonʉ 
no yʉsvʉtʉ ho poa mcoi 'e cou.> 

32na eni isi aʉla emia 'o e'e to iesu, tena mainenu na tasi hia mcoia. 

33mo ivaho yʉmeʉmʉ to sootokufu 'o pilato, eyoho'a 'o iesu, tuocosi: <zou 
honte ta couyutaya na suu?> 

34yut'inga to iesu: <'e hiasu tuocosʉ mio i'mi ta iachisu, hocieno o'te tmamio no 
mocmo ho lahe yu'e'engha a'o?> 

35yainca to pilato: <oskon'asi ta'unano couyutaya a'o? ma iachisu 'oahngʉ ho 
i'o masasaisicoo ihe toveineni a'o na suu. cuma na oskos'a hioa ci hi'hioa?> 

36yainca to iesu: <'o hpʉhpʉngʉ'u o'a mo tma'usnu ta hpʉhpʉngʉ tan'e; hoci 
tma'usnu tan'e na hpʉhpʉngʉ'u, 'ate ahtuo'te nomio a'o na 'oahngʉ'u ho 
yu'susuyumo, poa o'te tʉtpʉtneni ta emucu ta couyutaya a'o. 'o hpʉhpʉngʉ'u 
o'a mo tma'usnu ta hpʉhpʉngʉ tan'e!> 



257 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

37yainca to pilato: <'ia maeno honte na suu?> yut'inga to iesu: <zou honte a'o, 
ma e'esu eni. 'e te'o atuhca hioa zou 'akasi 'e so'emio, eni 'e koa'u yunsou, maezo 
eni 'e koa'u uhta hpʉhpʉngʉ. namo afu'u tma'usnu no so'emio ci cou ahtuo'te 
tmalʉ ta e'e'u.> 

38tuocosi to pilato: <zou cuma na so'emio?> 

yʉsvʉta no mcoi 'o iesu 
(matai 27:15-31; maluko 15:6-20; luka 23:13-25) 

ivaho yuyafo 'o pilato, mi'usni 'o couyutaya ho yainca: <o'a os'o elʉa cuma na 
kuisi ta cou tan'e. 

39at'inghi panto lamu at'oca ci hi'hioa, hola meem'esa'o lamu m'eya poesih'a 
'omo cihi to isi poekotva. temu p'ea poesih'a 'e honte ta couyutaya?> 

40ihe ivaha zozoya: <o'a temias'a taini! tuyafahe 'o palapa!> ('e palapa zou pak'i 
ci cou.) 

Yohane 19 

1micu mashʉyʉ 'o pilato ho e'usna yaita'e 'o iesu, cu ti'usna. 

2mo boemi to cʉmʉ 'o heetai ho teyaineni tafange, tofeʉ'seni to fnguusi, ihen'a 
poa sʉ'eʉsʉ tomo tatposa ci yʉsʉ. 

3ihe ohcum'a mi'usni ho yainca: <yokeoasu 'e honte ta couyutaya!> cu boemi to 
emucu ho t'oplikvi. 

4mo ivaho yuyafo 'o pilato ho mi'usnu to botngonʉ ho yainca: <micu! ho os'o 
hafa yuyafo, poa cohivneni muu, o'a os'o elʉa cuma na ongko no teta meamzi ci 
kuisi.> 

5cu yuyafo 'o iesu, iceopngu tomo cʉcʉmʉ ci tafange, maceofʉ tomo tatposa ci 
yʉsʉ. mo mi'usnu to botngonʉ 'o pilato ho yainca: <aiti! 'e cou eni!> 

6'o masasaisicoo ho i'o kengsacu to seiten ne ihe cu aiti 'o iesu, mo moozoyʉ: 
<spica to zuuzika si iesu! spica to zuuzika si iesu!> mi'usni to pilato ho yainca: 
<'atemueno iachia hafa ho spica to zuuzika. o'a os'o elʉa na kuisi taini.> 

7yainca to couyutaya: <panto hoolicumia, ieni to hoolicu nteta anana'o mcoi, 
maica mita iachi mainca zou oko to hamo.> 

8isi talʉi to pilato ho ihe yainca, cu h'unano ma'sasmoyo. 

9mo ivaho yʉmeʉmʉ to sootokufu 'o pilato, tuocosi 'o iesu: <mikos'a atuhcu 
i'mi no nenu?> at'inghi o'aisi yut'inga to iesu. 

10isi mi'usni to pilato ho yainca: <o'a teko yut'inga a'o? teko cohivi, mi'o yaa 
tonʉ no poesih'a suu, maezo yaa tonʉ no spica to zuuzika suu.> 

11yainca to iesu: <'a isic'oeno faeni to hamo 'emo maica ci tonʉsu, ko'ko 
mikoeno yaa tonʉ ho yʉsvʉta a'o. ko'koeno, i'omo himhohioa ho tomakneni 
suu ci cou te asuhcu ecvʉhʉ na kuisisi.> 

12talʉi to pilato 'e e'e eni, asuhca 'ucia poesih'a 'o iesu. at'inghi mo moozoyʉ 'o 
botngonʉ ho yainca: <hociko poesih'a, o'a nas'a nanghia to honte na suu! siya 
nate iachi bihonte, 'aeno siya na hangʉ to honte.> 

13talʉi to pilato homo maica 'e e'ehe, cu e'eafi 'o iesu, yonto lahe yainca 
<tai'to'tohungva no fatu> (la yainca to e'e no hevulu kapata) ho apa'ta 
tuucocosi. 

14'o hiesi ne mio zou hiesi no ae'ayocʉ meem'esa'o, a'usnu no cohiona, mo 
mi'usnu to botngonʉ 'o pilato ho yainca: <aiti! 'e hontemu.> 

15micu moozoyʉ 'o botngonʉ: <opcoza! opcoza! spica to zuuzika!> tuocosi 
to pilato: <temu skuna a'o ho spica ta zuuzika 'e hontemu?> yut'inga to saisicoo: 
<'ai'oc'o kaisa 'o honte mia!> 

16isicu faeni ta botngonʉ to pilato 'o iesu ho spica to zuuzika. 

spica to zuuzika 'o iesu 
(matai 27:32-44; maluko 15:21-32; luka 23:26-43) 

ihe hafa emo'usnu maita'e 'o iesu. 

17mo yuyafo 'o iesu, ngoevi 'o iachisi zuuzika, sʉc'ʉhʉ to <cʉehʉana> (yainca 
to e'e no hevulu ngolungo). 

18yonto ic'o, ihe spica to zuuzika 'o iesu; panto ihe s'upa cimo yoso, macicihi to 
aavaisi, notaico 'o iesu. 

19mo tmopsʉ to i'iya 'o pilato, poa spicneni to skoskopna to zuuzika. 'o tposʉ to 
i'iya: <counazalo iesu, honte ta couyutaya.> 

20botngonʉ ci couyutaya 'omo teolʉ ta isi tposi ta i'iya. maica 'o isi yoni svopco 
to zuuzika to iesu o'amo covhi ta hosa; a'vinano 'e isi tposi ta i'iya mo boemi to 
tposno hevulu, lating, ho ngilisia tuyu no e'e ci tposʉ ho tposi. 

21'o saisicoo to couyutaya mo mi'usnu to pilato ho yainca: <teav'a tposi ho 
yainca <<honte ta couyutaya>>, te tposi ho yainca <<'e cou eni mo iachi mainca 
zou honte ta couyutaya>>.> 

22yut'inga to pilato: <'e os'o afu'a tposi, o'ana te taezuhi!> 

23ataveisi ne ihecu spica to zuuzika to heetai 'o iesu, ihe yaa 'o yʉsʉ nosi 
aoskopa to iesu ho aspota, mocni 'omo macicihi. ihe yaeza yaa 'o yʉsʉ nosi 
as'oya; 'e yʉsʉ eni uk'aci ne'sasi, moc'o cono yʉteʉ ho oho teyai. 

24ko'koeno, mo yu'tasvʉtʉ 'o heetai: <o'a teto eekieki, tetoc'o yu'siseita, aiti 
nate tmanu.> na eni aʉla emia 'o isi eyoca to seiso ci e'e: ihe aangaeza 'o os'o 

aoskopa, yaeza yupa yu'siseita 'o os'o as'oya. ‘aihecueno a'ʉmta hioa ta heetai 
na eni. 

25'omo bicmu'u to zuuzika to iesu, panto ino to iesu, 'o inosi coni, 'o maliya ci 
vcongʉ to kolopa, ho i'o maliya to motala. 

26isi teolʉi to iesu 'o inosi ho i'o lasi songohia ci tesi mo yac'ʉ to cum'usi, isicu 
mi'usni 'o inosi ho yainca: <ino, aiti, 'e okosu!> 

27ecnguhu, ivaha mi'usni 'o tesi ic'o ho yainca: <aiti, si inosu!> ahoi ne mio 'o 
tesi ic'o ohsicu e'usna to emoosi 'o ino to iesu ho aʉt'ʉca. 

mcoi 'o iesu 
(matai 27:45-56; maluko 15:33-41; luka 23:44-49) 

28isi cohivi to iesu ho isicu acʉha peiseʉpngi 'e isi hi'hioa, te esmia 'o e'e to seiso, 
cu mainca: <mi'o mecu.> 

29to ic'o panto mo conci hopi, isi songcʉngci to masʉecʉ ci emi; ihe yaa 'o 
kʉyʉpa ho tfʉi to masʉecʉ ci emi, futneni to esou ho zo'uneni to sumsu to iesu. 

30ataveisi ne isi soetothoma to iesu, yainca: <tec'u!> mo tma'keucu 'o fnguusi, 
cu entʉha to nsou. 

seu'ca 'o h'ih'i 

31zou hiesi no ae'ayocʉ ne mio, i'o tec'u esmi ci 'ansokunici zou meoino meesi 
ci hie; 'o masoso'ehti ta couyutaya ihe kuzoa hoci nongaco to zuuzika 'o feango 
tomo mcoi hote 'ansokunici, cu uhto pilato ho m'eya smuhnu no cou ho ebkoca 
'o t'ango to isi spica to zuuzika, hocu hafa mongoi 'o feangohe. 

32mo fiho no e'e 'o heetai, ebkoca 'o t'ango to isi cono spica cimo noavai to 
zuuzika to iesu. 

33mo emocmu'u to iesu, aiti ho micu mcoi 'o iesu, o'ana ihe ebkoca 'o t'angosi. 

34at'inghi, 'omo cihi ci heetai isi yomza to mengzu ho seu'ca 'o h'ih'isi, osni yaa 
moheafo ci hmuyu ho chumu.  

(35na eni ihe 'akasi to moso aʉlʉ huceoyo ta a'a'ausna ci cou; isi cohivi 'e 'akasisi 
mo mou'ʉmtʉ. akoeva no poa maezo tmaa'uzo na muu.) 

36maica 'e hi'hioa eni te mia 'o e'e to seiso: <'o cʉehʉsi o'ates'a mako coni nate 
ebkoca.> 

37panto mon'a h'unasi ci tposʉ to seiso: <tahe mie'oci 'o ohe iachia seu'ca to 
mengzu ci cou.> 

soʉlʉlʉa 'o iesu 
(matai 27:57-61; maluko 15:42-47; luka 23:50-56) 

38ataveisi no sucaefi 'e hi'hioa eni, panto cihi ci cou'alimatai ci yosefu mo 
mi'usnu to pilato ho m'eya teomneni hocisi e'maine'ei 'o feango to iesu. 
('e yosefu zou tesi to iesu, c'o i'mi no ngoheʉngeʉ to so'ehti to couyutaya, o'ala 
apa'to.) isi teomneni to pilato ho isi p'enza, cu hafa to yosefu 'o feango to iesu. 

39ne auyusi i'o mosola biebimi to iesu nemo feʉngna ci nikotemu mo yuyuso 
'o yosefu. mahafo to isi atvoha to konamusngau ci s'os'o, mo asonʉ 30 kilo. 

40iepoepohʉ boemi to isi atvoha to s'os'o ci yʉteʉ ho to'silʉlʉa cfua 'o feango 
to iesu; na eni lahe aot'oca ci h'ofiha to couyutaya hola yamcoi. 

41to ohe yoni spica to zuuzika 'o iesu mo yaa coni ci ezoyʉ, ta 'ayumonasi panto 
o'amocu ohola ahta titha cimo faeva ci heuf'a. 

42maica ne mio zou aʉlʉ hiesi no ae'ayocʉ meesi to couyutaya, mo cum'u 'o 
heuf'a ic'o, ihecu soʉlʉlʉa to ic'o 'o iesu. 

Yohane 20 

uk'a yayo ci heuf'a 
(matai 28:1-8; maluko 16:1-8; luka 24:1-12) 

1taseonasi no maikayo, o'a mocu mo tiskova, 'o maliya to motala mo emo'usnu 
to heuf'a, aiti 'o fatu to phingi to heuf'a isicu soezuha. 

2cu toemaine'e ho i'ima 'o saimong petelo ho i'o lasi songohia to iesu ci mo cihi 
ci tesi, isi eʉsvʉta: <pano mo uhto heuf'a ho soezuha 'o nooe'oca, o'a imia cohivi 
ihe siya no nenu!> 

3'o petelo ho i'o tesi ic'o cu emo'usnu to heuf'a. 

4mo iepoepohʉ peayofʉ 'o mo yoso, at'inghi 'o tesi ic'o mo mayahehe to petelo, 
auyuhe toecʉ'ho to heuf'a. 

5mo m'o'ayumonʉ ho aiti, teolʉi 'o yʉteʉ mion'a yonto ic'o, at'inghi o'amo 
yʉmeʉmʉ. 

6cu tmoevo'ho 'o saimong petelo; moc'o emosngʉcʉ yʉmeʉmʉ to heuf'a, aiti 'o 
yʉteʉ ho mon'a yonto ic'o, 

7yaeza teolʉi 'o cocfunana to fnguusi o'a isi so'upa to yʉteʉ, isi taipupsu'ha ho 
soh'una. 

8i'omo auyu sʉc'ʉhʉ ci tesi mo maezo fiho yʉmeʉmʉ to heuf'a; ne isicu aiti cu 
taa'uiva.  

(9o'a mocu ihe ahta cohivi na e'ausna to isi engha to seiso ci e'e isi yainca tena 
ahtuo'te i'mi to mcoi ho smoevovei.) 

10micu maine'e 'omo yoso ci tesi. 

aopa'to to maliya to motala 'o iesu 
(matai 28:9-10; maluko 16:9-11) 

11mion'a yac'ʉ to yafana to heuf'a 'o maliya ho mongsi. mo mongsi ho 
m'o'ayumonʉ to heuf'a ho aiti, 

12teolʉi 'omo yoso cimo sifʉecʉ'iya ci tensi, mo yusuhngu to ohe sii to feongo 
to iesu, mo yonto fnguusi 'omo cihi, yonto t'angosi 'omo cihi. 

13ihe tuocosi 'o maliya: <mamespingi, cuma na osko tngisi?> isi yut'inga: <ihe 
soezuha 'o nooe'ocamia, o'a os'o cohivi ihe siya no nenu!> 

14pateʉpnga 'e e'e eni, miezuhu 'o maliya, teolʉi 'o iesu mo yac'ʉ to ic'o, at'inghi 
o'a mocu isi cohivi ho i'o iesu. 

15isi tuocosi to iesu: <mamespingi, cuma na iko tngisi? siya na iko i'ima?> isi 
ta'unano inala aʉt'ʉcʉ to ezoyʉ ci cou to maliya, ko'ko isi mi'usni ho yainca: 
<sensei, hoci zou suu namo mosoezuhu, teko'so eʉsvʉta a'o, osko siya no nenu, 
te'o ko'ko sooveiya.> 

16isi eyoho'a to iesu: <maliya!> mo miezuhu 'o maliya, buahevulu ho yainca: 
<laponi!> (zou <sensei> na e'ausnasi.) 

17yainca to iesu: <'ote ti'eopʉ a'o, maica ho o'a mocu mi'o uhto lasi yoni to 
amo'u. teko uhto maanat'ohaesa'u ho eʉsvʉta: <<te'o baito to amo'u; 'aeno 
maezo amomu, te'o baito to hamo'u. 'aeno maezo hamomu.>> > 

18'o maliya to motala cu eʉsvʉta to tesi, yainca isicu aiti 'o nooe'oca, yaeza 
psoecʉ'ha 'o e'e to nooe'oca. 

aopa'to to tesi 'o iesu 
(matai 28:16-20; maluko 16:14-18; luka 24:36-49) 

19yofnasi no maikayo, mo yu'eteuyunu 'o tesi to iesu, eyʉca 'o phingi, maica mo 
ngoheʉngeʉ to so'ehti to couyutaya. ne mio, mo aopa'to 'o iesu, yac'ʉ to taicohe, 
mainca: <temu'sola soanono!> 

20ne isicu e'e eni, isicu pa'teni 'o emucusi ho i'o h'ih'isi. cu aiti to tesi 'o nooe'oca, 
mo na'no kokaekaebʉ. 

21isi ivaha mi'usni to iesu 'o tesi ho yainca: <temu'sola soanono! aʉlʉ mais'a 'o 
amo'u ho isi popeoskuna a'o, te'o yaica ho popeoskuna muu.> 

22eepʉnga 'e e'e eni, isi pee'usni to peucu 'o tesi, yainca: <tiou'sio to seilei! 

23kuisi no siya na temu peteongasa, tec'u peteongasa na kuisi no siya; hocimu 
o'te peteongasa na kuisi no siya, na kuisi no siya o'ate peteongasa.> 

tomas ho i'o iesu 

24nemo seolʉa no aopa'to 'o iesu, 'omo cihi to maskʉueso ci tesi to iesu 
ci tomas (hopngo 'o tos'ongkasi) o'amoso no'upu. 

25ko'ko i'o mocmo ci tesi ne ihe eʉsvʉta to tomas ho ohecu aiti 'o iesu. isi 
mi'usni to tomas ho yainca: <mac'oci'u aʉla iachia aiti 'o oho smizi to emucusi, 
yomza ta lulku'u ho peuasa 'o oho smizi, boemi ta emucu ho peuasa 'o h'ih'isi, 
o'ate'o ahta taa'uzva.> 

26ataveisi no mainsohʉ, moso ivaho yu'eteuyunu to emoo 'o tesi; maezo no'upu 
'o tomas. mo emʉtʉ 'o phingi, at'inghi mo aemo'au aopa'to 'o iesu, ho yac'ʉ to 
taicohe, mainca: <temu'sola soanono!> 

27ataveisi isi mi'usni 'o tomas ho yainca: <siya tan'e si lulkusu. aiti 'e emucu'u; 
ho'usneni si emucusu ho peuothoma co h'ih'i'u. 'otela ma'pepecvai. lac'o 
tmaa'uzo!> 

28mainca 'o tomas: <nooe'oca'u, hamo'u!> 

29yainca to iesu: <mio maica ho osko'so aʉla aiti a'o hocu taa'uzva? inamo o'te 
baito hocu tmaa'uzo a'ʉmtʉs'a ʉm'ʉmnʉ!> 

atuhcusi ta tposʉ tan'e 

30mo yonto tuhcu to tesi 'o iesu hon'a hioa 'omo man'i ci po'e, at'inghi o'aisi 
tposi ta tposʉ tan'e. 

31na atuhcusi ho isi tposi 'e tposʉ eni te poa taa'uzveni muu 'o iesu ho zou 
kilisto, zou oko to hamo, a'vinano te poa nomio no tmaa'uzomu ho elʉ no nsou. 

Yohane 21 

mi'usnu tomo pitu ci tesi ho aopa'to 

1ataveisi ta hi'hioa tan'e. mo i'vaho i'nʉskʉ yonto aaskiti to etʉpʉ ne tipilia 'o 
iesu ho aopa'to to tesi. 'o hiasi aopa'to maitan'e mo maica: 

2ne mio, i'o saimong petelo, hopngo 'o tos'ongkasi ci tomas, 
'o natanyo ci coukaana ne ngalilaya, 'o yoso ci oko to sipitai, ho i'omon'a yoso 
ci tesi mo acʉhʉ noteuyunu. 

3isi mi'usni to saimong petelo ho yainca: <te'on'a tokeʉpʉ no yoskʉ.> acʉhʉ 
mainca: <temia to'ofeihni suu.> micu acʉhʉ yuyafo, smo'apangʉ; at'inghi cono 
feʉngna uk'a ci isi maka tolʉi ci cuma. 

4ne mon'a aʉlʉ esmomho 'o hie, mo yac'ʉ to aaskiti to chumu 'o iesu, at'inghi 
o'a ihe cohivi to tesi ho zou i'o iesu. 

5isi mi'usni to iesu ho yainca: <nanghia, pano imucu tolʉi ci yoskʉ?> ihe 
yut'inga: <ma uk'a.> 

6yainca to iesu: <to'seni ta vhona ta 'apangʉ si keʉpʉ, 'apanto yoskʉsi.> ihecu 
to'seni 'o keʉpʉ, at'inghi o'aihe ev'ohi esifova, maica homo angu man'i 'o isi 
tolʉi ci yoskʉ. 

7isi yainca to lasi ngohia to iesu ci tesi 'o petelo: <'a i'o nooe'oca!> isi talʉi 
to saimong petelo ho isi yainca zou nooe'oca, osni mayo to yʉsʉ ho efkʉezeni 
to feangosi (moso yuesih'i ne mio), mofti'i su'to chumu. 

8'o mocmo ci tesi mo smo'apangʉ te sma'usnu to aaskiti, acʉha esifova 'omo 
cono keʉpʉ ci yoskʉ. ne mio o'anamo covhi 'o aaskiti, mon'a asonʉ 100 meeta 
'o hiasi covhi. 

9micu tmo'poyapo, aiti 'omo yuhcuyu ci ksiksi, panto yoskʉ ho pang to 
skoskopnasi. 

10mi'usni to iesu ho yainca: <poa piyo to imun'a tolʉi ci yoskʉ.> 

11mo uhto 'apangʉ 'o saimong petelo, tas'usna to aaskiti 'o keʉpʉ; 'o yoskʉ to 
keʉpʉ mo acʉhʉ maamtanʉ, mo se'conza meemohʉuteu 'o hiasi man'i. e'vono 
maica 'o hia man'i to yoskʉ, o'a mo aekieki 'o keʉpʉ. 

12isi mi'usni to iesu ho yainca: <tamucula uhtan'e ho otaseoni.> uk'a cimo cihi 
cinte smeecʉ'ho tuocosʉ to tesi ho mainca <zou siya suu>, maica mo acʉhʉ 
bochio ho zou i'o nooe'oca. 

13cu emo'usnu 'o iesu, aangaeza 'o pang, yaica ho aangaeza 'o yoskʉ. 

14na eni zou ataveisi ne moso smoevovei 'o iesu, mo i'toteuhu aopa'to to tesi. 

petelo ho iesu 

15ataveisi ne micu acʉhʉ oepʉngʉ, isi tuocosi to iesu 'o saimong petelo: <oko 
to yohane saimong, na lako hia ngohia a'o mio tosa'ohe tamo ma'maica?> isi 
yut'inga: <nooe'oca, 'aos'o, osko cohivi la'u ngohia suu.> yainca to iesu: <teko 
p'ooyoskui 'e okono moatʉ'nʉ'u.> 

16isi i'vaha tuocosi to iesu: <oko to yohane saimong, osko ngohia a'o?> isi 
yut'inga: <nooe'oca, 'aos'o, osko cohivi la'u ngohia suu.> mi'usni to iesu ho 
yainca: <teko aʉt'ʉca 'e moatʉ'nʉ'u.> 

17isi i'toteuha tuocosi to iesu: <oko to yohane saimong, osko ngohia a'o?> maica 
ho isi acngucnguha i'toteuha tuocosi to iesu 'o petelo ho yainca <osko ngohia 
a'o> micu aha'o nac'o, mi'usnu to iesu ho yainca: <nooe'oca, uk'a ci osko o'te 
cohivi, osko cohivi la'u ngohia suu.> yainca to iesu: <teko p'ooyoseʉi 'e 
moatʉ'nʉ'u. 

18te'o bumemeala eʉsvʉta suu, ne mosun'a haah'o, mosula iachi smoeputu to 
snoeputa, maino koyu ho biyavovei; at'inghi ho takocu mameoi, takola 

hoʉsʉzneni si emucusu, tahela seo'eisi no mocmo, ho e'usna no o'a teko 'ucia 
usa.> 

19('e e'e to iesu isi pahsansana tena mainenu na tasi hia mcoi to petelo, ho 
psoevohngʉ to hamo.) ecnguhu, isi ivaha mi'usni to iesu ho yainca: <teko 
to'ofeihni a'o!> 

iesu ho i'o mocmo ci tesi 

20miezuhu 'o petelo, aiti 'o lasi songohia to iesu ci tesi mo to'ofeihni. ('o tesi ic'o 
moso smacmu'u to iesu ne moso oyofonʉ, tuocosi <nooe'oca, zou siya nate 
himhohioa ho phieni suu>.) 

21isi teolʉi to petelo, cu tuocosi 'o iesu: <nooe'oca, 'e cou eni tena mainenu na 
tasi atotavei?> 

22yut'inga to iesu: <hoci'u poa yaansoua ho toc'ʉha ho ta'ucu cmʉ'ho, o'ate 
natʉ'ca no teko hi'hioa. tekoc'o iachi to'ofeihni a'o!> 

23'e e'e eni ohela na'na psoyom'a to 'ayumona to mosola to'ofeihni to iesu ci 
cou, yainca o'ate mcoi 'o tesi ic'o, a'ʉmtʉsi, o'a isi yainca to iesu o'ate mcoi, 
maisi yainca <hoci'u poa yunsoua ho toc'ʉha ho ta'ucu cmʉ'ho, cuma na tesi 
natʉ'ca no teko hi'hioa>. 

24'e cou eni 'aeno 'omo 'akasi ta hi'hioa tan'e ci tesi; isi acʉha tatotoyangzi 'e 
hi'hioa eni. ito cohivi 'e isi 'akasi zou acʉhʉ aʉ'ʉmtʉ. 

pahtaveiya 

25'o ohsila hioa to iesu ci mocmo ci hi'hioa moson'a engha man'i, hoci macoconi 
tatotoyangzi, os'o yainca no koyu'u na tesi hia man'i no tposʉ o'ate nomso ta 
hpʉhpʉngʉ. 

Sitoo 

Sitoo 1 

1taicini ci ti'afuilo: to o'u ahoza tposi ci tposʉ, 'o nia afu'u hi'hioa ho 
mo'ma'cohio to iesu, i'mi ne mohcu ahoi yaahioa 

2ac'ʉhʉ to hiesi no ohpepe o'ucu acʉha etotoyangza, to auyusi no ohpepe, isi 
ieni to tonʉ to seilei ho fii tomo man'i ci eutotavei 'o ohsila epeiya ci sitoo. 

3to taicosi tomo mimsʉptʉhi no ataveisi no nokvo'ʉ, moso siho aopa'to to sitoo, 
boemi to mo mav'ov'o ci ti'a'ausna ho soomei ho mion'a yaansoua; isi poa 
aitneni to sitoo 'o iachisi, yaeza mi'usni ho eʉsvʉsvʉta na hi'hioa to hpʉhpʉngʉ 
to hamo. 

4ne moson'a seolʉa no noteuyunu, ohsi eucucufna 'o sitoo: <'ote mongoi 
ta 'elusalemu, maito o'ula mi'usneni muu ci e'e, totea 'o ohsila teomneni to 
amo'u. 

5'o yohane ohsila yomza ta chumu ho toononvi muu, at'inghi ataveisi no 
mipzohi tamu tiou no toonono to seilei.> 

'o iesu mo noa tiova ho ohpepe 

6nemo seolʉa no noteuyunu 'o iesu hoi'o sitoo, tuocosi 'o iesu: <nooe'oca. zou 
maitan'e na teko p'eyoveiya 'e hpʉhpʉngʉ ta 'isolaelu?> 

7isi mi'usni to iesu ho yainca: <ina hiesi ho mio tesi ieni no iachisi tonʉ to amo'u 
ho esvʉta, o'antemu cohivi. 

8at'inghi ho tac'u cmʉ'ho muu 'o seilei, tenamu a'sʉftonʉ yaa tonʉa, 
yonta 'elusalemu, yutaya. ho nongabo ne samalia, ac'ʉhʉ no maucuculili ta 
hpʉhpʉngʉ ho 'akasineni a'o.> 

9cu eepʉnga 'e e'e, yonto ihe toehunga huceoevi 'o iesu hocu ohpepe; panto 
cmʉcmʉ cimo isihngi ne ihe mi'ofeihni. 

10ne micu mongoi 'o iesu, seolʉa non'a acʉhʉ smo'eʉchʉmʉ ta pepe. akameosʉ 
yaa yoso cimo sifʉecʉ'za ci cou mo bi'upu, 

11yainca: <coungalilaya, mainci yac'ʉ tan'e ho mʉengʉcʉ? 'emo mongoi muu 
noa tiova ho ohpepe ci iesu, imu aiti mo mainenu na hiasi ohpepe, 'atenaeno 
maica na tasi hia yuovei.> 

tiuski to yuta ci cou 

12'o sitoo micu i'mi to hcuyu'olivu ho yuovei to hosa ne 'elusalemu; 
'o hcuyu'olivu mo asonʉ 1kilo 'o hiasi noteno to hosa. 

13ne micu yʉmeʉmʉ to hosa, yʉmeʉmʉ to tehe yoni ci emoo; to ic'o 
panto petelo, yohane, yakovu, 'antole, fuili ho tomas, patolomai ho matai, oko 
to 'alofui ci yakovu, ho i'o nesintoo ci saimong, ho oko to yakovu ci yuta. 

14la asngʉcʉ noteuyunu ho toehungu 'inoli; to taicohe panto piyo ci 
maamespingi ho i'o ino to iesu ci maliya, ho i'o nanat'ot'ohaesa to iesu. 

15micu mipzohi panto hia noteuyunu to sinto, mo asonʉ se'conza mpusku ci cou 
'omo i'upu. mo yʉc'ʉ 'o petelo, yainca: 

16<maananghia! 'o seilei isi ieni to ngayo to tavite. yonta seiso ho eyoca 
'o yuta tena mahafo to cou ho tʉtpʉta 'o iesu ci hi'hioa. te ahta o'te mia. 

17i'o yuta oho anana'va epeiya ho e'paevai ta teto hi'hioa, zou cihi ta taicoto.> 

(18'o yuta mo titho to ohsi tasmiza no peiskuzkuzo ci peisu ho mhino to ceoa; 
cu yonto ic'o ho mehtupeohʉ, smoezo'zo'o 'o fongfongnasi hocu mcoi. 

19i'omo yonta 'elusalemu ci cou mo acʉhʉ tmac'ʉhʉ ta mo maica ci hi'hioa, 
ko'koeno hoci boemi to e'ehe la yainca 'o ceoa to ic'o 'akotama, na e'ausnasi zou 
<ezoyʉ hmuyu>.) 

20aʉlʉ mais'a 'o isi tposi to sihen: seoovei'sio na emoosi, uk'a na cite 
no'ayumonʉ. panto isi yaeza tposi: tahe'so tiuska no mocmo ci cou na lasi 
hi'hioa. 

21-22mo ecnguhu 'o petelo ho yainca: <i'mi tan'e, te ahtuo'te yaa cihi nate 
apuhngu a'to, toehungu 'akasi to smoevovei to nooe'oca iesu. 'e cou eni ahtuo'te 
mosola ahoi ne moson'a no'upu a'to 'o nooe'oca iesu - ahoi ne moson'a toonono 
'o yohane ac'ʉhʉ ne mohcu ohpepe 'o iesu - apaezumo no'upu a'to ci cou.> 

23ihecu epeiya 'emo yoso ci cou, 'ai'oeno yosefu (zou pasapa 'o tos'ongkasi, la 
yaeza yainca yusutu) ho i'o mathiya. 

24mo toehungu 'inoli ho mainca: <nooe'oca, osko cohivi na 'tohʉngʉ tamo 
macicihi; teko'so pas'ofeihna a'mi, ta mo yoso tan'e zou siya na osko epeiya. 

25ho noʉezi 'ete hioa ta sitoo. 'e hioa eni isicu ciha to yuta, uhto ntesi anana'va 
usa.> 

26eepʉnga 'e e'e eni, micu yu'siseiti. tamo yoso ihe tʉlʉa 'o mathiya; micu 
no'upu ta 'ayumona tamo maskʉ ucni ci sitoo. 

Sitoo 2 

ohpueho 'o seilei 

1conosi hie nemo homeyaya, mo yu'eteuyunu tomo conci 'oyona 'o sinto. 

2akameosʉ yaa i'mi ne pepe ci mʉmʉ, mais'a mʉmʉ no mo meinsohʉ cimo taso 
ci poepe, meingcʉngcʉ ta ihe yoni ci emoo. 

3ihe yaeza aiti 'omo mais'a mi'ausna no puzu ci umo, meiemo'ʉ ho tosvo to 
feango ta mo macicihi ci cou. 

4isi acʉha nongcʉngci to seilei, maito isi pafeni to seilei ci tonʉ ho ahoi 
mo'engho to e'e no mocmo ci hpʉhpʉngʉ. 

5ne mio, pantomo yone 'elusalemu cimo i'vav'ov'o no hpʉhpʉngʉ cila 
ma'po'ʉ'ʉmtʉ ci couyutaya. 

6ne ihecu talʉi 'e mʉmʉ eni, micu yu'eteuyunu 'omo botngonʉ ci cou. acʉhʉ 
na'no ma'kakaebʉ, maica ho ihe talʉi 'e sinto mo boemi to h'oe'eahe ho 
aomotʉ'ʉ. 

7nemo seolʉa no yamci, ihe yainca: <teko aiti, 'emo ya'ei ci cou o'as'aeno 
acʉhʉ coungalilaya? 

8mainci mito acʉhʉ tmalʉ ho ihe titha 'o h'oe'eato ho aomotʉ'ʉ? 

9ta 'ayumonato mo yaa coupatiya, coumitiya, cou'ilan; ho i'omo i'mi 
ne misopotamiya, yutaya, kapotoke, pentu, 'azia, 

10fulika, pangfuiliya, 'ezivuto, ho i'omo i'mi tomo nocmu'u ne kulinai ci cou to 
mia'usnu to lipiya, panto mo maezo i'mi ne looma, 

11ta'upa 'o couyutaya ho i'omo ma'hi'usnu to yutayakio ci couyafana; panto 
maezo coukolitho ho cou'alavia. ci mito acʉhʉ tmalʉ homo titho to h'oe'eato ho 
engha na taunona'vʉ ci lasi hi'hioa to hamo!> 

12ihe yamceni ho taakoknueva, yupa nia tuocosʉ: <mamos'a aʉlʉ mainenu 'e 
hi'hioa eni?> 

13panto mo cocvo to sinto ci cou ho yainca: <'emo maica ci cou ma mihin'ic'o 
pemoyomo!> 

e'e to petelo 

14ne mio, mo yac'ʉ 'o petelo ho i'omo maskʉ ucni ci sitoo. mo tmunoi ho 
mi'usnu tamo botngonʉ ci cou ho yainca: <'e 'oahngʉ ta couyutaya ho i'e mimu 
afu'u yonta 'elusalemu ci cou, temu cohivi, bumemealʉ tmalʉ ta e'e'u. 

15imun'asi ta'unano mo emoyomo 'emo maica ci cou? o'amos'a maica, maica ho 
moc'on'a ma'hisio no taseona 'e huomza hie. 

16'e a'a'ausnasi ho mo maica aʉlʉ mais'a 'o ohsi la engha to eyongensa yo'elu: 

17yainca to hamo: na eni te'o hioa ho tec'u puesona ta hpʉhpʉngʉ: te'o hoyuha 
ta macicihi 'e piepiya'u. na 'o'okomu tehe patvaha 'e e'e'u; ‘e yu'fafoinanamu te 
baito to mavolosi; ‘e mamameoimu te yacei to isi taunona'vʉ. 

18to hiesi ho mio, te'o hoyuha 'e piepiya'u, ac'ʉha to soskuskunu'u ho i'e 
soskuskunu no mamespingi; tehe psoevaha 'e e'e'u. 

19te'o yonta pepe ho peispo'e, yonta ceoa ho hioa 'e isi huunona'vʉ ci hi'hioa; 
mo yaa hmuyu, yaa puzu, yaa feufeua; 

20tena sveepʉ 'e hie ho o'te tiskova; mais'a hmuyu 'e feohʉ na tesi hia fʉhngoya; 
auyusi no cmʉ'ho 'o psoevohngʉ ho taunona'vʉ ci hie to nooe'oca, te acʉhʉ 
esmi 'emo maica. 

21ho mio, nate afu'u eyoho'ʉ to ongko to nooe'oca ci cou te asansano noa 
to'usni. 

22<'oahngʉ'u ta 'isolaelu, temu talʉi 'e e'e'u. na 'emo cofkoya ci hi'hioa 
to counazalo iesu, isi na'na asansana 'o hamo isi ieni to isi hi'hioa ci po'e, 
taunona'vʉ ci tonʉ, h'unasi ci hi'hioa, mi'usnu muu ho epa'teni. 'e hi'hioa eni 
imu iachia cohivi, maica homo esmi ta taicomu. 

23'o hamo mo fiho to iachisi 'tohʉngʉ ho ino isi huyoyoci ho asvʉta no faeni 
muu 'o iesu; na muu imu ieni tola ma'peu ci cou ho spica to zuuzika. ho opcoza. 

24at'inghi 'o hamo isi poa i'mi to mcoi ho smoevovei, isi aapayo'a 'o 'atutumzo 
no mcoi, maica 'o iesu o'atesi peelʉi aekotva no mcoi. 

25ohsila pas'osi to tavite 'o iesu ho yainca: la'u conino aiti 'o nooe'oca hola yonta 
tuhcu'u; hola yonta vhona'u. o'ate'o ahtu tmaot'ou. 

26ko'koeno. la 'aveoveoyʉ co 'tohʉngʉ'u, ‘e e'e'u lasi nongcʉngci no 
kokaekaebʉ; ‘e tenala kuzo ci feango'u teec'on'a noulʉlʉ no 'ayumona no yaa 
ta'usnia. 

27maica o'ateko poa uhne vooecʉvcana a'o, yaeza o'ateko h'unasa teomneni 'e 
meot'ʉcʉ ci soskuskunusu hoci toapayo'ʉ. 

28oskocu pas'ofeihna na ceonʉ ta nsou'u; ho lako no'upi lasi poa ngangcʉngcʉ 
na kokaekaebʉ'u. 

29<mao'oahngʉ, e'usna no ohsila hioa no nia maameoito ci tavite, te'o a'ʉmta 
epopayoa ho esansani muu. o'amosos'a anouc'o mcoi, oho yaeza efo'a; ac'ʉhʉ 
maitan'e mion'a yontan'e 'o nia heuf'asi. 

30zou eyongensa, isi cohivi na ohsila teomneni to hamo: mosola esvʉtʉ 'o hamo, 
te i'mi ta mʉntʉ'casi ho m'eac'ʉ note cihi ci honte ho yusuhngu to suoca'hasi. 

31ohsi ayoca cohivi to tavite na isi ta'koeva to hamo, ko'koeno ne ohsicu ec'ʉha 
na smoevovei to kilisto, isi yainca: o'a isi noa ciha ne vooecʉvcana; o'amo 
h'unano toapayo'ʉ 'o feangosi. 

32i'e iesu eni, isicu poa smoevovei to hamo; mimza acʉhʉ 'akasi ta hi'hioa tan'e 
ci cou. 

33isicu taspepza ho yonto vhona to hamo, a'vinano i'mi to amosi ho tiova 'o ohsi 
la teomneni ci seilei. i'e imu aiti talʉi maitan'e, 'aisieno ho'usna a'mi to hamo ci 
mengumi. 

34'o tavite o'amoso iachi ohpepe, at'inghi ohsi yainca: ‘o nooe'oca mo mi'usnu 
to nooe'oca'u ho yainca: teko yusuhngu ta vhona'u, 

35totea a'o ho ta'u poa peteozu ta t'angosu 'o hangʉsu. 

36<ko'koeno, acʉcʉhʉ 'e ma'o'oahngʉ ta 'isolaelu, temu asansana cohivi, i'o imu 
spica to zuuzika ci iesu, isicu p'eyac'a to hamo ho poa nooe'oca, poa kilisto!> 

37ne ihe toehunga talʉi 'e e'e eni, mais'amo ac'ʉc'ʉ 'o 'tohʉngʉhe, mi'usnu 
to petelo ho ito mocmo ci sitoo ho yainca: <maanat'ohaesa, cuma nantemia 
peelʉi hioa?> 

38isi mi'usni to petelo ho yainca: <temu acʉhʉ ma'vovei 'e mimu macicihi, 
a'vinano te boemi to ongko to iesu kilisto ho tiou no toonono, ko'ko poa 
peteongasneni na kuisimu, temucueno meelʉ tiou to isi pafeni to hamo ci seilei. 

39maica ohsi teomneni to hamo, tesi pafeni no ohsila afu'a eyoho'a to nooe'oca 
hamo ci cou. 'aeno muu, 'o'okomu, ho i'o acʉcʉhʉ ci mo yone covhi ci cou.> 

40mo i'vaho boemi to man'i ci e'e ho 'akasi 'o petelo, eucufna ho yainca: <temu 
iachia to'usni 'e iachimu ho momeesih'i to tahe esmiza ci patvovei ta kokuzo ci 
cou!> 

41botngonʉ 'omo tiou to e'esi, a'vinano tiou to toonono; to conosi hie ne mio, 
mo positoteuhu 'omo apuhngu ci sinto. 

42mo conci 'tohʉngʉ ho noa po'pa'cohivi to sitoo, i'upu tola nouteuyunu, o'upu 
eabobonʉ, toehungu 'inoli. 

h'oyunsova no conotaucunu to sinto 

43'o sitoo mo man'i 'o ihe hioa ci po'e ho taunona'vʉ ci hi'hioa; i'mi tan'e micu 
yaa einu ci 'tohʉngʉ 'omo macicihi. 

44'o acʉcʉhʉ ci sinto mo a'cʉ'cʉnʉ nouteuyunu, 'o afu'u macucuma ihe 
toehunga titha. 

45ihe yaeza phieni 'o ezoezoyʉ, maino tehe timsoa tamo macicihi ho aangaezeni 
to peisu. 

46mo tohmʉskʉ 'o 'tohʉngʉhe, huhucmasi yu'eteuyunu to seiten, tenan'a 
apopaevai to macocono emoo ho toehungu eabobonʉ, boemi no 'aveoveoyʉ 
cofkoya ci 'tohʉngʉ ho toehungu bonʉ. 

47la tohmomoengʉ to hamo, acʉhʉ bunananghiya ci natʉ'ca. 'o nooe'oca isi 
huhucmasa topuhngi to isi to'usni ci cou. 

Sitoo 3 

poa yov'o to petelo ho yohane 'omo pi'o ci cou 

1moso coni ci hie, to 'inoli no ma'hi tuyu huomza hie to ataveisi no cohiona, 
'o petelo ho i'o yohane mo uhto seiten. 

2yonto lahe yainca yonghu phingi, panto cihi cimo asonghoi pi'o ci cou; lahe 
huhucmasa ngoevi to mocmo ho siya to phingi, mi'usnu tola yʉmeʉmʉ to seiten 
ho noa to'to'si. 

3isi aiti 'o petelo ho i'o yohane te yʉmeʉmʉ to seiten, cu mi'usnu ho m'eya to'si. 

4ihe teochʉmi; yainca to petelo: <teko aiti a'mi!> 

5isicu buyuyue'iya to ic'o 'emo yoso, mingeou no pano tesis'a p'elʉa ci cuma. 

6isi mi'usni to petelo ho yainca: <uk'a ci king ho nging'u, at'inghi te'o 
yocʉcʉhneni suu 'e acʉcʉhʉ'u: te'o boemi to ongko to counazalo iesu kilisto ho 
pashʉi suu, yʉc'ʉ ho coeconʉ!> 

7isicu timza to vhona to emucusi to petelo ho ec'ʉvi. 'o t'angosi ho i'o cʉehʉ to 
pongaefʉsi micu osni yaa tonʉa. 

8micu mofti'i, ho bʉsngʉcʉ, maita'e coeconʉ. atavei to'ofeihni yʉmeʉmʉ to 
seiten, mo coeconʉ ho mouftifti'i, tohmomoengʉ to hamo. 

9ihe toehunga aiti homo coeconʉ ho tohmomoengʉ to hamo; 

10ne ihecu honga ho i'ola leyusuhngu to yonghu phingi ho m'eya to'to'si ci cou. 
a'ʉmta meoino yamceni 'emo esmi ci hi'hioa, 

yonto seiten 'o petelo ho epeaski to fukuin 

11ito hocnguha solomong, mo tʉyʉcʉ ti'eopʉ to petelo ho yohane 'o cou ic'o; 
ihe na'na yamceni to mo yonto ic'o ci cou, cu acʉhʉ smo'usnu ho aiti. 

12isi aiti to petelo 'emo botngonʉ ci cou, isicu mi'usni ho yainca: <'oahngʉ 
ci 'isolaelu, temueno 'ahʉya yamceni 'e hi'hioa eni? mainci teochʉmi a'mi? 
imun'asi ta'unano mo i'mi no iachi tonʉ ho singkoomia ho poa meelʉ coeconʉ 
'e cou eni? 

13'o hamo to 'avulahamu, 'isaku ho ito yakovu, 'ai'oeno hamo to nia maameoito, 
isicu poa psoevohngʉ 'o soskuskunusi ci iesu; 'e iesu eni imu tomakneni ta 

seifu, ntohsi akoeva no poesih'a to pilato, mimu apuyu yonto tuhcu to pilato ho 
hopsʉpseni 'o iesu. 

14zou cofkoya ho moulʉlʉ 'o iesu, at'inghi imu hopsʉpseni, p'enzahe to pilato 'o 
cihi ci mosola opcoi to cou ho faeni muu. 

15maicac'o, imu opcoza 'o nooe'oca no nsou; at'inghi 'o homo isi i'mi to mcoi ho 
poa smoevovei. 'aeno a'mi 'ete 'akasi ta hi'hioa tan'e. 

16'emo i'mi ta ongko to iesu ho yuyafo ci tonʉ isi poa yaa tonʉ 'e t'ango ta mo 
pi'o. 'e imu aiti ho cohivi ci mo yuyafo ta feango ta cou tan'e 'amoeno acʉhʉ i'mi 
homo tmaa'uzo to ongkosi. maica ho mo tmaa'uzo to iesu ko'koeno mo 
a'sʉftonʉ yov'o. imucu yaeza toehunga aiti. 

17<homo maica, maananghia, os'o cohivi na muu ho i'o taicinimu ho imu yaica 
ci hia mi'usni 'o iesu moc'o i'mi no peisloʉngʉ. 

18ohsicu la nona'va ieni to eyongensa to hamo ho eyoca 'o kilisto te asansano 
tiou no 'atutumzo; cueno a'ʉmta esmi 'e eyoca eni. 

19ko'koeno, temu ma'vovei, miezuhu to hamo, tesieno peteongasa na kuisimu. 

20maicac'o, 'o nooe'oca tesi faeni muu namo faeva yaa tonʉa ci piepiya; conosi 
tan'e, tasi skuna 'o iesu, 'ai'o ohsieno esvʉtneni faeni muu ho poa cmʉ'ho ci 
kilisto. 

21te ahtuo'te yone pepe 'o kilisto, ac'ʉhʉ ho tac'u i'vaho yufafaeva 'e acʉcʉhʉ; 
ne noana'o ohsila ieni to eyongensa to hamo hocu epeaska. 

22ohsila yainca to moose: <<'o nooe'oca - i'o hamomu tesi i'mi ta 'oahngʉmu ho 
m'eac'ʉ to cihi ci eyongensa, mais'a ho isi p'eyac'a a'o. i'o isi mi'usneni muu ci 
e'e, temu'so asansana taayaezoi. 

23inate o'te tmaa'uzo ta e'e ta eyongensa tan'e. te i'mi ta 'o'oko to hamo ho 
aapayo'a.>> 

24'emo afu'u epeaski ta e'e ci mayoyongensa, ta'upa 'o samu'elu ho i'o moso 
ticngicngihi ci cou. mo acʉhʉ epeaski ta hiesi no tena esmi ci hi'hioa. 

25na muu te tiuski to eyongensa ci cou; imu tiuska na nia yupa esvʉtʉ to hamo 
ho ino nia maameoimu. ohsicula mi'usni to hamo 'o 'avulahamu ho yainca: 
<<te'o ieni no mʉntʉ'casu ho pafi no ʉm'ʉmnʉ 'e afu'u yatatiskova.>> 

26ko'koeno, 'o hamo mo ec'ʉ ta soskuskunusi, aueva popeoskuna ho poa uso 
muu, pafi no ʉm'ʉmnʉ muu, poa macicihi miovei muu, mongoi no kokuzo ci 
ceonʉ.> 

Sitoo 4 

yonto ngikai 'o petelo ho i'o yohane ho noa yʉsvʉta 

1ne mon'a seolʉa no mi'usnu to botngonʉ ho aomotʉ'ʉ 'o petelo ho i'o yohane, 
panto piyo ci saisi, kengsacu to seiten, ho i'o cousatukai mo aemo'au esmi. 

2maica 'emo yoso ci sitoo mo mo'ma'cohio ta cou ho e'u'usnu to smoevovei ci 
hi'hioa, epeaska 'o iesu homo i'mi to mcoi ho smoevovei, 'emo piyo ci cou mo 
kuici sʉsʉ'no, 

3ko'kocu tʉtpʉta 'emo yoso, poekotva to poo'usna poc'ʉha no mivahi, maica 
mohcuso voecʉvcʉ ne mio. 

4at'inghi i'o moso tmac'ʉhʉ ta e'e mo botngonʉ 'o mohcu tmaa'uzo, i'oc'o 
haahocngʉ, mo nia'te posiyoemohʉ. 

5cu mivahi, 'o masoso'ehti to couyutaya, coolo, ho i'o lema'cohio seiso mo 
yu'eteuyunu ne 'elusalemu. 

6'o taisaisi ci 'aana, ho i'o kaiyafa, yohane, 'alisanta, ho i'o ma'o'oahngʉ to 
taisaisi mo acʉhʉ su'upu. 

7ihe poa yac'ʉ to tuhcuhe 'o sitoo, tuocosi: <mimu biftongʉ no tonʉ no cuma, 
boemi no ongko no siya ho hioa eni?> 

8isi nongcʉngcʉ no seilei 'o petelo, yut'inga ho yainca: <'e masoso'ehti ho 
macocoolo, 

9ho mimza noa tuucocosi maitan'e. hoci zou i'omo pi'o ci cou mo mainenu na 
hiasi yov'o. 

10na muu ho i'e afu'u cou'isolaelu ntemu acʉhʉ bochio: 'e cou eni mo yac'ʉ ta 
tuhcumu, cu a'sʉftonʉ yov'o, na eni mo i'mi to ongko to nazalo iesu ho yuyafo 
ci tonʉ; imu spica to zuuzika, at'inghi 'o hamo isicu poa i'mi to mcoi ho 
smoevovei. 

11e'usna ta iesu, ohsi la yainca to seiso: i'o ohe ciha to lemooyai emoo ci fatu. 
micu sotva'esa ci totnguca. 

12moc'o i'mi to ic'o na to'usnu; maica 'e yatatiskova ta hpʉhpʉngʉ, uk'a ci isi 
faeni to hamo ci mocmo ci ongko, poa noe'ocneni a'to ho elʉ no to'usni.> 

13ihe aiti ta ngi'in 'o petelo ho yohane homo maica 'o hia 'ʉteʉ, ihe yaeza cohivi 
ho o'amoso nama tmopsʉ ci cou, ihe a'sʉftona taunona'vʉ, ihecu ta'hongi 'emo 
yoso ho mosola to'ofeihni to iesu. 

14at'inghi, uk'a ci namahe e'e, maica ho ihe aiti 'o isi poa yov'o ci cou mo bi'upu 
to petelo ho yohane. 

15'o mangingi'in ihecuc'o moeza pashʉya ho poa yuyafo to ngikai 'omo yoso, 
atavei micu toʉsvʉsvʉtʉ, 

16yainca: <mate ti'vo'vona na hin'i? 'emo yonta 'elusalemu ci cou ihe toehunga 
cohivi ho ihe hioa 'e isi taunona'vʉ ci po'e, o'a teto h'unasa peelʉi peecveni. 

17at'inghi, akoeva no poa o'te angu psoecocoyʉ ta yatatiskova na eni, 'ateeno 
at'ingha engahva, poa o'tena 'aoko boemi to ongko to iesu ho mi'usnu ta cou ho 
mo'engho no cuma.> 

18ihecu eoveiya 'omo yoso, engahva 'emo yoso ho poa o'tena 'aoko boemi to 
ongko to iesu ho epeaski no e'e hocieno mo'ma'cohio ta cou. 

19at'inghi, ihe yut'inga to petelo ho yohane: <hote yonto tuhcu to hamo, hoci 
tmalʉ muu hocieno tmalʉhe to hamo nenusi nate emzo? 'atemu eno iachia 
hʉsvʉta! 

20i'e imza afu'a aiti ho talʉi, o'atemza peelʉi o'te pateafa.> 

21ihe i'vaha i'nʉska kuici engahva, ihecu poesih'a, maica ho o'amo elʉ nontehe 
koa patvovei. 'emo botngonʉ ci cou mo acʉhʉ i'mi tamo yuyafo ci hi'hioa ho 
tohmomoengʉ to hamo. 

22'e isi poa yov'o ta po'e tan'e ci cou micu tomsʉptʉha ta yae'oca. 

toehungu 'inoli 'o sinto 

23ne ihecu poesih'a 'e petelo ho yohane, osni yuovei to iachihe 'oahngʉ, 
mi'usnu tamo botngonʉ ho etotoyangza 'o nia maee'e to saisicoo ho ito coolo. 

24ihe toehunga talʉi, cu tohmʉskʉ tmunoi 'inoli to hamo ho mainca: <na moso 
mooyai ta pepe, ceoa, etʉpʉ ho i'e macucuma ta 'ayumonasi ci nooe'oca! 

25ohsula ieni to seilei, titha 'o ngayo to soskuskunusu - 'o nia maameoimza 
ci tavite ho yainca: mo mainci moozoyʉ 'e yata yafana? mo mainci ma'koyu 
tamo peis'ankʉ ci hi'hioa 'e yatatiskova? 

26'e honte ta ceoa mo acʉhʉ sikuhcu ho i'eayo; ‘ela le'aʉt'ʉcʉ mo maezo 
yu'eteuyunu, te suyumo to nooe'oca ho ito isi tohʉsʉi ci kilisto. 

27micueno a'ʉmtʉ maica, 'o helote ho i'o pangsiu pilato mo yonta hosa tan'e ho 
yu'tukosʉ 'o couyafana ho i'o cou'isolaelu, tehe suyumi 'e socofkoya ci 
soskuskunusu iesu, 'a i'oeno osko epeiya ho p'eyac'a ci kilisto. 

28mo yupania yu'tukosʉ, tehe hioa 'o ohsucula noana'va eyoca to tonʉsu ho ito 
'tohʉgʉsu ho poa esmi ci hi'hioa. 

29nooe'oca, i'o maosmoyohe, teko'so hʉsvʉta, a'vinano poa yaa 'ʉteʉ a'mi, 
'aeno 'e soskuskunusu, ho peelʉi psoyaska 'e e'esu. 

30teko'so ho'usneni na emucusu ho aotothoma namo tma'congo, a'vinano poa 
meelʉ biftongʉ to ongko to socofkoya ci soskuskunusu iesu ho hioa na 
taunona'vʉ ci po'e.> 

31cu aepʉngʉ 'inoli, mo tmaot'ou 'o ihe yoni noteuyunu. isi acʉha nongcʉngci 
to seilei, ahoicu 'ʉteʉ ho psoyaski to e'e to hamo. 

toehunga titha 'o yupasʉ 

32'emo noteuyunu ci sinto acʉhʉ conci 'tohʉngʉ, uk'acimo cihi cinte tmaachi 
no iachi macucuma; 'o afu'u macucuma ihe toehunga titha. 

33'o masisitoo mo yaa meoino tonʉ ho 'akasi 'o smoevovei to nooe'oca iesu; 'o 
hamo isi fii no meoino ʉm'ʉmnʉ 'emo macicihi. 

34ta taicohe, uk'a cimo aviovio no cuma. i'omo yaa emoo ho ezoyʉ ihecu acʉha 
phieni. 

35'o peisu no huphina no ezoyʉ ihe acʉha faeni to sitoo, maino te titha tamo 
macicihi ho aangaezeni. 

36panto cihi cimo yayo ne saipulusu ci coulevi, zou yosefu 'o ongkosi, ihe 
tos'ongki to sitoo ho poa panapa (na e'ausna ta panapa zou lepoucufnu); 

37isi phieni 'o iachisi ezoyʉ, yaa 'o peisu ho faeni to sitoo. 

Sitoo 5 

'anania ho safuila 

1panto mon'a cihi ci cou, zou 'anania 'o ongkosi; mo iepoepohʉ 'o vcongʉsi 
ci safuila ho ake'i mhino to ezoezoyʉ. 

2isi tʉtpʉta 'o mocmo to peisu, faeni to sitoo 'o ang'osʉsi; na eni isi yaeza cohivi 
to vcongʉsi. 

3isi mi'usni to petelo ho yainca: <'anania, mainci poa atʉkceni no satan co 
'tohʉngʉsu, poa meknuyu to seilei na suu, tʉtpʉta na mocmo ta peisu ho osko 
phieni 'o ezoyʉsu? 

4ho o'amocu isi phieni 'o ezoyʉ, 'aeno nuusu, ho oskocu phieni, 'aeno maezo 
nuusu na peisu; mainci miko aac'o bikoyu no peis'usnu maica? o'amikos'a 
meknuyu ta cou, mamiko meknuyu to hamo!> 

5ne isicu talʉi to 'anania 'e e'e eni, cu e'toheʉngcʉ ho mcoi; namo tmac'ʉhʉ ta 
hi'hioa tan'e ci cou mo acʉhʉ kuici ma'sasmoyo. 

6piyo ci yu'fafoinana mo yʉmeʉmʉ, cfua 'o nia feangosi. ngoeyafi cu efo'a. 

7cu asonʉ ma'hituyu 'o huomza hie, mo yʉmeʉmʉ 'o vcongʉsi, o'amocu isi 
cohivi na moso esmi ci hi'hioa. 

8isi mi'usni to petelo ho yainca: <eʉsvʉta a'o, na peisu no phieni na ezoyʉmu 
mio acʉhʉ yontan'e?> isi yut'inga: <'amio, mo acʉhʉ yontan'e.> 

9yainca to petelo: <mainci mimu tohmʉskʉ ho hʉsvʉta 'o piepiya to nooe'oca? 
aiti. i'omo emuf'o to vcongʉsu ci cou micu yonta phingi, tehe yaeza ngoeyafi 
suu!> 

10mo osni e'puyu to yaa t'ango to petelo hocu mcoi, mo yʉmeʉmʉ 'o 
yu'fafoinana, aiti ho micu mcoi, cu ngoeyafi, suchipa efo'a to nia vcongʉsi. 

11acʉhʉ 'e kiokai ho i'o mo tmac'ʉhʉ ta hi'hioa tan'e ci cou mo acʉhʉ kuici 
ngoheʉngeʉ. 

taunona'vʉ ci po'e 

12'o masisitoo mo yonta 'ayumona tamo botngonʉ ho man'i 'o ihe hioa ci po'e 
ho taunona'vʉ ci hi'hioa; 'o afu'u sinto acʉhʉ tohmʉskʉ 'o 'tohʉngʉhe ho 
yu'eteuyunu to hocnguha solomong. 

13ihe e'vono einva tamo botngonʉ 'o sitoo, at'inghi 'o o'a sinto ci cou o'amo 
smeecʉ'ho ohcum'u. 

14ne mio 'o mo tmaa'uzo to nooe'oca ci cou mo ausuhcu botngonʉ, mo yaa 
haahocngʉ ho maamespingi. 

15maica homo man'i 'o ihe hioa to sitoo ci po'e, panto cou ihe ngoevi 'omo 
tma'congo ho hafa uhto ceonʉ, panto isi siya to hopo, siya to sospoya, tata'za 
ho tena sucaefi 'o petelo, tena pe'isihngi to feangohe 'o ongkosi. 

16panto mon'a botngonʉ ci cou mo mahafo tomo tma'congo ho i'o isi cʉnghi no 
h'aokuv'o. mo i'mi to mayoyou to cum'usi ne 'elusalemu ho esmi; 'emo maica 
tma'congo ci cou mo acʉhʉ ʉmnʉ ci yov'o. 

akuzkuzoa 'o sitoo 

17'o taisaisi ho i'o lahe eahafa, 'ai'oeno cousatukai to ic'o, ihe kuici 
so'eububut'ua 'o sitoo, ko'kocu esvʉta no aut'ot'ou. 

18ihe tʉtpʉta 'o sitoo, poekotva to poo'usna. 

19at'inghi to yofnasi, isi paavi to tensi to nooe'oca 'o phingi to poo'usna, hafa 
yuyafo 'o sitoo, mi'usni ho yainca: 

20<temu emo'usnu maita'e, yac'ʉ to 'ayumona to seiten, mi'usnu to botngonʉ 
ho epeaska 'emo e'usnu to faeva nsou ci e'e.> 

21cu tmalʉ ta e'e tan'e 'o sitoo, ne tec'u mon'i tiskova cu yʉmeʉmʉ to seiten, 
ahoi mo'ma'cohio to cou. ‘o taisaisi ho i'o lahe eahafa ihe eteuyuna to ngikai 'o 
afu'u coolo to yutaya ho toehungu toʉsvʉsvʉtʉ, atavei smuhnu ho uhto 
poo'usna tehe e'eafi 'o sitoo. 

22at'inghi ne micu sʉc'ʉhʉ 'o kengsacu, aiti o'amo yonto poo'usna 'o sitoo, cu 
yuovei to ngikai ho eʉsvʉta: 

23<ne mimzacu sʉc'ʉhʉ to poo'usna, aiti isi amamahtʉica pomʉti 'o phingi, 
yonto yafana 'o kengsacu ho noyʉyʉci; at'inghi ne imzacu paavi 'o phingi to 
poo'usna, aiti uk'a cimo mako cihi cinte no'ayumonʉ!> 

24ne ihecu talʉi to taicini to kengsacu ho ito saisicoo 'e e'e eni, mo kuici yamci, 
o'aihe cohivi cuma na ihe elʉa ci hi'hioa to sitoo. 

25ne mio. cihi ci cou mo yʉmeʉmʉ ho eʉsvʉta: <i'o ohmu poekotva to poo'usna 
ci cou mo seolʉano yac'ʉ to seiten ho mo'ma'cohio to botngonʉ!> 

26micu engochʉ to soskuskunu 'o taicini to kengsacu ho usa, hafa 'o sitoo. o'amo 
ake'i boepapak'i, maica mo smoyo to botngonʉ hocihe tokʉi no fatu. 

27ne ihecu hafa sʉc'ʉhʉ 'o sitoo, ihe poa bitaico to ngikai. cu ahoza tuucocosi to 
taisaisi. 

28isi yainca: <omzacu eyʉyʉci potani na muu, 'ote boemi ta ongko tan'e ho 
mo'ma'cohio to cou, nama imu psoengaboa ta 'elusalemu 'e imu eʉsvʉsvʉta ci 
ceoceona, a'vinano 'ucia ho'usneni ta feango mia na hmuyu no opcoza ta cou 
tan'e!> 

29ihe yut'inga to petelo ho ito mocmo ci tesi: <temia asansano meo'uzo to hamo, 
o'a te meo'uzo ta cou. 

30i'o imu spica to zuuzika ci iesu, 'o hamo to nia maameoito isicu poa 
smoevovei. 

31isi hoepzeni to hamo. poa yonto iachisi vhona tee tmuoteuyuna. poa 
leto'usnu. akoeva no poa yaa hiesi no ma'vovei 'e cou'isolaelu. poa 
peteongasneni na kuisihe. 

32'aeno a'mi 'ete 'akasi ta hioa tan'e; i'o isi faeni ci seilei tomo tmaa'uzo to hamo 
mo maezo i'upu a'mi ho 'akasi.> 

33ihe talʉi to ngi'in to ngikai 'e e'e eni, mo kuici ma'sʉsʉ'no, cu ta'sansana te 
opcoza 'o sitoo. 

34at'inghi, pantomo cihi ci coufalisai to 'ayumonahe, zou kamale 'o ongkosi, 
lahe couno einva to cou ci lema'cohio hoolicu; mo yonto ngikai ho yac'ʉ, isi 
cucufni ho poa e'eafneni 'o sitoo, 

35micu mi'usnu to ngi'in ho aomotʉ'ʉ: <mao'oahngʉ ta 'isolaelu, temu afnaso 
bumemealʉ na temu ti'a'ausna tamo piyo ci cou tan'e! 

36ne auyusi, mosola yʉc'ʉ 'o tuta ho meefʉc'ʉ efnaso, moso asonʉ se'sʉpta 'o 
moso tmaa'uzo ho to'ofeihni, ohela ataveiya opcoza. i'o moso tmaa'uzo ci cou 
mo mais'a yuansou ho apeaski, 'onia 'afeo'fu'u mohcu aapayo'ʉ. 

37ataveisi moso i'vaho yaa coungalilaya ci yuta ne oho seolʉa no teyai tposʉ to 
macocono emoo mo yʉc'ʉ, yaeza eepecvaza 'o mo 'enepio ci cou ho poa 
to'ofeihni; ohe yaeza opcoza, i'o moso mee'ofeihni ohoc'o yaeza popeoemo'a; 

38'e a'a'ausna maitan'e, te'o eʉsvʉta muu, teav'a mi'usni ho 'ahʉya cumasa, 
'ateeno poa maino tehe hioa! na ihe ta'kokoeva ho ina tehe hioa hoci i'mi no 
'tohʉngʉ ta cou, 'atena ahtuo'te aon'oi; 

39hoci i'mi to hamo, o'atemus'a ahta atpʉta. i'e imu hioa, sokoeva no mimu 
mihangʉ to hamo!> ihe tiova to ngikai 'e 'tohʉngʉ to kamale. 

40ihecu poa yʉmeʉmʉ 'o sitoo, eobaka ho yaeza pashʉya ho poa o'tena boemi 
to ongko to iesu ho eʉsvʉsvʉtʉ, ataveiacu poesih'a. 

41mongoi to ngikai 'o sitoo, maica ho mo nomio to ongko to iesu ho noa 
aokoe'iya, mo na'no kaebʉ 'o 'tohʉngʉhe. 

42mioc'o a'cʉ'cʉnʉ huhucmasi yonto seiten ho ito maemoemoo o'te tosvo ho 
mo'ma'cohio to cou, psoyaska 'omo natʉ'ca 'o iesu kilisto ci fukuin. 

Sitoo 6 

pitu cila to'usnu 

1ta hiesi ne mio, 'o hia botngonʉ to sinto mo huhucmasi apuhngu; i'ola 
buangilisia ci couyutaya ho i'ola buahevulu ci couyutaya mo yupa eehcʉvho. 
'ola buangilisia ci couyutaya mo eubut'u to sitoo ho yainca homo aangae tola 
tititha ta huhucmasi lahe peaezoni 'o micu tuvcongʉ ci maamespingihe. 

2i'mi tan'e, ihe eteuyuna tomo maskʉ ueso ci sitoo 'o acʉcʉhʉ ci tesi, mi'usni ho 
yainca: <hoci poa teongasneni a'mi na hi'hioa no psoyaski to e'e to hamo ho 
peisbabobonʉ, o'ate emzo hoci maica. 

3ko'koeno, maananghia ta 'ayumona to nooe'oca, te i'mi ta taicomu ho epei note 
pitu ci mo yaa ʉmnʉ ci ongko, nongcʉngci to seilei, a'vinano moutʉs'ʉ ci cou, 
poa hioaneni 'e mo maica ci hi'hioa. 

4inacu a'mi, temza peismamhocni ta 'inoli ho psoyaski ci hi'hioa.> 

5i'o 'tohʉngʉhe ta sitoo. mo acʉhʉ tohmʉskʉ 'e botngonʉ. ihecu toehunga 
poe'oha 'o sutepana; 'e sutepana mo yaa mahtʉicʉ ci singkoo, isi nongcʉngci 
no seilei ci cou; ihe i'vaha epeiya 'o fuili, polokolo, nikano, timong, pamina, ho 
i'o moso la i'upu to yutayakio ci cou'antia ci nikola. 

6ihe toehunga poa yac'ʉ to tuhcu to sitoo. ataveisi no 'inoli 'o sitoo. ihecu 
hoe'oci. 

7'o e'e to hamo mo a'cʉ'cʉnʉ psoecocoyʉ; 'omo yone 'elusalemu ci tesi mo 
na'no asuhcu botngonʉ. 'enepio ci saisi mo maezo tiou ta singkoo tan'e. 

tʉtpʉta 'o sutepana 

8'o sutepana isi nongcʉngci no mengumi ho tonʉ to hamo, yonta mo botngonʉ 
ho hioa 'omo meoino taunona'vʉ ci hi'hioa ho po'e. 

9at'inghi panto mo yu'hango ci cou; 'emo maica ci cou mo tma'usnu to kaitoo 
tola yainca <couziu> pai'upi 'o mo i'mi ne kulinai ho 'alisanta ci couyutaya. mo 
toehungu 'o mo i'mi ne cilicia ho i'mi ne 'azia ci couyutaya. ho yupa eehcʉvho 
'o sutepana. 

10isi fii no moutʉs'ʉ to seilei 'o sutepana, ko'ko o'a ihe peelʉi etpʉti 'o e'esi. 

11ihecu phini 'omo piyo ci cou ho poa ehpʉngneni 'o sutepana ho yainca: <imza 
talʉi na taini mita mo'engho to mo ekuzkuzo to moose ho boevovoyo to hamo 
ci e'e!> 

12ihe yomza tamo maica ci ti'a'ausna ho poot'ova 'o botngonʉ ho i'o coolo, 
lema'cohio seiso. ihe i'ima 'o sutepana, tʉtpʉtʉ ho hafa uhto ngikai. 

13i'o ohe phini cimo meknuyu ci cou. mo yuyafo ho yainca: <'e cou eni lata 
asngʉcʉ mo'engho tomo yutasufku ta seitento ho ito hoolicu to moose. 

14imza talʉi ita yainca tesi eon'ozi to nazalo iesu 'e seiten, te aezuha 'o ohsila 
poa ticngihneni a'to to moose ci afu'u h'oceoceonato!> 

15i'omo afu'u yusuhngu to ngikai ci cou mo acʉhʉ teochʉmʉ to sutepana, aiti 'o 
mi'ausnasi mo mais'a mi'ausna no tensi. 

Sitoo 7 

esngʉsngʉcʉ 'o sutepana 

1isi tuocosi to taisaisi 'o sutepana: <mio a'ʉmtʉ yaa maica ci hi'hioa?> 

2yut'inga to sutepana: <acʉcʉhʉ 'e mamameoi ho maanat'ohaesa, temun'a 
talʉi! 'o nia maameoito ci 'avulahamu ho moson'a yonto misopotamiya, ho 
o'amocu moso noezuhu ne halan, isi aopa'ta to psoevohngʉ ci hamo, 

3mi'usni ho yainca: <<teko mongoi ta 'oyonasu ho ito 'oahngʉsu, uhto te'o 
eʉsvʉta suu ho usa ci hpʉhpʉngʉ.>> 

4micu mongoi to hpʉhpʉngʉ to coukalotei 'o 'avulahamu, hocu yone halan. ne 
mohcu mcoi 'o nia amosi, ohsicu poa noezuhu ta ceoa tan'e to hamo, 'aeno 'e 
imu yoni ci ceoa maitan'e. 

5ho mio uk'a mocu ci ohsi faeni to 'avulahamu to hamo ci ezoyʉ, ac'ʉhʉ no uk'a 
maka peelʉi yo'eac'i; at'inghi ohsi teomneni to hamo ho faeni 'e ceoa eni, tehe 
teyai ezoezoyʉ to 'avulahamu ho ito mʉntʉ'casi, e'vono uk'a mocu ci nia okohe 
ho mio. 



279 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

6ohsi mi'usni to hamo ho yainca: <<na tako mʉntʉ'ca tena nouchichipi to 
h'unano hpʉhpʉngʉ. yonto ic'o ho tolei, tose'sʉpta noa tikuzkuzoa. 

7at'inghi, ta'u patvovei 'o moso poa tolei ci hpʉhpʉngʉ. ataveisi tena mongoi to 
ic'o, yontan'e ho m'ohkuyu a'o.>> 

8mohcu yupa esvʉtʉ 'o hamo ho i'o 'avulahamu, ieni no s'e'honga ho teyai 
huomza. ko'koeno, miveohi no ataveisi no yayo 'o 'isaku isicu hioa 
to 'avulahamu na s'e'honga; maicac'o. i'o 'isaku isi yaica ho s'e'honga 'o yakovu, 
'o yakovu isi s'e'honga 'o masoso'ehti to maskʉ ueso ci suezopʉ. 

9<'o masoso'ehti ihe so'eubut'ua 'o yosefu, phieni ne 'ezivuto. at'inghi isi no'upi 
to hamo, 

10to'usni ho poa momengvo'ʉ no afu'u 'atutumzo. ne ohe poa yac'ʉ to tuhcu to 
faalau ci honte to 'ezivuto. isi fii no moutʉs'ʉ ho mengumi to hamo. isi p'eyac'a 
to faalau ho poa tocngihi ta hpʉhpʉngʉ ho leaʉt'ʉcʉ ta emoosi. 

11o'a mo noana'o, i'e 'ezivuto ho i'o ne kanan moso yupteilʉ to meoino seova, 
a'ʉmtʉ meoino 'atutumzo; moso ovzovzo no 'oanʉ na nia maameoito. 

12ohsi tac'ʉhi to yakovu ho mon'a yaa 'oanʉ 'o ne 'ezivuto, isicu skuna 'o 
'o'okosi, 'aeno na nia maameoito, poa uhne'e; na eni moson'a mohnʉskʉ. 

13ne mohcu opsohʉ uhne'e, 'o yosefu ho i'o nanat'ot'ohaesasi micu yupa 
bobohngʉ; i'mi tan'e hocu honga to faalau 'o cono emoo to yosefu. 

14moso smuhnu to cou 'o yosefu ho baito to amosi ci yakovu, eho'a 'o amosi ho 
conosi emoo ho uhne 'ezivuto; i'omoso uso ci 'oahngʉsi moso mpʉtvʉhʉ uemo. 

15moso toyovcu ho uhne 'ezivuto 'o yakovu; 'o yakovu ho i'o mocmo ci nia 
maameoisi moso mcoi ne'e. 

16i'o nia feangohe ohe hafa uhne si'ken, efo'a to ohsila phini to mʉntʉ'ca 
to haamo to 'avulahamu ci heuf'a. 

17<ne tec'u mon'i esmi 'o ohsi la mi'usneni to 'avulahamu to hamo ho esvʉta ci 
hie, 'o moso yone 'ezivuto ci suezopʉ to 'isolaelu mohcu na'no asuhcu 
botngonʉ. 

18ataveisi moso cihi ci o'amo ake'i bohngʉ to yosefu ci mo faeva ci honte ohsicu 
tiuska aʉt'ʉca 'o 'ezivuto. 

19'e honte eni mohcu boemi no moezʉezʉhʉ ho pa'maesih'a 'o nia 'oahngʉto, 
tikuzkuzoa na nia maameoito, 'ahʉya poa cihneni na foinanahe, poa o'te meelʉ 
yaansoua. 

20aʉlʉ tuhcusi ho mio. mohcu yayo 'o moose; mo na'no yuyoyonghu ci oko, 
moson'a tuyu no feohʉ ho ohen'a aʉt'ʉca to emoo. 

21ac'ʉhʉ ne tehecu ciha. ohsi aʉt'ʉca to oko no mamespingi to faalau. iachia 
ta'okoa ho e'mameozi. 

22moso tiou no motposʉ to 'ezivuto, na'no meemealʉ aomotʉ'ʉ ho totontone 
homo yaahioa. 

23<ne mohcu tomsʉptʉha 'o moose, mohcu ma'koyu no 'ucia co'cohivi na 
a'a'ausna to 'oahngʉsi ci 'isolaelu. 

24moso i'nʉskʉ, isi aiti 'o cihi ci 'oahngʉsi ihe pohcingha to cou'ezivuto, usa ho 
auskeni, opcoza 'o cou'ezivuto. 

25isi ta'unano tehe cohivi ta 'oahngʉsi ho tesi titha to hamo 'e iachisi ho to'usni 
'o 'oahngʉsi, at'inghi ma'i ihe cohivi. 

26micu hucma, isi aiti 'omo yoso ci cou'isolaelu mo yupa muutu, isi 'ucia poa 
eususeomʉ, cu yainca: <<zou nana'o'oahnga muu, mainci yupa akuzkuzo?>> 

27i'omo pohcinghi to 'oahngʉ isi pose'va 'o moose, yainca: <<siya namo esvʉtʉ 
suu ho temia so'ehti, mais'a hookang ho cumasa a'mi? 

28teko yaeza opcoza a'o, mais'a to osko opcoza ne hucma ci cou'ezivuto?>> 

29ne isi talʉi to moose 'e e'e eni cu pkaako ho mongoi ta 'ezivuto, 
uhne miiten ho nouchichipi. ne moso yone'e, isi peyafa 'omo yoso ci 'o'okosi. 

30<moso i'vaho tomsʉptʉha, yonto maepuepuhu to cum'usi ne hcuyusiinai, 
panto cihi ci tensi mo i'mi tomo yaa puzu ci cʉcʉmʉ ho aopa'to to moose. 

31ne isi aiti to moose 'e a'a'ausna eni mo kuici yamci, emosuhcu ho 'ucia 
husansana. ne mio, isi talʉi 'o fihngau to nooe'oca isi yainca: 

32<<zou hamo to maameoisu a'o, 'aeno hamo to 'avulahamu, 'isaku, 
ho yakovu.>> mo smoyo ho smoecucunu 'o moose, o'aisi seecʉ'ha teochʉmi. 

33isi ivaha mi'usni to nooe'oca 'o moose ho yainca: <<yunga si sapieisu! maica 
'e osko yac'i zou cofkoya ci ceoa. 

34i'e ihe elʉa ci 'atutumio to 'o'oko'u ne 'ezivuto os'ocu acʉha husansana; os'o 
yaeza talʉi 'o teoecengihe, te'o ohpueho ho to'usni. teko uhtan'e! te'o 
popeoskuna suu ho uhne 'ezivuto.>> 

35<i'e moose eni 'aeno 'o ihe hopsʉpseni to 'isolaelu ho yainca <<siya namo 
esvʉtʉ suu ho temia papoevʉ mais'a hookang ho cumasa a'mi>> ci cou ic'o. ieni 
to mo aopa'to to cʉcʉmʉ ci tensi, isi popeoskuna to hamo ho poa so'ehti ho 
leto'usnu. 

36isi eahafa 'o yatatiskova ho e'eafi ne 'ezivuto, yone 'ezivuto, yone fʉhngoya 
etʉpʉ, to tomsʉptʉha ta maepuepuhu, mo man'i 'o ihe hioa ci po'e ho 
taunona'vʉ ci hi'hioa. 

37'ai'eeno moose eni 'omo eʉsvʉtʉ ta cou'isolaelu ho yainca: <<te i'mi ta 
'oahngʉmu 'o hamo ho poecʉ'o note cihi ci eyongensa, aʉlʉ mais'a ho isi 
poecʉ'va a'o.>> 

38mo yonto maepuepuhu ho no'upu to 'isolaelu; mo no'upu to maameoito ho 
ito mo mi'usnu ho aomotʉ'ʉ to hcuyusiinai ci tensi; mo tiou to no'auesiesi ci e'e 
to hamo, isi psoecingha a'to 'e e'e eni. 

39<at'inghi, o'aohe talʉi no nia maameoito, o'aihe h'unano cumasa, mo kaebʉhe 
hoci yuovei ne 'ezivuto. 

40ihe mi'usni 'o 'along ho yainca: <<tekon'a teyaineni no uacoua a'mi, te ko'ko 
yonta tuhcumia ho eahafo. o'aimza cohivi mionana yupteilʉ no cuma 'o moso 
e'eafo a'mi ne 'ezivuto ci moose.>> 

41mohcueno mooyai to conci isi ua oko no 'uachumu, mi'usni ho sʉ'tʉ, nomio 
to ihe iachia teyai to emucuhe ci macucuma ho meesi ho 'aveoveoyʉ. 

42at'inghi, mo miei'cu 'o hamo o'aisi mi'mi'usni, poa maino 'tohʉngʉhe ho 
m'ohkuyu ta macocongeoha ta pepe, aʉlʉ mais'a 'o isi engha to tposʉ to 
eyongensa: yatatiskova ta 'isolaelu, tamo tomsʉptʉha ta maepuepuhu, ma'i 
pano ohmula ahta sʉ'teni a'o ci yuansou! 

43imu ngoevi 'o tvopeisia to hicu ci molo, yaeza ngoevi 'o ua congeoha to hicu 
liivan, ‘ai'o imueno teyai ho p'ohkui ci uacoua. i'mi tan'e, te'o poa noezuhu ta 
yafana ta papilong na muu. 

44<i'o nia maameoito. ne moson'a yonto maepuepuhu. pantola sii to isi huomza 
no no'upi to hamo ci socofkoya toomʉta, isi skuna to hamo 'o moose ho maino 
'tohʉngʉsi ci mi'ausnasi ho teyai. 

45ataveisi ohela yu'ticngiha no nia maameoito 'e toomʉta eni; hola papoevʉ 'o 
hamo ho peobanga 'o couyafana, skoh'ienga 'o ceoa to ic'o, 'o yosiya ho i'o nia 
maameoito ohecu e'eivhi 'o toomʉta ho hafa uhto ic'o, ac'ʉhʉ to tavite. 

46ohsila ʉm'ʉmnʉa to hamo 'o tavite, moso noa teomneni to hamo - 'ai'oeno 
hamo to yakovu - mooyai no seiten; 

47at'inghi, 'o mohcu a'ʉmtʉ m'eac'ʉ to seiten mai'o solomong. 

48<a'ʉmtʉsi, 'o sopepea ci hamo o'amo yono isi p'eyac'a ta cou ci seiten, aʉlʉ 
mais'a 'o e'e to eyongensa: 

49yainca to nooe'oca: zou suoca'ha'u 'e engʉca; la'u psaspoi 'e ceoa. temu 
teyaineni no mo mainenu ci seiten a'o? mo yonenu na te'o yoni amiocni? 

50'e acʉcʉhʉ eni o'ao'us'aeno acʉha iachia teyai? 

51<'e lamu yameomʉ ci cou, mo tmʉmʉtʉ na 'tohʉngʉmu, meoo'te talʉi na e'e 
to hamo! mimu aʉlʉ totiski to nia maameoimu, conino yutasufku to seilei! 

52eyongensa nenu na o'a moso noa pohcingha no nia maameoimu? ohela 
epeaska to eyongensa te cmʉ'ho 'o moulʉlʉ ci soskuskunu, at'inghi ohe opcoza 
to nia maameoimu; maitan'e imuc'o i'vaha phieni 'o soskuskunu ic'o, ho opcoza. 

53mimu tiou to hoolicu to hamo ci cou; 'e hoolicu eni ohsi ieni to tensi ho 
psoecingha. at'inghi o'amimu mee'ofeihni ta hoolicu!> 

opcoza 'o sutepana 

54ne ihecu talʉi to ngi'in ta ngikai 'o e'e to sutepana, aʉlʉ sihsikiki to hiahe kuici 
ma'sʉsʉ'no. 

55isi nongcʉngcʉ no seilei 'o sutepana, mʉengʉcʉ ta pepe, teolʉi 'o psoevohngʉ 
to hamo, yaeza aiti 'o iesu mo yac'ʉ to vhona to hamo, 

56cu yainca: <os'o teolʉi mo maavo 'o phingi ta pepe, mo yac'ʉ ta vhona ta hamo 
si okocou!> 

57mo moozoyʉ 'omo botngonʉ ho tomʉti 'o koyuhe, a'vinano yunsohʉ ho 
tʉtpʉta 'o sutepana, 

58ihe po'usna to yafana to hosa, yomza to fatu ho tokʉi. i'o yʉsʉ tomo ehpʉngʉ 
ci cou. ihe faeni to isi yainca saulo 'o ongkosi ci foinana ho poa aʉt'ʉcneni. 

59ne ihe toehunga tokʉi to fatu 'o sutepana, mo mi'usnu to nooe'oca ho eyoho'ʉ: 
<nooe'oca iesu, teko'so tiova 'e piepiya'u!> 

60mo i'vaho pop'up'ungu, tmunoi moozoyʉ: <nooe'oca, 'e kuisi eni teav'a ta'una 
hin'i!> pateʉpnga 'e e'e eni micu mcoi. 

Sitoo 8 

1'o hi'hioa ho isi opcoza 'o sutepana, isi ʉm'ʉmnʉa to saulo. 

akuzkuzo to kiokai 'o saulo 

ahoi to hiesi ne mio, 'o kiokai ne 'elusalemu mo elʉ to atva'esi meoino 
akuzkuzoa. tapeoha 'o sitoo, acʉcʉhʉ 'o sinto mo apeaski ho p'usnu to mia'usnu 
ne yutaya ho ine samalia. 

2panto piyo cimo na'no yaa singkoo ci sinto ihe efo'a 'o sutepana, a'vinano 
tmunoi mongsi ho tngisi. 

3ne mio, 'o saulo isi hioa 'o akuzkuzo to kiokai; ohcacnia 'o macocono emoo ho 
tʉtpʉta 'o sinto, poekotva to poo'usna. 

psoecʉ'ha ne samalia 'o fukuin 

4i'o moso apeaski ci sinto moso nongongabo ta hpʉhpʉngʉ ho psoyaska 'o 
fukuin. 

5mo uhne samalia 'o fuili, mi'usnu to cou ne'e ho psoyaska 'o hi'hioa to kilisto. 

6mo acʉhʉ tmaayaezoyʉ 'omo botngonʉ ho talʉi 'o e'e to fuili. mo tmalʉ ho aiti 
'o isi hioa ci po'e. 

7mo moozoyʉ 'o h'aokuv'o ho i'mi to ihe cʉnghi ci cou ho yuyafo, botngonʉ 
cimo meaupsu'hu, pi'o ci cou mo acʉhʉ noa aotothoma. 

8isi nongcʉngci to kokaekaebʉ 'e hosa ta samalia. 

9panto mo cihi ci cou, zou saimong 'o ongkosi, 'o nia hiasi meoino yoifo ohela 
i'nanʉska toehunga taunona'vʉ ta yata samalia. lasi yaeza iachia itanveni; 

10i'omo mav'ov'o ci cou ta hosa lahe ʉm'ʉmnʉa talʉi. toehunga yaica: <'e cou 
eni mo yaa tonʉ to hamo, zou <<sotonʉa>>.> 

11maica ho isi noana'va boemi to yoifo ho paspepecvazi 'e botngonʉ ci cou, 
ko'ko lahe eno talʉi. 

12at'inghi, ne ohecu taa'uzva 'o isi psoyaska to fuili ci tonʉ to hamo ho i'o ongko 
to iesu kilisto, 'o haahocngʉ ho maamespingi cu acʉhʉ tiou to toonono. 

13'o saimong mo maezocu iachi tmaa'uzo; ataveisi ne mohcu toonono 
'o saimong la asngʉcʉ no'upu to fuili. lasi aiti 'o isi hioa to fuili ci h'unasi ci tonʉ 
ho po'e, na'na huaeca taunona'vʉ. 

14i'o mo yone 'elusalemu ci sitoo ihe tac'ʉhi ho mo tiou to e'e to hamo 
'o cousamalia, cu popeoskuna 'o petelo ho i'o yohane ho uhto ihe yoni. 

15ne micu sʉc'ʉhʉ 'o mo yoso, cu 'inolineni 'o sinto, tehe poa tiou no seilei. 

16maica ne mio o'amocu mo cmʉ'ho to 'ayumonahe na seilei; mosoc'on'a boemi 
to ongko to nooe'oca iesu ho tiou to toonono. 

17cu hoe'oci to petelo ho yohane 'o fnguuhe, micu tiou to seilei. 

18isi aiti to saimong 'o ihe hoe'oci to emucu to sitoo ci cou mo acʉhʉ mayo to 
seilei, micu tuyafo to peisu ho faeni to sitoo. 

19yainca: <teko'so yaeza fii tamo maica ci tonʉ a'o, te'o hoe'oci na siya, tec'u 
maezo tiou no seilei na siya.> 

20at'inghi isi mi'usni to petelo ho yainca: <teko fiho ta peisusu ho meaapayo'ʉ! 
ikon'asiso ta'unano te peelʉi yomza no peisu ho phini na mengumi to hamo! 

21uk'a ci teko tanua ta imza hioa; maica ho miko yonto tuhcu to hamo, mo o'te 
mituhcu si 'tohʉngʉsu. 

22ko'koeno, teko ma'vovei, mongoi no kokuzo, m'eya peteongasa to nooe'oca 
'emo maica ci hiasu ma'to'tohʉngʉ. 

23os'o honga ho isin'a ta'poe'i no 'atutumzo no smo'eubut'u, ho holeo no kuisi.> 

24mo mi'usnu to petelo ho yohane 'o saimong ho yainca: <temun'a mi'usnu to 
nooe'oca ho 'inolineni a'o, poa o'te esmi ta feango'u 'e imu engha ci hi'hioa.> 

25'o petelo ho yohane mo yonto ic'o ho 'akasi, epeaski to e'e to nooe'oca. 
ataveisi micu yuovei ne 'elusalemu. to ceonʉ no smaivovei, mo neisu to 
mayoyou ne samalia ho psoyaski to fukuin. 

fuili ho i'o taicini to 'isopia 

26panto cihi ci tensi to nooe'oca isi eʉsvʉti 'o fuili: <teko yʉc'ʉ ho emo'usnu ne 
oi'ana, sʉc'ʉhʉ to ceonʉ cimo i'mi ne 'elusalemu ho emo'usnu ne ciasa.> ('e 
ceonʉ eni ohcula noana'va seoovei.) 

27-28micu yʉc'ʉ 'o fuili ho e'ohʉ. ne mo pcaceoni, isi lʉa 'o cihi ci taicini 
to 'isopia. zou cihi cila suepe ci taicini 'e cou eni. la noskufu to kantaki ci honte 
no mamespingi ho le'aʉt'ʉcʉ to yupasʉ. moso uhne 'elusalemu ho m'ohkuyu to 
hamo; ne micu smaivovei, mo smopayo to iachisi kuyai no 'uma ho mo'engho 
to tposʉ to eyongensa 'izaya. 

29isi mi'usni to seilei 'o fuili ho yaica: <teko usa, tocmu'u ta kuyai.> 

30mo smo'usnu 'o fuili, talʉi 'o taicini mo seolʉa no mo'engho to tposʉ to 'izaya. 
cu tuocosi: <'e osko engha, osko ta'hongi?> 

31isi yut'inga: <hoci uk'a mo'ma'cohio a'o. te'oeno ahta ta'hongi?> isicu poa 
smopayo to kuyai 'o fuili. micu suepohʉ 'o taicini. 

32i'oisi engha ci seiso isi yainca: mo mais'a coni cite yaakaka ho chua ci 
moam'um'u, mais'a i'ote skoa m'um'ua ci moam'um'u mo yonto emucu tote 
smohmam'um'u ci cou ho o'amo mako mumunmuni; totiski o'amo mako 
mateafo no conci e'e. 

33isi uveica na aokoe'i; uk'a ci mo cihi cinte boemi no ahmʉskʉ ho etoto'usnu, 
maezo uk'a ci mo h'unano eʉsvʉtʉ no ceoceona no suezopʉsi, maica ho isicu 
emompuesa na nsousi homo yonta hpʉhpʉngʉ. 

34isi tuocosi to taicini 'o fuili: <tekon'a po'pa'cohivi a'o, 'e e'e to eyongensa tan'e 
siya na isi pahtuhci ho engha? mio mas'usnu ta iachi, hocieno o'te mas'usnu no 
mocmo?> 

35micu ya'ei 'o fuili, ehoza ta seiso tan'e, mi'usni ho esansana 'e mo natʉ'ca to 
fukuin to iesu ci hi'hioa. 

36mo sucaefi to conci hpʉhpʉngʉ, panto chumu to aaskiti to ceonʉ, yainca to 
taicini: <a'e chumu tan'e, o'a teeno ʉmnʉ hoci'ucu yontan'e ho tiou no 
toonono?> 

38isicu poa tosvo to taicini 'o kuyai; micu iepoepohʉ 'o fuili ho uhto chumu, isicu 
toononvi 'o taicini. 

39ne mo seolʉa no tmo'poyapo to chumu, isi hafa to piepiya to nooe'oca 'o fuili; 
o'ana isi ahta huvahi to taicini 'o fuili. mo emo'cʉ'cʉnʉ to ceonʉ, a'sʉftonʉ 
kokaekaebʉ 'o 'tohʉngʉsi. 

40ataveisi panto cou ohe lʉa ne 'asotu 'o fuili; isi saingaboa 'o mia'usnu to ic'o, 
yonto mayoyou ho epeaska 'o fukuin, ac'ʉhʉ ne mohcu sʉc'ʉhʉ ne kaisalia. 

Sitoo 9 

tmaa'uzo to nooe'oca 'o saulo 
(sitoo 22:6-16; 26:12-18) 

1mo a'cʉ'cʉnʉ boemi to tmupapak'i ci e'e 'o saulo ho paosmoyoi 'o tesi. mo 
baito to taisaisi, 

2m'eya tmopsʉ ho pa'i'usna to makakaitoo to couyutaya ne tamasuko, 
teomneni hocisi i'ima ho tʉtpʉta 'o mo fiho ta ceonʉ to nooe'oca ci cou, 'upena 
na haahocngʉ ho maamespingi, te acʉha seo'usna ne 'elusalemu. 

3to ceonʉ emo'usnu ne tamasuko, ne tec'u mon'i sʉc'ʉhʉ to hosa, akameosʉ 
mehacni ci tiskova mo i'mi ne pepe, psoetiskovi 'o aukukuyungu to saulo. 

4mo e'toheʉngcʉ ta ceoa, tmalʉ to fihngau ci mo mainca: <saulo, saulo! mainci 
osko akuzkuzoa a'o?> 

5isi tuocosi: <nooe'oca. zou siya suu?> isi yut'inga to fihngau: <'ai'o oskoeno 
akuzkuzoa ci iesu na a'o. 

6yʉc'ʉ, yʉmeʉmʉ ta hosa, panto te eʉsvʉtʉ to nteko hioa.> 

7i'o mo nʉthʉ 'o saulo ci cou mo acʉhʉ bichʉmʉ ho o'te meelʉ ya'ei, ihe talʉi 'o 
fihngau; at'inghi o'amo teolʉ no cou. 

8mo yʉc'ʉ 'o saulo, mahtʉ'vosʉ, cuma na ntesi teolʉi; i'o mo nʉthʉ ci cou ihecu 
tiemuca, hafa yʉmeʉmʉ to hosa to tamasuko. 

9mo miteuhi ho o'amo bohngʉ; o'amo bonʉ. maezo o'a mo mimo. 

10ta tamasuko panto cihi ci tesi. zou 'anania 'o ongkosi. mo baito tomo conci 
mavolosi; 'o nooe'oca mo yonto 'ayumona to mavolosi ho eyoho'a: <'anania!> 
isi yut'inga: <nooe'oca mi'o yontan'e.> 

11yainca to nooe'oca: <teko osni emo'usnu to sʉngcʉ ceonʉ, ho i'ima 'omo 
yonto emoo to yuta ci cou ne taasu, zou saulo 'o ongkosi. mo seolʉa no 'inoli, 

12to mavolosi isi aiti 'omo cihi ci cou, zou 'anania 'o ongkosi, yʉmeʉmʉ ho 
hoe'oci, poa yuovei bohngʉ.> 

13yut'inga to 'anania: <nooe'oca, mo botngonʉ 'omoso eʉsvʉtʉ a'o, 'e cou eni 
mio mainenu na hiasi yone 'elusalemu ho pohtutumza 'o sintosu. 

14mo esmi ta tamasuko maitan'e, hafa 'o isi faeni ci tonʉ to saisicoo, te tʉtpʉtʉ 
tomo afu'u m'ohkuyu suu ci cou.> 

15isi mi'usni to nooe'oca ho yainca: <teko usa! maica os'o epeiya ci tenala fifiho 
a'o, tena yonto couyafana, honte, ho ito taico ta 'isolaelu ho epeaska 'o ongko'u. 

16te'o iachia pa'cohivi, tena nomio a'o ho elʉ tomo mav'ov'o ci 'atutumio.> 

17cu a'ʉmtʉ emo'usnu maita'e 'o 'anania. yʉmeʉmʉ to emoo to ic'o, hoe'oci to 
emucusi 'o saulo, yainca: <nat'ohaesa ci saulo, i'o mo aopa'to suu ta ceonʉ ne 
mikon'a emo'usnu tan'e ci iesu isi skuna a'o ho poa uhtan'e, te i'vaha poa teolʉ 
suu, a'vinano tiou no nongcʉngci no seilei.> 

18osni panto mais'a ho'hosʉ no yoskʉ mo i'mi to mcoo to saulo ho supeohʉ, 
micu yuovei bohngʉ, cu yʉc'ʉ ho tiou no toonono; 

19ataveisi ne micu bonʉ, micu yuovei taso 'o feangosi. 

yone tamasuko ho epeaski to fukuin 'o saulo 

mo yone tamasuko 'o saulo ho mipiyohi no'upu to tesi. 

20micu osni uhto makakaitoo ho epeaska 'o iesu, yainca: <'o iesu zou oko to 
hamo.> 

21'omo afu'u tmalʉ ci cou mo acʉhʉ na'no yamci, yainca: <o'as'aeno taini 'o 
moso yone 'elusalemu ho akuzkuzo tomo tmaa'uzo to iesu ci sinto? ho mita 
uhtan'e, o'a tetas'aeno akoyu no tʉtpʉtʉ to sinto ho seo'usni to saisicoo?> 

22at'inghi, 'o hia psoyaski to saulo namamo h'unano yaa tonʉa; isi yomza tomo 
mahtʉicʉ ci pat'ausna ho soomei 'o iesu ho zou kilisto, poa o'te meelʉ ehcʉvho 
'o couyutaya ne tamasuko. 

23o'amoso noana'o, ihe ta'koeva no opcoza to couyutaya 'o saulo. 

24panto mo mi'usnu to saulo ho eʉsvʉta 'e ihe ta'koeva. nomio no 'ucia opcoza 
'o saulo, ihe yoyofnasa noyʉci 'o phingi to hosa. 

25at'inghi, moso cono yofna, 'o tesisi ihe yomza to meoino skayʉ ho i'mi to 
tonghifa to hosa ho popsu'usna to yafana. 

yone 'elusalemu 'o saulo 

26cu sʉc'ʉhʉ ne 'elusalemu 'o saulo, mici yupa 'u'uso to sinto. at'inghi, o'aihe 
taa'uzva ho zou tesi; ihe toehunga smoyoa, 

27i'oc'o panapa 'omo uso ho to'usnu to saulo, hafa ho aopa'to to sitoo, 
eʉsvʉsvʉta 'o saulo mo mainenu na hia isi lʉa ne ceonʉ 'o nooe'oca, mainenu 
ho isi mi'usni ho aomotʉ'a to nooe'oca. e'upa mo mainenu na hiasi 'ʉteʉ ho 
yone tamasuko ho biftongʉ to ongko to nooe'oca ho psoyaski to e'e. 

28micu yupa 'u'uso 'o sitoo ho saulo. yone 'elusalemu ho biftongʉ to ongko to 
nooe'oca ho 'ʉteʉ no psoyaski to e'e. 

29mo maezo mi'usnu tola buangilisia ci couyutaya ho esansana, ehcʉvho, nama 
ihe 'ucia opcoza 'o saulo. 

30ihe cohivi to sinto na eni, ihecu hafa uhne kaisalia, ho poa uhne taasu. 

31ne mio, 'o makikiokai ne yutaya, ngalilaya, samalia moso i'nanʉskʉ yaa hiesi 
no suseomʉ. 'o kiokai mo yono m'ohkuyu to nooe'oca, to'usni no seilei ho 
p'eʉlʉlʉa, huhucmasi apuhngu 'o hia botngonʉ to sinto. 

yone liita ho yopa 'o petelo 

32mo smaingabo to mauhpʉhpʉngʉ 'o petelo; moso i'nʉskʉ, isi usa ho aiti 'o 
sinto ne liita. 

33nemo yone'e, panto isi lʉa cimo cihi ci cou, zou 'iniya 'o ongkosi; 'e cou eni mo 
tma'congo no meaupsu'hu, cu toveoha homo oevoi to hopo. 

34mi'usni to petelo ho yainca: <'iniya, isicu poa yov'o to iesu kilisto suu. yʉc'ʉ, 
soʉlʉlʉa si sospoyasu!> 'o 'iniya micu osni yʉc'ʉ. 

35ihe toehunga aiti tomo afu'u yone liita ho salung ci cou, micu acʉhʉ tmaa'uzo 
to nooe'oca. 

36ne yoopa panto cihi ci tesi no mamespingi zou tapita 'o ongkosi ('o ongko nosi 
ngilisia zou toka, zou moatʉ'nʉ no mayahe 'o e'ausnasi). man'i 'o isi hioa cimo 
ʉmnʉ ci hi'hioa. kokaebʉ to'usnu tola thi'cia ci cou. 

37moso conci hie, mo tma'congo hocu mcoi, ihe toʉlʉi to mocmo 'o nia feangosi, 
siya to conci hopo to skoskopna. 

38o'amo covhi ne liita 'one yoopa, ihe tac'ʉhi to tesi ne yoopa ho mo 
yone liita 'o petelo, cu popeosmuhnu tomo yoso ci cou ho baito to petelo, 
yainca: <teko'so aupcio uhta imza yoni tan'e.> 

39micu osni e'ohʉ 'o petelo ho to'ofeihni, ne micu sʉc'ʉhʉ 'o petelo, pantomo 
engochʉ ho uhto aemana to skoskopna, mo maikuyungu to petelo 'o micu 
tuvcongʉ ci maamespingi ho mongsi, yaeza poa aitneni to petelo 'o ohsila teyai 
to tooka ci mayʉyʉsʉ. 

40isi acʉha poa yuyafo to petelo 'o maamespingi, cu pop'up'ungu ho 'inoli, 
ataveisi micu miezuhu to feango tomo mcoi, yainca: <tapita, yʉc'ʉ!> micu 
maavo 'o mcoosi, aiti 'o petelo, cu yusuhngu. 

41isi usa to petelo ho ec'ʉvi, yaeza poa yʉmeʉmʉ 'o sinto ho i'o maamespingi, 
faeni 'omo yaansou ci tooka. 

42na eni isi psoengaboa to yoopa, botngonʉ ci cou 'omo tmaa'uzo to nooe'oca. 

43'o petelo moso aʉlʉ 'enepio no hie homo yonto emoo tola lesifkou feo'u 
ci saimong ne yoopa. 

Sitoo 10 

psoecʉ'hi to fukuin to petelo 'o koniliu 

1pantomo cihi ci cou ne kaisalia, zou koniliu 'o ongkosi, zou ngungkang to 
heetai to looma ne 'italia. 

2zou cihi cila ma'po'ʉ'ʉmtʉ ci cou; 'o conosi emoo la acʉhʉ m'ohkuyu to hamo, 
la asngʉcʉ to'usnu tola thi'cia ci couyutaya, a'vinano asno'zonʉ mi'usnu to 
hamo ho 'inoli. 

3i'nʉskʉ ataveisi no cohzona no conohie, mia'usnu no ma'hituyu 'o huomzahie, 
mo baito to conci mavolosi; to mavolosi isi husansana aiti 'o cihi ci soskuskunu 
to hamo mo yʉmeʉmʉ, eyoho'a: <koniliu!> 

4mo teochʉmʉ to tensi, kuici yamci, cu yainca: <nooe'oca, cuma na teko hioa?> 
yainca to tensi: <isicu talʉi to hamo 'o 'inolisu, yaeza aiti 'o lako hia to'to'usnu 
cimo ʉmnʉ ci hi'hioa. 

5homo maica teko popeosmuhnu no cou ho uhne yoopa, eho'a 'ola 
yainca saimong petelo ci cou ho poa uhtan'e. 

6mo no'upu to emoo tola lesifkou feo'u ci saimong; 'o emoo to saimong mo 
noaskiti to etʉpʉ.> 

7ne micu mongoi 'o mo mi'usnu ho ya'ei ci tensi, isi eyoho'a to koniliu 'omo 
yuso ci soskuskunu ho i'ola maezo ma'po'ʉ'ʉmtʉ to hamo ci heetaisi, 

8eʉsvʉta 'o isi aiti ci a'a'ausna, isicu skuna ho poa uhne yoopa. 

9micu hucma, mo tokokoyu tec'u cum'u ne yoopa. asonʉ mia'usnu no cohzona, 
mo uhto sofʉ 'o petelo ho 'inoli. 

10cu sieo, ho mici bonʉ. ne mon'a seolʉa no ayocʉ note oahtua 'o conoemoo to 
ic'o, mo teolʉ to mo conci mavolosi 'o petelo. 

11aiti mo maavo 'e engʉca, panto conci macucuma cimo tma'pueho, mais'a cono 
faf'ohʉ ci yʉteʉ, 'o sʉptʉ ci pengpingna to yʉteʉ isi seo'eisi ho pehtu'usna ta 
ceoa, 

12to 'ayumonasi panto mayuyuansou ho mazozomʉ ta ceoa, panto maezo 
mayoyoi. 

13mo yaa fihngau isi mi'usni ho yainca: <petelo, yʉc'ʉ, chua ho ana!> 

14at'inghi isi yainca to petelo: <nooe'oca, o'ates'a ahtu ʉmnʉ! o'amocu mo'u la 
ahtu bonʉ tamo ca'i ho 'oha cofkoya ci macucuma.> 

15'o fihngau isi i'vaha yainca: <i'o isi yainca to hamo mo cofkoya. o'ateko ta'una 
no mo ca'i.> 

16maicac'o acngucnguhu i'toteuhu, cu tasvoveiya ne pepe 'o macucuma ic'o. 

17mon'a seolʉa no ma'pepecvai 'o petelo, o'aisi cohivi zou cuma na e'a'ausnasi 
ta isi aiti ci mavolosi; ne mio, i'o isi skuna to koniliu ci cou micu ec'ʉhʉ to emoo 
to saimong, yac'ʉ to yafana to phingi, 

18tmunoi tuocosʉ: <panola yainca saimong petelo cimo yontan'e?> 

19ne isin'a 'aoka ta'to'tohʉngva to petelo na e'a'ausna ta isi aiti ci mavolosi, isi 
mi'usni to seilei ho yainca: <panto mo biebimi suu cimo tuyu ci cou! 

20teko yʉc'ʉ. ohpueho ho fiho tamo biebimi. 'ote ma'pepecvai. maica 'aeno a'o 
'omo popeosmuhnu ho poa uhtan'e.> 

21micu ohpueho 'o petelo, mi'usnu to mo biebimi ci cou ho yainca: <'aeno a'o 'o 
imu i'ima ci cou. cuma na temus'a hioa ho mimu esmi tan'e?> 

22ihe yut'inga: <'ai'o koniliu ci taicinimia 'omo popeosmuhnu a'mi ho poa 
uhtan'e, la a'ʉmtʉ asno'zonʉ m'ohkuyu to hamo ci coumoʉlʉlʉ, lahe toehunga 
einva to couyutaya. panto mo cihi ci tensi isi pas'ofeihna, i'ima suu ho poa uhto 
emoosi, ko'ko tiou no mo'ma'cohiosu.> 

23isicu e'ayumona to petelo 'emo biebimi, aʉt'ʉca ho poa miskia. cu hucma, cu 
smouyu'ho 'o petelo ho to'ofeihni; 'omo i'mi ne yoopa ci mo piyo ci sinto mo 
maezo fiho. 

24micu mivahi, cu esmi ne kaisalia. ma ohsicu acʉha eho'a to koniliu 'o 
ma'o'oahngʉsi ho i'o maananghiasi ho poa mooteo to emoosi. 

25moc'on'a boheʉemʉemʉ 'o petelo, mo yungeou 'o koniliu, m'ocnguyu to 
tuhcu to t'angosi ho m'ohkuyu. 

26isi aupcieva ec'ʉvi to petelo, yainca: <yʉc'ʉ, zou maezo cou a'o.> 



290 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

27isi yupeahngʉneni to petelo 'o koniliu, ho yʉmeʉmʉ to emoo. isi aiti 'o 
'ayumona mo botngonʉ ci cou 'omo yu'eteuyunu, 

28cu mi'usni ho yainca: <mimu acʉhʉ bochio, ieni to lamza h'ofifiha, 
'e couyutaya o'a te meelʉ yupa 'u'uso 'o couh'unasi; at'inghi isi cu pas'ofeihna 
to hamo a'o, 'e afu'u yatatiskova teav'as'a ta'unano isi nokʉ'a ho o'te cofkoya. 

29ko'koeno, ho mimu smuhnu ho eho'a a'o, o'ami'o bʉʉpsʉpsʉ hocu mimho 
uhtan'e. te'ocu tuocosi, ho imu eho'a a'o cuma co temu atuhca hioa?> 

30yainca to koniliu: <auyusi ne mispoti, mo asonʉ ma'hituyu 'o huomza hie no 
ataveisi no cohzona, mi'o yonta emoo ho 'inoli. akameosʉ panto mo sʉ'eʉsʉ 
tomo tofsi'i 'o yʉsʉsi ci cou. mo yac'ʉ ta tuhcu'u, 

31yainca: <<koniliu! isi talʉi to hamo 'o 'inolisu, yaeza talʉa 'o lako hioa cimo 
ʉmnʉ ci hi'hioa. 

32teko popeosmuhnu no cou ho poa uhne yoopa, eho'a 'ola yainca saimong 
petelo ci cou ho poa uhtan'e. mo yonto emoo tola lesifkou feo'u ci saimong; 'o 
emoo to saimong mo yonto aaskiti to etʉpʉ.>> 

33ko'koeno, mi'o osni smuhnu ho eho'a suu; ho miko mimho esmi, a'ʉmtʉs'a 
so'ʉmnʉa. maitan'e mito acʉhʉ yonta tuhcu to hamo, temia tmalʉ no ohsila 
eutotaveineni suu ci e'e to nooe'oca.> 

aomotʉ'ʉ 'o petelo 

34isi ahoza yainca to petelo: <os'ocu asansana cohivi maitan'e, lasi 
huhmʉhmʉska to hamo 'e afu'u cou. 

35inamo afu'u m'ohkuyu, popeislʉlʉ ci cou, 'upena na suezopʉ no nenu, lasi 
acʉha ʉmnʉa. 

36imu cohivi, 'o isi ieni to nooe'oca ta yatatiskova ci iesu kilisto ho psoecʉ'ha 
to cou'isolaelu ci e'e zou suseomʉ ci fukuin. 

37ahoi ne ohsicu la epeaska to yohane 'o fukuin no toonono, i'o moso ahoi 
ne ngalilaya ho psoengaboa ta yutaya ci meoino hioa imucu acʉha cohivi. 

38imu yaeza cohivi 'o counazalo ci iesu; 'o hamo mo mainenu na hiasi ieni to 
seilei ho ito meoino tonʉ ho hoyuha to feangosi, poa smaingabo ta 
mauhpʉhpʉngʉ, peihcocoyʉ to ʉmnʉ ci hi'hioa, aotothoma 'o isi atʉkca no 
'akuma ci cou. 'amoeno maica ho isi no'upi to hamo. 

39'aeno a'mi 'e mimza 'akasi ta ohsila hi'hioa ne moso yone 'elusalemu ho ito 
mocmo ci hpʉhpʉngʉ to couyutaya. ihe spica to zuuzika 'o iesu. 

40at'inghi. ne micu miteuhi, isi poa smoevovei to hamo, a'vinano aopa'to ta cou; 



291 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

41o'amos'a aopa'to tamo botngonʉ, moc'o aopa'to a'mi ci isi epeiya to hamo ho 
poa 'akasi ci cou. to ataveisi ne mohcu i'mi to mcoi ho smoevovei, omzan'a 
toehungneni eabobonʉ. 

42isi pashʉya a'mi ho epeaska ta yatatiskova 'e fukuin, soomei ho zou isi 
p'eyac'a to hamo, poa yʉsvʉtʉ tamo yaansou ho mcoi ci cou. 

43acʉcʉhʉ 'o eyongensa ihe yaeza 'akasineni; mo acʉhʉ mainca, namo afu'u 
tmaa'uzo, te peelʉi ieni to ongkosi ho peteongasa na kuisisi.> 

tiou to seilei 'o couyafana 

44ne mon'a seolʉano eʉsvʉsvʉtʉ 'o petelo, isi acʉha ohpuehi to seilei 'o feango 
tomo afu'u tiou to e'e ci cou. 

45i'o mo i'mi ne yoopa ho to'ofeihni to petelo ci sinto to yutaya, aiti ho isi yaeza 
fii no mengumi to seilei to hamo 'e couyafana, acʉhʉ na'no yamci; 

46maica ho ihe talʉi 'emo maica ci cou mo epiepiya, a'vinano tohmomoengʉ ho 
emamau'no'na'o to hamo. isicu yainca to petelo: 

47<'emo maica ci cou micu tiou to seilei, ho totiski a'to, siya nate meelʉ motano 
hin'i hoci tiou no toonono no chumu?> 

48i'mi tan'e, isicu eucucufni to petelo ho boemi to ongko to iesu kilisto ho tiou 
to toonono. mion'a m'eya poa mipiyohi no'upu 'o petelo. 

Sitoo 11 

eʉsvʉta to kiokai ne 'elusalemu to petelo 

1ihe tac'ʉhi to sitoo ho ito sinto ta yutaya homo maezo tiou to e'e to hamo 'e 
couyafana. 

2ko'koeno, ne micu sʉc'ʉhʉ ne 'elusalemu 'o petelo, i'ola mainca te asansana 
yaeza s'e'honga 'o couyafana ci cou. mo ehcʉvho to petelo ho yainca: 

3<mainci mikos'a yonto emoo to o'aisi s'e'honga ci couyafana ho noa aʉt'ʉca, 
a'vinano toehungneni eabobonʉ!> 

4isicu etotoyangza esansana to petelo 'o acʉcʉhʉ to nia a'a'ausnasi. 

5isi yainca: <ne mi'o yonto hosa ne yoopa ho 'inoli, mi'o teolʉ to conci mavolosi. 
os'o aiti 'omo conci macucuma mo i'mi ne pepe ho ohpueho, mais'a conci 
meoino yʉteʉ, 'o sʉptʉ ci pengpingnasi to yʉteʉ isi seo'eisi, tosvo ta tuhcu'u; 

6os'o yue'iya, 'o 'ayumonasi mo yaa mazozomʉ ho yuansou, panton'a mayoyoi. 

7acnguhusi, mi'o tmalʉ to fihngau isi mi'usni a'o ho yainca: <<petelo, yʉc'ʉ, 
chua ho ana!>> 

8os'o yainca: <<nooe'oca, o'ates'a ʉmnʉ! 'emo afu'u ca'i ho o'te cofkoya ci 
macucuma, o'a mocu o'ula ahta ana.>> 

9'o mo i'mi ne pepe ci fihngau isi i'vaha yainca: <<'e isi ta'unano mo cofkoya to 
hamo, teav'a ta'upa nomo ca'i.>> 

10maicac'o. acngucnguhu i'toteuhu, atavei isicu tasvoveiya ne pepe 'o 
macucuma. 

11aʉlʉ ne mio, 'omo tuyu ci isi popeoskuna cimo i'mi ne kaisalia ho biebimi a'o 
ci cou mo esmi to phingi to os'o yoni ci emoo. 

12isi cucufni to seilei a'o ho poa to'ofeihni. 'ote nama ma'pepecvai. i'omo i'mi 
ne yoopa cimo nomʉ ci sinto mo maezo to'ofeihni a'o. mimza acʉhʉ sʉc'ʉhʉ to 
emoo to koniliu. 

13isi eʉsvʉta a'mi to koniliu, mo mainenu ho isi aiti 'omo cihi ci tensi homo 
yac'ʉ ta aemana ta emoosi, isi mi'usni ho yainca: <<teko popeosmuhnu ho 
uhne yoopa, eho'a 'ola yainca saimong petelo ci cou ho poa uhtan'e. 

14panto tesi mi'usneni suu ci e'e, tesi poa elʉ no to'usnu na suu ho i'emimu cono 
emoo.>> 

15tuhcusi ne mi'o aomotʉ'ʉ, mo ohpueho to feangohe 'o seilei, aʉlʉ totiski ne 
moso ahoi ohpueho ta feangoto. 

16os'ocu talʉa ne ohsi mi'usni to nooe'oca ho yainca: <<tesi yomza no chumu 
to yohane ho toononvi, at'inghi temu tiou no toonono to seilei.>> 

17na'na husansana tan'e, 'e mengumi eni isi yaeza pafeni ta couyafana to hamo, 
mais'a 'o ohsi pafeni a'to ne mohtocu tmaa'uzo to nooe'oca iesu kilisto, zou siya 
a'o, te'o eno peelʉi vomti na tesi hioa to hamo?> 

18ihecu talʉi 'e e'e eni, 'anaihe 'aoka ehcʉvha, cu acʉhʉ tohmomoengʉ to hamo 
ho mainca: <'o hamo isi yaeza fii note hia to'usnu 'emo ma'vovei ci couyafana 
ho poa elʉ no nsou!> 

kiokai ne 'anti'a 

19ne mio. 'o sinto mo maica ho isi opcoza 'o sutepana ho ec'ʉ to akuzkuzoa hocu 
apeaski uhto mauhpʉhpʉngʉ, panto mo emomcovhi ho uhne fuiniki, saipulusu, 
ho ine 'antia; ihec'o psoyaska to couyutaya 'o fukuin. 

20at'inghi, mo yaa piyo ci mo i'mi ne saipulusu ho kulinai ci sinto mo esmi 
ta 'antia; mo maezo mi'usnu to coungilisia ho eʉsvʉsvʉta 'omo natʉ'ca 'o 
nooe'oca iesu ci fukuin. 

21isi no'upi to tonʉ to nooe'oca; botngonʉ ci cou 'omo tmaa'uzo, hocu 
ma'hi'usnu to nooe'oca. 

22'e a'a'ausna eni. isi psoecʉ'ha to kiokai ne 'elusalemu, ihecu popeoskuna 
'o panapa ho poa uhne 'antia, 

23ne micu sʉc'ʉhʉ 'o panapa, aiti ho isi fii no ʉm'ʉmnʉ to hamo 'o yane'e, cu 
na'no kaebʉ; isi eucucufna, poa acʉhʉ conci 'tohʉngʉ ho tmanoe'ocʉ to 
nooe'oca. 

24zou ʉmnʉ ci cou 'o panapa, isi nongcʉngci no seilei, yaa mahtʉicʉ ci singkoo. 
i'mizi no botngonʉ ci cou 'omo tmaa'uzo to nooe'oca. 

25ataveisi, mo uhne taasu 'o panapa ho i'ima 'o saulo, 

26cu elʉa, isicu hafa uhne 'antia. mo aʉlʉ cono tonsoha, 'emo yoso la noteuyunu 
to sinto to kiokai, po'pa'cohivi 'emo botngonʉ ci cou. 'e sinto ho lahe yainca 
<kilistoto> mo aʉlʉ ahoi ta 'antia. 

27ta tuhcusi tan'e, piyo ci eyongensa mo i'mi ne 'elusalemu ho uhta 'antia. 

28ta 'ayumonahe mo cihi 'ola yainca 'aciapu; mo tiou no pas'ofeihna to seilei, 
yac'ʉ ho eyoca tena meoino hoseova 'e hpʉhpʉngʉ. (na eni moso a'ʉmtʉ 
hoseova ne moso seolʉa no honte 'o kolauti.) 

29micu iachi esvʉtʉ 'o sitoo maino iachi tonʉ, tosmʉyʉ to peisu ho to'usni 'omo 
yone yutaya ci masisinto. 

30cu maica 'o hi'hioahe, toveineni to panapa ho saulo 'o ihe tosmʉya ci peisu, 
hafa ho faeni to macocoolo to kiokai. 

Sitoo 12 

elʉ tomo asuhcu man'i ci akuzkuzoa 'o kiokai 

1asonʉ tuhcusi tan'e, isi akuzkuzoa to honte helote 'omo 'enepio ci sinto to 
kiokai. 

2isi opcoza 'o ohaeva to yohane ci yakovu. 

3isi cohivi ho ihe ʉm'ʉmnʉa to couyutaya homo maica 'e hi'hioasi, isi i'vaha 
tʉtpʉta 'o petelo. (ihe hioa nemo meetoasmoof'o na eni.) 

4ne isicu tʉtpʉta 'o petelo, isi poekotva to poo'usna, poa noʉt'ʉcneni tomo 
sʉptʉ no taucunu ci heetai, 'omo cono taucunu mo sʉptʉ ci heetai. isi ta'koeva 
no tuyafa to helote ho tac'u ataveisi no meem'esa'o, yonto tehe toehunga aiti to 
botngonʉ ho yʉsvʉta. 

5ko'koeno, ihe afnasa noyʉyʉci 'o petelo homo yonto poo'usna; at'inghi 'o 
maanat'ohaesa to kiokai ihe pnanfi ho mi'usnu to hamo ho 'inolineni. 

yuyafo to poo'usna 'o petelo 

6to yofnasi no auyusi ho tesi tuyafa to helote 'o petelo ho yʉsvʉta, 'o petelo mo 
notaico tomo yoso ci heetai ho oengʉtʉ, isi pomʉti tomo mehaeso ci ekʉka, 
panton'a heetai to yafana ci mo nomʉtʉ. 

7akameosʉ, yaa cihi ci tensi to nooe'oca mo yac'ʉ to ic'o; yaa tiskova cimo 
psoe'ayumonʉ to poo'usna. isi t'oubobaki to tensi 'o ei'si to petelo ho poecʉ'va. 
yainca: <aupcio yʉc'ʉ!> 'o ekʉka mo osni i'mi to emucu to petelo ho supeohʉ. 

8yainca to tensi 'o petelo: <smoeputu ta snoeputa, msaʉlʉlʉ ta sapiei.> cu maito 
e'esi 'o peteloho hioa. isi i'vaha yainca to tensi: <efkʉezeni si yʉsʉ no aoskopa, 
to'ofeihni a'o.> 

9mo to'ofeihni 'o petelo ho yuyafo to poo'usna, at'inghi o'a isi cohivi 'o isi hioa 
to tensi zounana a'ʉmtʉ ci hi'hioa, ma'unano mo baito no mavolosi. 

10ihe yupaezuma 'omo coni ho yusno noomʉta to heetai, atavei sʉc'ʉhʉ to tec'u 
emo'usnu to hosa ci phingi no meemeno, mo invonvo maavo 'o phingi. micu 
yuyafo, emocaefi tomo mehacni ci ceonʉ; akameosʉ, micu mongoi to petelo 'o 
tensi. 

11ne mio, cu peihsasmome 'o petelo, cu yainca: <os'ocu cohivi ho zou a'ʉmtʉ na 
eni. isi skuna to nooe'oca 'o tensi, to'usni a'o ho momeesih'i to emucu 
to helote ho ito tehe topuhngeni a'o to couyutaya ci 'atutumzo.> 

12isi husansana 'emo maica ci a'a'ausna, micu emo'usnu to emoo to maliya ci 
ino to yohane maluko; mo 'enepio 'omo noteuyunu to ic'o ho 'inoli. 

13isi t'ototokʉi to petelo 'o phingi to yafana, panto cihi ci soskuskunu no 
mamespingi zou loota 'o ongkosi. isi talʉi hocu yuyafo. 

14isi ta'hongi ho fihngau to petelo, mo angu kaebʉ, o'aisi ta'pangnʉ'va no paavi 
'o phingi, cu toevovei ho eʉsvʉta tomo botngonʉ ho yainca mo yac'ʉ ta yafana 
'o petelo. 

15ihe yainca: <miko eʉngcʉ!> mo ehʉhʉyʉ 'o soskuskunu no mamespingi ho 
yainca 'a a'ʉmtʉ. ihecu yainca: <ahtuo'te tensisi.> 

16ne mio, mo a'cʉ'cʉnʉ tmo'totokʉ to phingi 'o petelo. ihecu paavi 'o phingi, aiti 
ma a'ʉmtʉ 'o petelo, mo acʉhʉ na'no yamci. 

17moc'o meuoloʉngʉ 'o petelo, poa amiocni. cu mi'usni ho eʉsvʉsvʉta isi 
yainenu to nooe'oca ho isi e'eafi to poo'usna. yaeza eutotaveiya 'omo 
noteuyunu ho poa eʉsvʉtneni to yakovu ho ito masisinto, micu mongoi ho 
emo'usnu to mocmo ci hpʉhpʉngʉ. 

18ne micu tiskova, mo yu'eemo'ʉ 'o maheheetai, o'aihe cohivi na a'a'ausna 
to petelo. 

19isi poa i'imneni to helote, at'inghi o'aihe ho'honga na emo'a'ausna to petelo; 
isi tuucocosi 'o moso pocengi ci heetai, mashʉyʉ ho opcoza 'o heetai. ataveisi 
ta hioa tan'e, mo mongoi to yutaya 'o helote ho uhne kaisalia, aʉlʉ noomane 
ne'e. 

mcoi 'o helote 

20mo mi'usnu to yane tailo ho saitong 'o helote ho meoino ma'sʉsʉ'no, ko'ko 
micu epei tomo piyo ci taihio 'o yane'e ho baito to helote. ihe aueva ev'ov'ohi 
'ola atuhcu aʉt'ʉcʉ to emoo to honte ci polasutu, atavei micu mi'usnu 
to helote ho noa eususeomʉ, maica ho la'so tata'e no i'mi to lasi aʉt'ʉca to 
honte ci hupa ho m'elʉ nontehe la 'oanʉ. 

21tola afnasa esvʉta ci hie, mo sʉ'eʉsʉ to yʉsʉno honte 'o helote ho yusuhngu 
to ca'hʉsi, mi'usnu to yatatiskova ho aomotʉ'ʉ. 

22mo moozoyʉ 'o yatatiskova ho mainca: <o'as'a fihngau no cou ta ceoa na eni, 
zou fihngau no hamo!> 

23isi osnia patvovei to tensi to nooe'oca 'o helote, maica ho o'aisi ta'usna to 
hamo na psoevohngʉ. isi poa yo'eocneni to yoi hocu mcoi. 

24'o e'e to hamo mo a'cʉ'cʉnʉ ausuhcu psoecocoyʉ ho yuayayokeo. 

25ne ihecu aepʉnga to panapa ho saulo 'o ihe hioa, cu mongoi ne 'elusalemu ho 
yuovei; ihe engocha 'o yohane maluko ho nʉtheni. 

Sitoo 13 

isi popeoskuna to seilei 'o panapa ho saulo 

1to 'ayumona to kiokai ne 'antia, panto piyo ci eyongensa ho lema'cohio, 
'ai'oeno panapa, siimen (<kukua'onga> 'o tos'ongkasi), coukulinai ci luciu, 
i'omo yuahmʉhmʉskʉ 'o honte helote ci maanen, ho i'o saulo. 

2nemo seolʉa no m'ohkuyu to nooe'oca ho tanzi, isi mi'usni to seilei ho yainca: 
<temu nomio a'o ho skuna 'o panapa ho i'o saulo, poa hioaneni 'o tehe sviei ho 
os'o eoho'a.> 

3micu toehungu tanzi ho 'inoli, ihe hoe'oci, popeoskuna ho poa yuyafo. 

yone saipulusu 

4'o panapa ho saulo micu noa skuna to seilei, cu uhne siliuki, i'mi ne'e yonto 
'apangʉ ho uhne saipulusu. 

5ne micu sʉc'ʉhʉ to salami. cu yonto makakaitoo to couyutaya ho epeaski to 
e'e to hamo, 'o yohane maluko mo maezo yonto ic'o ho to'to'usnu ta hioahe. 

6ihe saingaboa 'o hpʉhpʉngʉ to ic'o, ac'ʉhʉ to pafo, yonto ic'o ihe lʉa 'omo cihi 
cila yainca paiesu ci yoifo, zou couyutaya na eni, tonvonvo mainca zou 
eyongensa. 

7la na'no yupa ʉmnʉ 'o suciu poolo ci sootoku ta hpʉhpʉngʉ tan'e. 'e sootoku 
la na'no ma'cocoyʉ ci cou; isi eho'a 'e panapa ho saulo, te tmalʉ no e'e to hamo. 

8at'inghi 'e yoifo ci 'ilima isi yu'hanga ('e 'ilima zou ongko nosi ngilisia); isi 'ucia 
vomti 'e sootoku hoci tiou ta singkoo tan'e. 

9tuhcusi ne mio, 'e saulo - 'aeno 'o poolo - isi nongcʉngci no seilei, isicu teo'tʉi 
'o yoifo, 

10mi'usni ho yainca: <na suu okono 'akuma! zou hangʉ no afu'u moulʉlʉ, 
nongcʉngci no mav'ov'o ci kokuzo ho moezʉezʉhʉ, ezua eknon'a 'e so'emio to 
nooe'oca! 

11maitan'e te cmʉ'ho suu 'e patvovei to nooe'oca; teko bʉkngʉ, akameosʉ o'te 
teolʉ ta tiskova.> isi osnia ta'hongi to 'ilima mais'a mo yaa tomʉtʉ ci voecʉvcʉ 
to mcoosi; micu meuangacʉmʉ ho noa yaakaka to cou, e'fihneni no ceonʉ. 

12isi aiti to sootoku 'emo esmi ci hi'hioa, micu maezo sinto; isi na'na taunona'vʉ 
'emo natʉ'ca to nooe'oca ci hia mahsʉsʉftʉ. 

yonto 'antia ne pisiti 

13i'mi ne pafo 'o poolo ho i'omo nʉthʉ ci 'oahngʉsi ho yonto 'apangʉ, sʉc'ʉhʉ 
to peka ne pangfuiliya; 'o yohane maluko mo ahoi ne'e ho ateno, yuovei 
ne 'elusalemu. 

14i'mi ne peka ho smai'cʉ'cʉnʉ ta tehe miya, esmi to 'antia ne pisiti. nemo 
'ansokunici, mo yʉmeʉmʉ to kaitoo to couyutaya ho yusuhngu. 

15eepʉnga 'o hoolicu to moose ho i'o tposʉ to eyongensa, 'ola le'aʉt'ʉcʉ to 
kaitoo mo smuhnu to cou usa ho yainca: <'a'ahaeva, hoci pano temu 'ucia 
eucucufneni ci e'e tamo botngonʉ, temun'a aomotʉ'ʉ.> 

16cu yʉc'ʉ 'o poolo, ho meusvʉsvʉtʉ. cu mainca: <'e ma'o'oahngʉ 
ta 'isolaelu ho i'emo afu'u ma'einu to hamo ci couyafana, temun'a tmalʉ! 

17'o hamo ta 'isolaelu ohsila epeiya 'o nia maameoito. ne moso seolʉa no 
nouchichipi ne 'ezivuto, ohsi poa meoino suezopʉ to hamo, titho to taso ci 
emucusi ho engocha mongoi ne 'ezivuto, 

18yone maepuepuhu mo tomsʉptʉha ho isi uveica 

19isi suapayo'i 'omo pitu no suezopʉ to hpʉhpʉngʉ ne kanan, faeni to 'o'okosi 
'o ceoahe; 

20'emo maica ci hi'hioa moso asonʉ tose'sʉpta meemohʉ ci hie. <ataveisi, 'o 
hamo ohsi p'eac'eni to leyʉsvʉtʉ, ac'ʉhʉ ne mohcu yayo 'o eyongensa 
ci samu'elu. 

21ataveisi, moso m'ene note cihi ci honte, micu i'mi to suezopʉ to penyaming 'o 
homo ho epeiya 'o oko to kisu ci saulo, ihecu p'eyac'a ho poa honte. ta taicosi 
mo tomsʉptʉha. 

22ataveisi ne ohsicu teongasi 'o saulo, isi i'vaha p'eyac'a to hamo 'o tavite ho 
poa honte. e'usna to tavite. yainca to hamo: <<os'ocu elʉa 'o oko to iesi ci tavite; 
la suseolʉ ta 'tohʉngʉ'u, la aa'pucu meot'ʉt'ʉcʉ ta 'tohʉngʉ'u ci cou.>> 

23i'mi to 'ayumona to mʉntʉ'casi, 'o hamo isi ieni to niala esvʉtasi ho p'eyac'a 
'o cihi ci leto'usnu ta 'isolaelu, 'ai'oeno iesu. 

24auyusi no ahoi yaahioa 'o iesu, moso mi'usnu ta acʉcʉhʉ 
ci cou'isolaelu 'o yohane ho psoecinghi to e'e, poa ma'vovei, tiou no toonono. 

25ne tesicu mon'ia aepʉnga to yohane 'o isi hioa, mo mi'usnu ta cou'isolaelu ho 
yainca: <<imu ta'unano siya a'o? o'as'a 'o imu totea cimo cihi. at'inghi, i'ote 
uafeihi cmʉ'ho, o'ate mako 'aseolʉ ho ci'u yunga 'o sapieisi.>> 

26<acʉcʉhʉ 'e ma'o'oahngʉ - mʉntʉ'ca to 'avulahamu ho i'e mo afu'u ma'einu 
to hamo ci couyafana, 'e e'e no to'usnu isi psoecʉ'ha a'to! 

27at'inghi, i'omo yone 'elusalemu ci cou ho i'o masoso'ehtihe o'a ihe cohivi ho 
zou leto'usnu ci nooe'oca, yaeza o'te ta'sansana 'o lahe engha homo 'ansokunici 
ci tposʉ to eyongensa. ihe topci to kuisi 'o iesu, ihe apuya miya 'o ohela eyoca 
to eyongensa ci e'e. 

28e'vono o'a ihe elʉa na koa topci no kuisi no mcoi, mioc'o 'ahʉhʉyʉ m'eya poa 
opcozneni to pilato. 

29ataveisi ne ihecu hioa 'o isi afu'a tposi to tposʉ to eyongensa ci mo e'u'usnu 
to iesu ci hi'hioa, cu epeohi to zuuzika ho soʉlʉlʉa to heuf'a. 

30at'inghi, isi i'mi to mcoi ho poa smoevovei to hamo, 

31a'vinano tomo nanʉhtʉ ci hie, mo siho aopa'to to moso fiho i'mi 
ne ngalilaya ho uhne 'elusalemu ci cou. maitan'e 'emo maica ci cou mo 
no'ayumonʉ ta 'isolaelu hocu 'akasi to iesu. 

32-33maitan'e. temia psoecingha muu 'e fukuin eni: ieni to smoevovei to iesu, 'e 
ohsila esvʉta to nia maameoito to hamo cite aepʉnga ci hi'hioa, isicu peiseafi ta 
mʉntʉ'casi ci a'to. aʉlʉ mais'a 'o isi yainca to toueso to sihen: zou oko'u suu; 
maitan'e zoucu amosu a'o. 

34e'usna no isi poa i'mi no mcoi ho smoevovei, 'auesiesi o'tena mcoi ci hi'hioa, 
ohsila yainca to hamo. te'o faeni to tavite 'e o'u teomneni. i'o cofkoya ho peelʉi 
noe'oci ci mengumi te pafeni muu. 

35to mon'a zocni, 'o mosola tmopsʉ to sihen yaeza yainca: o'ateko teomneni 
hoci toapayo'ʉ 'ola meot'ʉcʉ suu ci soskuskunu. 

36<ne moson'a yonta hpʉhpʉngʉ 'o tavite ohsila peiseafi 'o ohsi ta'kokoeva to 
hamo, ne mohcu mcoi oho efo'a to ciengona to heuf'a to nia maameoisi, hocu 
toapayo'ʉ; 

37at'inghi, i'o ohsi poa i'mi to mcoi ho smoevovei ci ic'o o'amo toapayo'ʉ. 

38-39ma'o'oahngʉ, ntemu acʉhʉ bochio, i'o e'e no peteongaso no kuisi 'ai'oeno 
iesu 'omo psoecinghi muu. temu cohivi, 'o hoolicu to moose o'atesi peelʉi 
yungvo'a no kuisi na muu; at'inghi i'omo tmaa'uzo to iesu ci cou te acʉhʉ meelʉ 
i'mi to kuisi ho psoevoyunga. 

40ko'koeno, temu la bumemealʉ, cites'a esmi ta feangomu 'o nia e'e to 
eyongensa: 

41'ela buhpotfʉngʉ to hamo ci cou, aiti, temu yohzʉ. te mcoi! maica i'o o'ula 
afu'a hioa ta 'ayumonamu ne mio, ‘upena hoci pano mo mi'usnu muu ho 
eʉsvʉsvʉta, lamu conino o'te taa'uzva!> 

42nete seolʉano mongoi to kaitoo 'o poolo ho panapa, ihe toehunga eho'a ho 
tena i'vaho 'ansokunici ho poa esansaneni 'e hi'hioa eni. 

43ataveisi ne micu aemo'ʉ. botngonʉ ci couyutaya ho i'omo bi'usnu 
to yutayakio ci couyafana mo to'ofeihni to poolo ho panapa, ihe cucufni tamo 
yoso ci sitoo la a'cʉ'cʉnʉ noe'ocʉ to mengumi to hamo. 

44cu i'vaho 'ansokunici, mo nia'te yu'eemʉhʉ 'e cou tamo cono hosa, te tmalʉ 
no e'e to nooe'oca. 

45ihe aiti to couyutaya 'e mo maica botngonʉ ci cou, mo nongcʉngcʉ ta 
'tohʉngʉhe na but'u; ihe yʉhcʉvha 'o e'e to poolo, a'vinano aokoe'iya. 

46at'inghi, 'o poolo ho panapa nama mo asuhcu e'ʉ'ʉteʉ ho yainca: <'o e'e to 
hamo te ahtao'te aueva psoecʉ'ha muu. at'inghi, o'a imu tiova, iachi ma'unano 
o'amo 'aseolʉ no mayo no 'auesiesi nsou. ko'koeno, temia mongoi muu, uhto 
'ayumona to couyafana; 

47maica ohsicu eucucufna to nooe'oca a'mi ho yainca: os'ocu esvʉta muu temu 
tiskova ta couyafana, temu hafa 'e to'usnu ho uhta maucuculili ta hpʉhpʉngʉ.> 

48ne ihe talʉi ta couyafana 'e e'e eni mo acʉhʉ na'no kaebʉ, tohmomoengʉ to 
e'e to nooe'oca; i'o micu noa epeiya to hamo ho tiou to 'auesiesi nsou ci cou. cu 
acʉhʉ sinto. 

49'o e'e to nooe'oca isi psoengaboa to mia'usnu to ic'o. 

50at'inghi, 'o couyutaya ihe poot'ova 'omo yaa suoca'ha to ic'o ci cou ho i'ola 
einva ho tmaa'uzo to hamo ci maamespingi to couyafana, ahozacu akuzkuzoa 
'o poolo ho panapa, peteoyafa to hpʉhpʉngʉ to ic'o. 

51ihe topsʉpseni tomo yoso 'o yompuhu to t'angohe, engahva hocu emo'usnu 
ne 'ikonen. 

52'o sinto to 'antia mo ngangcʉngcʉ to 'tohʉngʉhe 'o seilei ho i'o kokaekaebʉ. 

Sitoo 14 

yone 'ikonen 

1mo maezo yuyafo ne 'ikonen 'omo totiski ci hi'hioa. mo uhto kaitoo 
to couyutaya 'o poolo ho panapa; i'o hiahe eʉsvʉsvʉtʉ isi poa sinto 'omo 
botngonʉ ci couyutaya ho couyafana. 

2at'inghi, i'o o'amo tmaa'uzo ci couyutaya ihe poot'ova 'o couyafana, poa 
himkuzo to sinto. 

3mo aʉlʉ mipiyohi to ic'o 'omo yoso; e'ʉ'ʉteʉ ho engha 'o nooe'oca. isi fii to 
tonʉ no peispopo'e to nooe'oca, ieni tan'e ho soomei na mou'ʉmtʉsi ta ihe 
epeaska cimo yaa mengumi ci e'e. 

4'o yata hosa mo botngonʉ 'omo i'mi tan'e ho boepaevai, pantomo bi'upu 
to couyutaya, panto mo tma'usnu to sitoo. 

5at'inghi, i'o couyutaya ho i'o couyafana ac'ʉhʉ to masoso'ehtihe ihe ta'koeva 
no akuzkuzoa 'o sitoo, yomza to fatu ho mamcozi. 

6ihe cohivi 'e hi'hioa eni, micu meʉfngʉ ho p'usnu to lusuto ho thopi ci yusno 
hosa ne likauni ho ito mia'usnu to cum'usi ci hpʉhpʉngʉ, 

7yonto hpʉhpʉngʉ to ic'o ho a'cʉ'cʉnʉ epeaski to fukuin. 

yone lusuto ho thopi 

8to hosa ne lusuto panto cihi cimo uk'a tonʉ 'o t'angosi ci cou, asonghoi pi'o, 
o'amocu mosola ahtu coeconʉ. 

9mo yusuhngu to ic'o, tmalʉ to poolo homo eʉsvʉsvʉtʉ. isi honga to poolo mo 
yaa singkooa, te meelʉ yov'o, isicu teochʉmi. 

10tmunoi ho yainca: <yʉc'ʉ, poa bʉsngʉcʉ si t'angosu!> micu mofti'i 'o ic'o, ahoi 
coeconʉ. 

11ihe aiti to botngonʉ 'e isi hioa to poolo, cu bua likauni ho moozoyʉ mainca: 
<mo yaa tmucou ci hicu, ho ohpueho ta 'ayumonato!> 

12ihe yainca 'o panapa cous, yainca 'o poolo siomi, maica ho zou'so poolo 'omo 
ephou aomotʉ'ʉ. 

13to yafana ta hosa mo cihi ci saisi to vio no cous, mo yaakako to 'uachumu, 
mahafo to bʉvnʉ, uhto phingi to hosa, te toehungu 'o botngonʉ ho mi'usnu to 
sitoo ho sʉ'tʉ. 

14ihe aiti to panapa ho poolo 'o ihe 'ucia hioa, cu eekieki 'o yʉsʉ ho 
smo'ayumonʉ tomo botngonʉ, tmunoi mainca: 

15<maahaah'o, maincis'a maica ci hioa? 'amac'o cou a'mi, 'e yu'ausnamia moc'o 
totiski muu. ho mimza uhtan'e ho epeaski ta fukuin, akoeva no poa mongoi 
tamo ma'ankʉ ci uacoua, ma'hi'usnu to moso mooyai ta pepe, ceoa, etʉpʉ, ho 
ita acʉcʉhʉ ci 'auesiesi yaansoua ci hamo. 

16ne noana'o, ohsila poa maino tehe 'ucia mia ci ceonʉ to hamo 'e yatatiskova. 

17at'inghi, lasi asngʉcva ieni to mav'ov'o cimo ʉmnʉ ci hi'hioa ho epa'teni ho 
mio yayo 'e iachi, maieno: isi poa i'mi ne pepe 'o mʉchʉ ho faeni muu. maino 
hiesi ho poa tov'ohʉ muu; isi pafi no 'oanʉ muu, poa nongcʉngceni no 
kokaekaebʉ na 'tohʉngʉmu.> 

18e'vono maica 'e e'e to sitoo, isic'o nia'te o'te peelʉi vomti 'o botngonʉ ho tehe 
mi'usni ho sʉ'tʉ. 

19at'inghi, panto piyo ci couyutaya mo i'mi to 'antia ne pisiti ho ine 'ikonen ho 
esmi; ihe teouskuni 'omo botngonʉ ho poa mayo to fatu ho tokʉi 'o poolo, ihe 
ta'unano micu mcoi, cu easasa ho e'eafi ta hosa. 

20ne ihe seolʉa no paikuyungvi to tesi, mo yac'ʉ 'o poolo ho emoovei to hosa, 
cu hucma. mo yuyuso 'o panapa ho emo'usnu ne thopi. 

yuovei ne 'antia 

21'o poolo ho panapa mo yone thopi ho epeaski to fukuin, poa maezo tesi 'omo 
botngonʉ ci cou. mo yuovei ne lusuto, atavei uhne 'ikonen, i'vaho 
uhto 'antia ne pisiti. 

22mo nongongabo ho poa ma'tataso 'o 'tohʉngʉ to tesi, poucufna ho noyʉci na 
singkoohe, yaeza yainca: <teto ahtuo'te sucaefi tamo man'i ci 'atutumio 
nianteno meelʉ tma'oko to hpʉhpʉngʉ to hamo.> 

23'omo yoso ihe p'eac'eni to coolo 'o makikiokai, ataveisi no 'inoli ho tanzi, ihecu 
toveineni to ihe tae'oci ci nooe'oca. 

24mo sucaefi to mia'usnu to pisiti 'emo yoso, sʉc'ʉhʉ ne pangfuiliya. 

25mo yone peka ho epeaski to e'e, atavei uhne yatali. 

26i'mi ne'e ho smo'apangʉ ho yuovei ne 'antia. to ahoisi, 'amosoeno yontan'e ho 
yonto 'ayumona to mengumi to hamo ho noa tovei ta ihecu aepʉnga ci hioa 
maitan'e. 

27mo yuovei ne 'antia, ihecu eteuyuna 'o maanat'ohaesa to kiokai, eʉsvʉsvʉta 
isi yainenu ho isi titha to hamo ho yaahioa, yainenu na hiasi paavneni no phingi 
no singkoo 'o couyafana. 

28mo aʉlʉ 'enemipiohi no hie homo no'upu to sinto ne'e. 

Sitoo 15 

yone 'elusalemu ho toʉsvʉsvʉtʉ 

1pantomo i'mi ne yutaya ho cmʉ'ho ta 'antia, ahoza po'pa'cohivi 'o sinto ho 
yainca: <mac'o cimu mee'ofeihni to hoolicu to moose ho tiou no s'e'honga, 
o'atemu meelʉ mayo no to'usnu.> 

2nomio ta e'e tan'e, 'o poolo ho i'o panapa ihe mi'usni ho kuici yupa 'eehcʉvho. 
i'mi tan'e, ihe toehunga popeoskuna 'o poolo ho panapa ho i'o mo piyo ci cou to 
kiokai to ic'o ho uhne 'elusalemu, nomio tan'e ho mi'usnu to sitoo ho macocoolo 
ho noa pas'ofeihna ta hi'hioa tan'e. 

3ihecu peomanzi to kiokai. nemo pcaceoni, mo neisu ne fuiniki ho ine samalia, 
auhuhuca eʉsvʉta 'o couyafana homo tma'usnu to hamo. ihe tac'ʉhi to afu'u 
sinto na eni mo acʉhʉ na'no 'aveoveoyʉ. 

4ne micu sʉc'ʉhʉ ne 'elusalemu, ihe yungeova to kiokai, sitoo ho ito macocoolo 
ho aʉt'ʉt'ʉca, micu mi'usnu tamo botngonʉ ho eʉsvʉsvʉta na hiasi titha to 
hamo ho hioa 'e acʉcʉhʉ ci hi'hioa. 

5at'inghi mo piyo ci mo ma'hi'usnu to coufalisai ci sinto mo yac'ʉ ho mainca: 
<'o couyafana nte ahtuo'te tiou to s'e'honga ho maezo mee'ofeihni to hoolicu 
to moose.> 

6'o sitoo ho macocoolo ihecu toehunga toʉsvʉsvʉtneni na eni. 

7noana'o ci hia yupa eehcʉvho, mo yʉc'ʉ 'e petelo, yainca: <acʉcʉhʉ 'emo 
tma'ayumonʉ to nooe'oca ci nanghia, imu cohivi, isicu noana'va i'mi ta 
'ayumonamu ho epeiya to hamo na a'o, tesi titha a'o ho psoecʉ'ha ta couyafana 
'e e'e ta fukuin. te ko'ko tmac'ʉhʉ ho tmaa'uzo. 

8i'ola smo'eusoyʉ ta 'tohʉngʉ ta cou ci hamo, isi pafi to seilei 'o couyafana, 
totiski ho isi faeni a'to. i'mi tan'e ho poa husansaneni ho isi yaeza tiova 'o 
couyafana. 

9na a'to ho i'o couyafana, o'aisi yupa apaevaza to hamo, maezo i'mi homo 
tmaa'uzo ho poa cofkoya 'o 'tohʉngʉhe. 

10homoeno maica, mainci imu aac'o hʉsvʉta 'o hamo, ahoi to nia maameoito 
ac'ʉhʉ a'to, 'e o'aito iachia pasvo'ha ci ngotohva, mainci siya ta ei'si ta tesi ta 
couyafana? 

11o'amo emzo eni! ito taa'uzva ho mito elʉ no to'usni. isi ieni to mengumi to 
nooe'oca iesu, moc'o totiski ta couyafana.> 

12mo acʉhʉ amiocni ho talʉi 'o poolo ho panapa ho ihe eʉsvʉsvʉta ho isi titha 
to hamo ho yonta 'ayumona ta couyafana ho hioa 'emo man'i ci po'e ho 
taunona'vʉ ci hi'hioa. 

13ne micu eepʉngʉ, isi yaeza yainca to yakovu: <acʉcʉhʉ 'emo tma'ayumonʉ 
to nooe'oca ci maananghia, talʉin'a! 

14ne mihnan'a itacu esansana ta saimong na hiasi aʉt'ʉt'ʉca to hamo 'o 
couyafana, i'mi to 'ayumonahe ho epeiya 'ote ma'hi'usnu to iachisi ci cou. 

15'e nia e'e to eyongensa mo a'sʉftonʉ yupa mʉ'ho. mo maica 'o hia tmopsʉ to 
seiso: 

16yainca to nooe'oca: ataveisi tan'e ta'u yuovei, p'eyoveiya 'o moso toczoyʉ ci 
emoo to tavite. te'o i'mi to ohcu seoovei ho i'momhoma taoveiya, i'vaha poa 
yac'ʉa. 

17maicac'o. ina afu'u mocmo ci cou, i'o os'o epeiya ho tma'usnu a'o ci couyafana, 
te acʉhʉ biebimi to nooe'oca. 

18i'o moso ahoi ne na'no noana'o hocu masmomolʉ tan'e ci nooe'oca ohsicula 
yaica ci hia epeaska.> 

19isi e'cʉ'cʉnʉ to yakovu ho yainca: <ko'koeno hoci maita hia'u baito, o'a teto 
poa ma'ngongoveo 'emo ma'hi'usnu to hamo ci couyafana. 

20nteto tmopsʉ no tengami, eutotaveiya ho o'te bonʉ to ohcu titha sʉ'tʉ to 
uacoua ho 'oha cofkoya ci 'oanʉ, 'otela yaa smoc'ou ci peipeis'ausna, 'ote bonʉ 
to ohoc'o seoubcikia ci yuansou ho ito hmuyu. 

21maica ahoi ne noana'o ac'ʉhʉ maitan'e, cono hola 'ansokunici, yonto 
makakaitoo la ahtuo'te pantola mo'engho to hoolicu to moose, to mahohosa la 
ahtuo'te pantola psoyaski to lasi h'oma'cohioa.> 

faeni to sinto to couyafana ci tengami 

22tuhcusi tan'e, 'o sitoo ho macocoolo ho i'o acʉcʉhʉ ci kiokai esvʉta no epei 
note tovei, skuna ho poa fiho to poolo ho panapa ho uhne 'antia. ihe epeiya 'o 
lahe tos'ongki no pasapa ci yuta ho i'o siila. 'emo yoso eni la anana'va toehunga 
einva to masisinto. 

23'o ihe hafa ci tengami mo maica 'o hia tmopsʉ: <'o sitoo ho i'o mo coolo ci 
maanat'ohaesa te tuayokeo ta mo yonta 'antia, siliya, cilicia ci afu'u sinto to 
couyafana! 

24imza tac'ʉhi panto piyo cimo i'mi tan'e ho yuyafo; ina nia e'ehe isi na'na poa 
ma'pepecvai ho ma'ngongoveo na muu. a'ʉmtʉsi, o'a imza eutotaveiya ho 
engha 'emo maica ci e'e. 

25ko'koeno imza toehunga toʉsvʉsvʉtneni, tohmʉskʉ ho epei ta isi tovei ho 
poa uhta lamu yoni. tehin'i to'ofeihni ta nanghiamza ci panapa ho poolo; 

26'emo yoso eni mohin'ila nomio no fifiho to nooe'oca iesu kilisto ho o'te 
ma'sokoyu no nsou. 

27ko'ko imza epeiya 'o yuta ho siila; tehe aʉla mi'usneni muu ho eʉsvʉta 'e isi 
tposi ta tengami. 

28maica isi teomneni to seilei a'mi, tapeoha na piyo cite anana'va hioa ci 
h'ofifiha, o'ate topuhngi no mocmo ci cvʉhʉ na muu. 

29o'atemu ana 'o ohcu titha sʉ'tʉ to uacoua ci 'oanʉ; o'te bonʉ to hmuyu ho ito 
oho seoubcikza ci snoecavʉ; maezo o'ate yaa smoc'ou cila peipeis'ausna. 
hocimu peelʉi peihcʉ'hi 'emo piyo ci h'oesvʉta tec'u ʉmnʉ. temu'sola 
soanono!> 

30'o isi skuna micu aot'ou ho uhne 'antia, yone'e ho eteuyuna 'o acʉcʉhʉ ci 
sinto, faeni 'o tengami. 

31ne ihe engha 'o tengami, mo i'mi to epopoucufnu ci e'e ta tengami ho na'no 
'aveoveoyʉ. 

32'o yuta ho siila zou maezo taihio ho evaho to e'e to hamo ci eyongensa; mo 
man'i 'o ihe mi'usneni to sinto ho engha ci e'e, eucucufni ho amamahtʉica na 
singkoohe. 

33aʉlʉ miaveivei ne'e. ihecu 'aveoveoneni to sinto ho peomanzi, tooyokeoi ho 
meelʉ soanono ho yuovei. 

35'o poolo ho panapa mo akameosʉn'a yone 'antia; mo toehungu 'omo piyo ho 
mo'ma'cohio a'vinano epeaska 'o e'e to nooe'oca. 

yupeevai 'o poolo ho panapa 

36mohcu mipiyohi, isi mi'usni to poolo 'o panapa ho yainca: <mateton'a yuovei 
to ohola epeaski to e'e to nooe'oca ci mayoyou, 'o'aiti na a'a'ausna to 
masisinto.> 

37isi 'ucia engocha to panapa 'o yohane maluko ho nʉtheni, 

38at'inghi o'aisi ʉmnʉa to poolo; maica ne auyusi moso o'te mimho nongaco ho 
i'upu yaahioa, mongoi ne moso yone pangfuiliya. 

39mo nomio tan'e ho meoino yupa toohcʉvho 'emo yoso, ataveicu yupeevai. isi 
hafa to panapa 'o maluko yonto 'apangʉ ho uhne saipulusu, 

40isi epeiyahe to poolo 'o siila, ihe toveineni to nooe'oca to sinto ho poa 
mʉʉt'ʉcneni no mengumisi, micu maezo mongoi. 

41isi saingaboa to poolo 'one siliya ho cilicia, amamahtʉica na singkoo to 
maanat'ohaesa to makikiokai. 

Sitoo 16 

i'upu yaahioa to poolo ho siila 'o temote 

1mo esmi ne thopi ho lusuto 'o poolo. ne lusuto panto cihi ci sinto. temote 'o 
ongkosi; zou couyutaya 'o inosi, maezo sinto, coungilisia 'o amosi. 

2lahe toehunga emomoengʉa to sinto ne lusuto ho 'ikonen 'e temote. 

3tesi engocha to poolo ho nʉtheni, ihecu hioa na s'e'honga, maica ho ihe 
toehunga cohivi to couyutaya tan'e ho zou coungilisia 'o amosi. 

4mo mito mayoyou, faeni ho poa noyʉcneni 'o ohe esvʉta to sitoo ho macocoolo 
ne 'elusalemu ci h'ofifiha. 

5i'mi tan'e, 'o singkoo to makikiokai mo meelʉcu mamahtʉicʉ, maezo 
huhucmasi ausuhcu botngonʉ 'o sinto. 

fihngau no eyoho'ʉ to yane makitong 

6mo mitohe ceonʉ to mia'usnu ne fulika ho ngalatea, maica o'aisi teomneni to 
seilei hoci psoyaski no e'e ne 'aziasoo. 

7ne micu sʉc'ʉhʉ to esa ne meisia, mici yʉmeʉmʉ ne pituinisoo, at'inghi isi 
potani to piepiya to iesu. 

8micu ma'kuyungu ne meisia uhne toloya. 

9to yofnasi ne mio. mo baito to conci mavolosi 'o poolo. to mavolosi isi aiti 'omo 
cihi ci coumakitong, mo yac'ʉ ho mainca: <teko'so uhta makitong ho to'usni 
a'mi!> 

10ne isicu aiti to poolo 'e mavolosi eni. mimzacu osni smouyu'ho ho emo'usnu 
ne makitong, maica imza cohivi isi eyoho'a to hamo a'mi ho uhne'e, poa 
tmac'ʉhʉ no fukuin 'o cou ne'e. 

ma'hi'usnu to nooe'oca 'o litiya 



305 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

11mimza i'mi ne toloya yonto 'apangʉ ho e'ohʉ, emosngʉcʉ ne samotola, 
sʉc'ʉhʉ ne niapoli ne micu hucma. 

12ahoi ne'e ho emomsʉ'eonʉ to hpʉhpʉngʉ ne'e, esmi to ahoi hosa 
ne makitong ci fuilipi; 'e hosa eni ihe yaeza sko'ayumona to looma. mimza aʉlʉ 
mipzohi tan'e. 

13nemo 'ansokunici, mimza yuyafo to hosa ho uhto aaskiti to va'hʉ, yainca no 
koyu, pano las'aeno o'te 'oyona 'inoli no couyutaya to ic'o. mimza yusuhngu, 
mi'usnu to mo noteuyunu to ic'o ci maamespingi ho epeaski to e'e. 

14to 'ayumona tomo tmalʉ, panto mo i'mi to hosa ne tuiyatuila ci mamespingi, 
zou litiya 'o ongkosi; la momhino tatposa ci yʉteʉ 'o lasi hioa. la anana'o 
m'ohkuyu to hamo; isi paavi to nooe'oca 'o 'tohʉngʉsi, poa tmaayaezoyʉ to e'e 
to poolo. 

15'o litiya ho i'o conosi emoo mo acʉhʉ tiou to toonono. ataveisi, isi mi'usni 
a'mi: <hocimu ta'unano mi'o a'ʉmtʉ tmaa'uzo to nooe'oca, temun'aso yone 
emoo'u.> isicu ahʉhʉya tʉtpʉta a'mi. 

yonto poo'usna ne fuilipi 

16moso conci hie, mimza uhto la 'oyona 'inoli to ic'o. cihi ci soskuskunu no 
mamespingi mo emo'usnu a'mi, 'e soskuskunu eni isi ti'eopi to h'aokuv'o, la 
meelʉ bohngʉ to tena yuyafo ci hi'hioa ho noana'o, i'mi tan'e ho lasi titha 
ma'papeisu to taukesi. 

17mo apaezumo to'ofeihni a'mi ho ito poolo, moozoyʉ ho mainca: <'emo maica 
ci cou zou soskuskunu to sopepea ci hamo, te mi'usnu muu ho epeaska 'o ceonʉ 
no to'usnu!> 

18mo aʉlʉ 'enepio no hie homo maica ci moozoyʉ; isi sohpoza to poolo homo 
koakuzo, miezuhu ho mi'usni 'o h'aokuv'o ho yainca: <te'o boemi to ongko to 
iesu kilisto, pashʉya suu teko i'mi ta feangosi ho yuyafo!> micu osni yuyafo 'o 
h'aokuv'o. 

19isi cohivi to taukesi ho micu antʉhʉ 'o lasi tasmizi no yupasʉ, cu tʉtpʉta 
'o poolo ho siila, easasa ho baito to taicini, 

20hafa uhto tuhcu to taicini to looma, ehpʉngʉ ho yainca: <zou couyutaya na 
hin'i, mainci uhta hosato ho 'afeo'fu'u. 

21mihin'i epeaski tamo yuszozʉ ta hoolicu ci h'ofifiha, o'ateto peelʉi tiova ho 
hioa ta coulooma!> 

22mo maezo tmu'ofeihni 'o botngonʉ ho epopohcinghi, cu eutotaveiya to taicini 
ho pa'eayʉsʉi ho ti'usna. 

23'o heetai ihe tʉ'sʉftona ti'usna 'o poolo ho siila, cu poekotva to poo'usna, 
a'vinano pashʉi 'omo pocengi ho so'eʉyʉca. 

24mo tmalʉ to eutotavei 'emo pocengi, po'usna to so'ayumona to poo'usna 
'o poolo ho siila, seo'eisi 'o t'angohe. 

25cu asonʉ mia'usnu no taico feʉngna, mo 'inoli 'o poolo ho siila, pasunaeno ho 
tohmomoengʉ to hamo, 'o mocmo ci isi poekotva mo acʉhʉ tmaayaezoyʉ. 

26mo aemo'au tmanoi motoevi, ac'ʉhʉ no tmaot'ou 'o isi tnguci to poo'usna; 
akameosʉ acʉhʉ maavo 'o phingi to poo'usna, maezo acʉhʉ supeohʉ 'o oho 
seo'eisneni ci ekʉka to isi poekotva. 

27mo peihsasmome 'o lepocengi to poo'usna, aiti homo acʉhʉ maavo 'o phingi 
to poo'usna, isi ta'unano micu acʉhʉ pkaako 'o oho poekotva, cu epusku to 
poyave ho mici invonvo mcoi. 

28isi teolʉi to poolo, mo tmunoi ho zozoya: <teav'as'a alolonga si iachi, 'amimza 
acʉhʉ yontan'e!> 

29mo eyoho'ʉ 'ola lepocengi ci cou ho poa suengi, ma'eopeophi ho m'ocnguyu 
to tuhcu to t'ango to poolo ho siila. 

30cu e'eafi 'omo yoso. tuocosi ho yainca: <yoso ci sensei, nte'o peis'uvnu niante 
meelʉ noa to'usni?> 

31ihe yainca: <tmaa'uzo to nooe'oca iesu, teeno peelʉi to'usni suu ho i'o conosu 
emoo.> 

32ihecu mi'usni tamo yoso 'emo cono emoo ho esansana 'o e'e to nooe'oca. 

33to yofnasi, 'aitoeno tuhcusi ne mio, isi hafa to lepocengi 'omo yoso ho tonzovi 
'o h'oh'o to ohe timzi; cu toehungu 'omo cono emoo ho tiou to toonono. 

34isi eho'a 'o poolo ho i'o siila ho poa uhto emoosi, poa eabobonʉ. 'emo cono 
emoo isi acʉha nongcʉngci no kokaekaebʉ, maica ho micu acʉhʉ tmaa'uzo to 
hamo. 

35taseona no mivahi, mo smuhnu to kengsacu 'o taicini to looma ho yainca: 
<poesih'acu 'omo yoso!> 

36'o lepocengi isicu mi'usni 'o poolo ho yainca: <isi psoecʉ'hi to taicini tee 
poesih'a na suu ho isi siila, maitan'e temucu meelʉ yuyafo ta poo'usna, 
ma'sosoanono hocu yuyafo.> 

37at'inghi, isi mi'usni to poolo 'o kengsacu ho yainca: <mimza ma'hi'usnu 
to looma ci cou, o'aisi topci no kuisi, ihe aha'va yonta tuhcu tamo botngonʉ ho 
ti'usna a'mi, a'vinano poekotva to poo'usna. maitan'e ihecu 'ucia auc'oc'ova poa 

yuyafo; o'ate ʉmnʉ hoci maica! poa uhtan'e na taicini no looma ho invonva 
e'eafi a'mi!> 

38'o kengsacu isi evaha to taicini 'e e'e. ihe talʉi homo ma'hi'usnu to looma ci 
cou 'o poolo ho i'o siila, micu ma'sasmoyo 'o 'tohʉngʉ. 

39cu uhto poo'usna ho euteozu, engocha ho yuyafo, poa mongoi ta hosa 'emo 
yoso. 

40yuyafo to poo'usna 'o poolo ho siila, cu emo'usnu to emoo to litiya, mo yonto 
ic'o ho yupa baito 'o sinto, isi epopoucufnan'a 'o sinto micu mongoi. 

Sitoo 17 

yone tesalonike 

1mo emo'cʉ'cʉnʉ to tehe mia ci ceonʉ 'o poolo ho siila, sucaefi 
ne 'anfuipoli. 'apolonia, esmi to tesalonike, to ic'o panto kaitoo to couyutaya. 

2maito lasi at'oca 'o poolo ho yʉmeʉmʉ to kaitoo, acngucnguhu tuyu no 
'ansokunici, i'tohungu to seiso ho yupa eehcʉvho 'o mocmo ci cou, 

3esansana a'vinano soomei 'o kilisto te ahtuo'ten'a tiou no 'atutumzo, tenac'u 
i'mi no mcoi ho smoevovei. isi yainca: <'e os'o mi'usneni muu ho epeaska ci 
iesu, 'ai'oeno kilisto.> 

4to 'ayumonahe panto mo tmaa'uzo ci cou, micu cono ceonʉ 'o poolo ho siila; 
pantomo maezo tmaa'uzo cila m'ohkuyu to hamo ci coungilisia ho i'o la so'ehti 
to maamespingi mo maezo tmaa'uzo. 

5at'inghi 'o couyutaya to ic'o mo smo'eubut'u, eteuyunu to mayayaksai ho 
biteuyunu, yonta hosa ho ec'ʉ to 'afeo'fu'u, mo toemʉemʉ to emoo to iesun. 
i'ima 'o poolo ho i'o siila, tehe faeni tomo pak'i ci cou; 

6maica ho o'a ihe elʉa, ihecu e'usna to taicini 'o iesun ho i'o piyo ci sinto, 
ehpʉngneni ho yainca: <'e mo koa 'afeo'fu'u ci cou, maitan'e micu cmʉ'ho ta 
hosato. 

7'e iesun ita aʉt'ʉca to emoo taini! mihin'i yutasufku to h'oesvʉta to honte, 
yainca pantomon'a cihi ci mo h'unasi ci honte, zou iesu na ongkosi.> 

8'e e'e eni isi i'mizi no poot'ova 'o taicini ta hosa ho i'o mo botngonʉ ci cou. 

9'o taicini ta hosa isi pashʉya ho tmuhnoi 'o iesun ho i'o mocmo ci cou, isicu 
ataveiya poesih'a. 

yone piliya 

10ne micu yofna, ihecu osnia poa uhne piliya to sinto 'o poolo ho i'o siila. ne 
micu esmi ne'e, cu yʉmeʉmʉ to kaitoo to couyutaya. 

11'e cou tan'e mo ma'cocoyʉhe to coutesalonike. la asno'zonʉ tmalʉ to e'e to 
fukuin, huhucmasi eocoyʉ to seiso ho patotiska, 'ucia cohivi 'o e'e to poolo mio 
nana a'ʉmtʉ emio. 

12to 'ayumonahe mo botngonʉ 'omo tmaa'uzo; mo 'enepio cila einva ci 
maamespingi ho haahocngʉ to ngilisia mo maezo tmaa'uzo. 

13at'inghi, ne ihe tac'ʉhi to couyutaya ne tesalonike homo maezo 
yone piliya 'o poolo ho psoyaski no e'e to hamo, cu usa ho 'afeo'fu'u, poot'ova 
'o botngonʉ. 

14'o sinto ihe osnia poa emo'usnu to mia'usnu to aezonʉ to etʉpʉ 'o poolo; 
'o siila ho i'o temote mion'a nochʉmʉ ne piliya. 

15i'o mo poʉt'ʉcʉ to poolo ci cou ihe poc'ʉhan'a ne yaaten, micu yuovei 
ne piliya, ihe evaha 'o isi eutotaveineni to poolo ci e'e, poa aupcio meecunu 
'o siila ho temote, te yupteilʉ ne'e. 

yone yaaten 

16ne mo yone yaaten 'o poolo ho totea 'o siila ho i'o temote, isi yuue'iya mo 
nongabo to hosa 'o uacoua, mo na'no nac'o 'o 'tohʉngʉsi. 

17mo yonto kaitoo 'o poolo ho yupa eehcʉvho 'o couyutaya ho i'omo m'ohkuyu 
to hamo ci couyafana, maezo huhucmasi yonto coca ho yupa eehcʉvho to lasic'o 
lʉlʉa ci cou. 

18panto piyo cimo ma'hi'usnu to 'ipikulos ho ma'hi'usnu to sutoya ci 
coumou'tohʉngʉ la maezo uso ho yupa eehcʉvho to poolo. panto mo mainca: 
<'e lac'o mimimiyo ci cou mo meefʉc'ʉ no cuma?> panto mo maezo mainca: 
<mais'a mita psoyaski no hicu no mocmo ci hpʉhpʉngʉ.> homo maica 'e e'ehe. 
mo i'mi ho isi epeaska to poolo 'o iesu ho i'o fukuin no smoevovei. 

19ihecu hafa uhto ngikai to yale paku 'o poolo, yainca: <temza peelʉi ake'a 
cohivi 'e osko eʉsvʉsvʉta ci mon'a faeva ci motposʉ? 

20mo piyo ci hi'hioa 'e imza na'na taunona'vʉ ho imza talʉi, 'ucia asansana zou 
cuma na e'a'ausnasi.>  

(21'ia mala maica 'e couyaaten ho i'ola nohi'u ci cou h'unano hpʉhpʉngʉ. la 
kaebʉ ho lahe toʉsvʉsvʉtneni namo faeva ci lahe totalʉi ci a'a'ausna.) 

22mo yac'ʉ to ngikai to yale paku 'o poolo, yainca: <'e cou ta yaaten! os'o cohivi 
na muu lamu yontamo mav'ov'o ci hi'hioa ho aa'pucva pa'teni na lamu hia 
asno'zonʉ m'ohkuyu no mahihicu. 

23ne mi'o smaingongabo ta hosa, yue'iya 'o lamu 'oyona m'ohkuyu, cimi'o teolʉ 
to mo conci 'oyona sʉ'tʉ, panto isi tposi to skoskopnasi ho yainca <<sʉ'teni no 

o'a isi honga ci hamo>>. maitan'e te'oeno eʉsvʉta muu 'e o'a imu honga, holea 
at'ingha p'ohkui ci hamo. 

24'e mosola mooyai ta engʉca, ceoa, ho ita aʉcʉcʉhʉ ci hamo zou nooe'oca ta 
engʉca ho ceoa. o'ala yonta isi teyai ta cou ci emoo, 

25maezo o'ate nama noa sʉ'ti ta cou; maica ina nsou, peucu, ho i'e acʉcʉhʉ ci 
macucuma isi iachia faeni ta yatatiskova. 

26mo i'mi to mo cihi ho mooyai masusuezopʉ, poa apeaski ho nongaboi 'e ceoa, 
a'vinano ayoca esvʉta na tehe hie ho ina tehe yoni ci mahuhupa. 

27ho isi yaica 'a isieno akoeva no poa biebimi to hamo, nenusino te meelʉ yono 
eangacʉmʉ ho elʉa 'o hamo. a'ʉmtʉsi, 'o hamo o'amo nomcovhi ta mo macicihi. 

28pantola mainca: <<'e h'oyunsovato, hia aut'ot'ou, ho mito yayo mo acʉhʉ 
yono emucusi.>> maezo mais'a 'o e'e to letohpʉngʉ ta 'ayumonamu: <<'aeno 
maezo 'o'okosi a'to.>> 

29ho zoueno 'o'okosi a'to, o'anteto ta'ngangacʉma na yu'ausna to hamo ho 
yainca nteto peelʉi titheni no totontone, boemi no king nging. hocieno fatu ho 
mooyai uacoua ho yoyayaeza na mi'ausnasi. 

30ho lan'a yono moʉfngʉ ho nongonongo 'e yatatiskova, o'a mocu lasi cumasa 
to hamo, at'inghi maitan'e isicu pashʉya to hamo 'e yatatiskova ho poa mongoi 
no mo kokuzo ci ceonʉ. 

31maica isicu esvʉta na hiesi, tesi ieni to isi epeiya ci mo cihi, boemi no moulʉlʉ 
ho yʉsvʉta 'e mauhpʉhpʉngʉ; ieni no i'mi no mcoi ho smoevovei 'emo cihi, 
isicu faeni ta yatatiskova 'e huomza.> 

32ne ihe talʉi ho isi yue'engha to poolo na i'mi no mcoi ho smoevovei, panto mo 
potfʉngʉ ho cocvi; panto mo mainca: <imza 'ucia i'vaha talʉi ho ciko 
eʉsvʉsvʉta 'e hi'hioa eni.> 

33micu mongoi to ngikai 'o poolo. 

34mo piyo ci cou 'omo to'ofeihni hocu sinto; to 'ayomonasi panto ngi'in 
to yalepaku ci tonisiu, ho i'o mon'a cihi ci mamespingi zou tamali 'o ongkosi, ho 
i'o mo piyo ci cou. 

Sitoo 18 

yone kolinto 

1ataveisi tan'e, mo mongoi ne yaaten 'o poolo, esmi ne kolinto. 

2nemo yone'e, isi lʉa 'omo cihi cimoso yayo ne pentu ci couyutaya, zou 'acila 'o 
ongkosi. ta mihnan'a isi engocha 'o vcongʉsi ci paicila mo i'mine 'italia ho esmi. 

maica isi pashʉi to kolauti ci honte. te acʉha poa mongoi ne looma na 
afu'u couyutaya. isi usa to poolo ho aiti 'e navconga. 

3mo nochʉmʉ ho toehungneni yaahioa; maica mosola anana'o noe'ocʉ no 
mooyai tenmaku 'o poolo ho eansonsou, mo totiski 'e lahe hioa. 

4cono hola 'ansokunici, ahtuo'te uhto kaitoo 'o poolo, la yupa eehcʉvho 'o 
mocmo ci cou, poucufna 'o couyutaya ho coungilisia ho poa tmaa'uzoa. 

5ne micu i'mi ne makitong ho esmi 'o siila ho i'o temote. micu 'aanana'o 
'o poolo ho peisnovi na epeaski to fukuin, mi'usnu to couyutaya ho 'akasi 'o iesu 
ho zou kilisto. 

6at'inghi, ne ihe yutasufka ho ekuzkuzoa, isicu epsʉpseni 'o yompuhu to yʉsʉsi, 
mi'usni ho yainca: <hocimu meaapapayo'ʉ, o'ate yonta feango'u na kuisi, temu 
invonva sviei! ahoi maitan'e, te'ocu uhto couyafana.> 

7micu mongoi 'o poolo, uhto emoo to mo ma'einu to hamo ci tito yusutu ho 
no'upu, 'o emoosi mo nocmu'u to kaitoo. 

8i'o leaʉt'ʉcʉ to kaitoo ci cilisupu ho i'o conosi emoo mo acʉhʉ tmaa'uzo to 
nooe'oca; mion'a botngonʉ ci coukolinto 'omo maezo tmaa'uzo ne micu 
tmac'ʉhʉ to fukuin, a'vinano tiou to toonono. 

9moso cono yofna, mo baito to conci mavolosi 'o poolo. mo i'mi to mavolosi 'o 
nooe'oca mi'usni ho yainca: <'ote ngoheʉngeʉ, at'inghac'o engha, 'ote amzocni, 

10mi'o no'upu suu, uk'a cite meelʉ akuzkuzo suu, a'vinano ta hosa tan'e. mo 
botngonʉ 'o 'o'oko'u.> 

11cu yone'e 'o poolo ho aʉlʉ notonsoha ho ang'osʉ, po'pa'cohivi to e'e to hamo 
'o yane'e. 

12nemo seolʉa no sootoku to 'akaiya 'o kalio, mo biteuyunu 'o couyutaya ho 
suyumi 'o poolo, e'usna to hooin, 

13ehpʉnga 'o poolo: <'e cou eni mita euskunu to mocmo ho boemi to o'amo 
emio ci hioa ho m'ohkuyu to hamo!> 

14ntec'on'a ahoi mici aomotʉ'ʉ 'o poolo, mo mi'usnu to couyutaya 'o kalio ho 
yainca: <na eni ci hioa hocic'o i'mi no e'ankʉ, hocieno yutasufku no hoolicu, 
te'oeno ahtao'te uveica talʉi muu; 

15'e imu yupa eehcʉvha ho zouc'oeno e'e ta hoolicumu. temu invonva 
eususeoma, o'aos'o 'ucia yʉsvʉta 'emo maicaci hi'hioa!> 

16ihecu peteoyafa to hooin. 

17ihe tʉtpʉta 'o le'aʉt'ʉcʉ kaitoo ci sotini, yonto coca to hooin ho ti'usna. 'emo 
maica ci hi'hioa o'aisi cumasa to kalio. 



311 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

yuovei ne 'antia 'o poolo 

18mion'a aʉlʉ 'enemipzohi homo no'upu to sinto ne kolinto 'o poolo, ataveisi 
micu mongoi, nʉthʉ 'o paicila ho 'acila yonto 'apangʉ ho uhne siliya. ne 
o'amocu mo e'ohʉ, mo yone cengkoli ho sko'si'sa 'o f'ʉsʉsi, maica mosola iachi 
esvʉtʉ. 

19ne micu sʉc'ʉhʉ ne 'epeso, yone'e, micu mi'usnu 
to paicila ho yacila 'o poolo ho epeevai, iachi uhto kaitoo ho yupa eehcʉvho 
'o couyutaya. 

20ihe toehunga 'ucia tʉtpʉta ho mako mipiyohi no'upu, at'inghi o'amo mimho 
'o poolo. 

21ne tec'u yupepeevai, isi mi'usni 'omo botngonʉ ho yainca: <hocisi teomneni 
no 'tohʉngʉ to hamo, tena'ueno o'te i'vaho yuovei tan'e.> micu i'vaho 
mine 'epeso ho smo'apangʉ 'o poolo. 

22ne micu sʉc'ʉhʉ ne kaisalia 'o poolo, cu uhne 'elusalemu ho aopa'to to kiokai, 
ataveisi micu uhne 'antia. 

23yone'e ho aʉlʉ miaveivei micu e'ohʉ. isi saingaboa 'one ngalatea ho i'o 
hpʉhpʉngʉ to mia'usnu ne fulika, auhuca amamahtʉica 'o singkoo to sinto. 

yone 'epeso ho kolinto 'o 'apolo 

24panto cihi ci couyutaya zou 'apolo 'o ongkosi, mo esmi ne 'epeso. mosola yayo 
ne 'alisanta, la mahsosonʉ homo aomotʉ'ʉ ci cou, mo a'sʉftonʉ bocbochio to 
seiso. 

25yono ohsila pas'ofeihna to nooe'oca ci ceonʉ, mohcula tiou no ʉmnʉ ci 
aʉsvʉsvʉtʉ, a'vinano cuveu 'o 'tohʉngʉsi, conino esansana eʉsvʉsvʉta 'o iesu, 
at'inghi, i'oc'o toonono to yohane na isi cohivi. 

26cu ahoi yonto kaitoo 'o 'apolo ho e'ʉ'ʉteʉ eʉsvʉsvʉtʉ; ihe talʉi 
to paicila ho 'acila, cu eyoho'a ho poa uhto emoohe, asuhca etuhca ho esansana 
'o e'e to hamo. 

27ataveisi mo iachi ma'koyu 'o 'apolo te uhne 'akaiya, ihecu to'usni to sinto 
ne 'epeso, tmopsʉ to tengami ho faeni to sinto ne 'akaiya, poa aʉt'ʉcneni 
'o 'apolo. ne micu sʉc'ʉhʉ ne'e, mo na'no meoino to'usnu to micu mayo no 
mengumi ci sinto. 

28la siho yontola apa'to ci yupa eehcʉvho ho yaa tonʉ no etpʉti 'o couyutaya, 
i'tohungu to seiso ho soomei 'o iesu ho zou kilisto. 

Sitoo 19 

yone 'epeso 'o poolo 

1ne mon'a yone kolinto 'o 'apolo, mo covnʉ 'o poolo ho smaimsʉ'eonʉhe ta 
hpʉhpʉngʉ, esmi to 'epeso. yone'e, isi lʉa 'o piyo ci sinto, 

2isi tuocosi: <homimu tmaa'uzo to nooe'oca, mimucu tiou to seilei?> ihe 
yut'inga: <o'amocu omzala ahta talʉi na yaa seilei ci hi'hioa.> 

3ivaha tuocosi to poolo: <mamimueno tiou no toonono no cuma?> ihe yut'inga: 
<zou toonono to yohane.> 

4yainca to poolo: <i'o toonono to yohane isi hioaneni to micu ma'vovei ci cou; 
isi eʉsvʉta to cou'isolaelu ho poa tmaa'uzo to tena ataveihe cmʉ'ho cimo cihi, 
'ai'oeno iesu.> 

5ihecu talʉi 'e e'e eni, cu boemi to ongko to nooe'oca iesu ho tiou to toonono. 

6isi hoe'oci to poolo, cu ohpueho to feangohe 'o seilei. micu epiepiya, a'vinano 
epeaski to e'e to hamo. 

7tateuyuna mo asonʉ maskʉ ueso ci cou. 

8acngucnguhu tuyu no feohʉ, maito lasi hioa 'o poolo ho uhto kaitoo, e'ʉ'ʉteʉ 
eʉsvʉsvʉtʉ, mi'usnu to mocmo ho yupa eehcʉvho no hi'hioa to hpʉhpʉngʉ to 
hamo. poucufnu to cou ho poa tmaa'uzoa. 

9to 'ayumonahe panto mo yameomʉ ho o'te mimho tmaa'uzo; yonto tuhcu 
tomo botngonʉ ho apa'to ekuzkuzo to e'e to nooe'oca. isicu hafa to poolo 'o 
sinto ho mongoi, huhucmasi yonto 'oyona tmopsʉ to tuilanu ho toʉsvʉsvʉtʉ. 

10'emo maica ci hi'hioa mo topuska ho isi acngucnguha hioa, i'mi tan'e 'emo 
afu'u yonta 'aziasoo ci cou, 'upena 'o couyutaya ho couyafana. cu acʉhʉ 
tmac'ʉhʉ to e'e to nooe'oca. 

oko to sukiua 

11'o hamo isi ieni to poolo ho hioa 'o taunona'vʉ ci po'e; 

12ac'ʉhʉ no panto mo mayo to ohsicu titha to poolo ci 'oyomuya hocieno o'te 
taf'u ho siya to feango tomo tma'congo, poa yov'o 'o tma'congo, maezo yuyafo 
'omo cʉnghʉ to feangohe ci h'aokuv'o. 

13pantola smaingongabo, meknuyu no meya hicu ci couyutaya, mo maezo mici 
titho to ongko to iesu ho hioa 'emo maica ci hi'hioa. ihe mi'usni 'o h'aokuv'o ho 
yainca: <te'o boemi to ongko to isi psoyaska to poolo ci iesu, pashʉi muu ho 
yuyafo.> 

14i'emo himhohioa tan'e zou i'o mo pitu ci 'o'oko to sukiua ci saisicoo to yutaya. 

15at'inghi isi yut'inga to h'aokuv'o: <imza honga 'o iesu. yaeza cohivi zou siya 
'o poolo; at'inghi zou siya na muu?> 

16i'o isi ti'eopi to h'aokuv'o ci cou isicu 'aanana'veni ho pohcingha ho skʉtpʉti. 
micu acʉhʉ alolongʉ, yaeza ethʉthʉsi 'o nia yʉsʉhe. hocu yuamaesih'i ho 
toekameosʉ to emoo. 

17i'omo afu'u yone 'epeso ci couyutaya ho couyafana ihe tac'ʉhi 'e hi'hioa eni, 
acʉhʉ na'no ngoheʉngeʉ; 'o ongko to nooe'oca iesu ahoi tan'e cu h'unasa einva. 

18mo 'enepio ci sinto ihecu ahoza epopayoa esansana na ohela hi'hioa ne 
noana'o. 

19botngonʉ ci mosola peiseoyoifo ci cou ihe hafa 'o nia tposʉhe ho coe'eni, 
yonto ihe toehunga aiti ho hmoi. ihe tohtasvʉta na ntesi huphina ta tposʉ tan'e, 
nte asonʉ eimo no posi maskʉ ci peisu no nging. 

20maicac'o, 'e e'e to nooe'oca cu angabo psoecocoyʉ ho meoino yuayayokeo. 

'afeo'fu'u 'o 'epeso 

21ataveisi ta hi'hioa tan'e, 'o poolo mo ma'koyu no mine makitong ho 'akaiya, 
ho uhne 'elusalemu. isi yainca: <ho ta'ucu esmi ne'e, tena'u maezo aahtu 
uhne looma ho bobaito.> 

22isicu skuna 'o mo yoso cila leto'usnu - temote ho 'ilatu - poa uhne makitong, 
iachin'a akameosʉ notavei ta 'aziasoo. 

23tuhcusi tan'e, nomio to e'e to nooe'oca, mo yuyafo ne 'epeso 'omo meoino 
'afeo'fu'u. 

24pantola lemooyai nging ci cou zou timitho 'o ongkosi, la asonghoi mooyai 
tomo nging ci uaongko to vio no mamespingi ci 'atimi; 'emo maica ci yaezoya 
lahe toehunga meoino tasmizi to yupasʉ. 

25isi eteuyuna to timitho 'ola yaahioa ho i'o mo totiski 'olahe hioa, mi'usni ho 
yainca: <maahaah'o. imu cohivi ho mito meelʉ yuyupasʉ mitoc'o acʉhʉ 
noe'ocʉ ta ito hioa maitan'e. 

26maitan'e imucu tac'ʉhi, yaeza aiti 'e isi hi'hioa to poolo. isi yainca: <<'e isi 
teyai ta emucu ta cou ci hamo o'as'a hamo.>> 'e e'e eni isi nia'tecu acʉha poa 
tmaa'uzo 'e mo botngonʉ ci cou ta 'epeso ho i'e 'aziasoo. 

27ho isi aiti 'e lato hioa isi sokoeva no teto ngoevi na kuici ongko. o'amo anou 
maica, ac'ʉhʉ ta vio to someoino hicu no mamespingi ci 'atimi tahela yaeza 
hupotfʉnga, 'ela asonghoza p'ohkui ho koe'ia ta 'aziasoo ho ita mauhpʉhpʉngʉ 
ci hicu no mamespingi. te maezo aapayo'ʉ na psoevohngʉsi!> 

28ne ihecu talʉi tamo botngonʉ 'e e'e eni, cu kuici ma'sʉsʉ'no, tmuezonʉ 
mainca: <'e hicu ta cou'epeso ci 'atimi la sotaunona'vʉ!> 

29micu meangabo ta hosa 'emo 'afeo'fu'u. ihecu tʉtpʉta to yu'papak'i 'o yoso 
cimo nʉthʉ 'o poolo ci yane coumakitong - kaiyo ho 'alitaku - toehungu 
toemʉemʉ to yoyasva. 

30mo mici emo'usnu to tuhcu to botngonʉ 'o poolo, at'inghi o'aihe poa 
yʉmeʉmʉ to sinto. 

31panto mon'a i'mi ne 'aziasoo ci matataicini, zou nanghia to poolo, maezo 
smuhnu ho potani 'o poolo, o'te 'ahʉyʉ mooyai sokoeva ho uhto yoyasva. 

32tuhcusi tan'e, acʉhʉ 'e ihe yoni yu'eteuyunu mo ep'ʉcʉ ho yangaevi, panto 
mo moozoyʉ tan'e, moozoyʉ ne'e, botngonʉhe 'o o'amo mako bochio cuma na 
koahe yu'eteuyunu. 

33'o couyutaya ihe posuhca 'o 'alisanta, panto mo mainca ntesi anana'va sviei 'e 
hi'hioa eni. mo meuoloʉngʉ 'o 'alisanta, te mici mi'usnu to botngonʉ ho ya'ei. 

34at'inghi, ne ihecu honga ho couyutaya, micu toehungu moozoyʉ: <'o 'atimi ci 
hicu no mamespingi ta cou'epeso. mo sotaunona'vʉ!> homo maica ci hia 
moozoyʉ mo aʉlʉ yusno huomza hie. 

35ataveisi, 'o letmotmopsʉ to hosa isi naoputa 'o botngonʉ. isi yainca: 
<'e cou'epeso, siya namo o'te bochio, 'e hosa ta 'epeso la noʉt'ʉci 'o vio 
to 'atimi ho i'o mo i'mi ne pepe ho tma'pueho ci cofkoya ci fatu? 

36ho uk'a ci moeno peeco tamo maica ci hi'hioa, 'antemucueno amiocni, 'otes'a 
yaa peisloʉngʉ ci peipeis'ausna. 

37ho imu hafa uhtan'e 'emo piyo ci cou, at'inghi, mihin'ieno meo'eoi no 
macucuma ta vio, maezo o'a mihin'i boevovoyo ta hicu no mamespingito. 

38'e timitho ho i'o lahin'i toehungu yaahioa, hocihin'i 'ucia ehpʉngneni na siya, 
mioeno o'te yaa esvʉta ci hie ho i'o te tmalʉ no ehpʉngʉ ci taicini, 'atehin'ieno 
meelʉ yupteilʉ ho yupa esansano. 

39hoci pano mocmo ci hi'hioa, te maezo meelʉ yonto ngikai ho eususeoma. 

40mais'a 'e 'afeo'fu'u maitan'e, teeno ahtao'te eseita na temza anana'va sviei. 
'emo maica ci 'afeo'fu'u maitan'e o'amo emzo, maezo o'a ito maka iachia 
asansana na a'ʉmtʉsi 'o'emamzʉ.> 

41eepʉnga 'e e'esi, isicu poa apeaski 'o moso yu'eteuyunu. 

Sitoo 20 

i'vaho mine makitong ho ngilisia 'o poolo ho bobaito 

1ataveisi ne micu suseomʉ 'o 'afeo'fu'u, isi eteuyuna to poolo 'o sinto, 
poucucufna, a'vinano mi'usnu ho epeevai. micu mongoi ho emo'usnu 
ne makitong. 

2isi saingaboa 'o mia'usnu ne'e, mi'usneni to sinto ho man'i 'o isi poucucufna ci 
e'e, ataveicu uhne ngilisia, 

3mo tuyu no feohʉ homo yone'e. nete smouyu'ho yonto 'apangʉ ho 
uhne siliya 'o poolo, isi honga 'o couyutaya hontehe akoeva no poengoma ho 
'a'usni, ko'kocu esvʉtʉ no ma'kuyungu ne makitong ho yuovei. 

4i'omo nʉthʉ panto coupiliya ci oko to pilosu ci sopatho, 
panto coutesalonike ci 'alitaku ho sikontu, coutopi ci kaiyo, ho 
i'on'a temote ho cou'azia ci tuiciku ho tolofuimo. 

5mo muyo 'emo nʉthʉ, yone toloya ho totea a'mi. 

6sucaefi 'o meetoasmoof'o, mimzacu i'mi ne fuilipi ho smo'apangʉ, atavei no 
miemohi cu sʉc'ʉhʉ ne toloya, yuptepteilʉ 'o moso muyo, aʉlʉ mainsohʉ 
yone'e. 

sotavei no uhne tholoya 'o poolo 

7yofna no mainomʉ, mimza noteuyunu ho toehungu eabobonʉ, mo mi'usnu 
tamo noteuyunu ho eʉsvʉsvʉtʉ 'o poolo, maica ho tac'u e'ohʉ ho hucma. ko'ko 
mo ehʉhʉyʉ. ac'ʉhʉ no taico feʉngna. 

8to skoskopna to imza yoni noteuyunu ci aemana mo man'i 'o sotiskova. 

9panto cihi ci foinana zou yutuiku 'o ongkosi mo yusuhngu to pethʉ'ta, ne 
mon'a seolʉa no ehʉhʉyʉ 'o poolo, mo ausuhcu soehʉpʉ, atavei aʉlʉ m'oʉlʉlʉ, 
cu i'mi to sangkai ho supeohʉ. ihe toehunga ec'ʉvi, aiti ma micu mcoi. 

10cu ohpueho 'o poolo, p'ocngui 'o feangosi, isi sʉ'fʉni 'o foinana, yainca: <'ote 
ma'tipvongʉ, 'amion'a yaa nsoua!> 

11mio i'vaho uhto ihe yoni to skoskopna, tipci to pang ho ana. ecngucnguhu 
ec'ʉhʉ no tiskova, micu mongoi. 

12ihe poa yaansoua ho hafa maine'e 'o foinana, acʉhʉ meoino noa ao'pou. 

i'mi to tholoya ho uhne militu 

13mimza auyu yonto 'apangʉ, emo'usnu ne 'aso, akoevano suputi ne'e 'o poolo. 
ohsi iachia esvʉta eni, maica hote akoyuno smai ceoa. 

14mimza yuptepteilʉ ne 'aso, imzacu poa yonto 'apangʉ, e'ohʉ emo'usnu 
ne mituilini. 

15mimza i'mi ne'e ho i'vaho yonto 'apangʉ, ne micu hucma sʉc'ʉhʉ to apihanasi 
ci ki'a; ne micu ivaho hucma, tmo'poyapo ne saamo, i'vaho mivahi cu sʉc'ʉhʉ 
ne militu. 

16mohcu ma'koyu no o'te tosvo ne 'epeso 'o poolo, te o'te 'aoko ma'na'o 
ta 'aziasoo. mo tongsoyʉ no aupcio sʉc'ʉhʉ ne 'elusalemu, tata'za no sʉc'ʉhʉ 
ne'e no auyusi no homeyaya. 

e'e no yupepeevai to poolo 

17mo i'mi ne militu 'o poolo ho smuhnu to cou ho biebimi to coolo to kiokai 
ne 'epeso, eyoho'a te yupa baito. 

18micu esmi, isi mi'usni to poolo ho yainca: <imu cohivi, ahoi to hiesi ne mo'ucu 
esmi ta 'aziasoo, mio mainenu na hiato noteuyunu, 

19la yono ma'einu ho ma'tipvongʉ ho fifiho to nooe'oca, maezo i'mi ho lahe 'ucia 
akuzkuzoa to couyutaya ho mitamo man'i ci hʉsvʉta. 

20imu yaeza acʉha cohivi, 'upena to 'oyona nouteuyunu hocieno to iachimu 
emoo, ho la'u epeaski hocieno ho la'u po'pa'cohivi muu, inante afu'u ake'i koa 
ʉmnʉ muu, uk'a ci os'o o'te pateafa. 

21'upena hoci mi'usnu to couyutaya ho couyafana, la'u acʉha bumemeala 
poucufna, poa ma'vovei ho miezuhu to hamo, a'vinano taa'uiva 'o nooe'ocamia 
ci iesu. 

22maitan'e, nomio no meo'uzo to seilei, te'o uhne 'elusalemu. o'aos'o cohivi te'o 
nana yupteilʉ nomo mainenu ci hi'hioa ne'e; 

23os'oc'o cohivi, yonto mahohosa isi pas'ofeihna to seilei a'o, panto poo'usna ho 
'atutumzo mo mooteo a'o. 

24at'inghi, os'oeno nama ngohia 'e nsou'u, os'o anga 'ucia peihcʉ'hi 'e te'o hioa, 
aepʉnga 'e isi toveineni a'o to iesu ci hioa, 'aeno 'akasi 'o yaa mengumi ci fukuin 
to hamo. 

25<la'u no'upu ta 'ayumonamu ho epeaska 'o hpʉhpʉngʉ to hamo. os'o cohivi 
maitan'e, no ataveisi 'anatamula ahtan'a huvahi a'o. 

26ko'koeno, te'o bumemeala eʉsvʉta muu, ta 'ayumonamu hoci pano ten'a 
suhcʉhcʉ ci cou, o'ate yonta a'o na kuisi; 

27maica ho imzacu toʉpsʉpseni mi'usnu muu ho eʉcʉcʉha psoecingha 'o 
'tohʉngʉ to hamo. 

28temula iachi bumemealʉ, maezo nomio to ohsila toveineni muu to seilei ho 
aʉt'ʉca 'e kiokai ho bumemealʉ. la aʉt'ʉca 'o kiokai to hamo - 'aeno 'o isi ieni 
no mcoi to iachisi oko ho peʉezeni. 

29os'o cohivi ataveisi ho ta'ucu mongoi, te yaa sopak'ia ci av'u yʉn'ʉ te 
oh'ayumonʉ muu ho akuzkuzo ta moatʉ'nʉ. 

30ac'ʉhʉ ta 'ayumonamu, te maezo yuyafo ho buusumsu ho meknuyu, eepecvai 
to sinto ho poa to'ofeihni. 

31ko'koeno, temula ma'tʉtʉs'ʉ, la talʉa, tamo totueha ci hie, la mainenu na la'u 
hia huhucmasi yʉesʉ ho po'pa'cohivi, poucufna 'e mimu macicihi. 

32<maitan'e te'ocu toveineni to emucu to hamo ho ito mo yaa mengumi ci e'esi; 
tesi peelʉi amamahtʉica na singkoomu, yaeza faeni muu 'o ohsila ayocneni ta 
'o'okosi ci ʉm'ʉmnʉ. 

33o'amo'ula ahtu konvosʉ no king nging ho yʉsʉ no mocmo. 

34imu iachia cohivi, la'u boemi ta emucu'u ho yaahioa, poa am'amso 'e la'u 
tititha a'upu 'o lamia toehungu yaahioa. 

35tamo mav'ov'o ci hi'hioa la'u aa'pucva teongasneni no temula yoyayaeza, 
eʉsvʉta muu nte anana'o maica na tela hia tvaezoya ho to'usnu tola aviovio ci 
cou. la talʉa 'o nia e'e to iesu: <<mo ʉm'ʉmnʉhe tola tiou 'omo mofi.>> > 

36cu eepʉnga 'e e'e eni, 'o poolo ho i'omo noteuyunu micu toehungu 
pop'up'ungu ho 'inoli. 

37cu acʉhʉ mongsi, sʉ'fʉni 'o poolo ho kisuneni, tooyokeoi ho yupa eutotavei. 

38mo acʉhʉ nomio ho isi'so yainca to poolo 'anateto ahtun'a i'vaho yupa 
bobaito ho afnaso nac'o. ihecu peomanzi 'o poolo ho poa uhto 'apangʉ. 

Sitoo 21 

uhne 'elusalemu 'o poolo 

1ne mimzacu epepeevai cu e'ohʉ 'o 'apangʉ. mo emosngʉcʉ ne kosutoo 'o 
'apangʉ, sʉc'ʉhʉ ne looti ne micu hucma, i'mine'e ho uhne patala. 

2ne patala mimza yupteilʉ tote emo'usnu ne fuiniki ci 'apangʉ, mimzacu yonto 
'apangʉ ho e'ohʉ. 

3ac'ʉhʉ ne isicu so'eʉc'ʉha 'o saipulusu, mo ma'kuyungu to oi'anasi ho 
emo'usnu ne siliya, mimza tmo'poyapo ne tailo. maica tehe'so yupeopeoha 
tan'e 'o macucuma to 'apangʉ. 

4mimza elʉ to piyo ci sinto tan'e, mimzacu no'upu ho aʉlʉ miptuhi. isi 
pas'ofeihna to seilei a'mi, potani 'o poolo hoci uhne 'elusalemu. 

5at'inghi micu mic'ʉhi 'o hiesi no tosvo, mimzacu emo'cʉ'cʉnʉ to temza mia ci 
ceonʉ, 'o sinto ho i'o vcongʉhe ho 'o'okohe ihe peomanzi a'mi ho poc'ʉha to 
yafana to hosa. toehungu pop'up'ungu to efuefu'u to aaskiti to etʉpʉ ho 'inoli, 

6ataveisi cu yupa eutotavei. mimza bohsifou to 'apangʉ. micu maine'e 'o haah'o. 

7mimza emo'cʉ'cʉnʉ, i'mi ne tailo esmi ne tolimai, mi'usnu to sinto ne'e ho 
tuayokeo, mimza miski no'upu. 

8micu hucma mimzacu mongoi to ic'o, esmi ne kaisalia, cu uhto emoo to fuili ci 
lepsoyaski e'e ho no'upu, zou cihi tomo pitu ci isi epeiya ne 'elusalemu ci 
leto'usnu. 

9mo sʉptʉ 'o o'amocu mo mevcongʉ ci okonosi mamespingi, acʉhʉ yaa 
mengumi no psoyaski to e'e to hamo. 

10ataveisi ne mimzacu mipzohi ne'e, panto cihi ci eyongensa zou 'aciapu 'o 
ongkosi, mo i'mi ne yutaya. 

11mo uso ho baito a'mi, yaa 'o snoeputa to poolo, isi iachia seo'eisi 'o emucu ho 
i'o t'angosi, yainca: <mo maica 'o e'e to seilei: na himnonu ta snoeputa tan'e te 
yone 'elusalemu ho tiou tamo maica ci hia smoe'isi to couyutaya, ataveisi tahe 
faeni to couyafana.> 

12ne imzacu talʉi 'e e'e eni cu toehungu 'o yatan'e ho potani 'o poolo ho o'te 
'ahʉyʉ uhne 'elusalemu. 

13at'inghi, isi yainca: <mainci mimu 'ahʉyʉ mongsi ho poa nac'o a'o, te'o nomio 
to nooe'oca iesu, o'ate anou yone 'elusalemu ho noa seo'eisi, 'upena hoci'ueno 
yone'e ho mcoi te'oc'o kaebʉ.> 

14o'a imza ev'ov'ohi, cu moezʉ o'te aomotʉ'ʉ, c'o yainca: <aepʉnga'sio to 
nooe'oca na 'tohʉngʉsi.> 

15mipiyohi ne'e. mimzacu seu'ha 'o macucuma, e'ohʉ uhne 'elusalemu. 

16panto mo i'mine kaisalia ci sinto mo to'ofeihni a'mi, hafa a'mi ho uhto emoo 
to nasun ci cousaipulusu; 'e cou eni niala ahoi sinto. 

usa to poolo 'o yakovu ho aiti 

17ne mimzacu sʉc'ʉhʉ ne 'elusalemu, ihe na'na aʉt'ʉt'ʉca to sinto a'mi. 

18micu hucma, mimza nʉthʉ 'o poolo ho aiti 'o yakovu; mo maezo noemʉhʉ to 
ic'o 'o macocoolo to makikiokai. 

19isi mi'usni to poolo ho tuayokeoi, ataveisi micu mi'usnu ho eʉsvʉsvʉta mio 
mainenu na hiasi titha to hamo ho poa uhto couyafana ho yaahioa. 

20ne ihecu talʉi mo acʉhʉ tohmomoengʉ to hamo, mi'usni 'o poolo ho yainca: 
<ohaeva. mo maica 'e a'a'ausna: ta 'ayumona ta couyutaya mo sobotngona ci 
sinto, la acʉhʉ noyʉyʉcʉ to hoolicu to moose. 

21ohe tac'ʉhi na niala hiasu mo'ma'cohio to mo nohi'u to couyafana 
ci couyutaya ho yainca teongasi 'o hoolicu to moose, o'a te 'ahʉya s'e'honga na 
'o'oko, yaeza o'ate 'ahʉya fihi 'ola 'ofifiha to yutaya. 

22'a tahe ahtao'te tac'ʉhi ho mikocu esmi tan'e, nte mainenu na temia 
peipeis'ausna. 

23maitan'e teko fiho ta e'emia ho hioa! ta tan'e panto sʉptʉ ci micu esvʉtʉ ci 
cou; 

24teko engocha 'emo sʉptʉ, ho hioa na meecofkoya. tuyafneni no yupasʉ. 
maicac'o, tehecu peelʉi tokayampui si fnguuhe. hociko maica, tehecu toehunga 
cohivi, ina ohela totalʉi ci nia hi'hioasu o'a a'ʉmtʉ, a'vinano cohivi miko maezo 
noyʉyʉcʉ to hoolicu to moose. 

25i'ocu 'o sinto to couyafana, mimzacu tmopsʉ to tengami ho eutotaveiya, 
yainca 'otela bonʉ to ohcula titha meesi to uacoua ci 'oanʉ, 'ote bonʉ to hmuyu 
ho ito isic'o tiubcikza ci snoecavʉ. maezo 'otela yaa smoc'ou ci peipeis'ausna.> 

26isi cu hafa to poolo 'emo piyo ci cou, toehungneni meecofkoya ne micu hucma, 
i'vaho uhto seiten ho eʉsvʉta na tesi noc'ʉhi no hiesi no cofkoya. totea 'o saisi 
ho tasi boemi no sʉ'ta ho sʉ'teni 'emo macicihi. 

yonto seiten 'o poolo ho noa tʉtpʉta 

27ne tec'u mon'i oheʉpngʉ 'o mo miptuhi no hie, panto mo i'mi 
ne 'aziasoo ci couyutaya ihe aiti 'o poolo nemo yonto seiten. ihecu poot'ova 
'omo botngonʉ ho tʉtpʉta 'o poolo, 

28moozoyʉ yainca: <acʉhʉ 'e cou'isolaelu, temun'a to'usni! 'aeno eni 'emo 
nongongabo ho eteo'hoi yutasufku ta cou'isolaelu ho ito hoolicu to moose, 
yaeza yutasufka 'e seiten, maitan'e mita mahafo ta coungilisia ho yʉmeʉmʉ ta 
seiten, ho acaca'ia 'e cofkoya ci 'oyona!>  

(29ho mo maica 'e e'ehe mo i'mi ho ihe aiti 'o cou'epeso ci tolofuimo homo 
to'ofeihni no'upu to poolo ho yonta hosa, ihe ta'unano ohsi hafa ta poolo ho 
yʉmeʉmʉ to seiten.) 

30ta tan'e, mo yuot'ou 'e cono hosa, uso 'omo botngonʉ ho tʉtpʉta 'o poolo, 
e'eafi to seiten; micu osni acʉhʉ amʉtʉ 'o phingi to seiten. 

31ne tehecu 'ucia opcoza to mo pak'i ci cou 'o poolo, panto mo mi'usnu tola 
eahafo to heetai to looma ho eʉsvʉta, yainca mo seolʉa no aucunu yuot'ou 'e 
hosa ta 'elusalemu. 

32'ola eahafo to heetai micu osni mahafo to heetai ho ito piyo ci ngungkang, ho 
uhto ihe yoni to mo botngonʉ. ne ihe cu aiti 'ola eahafo ho i'o heetai, ihecu 
tosveni ti'usna 'o poolo. 

33isicu tʉtpʉta to eahafo 'o poolo, skuna 'o heetai ho seo'eisi to mehaeso ci 
ekʉka. isi tuocosi: <zou siya taini? cuma na ita hi'hioa?> 

34to 'ayumona tomo botngonʉ, moc'o 'aʉnpʉnpʉ moozoyʉ ho eʉnpʉnpʉ, o'aisi 
peelʉi asansana to eahafo na a'ʉmtʉsi, isi cu pashʉya 'o heetaisi ho hafa uhto 
lahe 'oyona 'o poolo. 

35moc'on'a aʉlʉ m'esifou to tai'to'tohungva 'o poolo, maica ho mo angu 
yu'papak'i 'o mo botngonʉ, ihecuc'o moeza ngoevi to heetai 'o poolo ho hafa. 

36mo to'ofeihni 'o botngonʉ, moozoyʉ ho yainca: <opcoza si poolo!> 

iachi ehcʉvho 'o poolo 

37ne tec'u mon'ia e'ayumoni to 'oyona to heetai, isi mi'usni to poolo 'o eahafo 
ho yainca: <te'o meelʉ mi'usnu suu ho matnʉskʉ?> yainca to eahafo: <'iama 
miko maezo meelʉ buangilisia! 

38ci ma'ieno suu 'o mosola eahafo tomo posisospotʉ ci mo yu'papak'i ho p'usnu 
to maepuepuhu ci cou'ezivuto?> 

39isi yut'inga to poolo: <'a couyutaya a'o, mo'u yayo to taasu ne cilicia, zou cou 
tomo yaa ongko ci hosa. teko'so teomneni te'o mi'usnu ta mo botngonʉ ho 
aomotʉ'ʉ.> 

40isi teomneni to eahafo. micu yac'ʉ to tai'to'tohungva 'o poolo, mi'usnu to 
botngonʉ ho meuoloʉngʉ. micu acʉhʉ amzocni, mo buahevulu 'o poolo ho 
mi'usnu tamo botngonʉ ho aomotʉ'ʉ. 

Sitoo 22 

1yainca to poolo: <maameoi maanat'ohaesa, temun'a talʉi ho te'o ehcʉvheni 'e 
iachi.> 

2ihe talʉi 'o poolo homo buahevulu ho aomotʉ'ʉ, mo h'unano amiocni. mo 
e'cʉ'cʉnʉ 'o poolo: 

3<zou couyutaya a'o, yayo to taasu ne cilicia, mi'o yusasmoyʉskʉ ta 'elusalemu, 
noskufu to kamale ho noa po'pa'cohivi, mo'u tiou to ayʉyʉcʉ ci hia ma'cohio to 
hoolicu to nia mamameoi, asno'zonʉ fifiho to hamo, totiski ta mimu yontan'e ci 
maanat'ohaesa maitan'e. 

4mo'ula maezo akuzkuzo ta mo mee'ofeihni ta ceonʉ tan'e ci cou, po'usna no 
mcoi. o'u yuseiseita 'omo tmaa'uzo ci haahocngʉ ho maamespingi, poekotva to 
poo'usna. 

5'o taisaisi ho i'o acʉcʉhʉ ci yane ngikai tehe peelʉi soomei 'e e'e'u ho mio 
a'ʉmtʉ maica, mo'u i'mi to emucuhe ho mayo to tengami ho faeni to mo 

yone tamasuko ci couyutaya, mi'ocu ko'ko meelʉ uhne'e ho tʉtpʉta 'emo 
tmaa'uzo ci cou, seo'eisi ho hafa yuovei ta 'elusalemu.> 

etotoyangza to poolo na hiasi tma'usnu to nooe'oca 
(sitoo 9:1-19; 26:12-18) 

6<ne te'ocu mon'i sʉc'ʉhʉ ne tamasuko, asonʉ a'usnu no cohzona, mo 
akameosʉ i'mi ne pepe 'o mo taso ci tiskova ho psoetikovi 'e aukukuyungu'u. 

7mi'o oefʉ'ʉ ta ceoa, talʉi 'o fihngau cimo mainca: <<saulo, saulo! mainci 
akuzkuzoa a'o?>> 

8os'o tuocosi: <<nooe'oca, zou siya suu?>> isi yainca: <<'ai'o oskoeno 
akuzkuzoa ci counazalo iesu.>> 

9i'o mo fiho a'o ci cou ihe aiti 'o tiskova ic'o, at'inghi o'a ihe talʉi 'o mo mi'usnu 
a'o ho aomotʉ'ʉ ci fihngau. 

10os'o i'vaha tuocosi: <<nooe'oca, cuma na nte'o hioa?>> isi mi'usni a'o ho 
yainca: <<yʉc'ʉ, yʉmeʉmʉ ta hosa ta tamasuko. to ic'o, pantote eʉsvʉtʉ suu no 
tesi poa hioaneni to hamo.>> 

11i'mi tomo angu taso ci tiskova, o'ana mi'o bohngʉ, i'omo fiho a'o ci cou 
ihecuc'o tiemuca eyakaka a'o, ho yʉmeʉmʉ to tamasuko. 

12<to ic'o panto mo cihi ci cou zou 'anania 'o ongkosi. la asonghoi ma'einu ci 
cou, noyʉyʉcʉ to hoolicu, lahe a'ʉmta toehunga einva 
to couyutaya ne tamasuko. 

13isi usa ho aiti a'o, bichipi a'o ho yainca: <<ohaeva ci saulo, tekocu i'vaho 
teolʉ!>> ne mio, mi'ocu yuovei teosansano, os'ocu yaeza teolʉi 'o 'anania. 

14isi yainca: <<ina hamo to nia maameoito isi cu epeiya suu, isi poa cohivneni 
na 'tohʉngʉsi, peela teolʉi na moulʉlʉ ci soskuskunusi, yaeza talʉi namo 
yuyafo to ngayosi ci e'e. 

15maica teko 'akasineni 'o hamo, eʉsvʉta ta yatatiskova 'e osko afu'a talʉi ho 
aiti. 

16cuma na tekon'a 'aoka mi'povi? yʉc'ʉ, eyoho'ʉ to ongkosi, tiou no toonono, te 
ko'ko toonvi na kuisisu!>> > 

tiou no uhto couyafana ho psoyaski to fukuin 'o poolo 

17<atavei, mi'o yuovei ta 'elusalemu; ne mi'o yonto seiten ho 'inoli mi'o tiou to 
conci mavolosi, 

18to mavolosi os'o teolʉi 'o nooe'oca. isi mi'usni a'o ho yainca: <<aupcio mongoi 
ta 'elusalemu, maica 'e yatan'e o'a ihe tiova ho osko 'akasineni a'o.>> 

19os'o yainca: <<nooe'oca, ihe acʉha cohivi ho mo'ula uhto makakaitoo, ho 
tʉtpʉta ho ti'usna 'o mo tmaa'uzo suu ci cou. 

20ne ohe opcoza 'o moso la 'akasi suu ci sutepana 'amo'ueno maezo yonto ic'o, 
kaebeni 'o hiahe tikuzkuzoa, a'vinano nohciei 'o yʉsʉ to moso opcoi ci cou.>> 

21isi mi'usni to nooe'oca a'o ho yainca: <<e'ohʉ! te'o skuna suu ho uhto mo 
covhi, uhto couyafana.>> > 

22ihe talʉi 'o poolo ho mo e'usnu maita'e; ne ihe talʉi 'e e'e eni cu tmunoi ho 
moozoyʉ: <opcoza! aapayo'a! 'anteta anana'o mcoi!> 

23mo ya'ei ho eehocneni 'o yʉsʉhe, iachi tomfu. 

24'o eahafo to heetai to looma isi pashʉya ho e'ayumoni to 'oyona heetai 
'o poolo, eutotaveiya 'o heetai ti'usna ho tuucocosi, 'ucia cohivi na koa mainci 
zozoya ta mo botngonʉ ci cou. 

25ne ihe seolʉa no seo'eisi ho ti'usna, isi mi'usni to poolo 'omo yac'ʉ ci 
ngungkang ho yainca: <mi'usnu ta cihi ci coulooma, ho o'te maka yʉsvʉta na 
kuisisi. hocu yaica ti'usna mio nana 'aseolʉ no hoolicu?> 

26ne isicu talʉi to ngungkang 'e e'e eni cu uhto eahafo ho yainca: <teko akoeva 
no ti'vo'vona? zou nana coulooma na ic'o!> 

27isicu usa to eahafo 'o poolo, tuocosi: <eʉsvʉta a'o, zou coulooma suu?> 
yut'ingi 'o poolo: <'a zou.> 

28yainca to eahafo: <mo'ula titho to man'i ci yupasʉ, mi'ocu petohʉyʉ mayo no 
ongko no coulooma.> yainca to poolo: <ma mi'o asonghoi yaa ongko 
no coulooma.> 

29micu osni boesase'u 'ontoho tuucocosʉ to poolo. maezo yaʉm'ʉm'i 'o 
ngungkang; maica. ihecu cohivi 'o poolo homo yaa ongko no coulooma, 
a'vinano oheso seo'eisi. 

yonto ngikai 'o poolo ho ehpʉngʉ 

30'o eahafo isi 'ucia asansana na i'hahozʉsi ho ihe ehpʉngneni 
to couyutaya 'o poolo, ko'koeno ne micu hucma, isi yunga 'o ekʉka to poolo. 
eteuyuna 'o saisicoo ho i'o mangingi'in to ngikai ho poa noteuyunu, isicu e'eafi 
'o poolo ho poa yac'ʉ to tuhcuhe. 

Sitoo 23 

1isi teochʉmi to poolo 'o cou to ngikai, yainca: <ma'o'oahngʉ, ina la'u hi'hioa ta 
cono h'oyunsova'u, yono tuhcu to hamo la acʉhʉ tʉs'ʉ ho cofkoya, ac'ʉhʉ 
maitan'e.> 

2'o taisaisi 'anania mo smuhnu to soskuskunu ho t'oplikvi 'o sumsu to poolo. 

3isi mi'usni to poolo ho yainca: <isic'o thomaesih'a ci tonghifa na suu, tesi 
patvovei to hamo! ho miko yusuhngu sica, manteko i'tohungu no hoolicu ho 
yʉsvʉta a'o, miko apuyu pef'uhu to hoolicu. smuhnu ho tutva a'o!> 

4i'omo bichipi ci cou isi yainca: <mainci aokoe'i ta taisaisi to hamo!> 

5yainca to poolo: <ma'o'oahngʉ, o'a os'o cohivi ho taisaisi taini; yainca to seiso: 
<<'otela ekuzkuzo tola aʉt'ʉcʉ ta yatatiskova ci taicini.>> > 

6isi honga to poolo 'e 'ayumona tamo botngonʉ ci cou panto cousatukai, ho 
coufalisai; cu yonta ngikai ho tmunoi mainca: <ma'o'oahngʉ, zou cihi ta 
coufalisai a'o, zou oko no coufalisai, ho mi'o yontan'e maitan'e ho noa tuucocosi 
mo acʉhʉ nomio ho mi'o mingeou no smoevovei 'o micu mcoi ci cou!> 

7ne isicu pateafa 'e e'e eni, cu yupa toohcʉvho 'o cousatukai ho coufalisai, 
maezo boepaevai 'o mo botngonʉ. 

8maica. 'o cousatukai o'a ihe taa'uzva na smoevovei, maezo o'amo tmaa'uzo no 
tensi ho moipiepiya, at'inghi i'e coufalisai ihe acʉha taa'uzva 'emo tuyu. 

9mo ausuhcu tmunoi 'emo yangaevi, mo yac'ʉ 'omo piyo ci coufalisai ho 
lema'cohio seiso, mo 'aanana'o yu'hango ho yainca: <o'aimza honga hoci pano 
mo o'te emzo taini! mo asonʉ a'ʉmtʉ mi'usnu taini na tensi ho ina moipiepiya 
ho aomotʉ'ʉ!> 

10micu ausuhcu teesnoi, isi sokoeva to eahafo hocihe ethʉthʉsi 'o poolo, isicu 
pashʉya 'o heetai ho uhto taico tamo botngonʉ ho ti'einga 'o poolo, hafa 
yʉmeʉmʉ to 'oyona heetai. 

11to yofnasi, mo bichipi to poolo 'o nooe'oca, yainca: <teko 'ʉteʉ! mikocu 
yonta 'elusalemu ho 'akasineni a'o, totiski tako ahtuo'te maezo yone looma ho 
'akasineni a'o.> 

akoeva no 'a'usni 'o poolo 

12taseonasi ne micu hucma, mo noteuyunu 'o couyutaya ho yu'tasvʉtʉ, esvʉtʉ 
ho yainca hoci o'te opcoza 'o poolo o'ate bonʉ ho mimo. 

13i'o mo yu'tasvʉtʉ ci cou mo msʉptʉhʉ. 

14mo nʉthʉ uhto saisicoo ho macocoolo, yainca: <mimzacu meoino esvʉtʉ: 
hoci o'te opcoza 'o poolo o'atemza ahtu bonʉ no macucuma! 

15maitan'e, temu toehungu 'o ngikai ho mi'usnu to eahafo, hafa uhtan'e 'o poolo, 
metutusansani na hi'hioasi; tenamza ae'ayocʉ, auyusi ho o'a mocu te sʉc'ʉhʉ 
tan'e tenamza sʉfkʉti ho opcoza.> 

16isi talʉi to pop'eoko to poolo na 'e ihe ta'koeva, cu yʉmeʉmʉ to 'oyona to 
heetai ho eʉsvʉta to poolo. 

17isicu eyoho'a to poolo 'omo cihi ci ngungkang, mi'usni ho yainca: <tekon'a 
hafa 'e foinana eni ho baito to eahafo; panto tesi mi'usneni ho eʉsvʉta.> 

18isicu hafa to ngungkang 'e foinana ho baito to eahafo, yainca: <isi eyoho'a to 
isi poekotva ci poolo a'o ho eutotaveiya, m'eya poa baito suu 'e foinana eni, 
pano tesi nana eʉsvʉta suu.> 

19isi tiemuca to eahafo ho e'sase'vi, isi tuocosi: <pano teko 'ucia eʉsvʉta?> 

20isi yut'inga: <'o couyutaya micu tohmʉskʉ, akoyu no mi'usnu suu ho m'eya 
e'usna to ngikai 'o poolo, metutusansani na lasi hi'hioa. 

21teav'as'a teomneni, maica mo msʉptʉhʉ ci cou tehe akoeva no nothi. mo 
acʉhʉ esvʉtʉ, honci o'te opcoza 'o poolo o'ate bonʉ ho mimo. micu acʉhʉ 
ae'ayocʉ, cuc'o totea na teko hia yut'ingi.> 

22isi eutotaveiya to eahafo: <teav'a eʉsvʉta no mocmo ho oskocu eʉsvʉta a'o 'e 
hi'hioa eni>, isicu popeovoveiya. 

hafa uhto sootoku ci fuilisu 'o poolo 

23'o eahafo micu eyoho'ʉ tomo yoso ci ngungkang, eutotaveiya ho yainca: 
<ayocʉ no te se'einva ci heetai no coeconʉ, mpʉtvʉhʉ ci heetai no 'uma, 
se'einva ci heetai no mengiu, e'ohʉ no ma'hisio no huomza hie no yofna ho 
emo'usnu ne kaisalia; 

24a'vinano ayocneni no tesi sopaevi ci 'uma 'o poolo, poʉt'ʉca ho poa uhto 
sootoku ci fuilisu.> 

25'o eahafo mion'a tmopsʉ to tposʉ, maica 'o e'ausnasi: 

26<na a'o kolauti lisia te'o mofi ta tposʉ ho faeni suu koe'ia ci sootoku fuilisu ho 
tuayokeo: 

27'o couyutaya ihe tʉtpʉta 'e cou eni, ntehecu opcoza. os'o aiti 'iyama mo yaa 
ongko no coulooma, cu mahafo to heetai usa ho to'usni. 

28os'o 'ucia asansana na koa ihe ehpʉngneni, ko'ko os'o hafa uhto ngikaihe. 

29os'o aiti uk'a ci isi nama meamzi cite koa opcoza ho koa poekotva ci kuisi; i'o 
ihe koa ehpʉngneni. mamoc'o meamzo no meolʉ to iachihe hoolicu. 

30ataveisi pantomo mi'usnu a'o ho eʉsvʉta. ihe ta'koeva no opcoza 
to couyutaya, os'ocu osnia esvʉta no pa'i'usna suu, a'vinano poa uso suu 
'omoso anana'o ehpʉngʉ ci cou ho mi'usnu suu ho ehpʉngʉ.> 

31mo fiho to mashʉyʉ 'o heetai, hafa 'o poolo, pnanfi na feʉngna ho emo'usnu 
ne 'antipati. 

32ne micu hucma, micu esvovei 'o heetai no coeconʉ, tiuska to heetai no 'uma 
ho poʉt'ʉca 'o poolo. 

33ne micu sʉc'ʉhʉ ne kaisalia, faeni to sootoku 'o tposʉ, ho yaeza faeni 'o poolo. 

34isi engha to sootoku 'o tposʉ, a'vinano tuocosi 'o poolo zou yanenu suu. cohivi 
ho mo ma'hi'usnu to cilicia ci cou, 

35cu yainca: <totea ho tac'u esmi 'o moso ehpʉngʉ suu, ta'ucu tasucza na 
a'a'ausnasu.> isicu eutotaveiya ho poekotvan'a to emoo to helote 'o poolo. 

Sitoo 24 

ehpʉngneni to couyutaya 'o poolo 

1micu miemohi, 'o taisaisi 'anania ho i'o mo piyo ci coolo, a'upu 'o cihi ci 
leehcʉvho tetulo, cmʉ'ho ta kaisalia. mo mi'usnu to sootoku fuilisu ho ehpʉnga 
'o poolo. 

2ihe poa yuyafo 'o poolo; isi ehpʉngneni to tetulo 'o poolo ho yainca: <koe'ia 
ci fuilisu! fiho no lako toutʉs'ʉ ci hia aʉt'ʉcʉ, mimza meelʉ nona'o suseomʉ, 
teoezuhi 'ola 'oha suce ta hpʉhpʉngʉ. 

3'e ʉmnʉ ci lako hia aʉt'ʉcʉ, leamia conino siya ta 'tohʉngʉ na 'aveoveoyʉ. 

4o'a te'o smeecʉ'ho aemoemou efeo'fu'u suu, te'oc'o m'eya maka talʉi 'emo 
nanʉhtʉ ci ehpʉngʉ: 

5imzacu husansana, 'e cou eni isi sokoeva ci cou. yonta 'ayumona 
ta couyutaya ta mauhpʉhpʉngʉ mita mooyai 'afeo'fu'u, maezo toomoku to 
cono taucunu to nazalo kio, 

6ac'ʉhʉ to seiten ho eoveoya, imzacu tʉtpʉta. 

8ho tako tuucocosi na taini. 'atakocu cohivi ho mio a'ʉmtʉ emio 'e imza 
ehpʉngneni ci hi'hioa.> 

9'omo no'upu ci couyutaya mo maezo tmunsohʉ ehpʉngʉ, ho yainca mio 
a'ʉmtʉ maica. 

ehcʉvheni to poolo 'e iachi 

10ne mio, isi poa ya'ei to sootoku 'o poolo. isicu yainca to poolo: <os'o cohivi 
micu toaveiveiya ho osko tiʉt'ʉca 'e hoolicu ta hpʉhpʉngʉ tan'e, ko'ko 
'aveoveoyʉ ho mi'usnu suu ho ehcʉvheni 'e iachi. 

11tekoeno ngoveoa cohivi, ahoi ne mo'u uhne 'elusalemu ho m'ohkuyu ac'ʉhʉ 
maitan'e moc'on'a mimaski ueso no hie. 

12uk'a ci mihin'i baito hoci'u yonto seiten ho yupa 'eehcʉvho no mocmo, yaeza 
o'aihin'i aiti hoci'u yonta kaitoo hocieno ta 'ayumona ta hosa ho epopoot'ou 
tamo botngonʉ. 

13o'a tehin'i peelʉi mi'usneni suu ho tuyafa na koa ihin'i ehpʉngneni a'o. 

14at'inghi, mo coni 'o te'o tiova: mi'o i'tohungu to ihin'i ta'unano mo epeu ci 
ceonʉ ho m'ohkuyu to hamo to nia maameoimza. os'o yaeza taa'uzva 'o hoolicu 
to moose ho i'o isi afu'a tposi to tposʉ to eyongensa. 

15to hia'u mi'usnu to hamo mioc'o totiski hin'i na la'u ta'usni. 'aeno tata'ia 'e 
afu'u cou, 'upena namo ʉmnʉ ho kuzo. te acʉhʉ i'mi no mcoi ho smoevovei. 

16ko'koeno, la'u conino eucucufna 'e iachi, yonto tuhcu to hamo ho ita cou, 
asngʉcva butʉtʉyʉca na acocofkoya ho tʉs'ʉ ci 'tohʉngʉ. 

17<ho mi'o mongoi ne 'elusalemu micu aʉlʉ toaveiveiya. ho mi'o yuovei 
maitan'e ma os'o hafa 'o yupasʉ no to'usnu to 'oahngʉ, a'vinano aosu'u sʉ'tʉ. 

18ne ihin'i cu teolʉi to seiten a'o, mi'ocu aepʉngʉ meecofkoya ho seolʉa no 
sʉ'tʉ; o'a mi'o eteuyunu nomo botngonʉ, o'a mi'o h'unano 'afeo'fu'u. 

19at'inghi panto mo i'mi ne 'aziasoo ho cmʉ'ho cimo piyo ci couyutaya mo 
yonto ic'o, 'emo piyo ci cou hoci pano tehin'i koa ehpʉnga ci hi'hioa. mantehin'i 
uhta tuhcusu ho ehpʉngʉ. 

20hocieno o'te poa pas'osneni ta mihin'i yontan'e ci cou. ne mo'u yonto ngikai 
ho eus'ʉs'ʉ. hoci pano mo yaa kuisi ci peipeis'ausna. 

21ne mo'u yac'ʉ to tuhcu hin'i mo'uc'o tmunoi ho mo'engho tomo conci e'e, 
'aeno: <<ho mi'o noa yʉsvʉta muu maitan'e, ci'a mioc'oeno nomio no taa'uzva 
'e cou hote i'mi no mcoi ho smoevovei.>> > 

22'e fuilisu isi anana'va a'sʉftona co'cohivi 'e ceoceona tan'e, isicu tosveni talʉi 
'e ehpʉngʉ, mi'usni ho yainca: <te toteana'a 'o eahafo ci lisia ho tac'u cmʉ'ho, 
ta'ucu yʉsvʉta.> 

23isi pashʉi 'o ngungkang ho noʉt'ʉci 'o poolo, aʉlʉlʉa, teomneni na 
ma'o'oahngʉsi ho hocihe hafneni no tesi tititha. 

yonto tuhcu to fuilisu ho tusila 'o poolo 

24micu 'enemipiohi no hie, mo yuyuso cmʉ'ho 'o fuilisu ho i'o vcongʉ 
nosi couyutaya tusila. eoho'a 'o poolo, talʉi ho isi yue'engha na singkoo no 
mi'usnu to kilisto iesu. 

25isi yaeza yue'engha to poolo na mou'ʉmnʉ, ma'tʉkcʉ, ho ina hia ma'cohio no 
yʉsvʉta ho noana'o. mo na'no ma'sasmoyo 'o fuilisu; mi'usni 'o poolo ho 
yainca: <teko yuovein'a, totea ho hocic'u meemeelʉ ta'u i'vaha eyoho'a suu.> 

26mo maezo mooteo hocisi teonghi no yupasʉ to poolo, ko'ko lasi asngʉcva 
eyoho'a ho yupeahngʉneni. 

27micu topuska, 'o pociu fuisutu mo noʉe to fuilisu ho sootoku, 'o fuisutu maica 
homo mici noa ʉm'ʉmnʉa to couyutaya. isic'on'a asngʉcva siya ta poo'usna 
'o poolo. 

Sitoo 25 

ec'ʉhʉ to honte ne looma 'o poolo 

1miteuhi ho mo yac'ʉ 'o fuisutu, mo i'mine kaisalia ho uhne 'elusalemu. 

2'o saisicoo ho i'o so'ehti to couyutaya. ihe mi'usneni ho ehpʉnga 'o poolo, 

3m'eya hafa yuovei ta 'elusalemu 'o poolo, tehe akoeva no nofkʉta ne ceonʉ ho 
'a'usni. 

4nama isi yut'inga to fuisutu ho yainca: <isin'a poekotva ne kaisalia maitan'e 
'o poolo, ta'ucu mon'i yuovei ne'e. 

5ina masoso'ehtimu. 'atemueno fiho a'o ho uhne'e, hoci pano mo 'oha peihtuhcu 
to cou ic'o, 'atamueno yone'e ho ehpʉnga.> 

6mion'a i'vaho asonʉ mimaski 'o fuisutu, ataveisi micu yuovei ne kaisalia. ne 
micu mivahi isicu hioa na yʉsvʉtʉ, eutotaveiya ho hafa yʉmeʉmʉ 'o poolo. 

7cu esmi 'o poolo, i'omo i'mine 'elusalemu ci couyutaya mo yac'ʉ to 
aukukuyungusi, boemi to man'i ci kuici ecvʉhʉ ci kuisi ho ehpʉnga 'o poolo, 
at'inghi uk'a cimo conci ihe tuyafa ci huomza. 

8mo iachi eto'usnu 'o poolo, yainca: <uk'a cimo conci nte'o hioa cimo yuszozʉ 
to hoolicu ta couyutaya, hocieno boevovoyo to seiten, hocieno yutasufku to 
honte ta looma.> 

9at'inghi mo mici noa ʉm'ʉmnʉa to couyutaya 'o fuisutu, cu tuocosi 'o poolo: 
<nteko mimho hoci'u e'usna ne 'elusalemu, yone'e ho tiou note'o hia yʉsvʉtʉ 
ta hioa tan'e?> 

10yainca to poolo: <maitan'e mami'o yac'ʉ ta hooin to honte; 'aeno tan'e na te'o 
yoni tiou no yʉsvʉtʉ. osko yaeza iachia cohivi, uk'a ci os'o hioa cinte koakuzo 
ta couyutaya. 

11hoci mi'o yuszozʉ ta hoolicu, panonte'o hioa ci nte koa mcoi ci kuisi, o'ate'o 
meʉfngʉ no patvovei. i'e ihin'i titha ehpʉngʉ hoci acʉhʉ o'a a'ʉmtʉ, o'ate 
aha'va peelʉi toveineni hin'i a'o. te'o mi'usnu to honte ho ehpʉngʉ.> 

12mo toʉsvʉsvʉtʉ 'o lasi eahahafa to fuisutu, cu yainca: <hoci tekoeno esifou to 
honte, 'atekoeno uhto honte.> 

mi'usnu to honte 'acipa 'o fuisutu ho eʉsvʉsvʉta 'o hi'hioa to poolo 

13micu mipiyohi, mo uhne kaisalia 'o honte 'acipa ho i'o peinisu ho yungeova 
'o fuisutu. 

14aʉlʉ mipiyohi ne'e, 'o fuisutu isi eʉsvʉsvʉta to 'acipa na hi'hioa to poolo, 
yainca: <panto cihi ci cou tan'e. ohsi teongasi to fuilisu ci isi poekotva. 

15ne mo'u auyu uhne 'elusalemu, 'o saisicoo ho i'o macocoolo to yutaya ne'e, ihe 
ehpʉngneni a'o ho 'ucia poa topci no kuisi. 

16o'u mi'usni ho yainca, hoci ieni no h'ofiha ta looma, hoci o'temocu yupa 
mi'usnu 'omo ehpʉngʉ ho i'o isi ehpʉngneni, auyusi no o'temocu iachi eto'usnu 
o'ate peelʉi topci no kuisi. 

17totea ne micu ianan'ou esmi tan'e, o'a mi'o ake'i mo'ma'na'o, ne micu mivahi 
osnia hioa 'e yʉsvʉtʉ, pashʉya ho e'eafi 'o poolo ho tuucocosi. 

18i'omo ehpʉngʉ mo acʉhʉ yʉc'ʉ ho ehpʉnga 'o poolo, at'inghi 'o ihe 
ehpʉngneni. o'amo maito os'o ta'to'tohʉngva ci kuisi. 

19i'o ihe yupa 'eehcʉvha ma i'o lahe hia m'om'ohkuyu, ho i'omo cihi ci isi yainca 
iesu ci cou; 'e cou eni micu mcoi, isi yainca to poolo mion'a yaansoua. 

20ina 'e hioa eni. a'ʉmtʉ o'a os'o cohivi na te'o ti'a'ausna, os'o tuocosi 
'o poolo ho yainca nianteko mimho hoci hafa uhne 'elusalemu, yone'e ho 
yʉsvʉta. 

21at'inghi, mo m'eya yontan'e 'o poolo ho noa yʉsvʉtʉ to honte, ko'koeno os'o 
pashʉya ho poan'a yonta poo'usna, totea no hafa uhto honte.> 

22mo mi'usnu to fuisutu 'o 'acipa ho yainca: <os'o na'na 'ucia iachia talʉi na 
hiasi eʉsvʉsvʉtʉ.> isi yainca to fuisutu: <'atekoeno talʉi ho hucma.> 

23micu mivahi, 'o 'acipa ho peinisu mo eteop'ʉcʉ to makoko'ia maeeahahafo ho 
i'omo yaa sapcia ci cou to hosa ho yʉmeʉmʉ; mo matnʉskʉ 'o fuisutu. mo cono 
mashʉyʉ. cu hafa yʉmeʉmʉ 'o poolo. 

24yainca to fuisutu: <honte 'acipa ho i'e mimu yusuhngu tan'e! temu aiti 'e cou 
eni; 'aeno taini 'o ihe yontan'e ho yone 'elusalemu ho toehunga ehpʉngneni a'o 
to couyutaya, yainca te yʉsvʉta no mcoi ci cou. 

25at'inghi, o'aos'o honga na nteta meamzi cinte koa mcoi ci hi'hioa; a'vinano 
mita mainca te'o ec'ʉhʉ to ateuyunu honte, os'o esvʉta no pahcʉ'ha. 

26at'inghi'so na a'a'ausna ta cou eni, uk'a ci os'o asansana ci hi'hioa ho peelʉi 
ec'ʉhneni to honte, ko'koeno os'o hafa uhta tuhcumu, afnaso yonta tuhcu ta 
honte 'acipa, asuhcan'a asansana na a'a'ausnasi. te ko'ko peelʉi ec'ʉhneni to 
atuhcu honte. 

27ta hia'u baito, hoci'so uk'a a'ʉmta asansana ci hi'hioa ho ec'ʉhʉ to honte. o'ate 
'aseolʉ.> 

Sitoo 26 

mi'usnu to 'acipa 'o poolo ho iachi eto'usnu 

1isi mi'usni to 'acipa 'o poolo ho yaica: <te'o teomneni hociko iachi eto'usnu.> 
isicu hoʉsʉzneni to poolo 'o emucusi hocu iachi eto'usnu: 

2<honte ci 'acipa, maitan'e mi'ocu petohʉyʉ meelʉ yonta tuhcusu, nomio ta ihe 
ehpʉngneni ta couyutaya ci acʉcʉhʉ ci hi'hioa ho iachi eto'usnu, os'o yainca no 
koyu'u mio abohtʉ ci hioa! 

3asuhcun'a ʉmnʉ. osko na'na co'cohivi 'e h'ofiha ho i'ola hia yupa eehcʉvha 
ta couyutaya. ko'koeno, os'o tata'ia hociko uveica talʉi 'e te'o hia ebkocʉ. 

4<ahoi ne mo'un'a oko ac'ʉhʉ maitan'e mi'o mainenu ci cou, uk'a cimo o'te 
bochio ta couyutaya, ahoi ne mo'ucu yayo mi'o yaansou ta iachi'u hpʉhpʉngʉ. 
amiocni ne 'elusalemu. 

5hocihin'i mimha 'akasi a'o, ihin'i cohivi ahoi to ahoisi mi'o tma'usnu to mo 
atva'esi eyʉyʉcʉ ta siukiomza ci falisai. 

6maitan'e ho mi'o yontan'e ho noa yʉsvʉta, mo maica ho os'o mingeovi 'o ohsila 
mi'usneni no nia maameoimza to hamo ho teomneni ci hioa. 

7'e teomneni eni 'aeno 'o lamza toehunga huhucmasa totea tamimza 
maskʉueso no suezopʉ ho 'ucia toc'ʉha ho lamza m'ohkuyu to hamo. honte, mo 
aʉlʉ i'mi ta lamza mingeovi tan'e, ko'ko ihin'i ehpʉngneni ta couyutaya a'o! 

8at'inghi. na muu couyutaya maincis'a o'te taa'uzva hocisi peelʉi poa 
smoevovei to hamo na micu mcoi ci cou? 

9<ne auyusi o'u yaeza yainca no koyu'u nte pnanfi na tonʉ ho yutasufka 'o iesu 
ne nazalo. 

10ne mo'un'a yone 'elusalemu 'amohcueno maica 'o nia hioa'u. mo'u noa tonʉ 
to saisicoo, tʉtpʉta 'omoso 'enepio ci sinto ho poekotva; o'amo anou maica, 
botngonʉ 'o isi yʉsvʉta ho poa mcoia. os'o yaeza ʉm'ʉmnʉa. 

11to mocmosi, mo'u yonto makakaitoo ho siho ti'usnu, 'ahʉhʉya poa 
teongasneni 'o singkoohe. os'o kuici sʉ'nova 'o sinto, ac'ʉhʉ no sʉc'ʉhʉ to hosa 
to mocmo ci hpʉhpʉngʉ ho akuzkuzoa.> 

etoyangza to poolo na nia hiasi ma'hi'usnu to nooe'oca 
(sitoo 9:1-19; 22:6-16) 

12<moso i'nʉskʉ, hafa 'o isi faeni a'o to saisi ci tonʉ ho i'o pashʉyasi ho 
emo'usnu ne tamasuko. 

13honte, asonʉ a'usnu no cohzona, mi'on'a mine ceonʉ, baito to psoetiskou ci 
tiskova, mo na'nohe taso to tiskova to hie, i'mi ne pepe ho psoetikovi a'o ho ito 
aukukuyungu to mimza nʉthʉ. 

14mimza acʉhʉ e'puyu ta ceoa. os'o talʉi 'o mo conci fihngau, mo buahevulu ho 
yainca: <<saulo, saulo! mainci akuzkuzoa a'o? miko mais'a 'uachumu ho po'poti 
'o isi skomaenva ci evi to taukesi, apuya alolonga 'e iachi.>> 

15os'ocu tuocosi: <<nooe'oca, zou siya suu?>> yainca to nooe'oca: <<'ai'o 
oskoeno akuzkuzoa ci iesu. 

16yʉc'ʉ, ho yac'ʉ. ho mi'o aopa'to suu, te'o asvʉta no soskuskunu na suu. teko 
'akasi 'e osko aiti maitan'e ci mo yaa natʉ'ca a'o ho i'o te'o poa hioaneni ho 
noana'o. 

17te'o i'mi ta emucu ta 'isolaelu ho couyafana ho to'usni suu, ta'ucu popeoskuna 
ho poa uhta 'ayumonahe. 

18teko paavi 'o mcoohe, poa i'mi no voecʉvcʉ ho miezuhu no tiskova, 
momeesih'i no tonʉ to satan ho miezuhu to hamo, ko'ko meelʉ i'mi homo 
tmaa'uzo a'o ho noa peteongasa na kuisihe, a'vinano yaa ca'hʉa to 'ayumona to 
'o'oko to hamo.>> > 

etotoyangza to poolo na lasi hioa 

19<ko'koeno, honte ci 'acipa, o'ami'o yuszozʉ no mo i'mi ne pepe ci mavolosi. 

20mi'o auyun'a yone tamasuko ho ine 'elusalemu, mo'ucu nongabo ta yutaya ho 
ito 'ayumona to couyafana ho eucucufnu to cou poa asansano ma'vovei, 
miezuhu to hamo, inala peipeis'ausna la poa yupa toseolʉ na ma'vovei ci 
'tohʉngʉ. 

21'amoeno nomio tan'e, ne mi'o seolʉano yonto seiten, ihecu tʉtpʉta 
ta couyutaya ho 'ucia opcoza. 

22at'inghi, ac'ʉhʉ maitan'e, noa to'usni to hamo ho meelʉ yac'ʉ tan'e, mi'usnu 
tamo suepe ho suaceaco ci cou ho 'akasi, i'o os'o engha 'ai'oeno 'o ohela engha 
to eyongensa ho ito moose ci te esmi ci hi'hioa, 

23'aeno 'o kilisto te ahtuo'te noa akuzkuzoa, a'vinano te ahoi i'mi to mcoi ho 
smoevovei, mi'usnu ta couyutaya ho ita couyafana ho psoecʉ'hi micu esmi 'e 
tiskova no to'usnu.> 

24homo maica ci hia iachia ebkocʉ to poolo; mo tmunoi 'o fuisutu ho yainca: 
<poolo, mikocu eʉngcʉ; co hiasu motposʉ isicu poa ma'pepecvai suu!> 

25yainca to poolo: <koe'ia ci fuisutu! o'ami'o eʉngcʉ; 'e os'o engha mo acʉhʉ 
mou'ʉmtʉ ci e'e. 



331 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

26osko yaeza cohivi honte 'e a'a'ausnasi, ko'ko mi'oeno mi'usnu suu ho aʉ'ʉteʉ 
ho esngʉsngʉcʉ; os'o taa'uzva iko huacni na eni. maica na 'e hi'hioa eni, ihe 
toehunga cohivi ta cou. 

27honte ci 'acipa, osko taa'uzva 'o eyongensa? os'o cohivi ho osko taa'uzva!> 

28mi'usni to 'acipa 'o poolo ho yainca: <oskon'asi yainca no koyusu tekoc'o 
matpopzohʉ nianteko cu ev'ov'ohi a'o ho poa kilistoto?> 

29yut'inga to poolo: <'upena hoci'u ekakutia ho eman'i, 'e os'o eoho'neni to 
hamo. 'aeno suu ho i'e mo afu'u yontan'e ho tmalʉ ta e'e'u ci cou te acʉhʉ totiski 
a'o, at'inghi o'ate 'ahʉyʉ maezo a'o ho mahafo ta ekʉka!> 

30micu acʉhʉ yac'ʉ 'o honte, sootoku, peinisu. ho i'o mocmo ci cou. 

31ne micu emose'u, yupa mimi'usnu ho mainca: <'e cou eni. ma'imo yuszozʉ ho 
peismi nonte koa mcoi ho koa poekotva ci kuisi.> 

32mi'usnu to fuisutu 'o 'acipa ho yainca: <hoci o'amo'so mici ec'ʉhʉ to 
ateuyunu honte 'e cou eni, niantec'u noana'va poesih'a.> 

Sitoo 27 

yonto 'apangʉ 'o poolo ho emo'usnu ne looma 

1ho micueno afu'a esvʉtʉ no smaimio ta etʉpʉ ho emo'usnu ne 'italia, ihe cu 
toveineni to yuliu ci ngungkang to honte 'o poolo ho i'o mocmo ci isi poekotva. 

2mimzacu smopayo to mo i'mi ne 'atamiten ci 'apangʉ; tec'u e'ohʉ 'e 'apangʉ 
eni, smaitoyange to mo piyo ci toosva 'apangʉ ta 'aziasoo. panto cihi 
ci coutesalonike ne makitong, zou 'alitaku 'o ongkosi, mo fiho a'mi. 

3sʉc'ʉhʉ ne saitong ne micu hucma, isi aʉt'ʉt'ʉca to yuliu 'o poolo, teomneni 
ho poa biebimi to nanghiasi, tiou no aʉt'ʉt'ʉca. 

4mimza ivaho i'mine'e ho e'ohʉ, maica homo yupteilʉ tomo meikvo'ʉ ci poepe, 
cu poahe mitomo meechipi to poepe ne saipulusu. 

5mimza sucaefi to etʉpʉ to mia'usnu ne cilicia, pangfuiliya, esmi 
to meila ne like. 

6yone'e, mo elʉ to mo i'mi ne 'alisanta ci 'apangʉ 'o yuliu, te emo'usnu ne 'italia, 
isicu poa smopayo a'mi. 

7acngucnguhu piyo no hie, mo na'no smaipopoha'o 'o 'apangʉ. petohʉyʉ 
smaic'ʉhʉ to cum'usi ne konitu, maica homo angu taso 'o poepe, o'ana mimza 
meelʉ maito ntoho anana'va mia ci ceonʉ ho emosuhcu, cu smaitvopci to isi 
meikvo'i to poepe ci kolitho, smaimzo to tmuahpuhpusu ne samoni. 

8mimza smaitvopci to aaskiti to etʉpʉ ho emosuhcu, a'ʉmtʉ butaso ho 
petohʉyʉ sʉc'ʉhʉ to o'anamo covhi to hosa to lasi'a ci ka'oo ci toosva 'apangʉ. 

9aʉlʉ 'enepio no hie ho mimza ma'na'o, micu sucaefi 'o meesi no tanzi, 'anamo 
'aseolʉ hocin'a 'aoko emosuhcu. isicu mi'usni to poolo 'o botngonʉ, 

10yainca: <haah'o, ho os'o aiti te sokoeva hocin'a 'ahʉyʉ 'aoko mitan'e ho 
emo'cʉ'cʉnʉ; o'a anouc'o 'e 'apangʉ ho macucuma nate kuzo, ac'ʉhʉ ta nsouto 
ho sokoeva no o'te peelʉi aʉt'ʉca.> 

11at'inghi, isi angahe taa'uzva to ngungkang 'o e'e to sencoo ho ito himnonu to 
'apangʉ, o'a isi taa'uzva 'o poolo. 

12'e toosva 'apangʉ eni o'amo h'unano 'aseolʉ hoci 'oyona totoefʉngʉ no 
hosoyʉma; ko'koeno, mo botngonʉhe 'o mo tohmʉskʉ hoci aupcio e'ohʉ, 
pnanfi sʉc'ʉhʉ ne fuiniki ho yone'e hote hosoyʉma. 'o fuiniki zou conci toosva 
'apangʉ to kolitho, mo miyovcu ho miteufzu 'o hpʉhpʉngʉ ne'e. 

cmoehu ta etʉpʉ 

13ne mio, mo yaa i'eovcu cimo meaosohuyu ci poepe, acʉhʉ ma'unano te meelʉ 
maito anana'o 'tohʉngʉ ho e'ohʉ, cu esifova 'o momsʉhcʉ'o hocu e'ohʉ, 
smaitvopci to kolitho. 

14o'amo noana'o, pantola yainca <yulakolo> ci tucvihi mo i'mi to omia ho 
mea'usnu. 

15isi vo'heni to poepe 'o 'apangʉ, uk'a ci imza ta'uni no hioa, isi cuc'o 
peaʉnpʉnpeni to taso ci poepe 'o 'apangʉ. 

16ne micu smaimzo to oi'isi tola yainca kauta 'o 'apangʉ, imzacu petohʉya 
maka tʉtpʉta 'o okono 'apangʉ. 

17ihe tas'usna to meoino 'apangʉ, boemi to teesi ho seoʉlʉlʉa seo'tʉneni. ihe 
smoyoneni hoci smaefo'ʉ to efuefu'u to saioti 'o 'apangʉ, cu pehtupeoha 'o 
peaaftonga poepe, ho poa meangohcu to etʉpʉ 'o 'apangʉ. 

18mo a'cʉ'cʉnʉ tucvihi, ne micu hucma, ihecu ahoza ciha to etʉpʉ 'o macucuma, 

19i'vaho miski, ac'ʉha to macucuma to 'apangʉ 'o ihe toyafneni. 

20aʉlʉ 'enemipiohi mipzohi ho o'aimza teolʉi na hie ho congeoha; mo a'cʉ'cʉnʉ 
taso 'o smahu ho poepe, mimzacu ma'unano o'anate yaa ta'usni no yaansoua. 

21'enepio no hie ho o'amo ahtun'a bonʉ 'omo yonta 'apangʉ, mo yac'ʉ to 
tuhcuhe 'o poolo ho mainca: <haah'o, hoci ohmuso osnia talʉi 'o e'e'u, ho o'te 
smaimio ne kolitho, o'antohoso elʉ tamo maica ci ku'kuici. 

22maitan'e temucu ma'sosohuyu, ta 'ayumonamu uk'a cite payo'ʉ no nsou, te 
at'ingha payo'a 'e 'apangʉ. 



333 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

23ne yofna, i'o os'o ma'hi'usni ho p'ohkui ci hamo isi skuna 'o tensisi mi'usni a'o 
ho yainca: 

24<<poolo, 'ote smoyo! 'ateko ahtuo'te yac'ʉ to tuhcu to honte. a'vinano. i'mi no 
himngonghi to hamo. isicu asvʉta no 'tohʉngʉsi ho noʉt'ʉci 'e nsou ta mo cono 
'apangʉ.>> 

25ko'koeno, maahaah'o o'atemu siya no 'tohʉngʉ; os'o taa'uzva 'o hamo o'atesi 
ahtao'te mia 'o e'esi. 

26at'inghi'so. teto mea'usnu to mo conci hpʉhpʉngʉ.> 

27ac'ʉhʉ to yofnasi no mimaski uspotʉ, mioc'on'a yonto etʉpʉ ne 'atolia ho 
meaavovei 'o 'apangʉmia. cu taico feʉngna, ihe ta'unano micu ake'i cum'u to 
ceoa tomo poʉt'ʉcʉ to 'apangʉ, 

28ihecu to'seni to chumu 'o toosvʉta, ho tosvʉti 'o hia mʉ'eona to chumu, mon'a 
msʉptʉhʉ meeta 'o hiasi mʉ'eona; ake'i emosuhcu ho ivaha tosvʉti. mion'a 
mtuehu meeta. 

29ihe sokoeva no smotokʉ no fatu, cu i'mi to civci to 'apangʉ ho to'seni 'o mo 
sʉptʉ ci momsʉhcʉ'o, mooteo no moseo'ohngʉ. 

30mo mici toekameosʉ ta 'apangʉ 'o lepoʉt'ʉcʉ 'apangʉ, ihe pehtupeoha 'o 
'apangʉ no to'usnu, memamais'a te i'mi to fnguu to 'apangʉ ho topeohneni 'o 
momsʉhcʉ'o. 

31mo mi'usnu to ngungkang ho ito heetai 'o poolo ho yainca: <hoci o'te nongaco 
ta 'apangʉ 'emo maica ci cou, o'ates'a peelʉi to'usni muu.> 

32ihecu p'ontʉhi to heetai 'o teesi to oko no 'apangʉ, ho poa meapkaakoa. 

33ne tec'u mon'i tiskova, isi eucufna to poolo 'omo botngonʉ ho poa ake'i bonʉ. 
isi yainca: <ho mimu ma'tipvongʉ, o'te bonʉ o'te mimo, micu aʉlʉ mimaski 
uspotʉ no hie. 

34ko'ko te'o cucufni muu, ake'i bonʉ teeno meelʉ yaa tonʉa, maica 'emimu 
macicihi ac'ʉhʉ no mehacni ci f'ʉsʉmu o'atemu payo'a.> 

35eepʉnga 'e e'esi, mo mayo to pang 'o poolo, yonta tuhcu ta mo botngonʉ ho 
to'aveoveoyʉ to hamo, cu tipcia ho ana. 

36mo acʉhʉ ma'sosohuyu na 'tohʉngʉ, cu acʉhʉ bonʉ. 

37i'o mimza noteuyunu to 'apangʉ mo se'icha ho mpʉtvʉhʉ unmʉ. 

38ne micu acʉhʉ yoseʉ, akoeva no poa e'sop'o 'o 'apangʉ, yaeza ciha to etʉpʉ 
'o heome. 

meokosʉ 'o 'apangʉ 

39cu tiskova, o'aihe honga to lepoʉt'ʉcʉ 'apangʉ 'o hpʉhpʉngʉ to ic'o, at'inghi 
mo elʉ to conci 'eou, a'vinano yaa efuefu'u to aaskiti, cu esvʉta no 'ahʉya poa 
smatvopci 'o 'apangʉ. 

40ihe aueva p'ontʉhi 'o teesi, to'seni to etʉpʉ 'o momsʉhcʉ'o, psoevoyunga 'o 
teesi no poʉt'ʉcʉ, e'tʉi eepza 'o peaoftonga to fnguu to 'apangʉ, poa pea'usneni 
to aaskiti 'o 'apangʉ. 

41at'inghi, maica homo smaefo'ʉ to efuefu'u 'o 'apangʉ, cʉnghʉ 'o fnguusi to 
'apangʉ, 'anamo meelʉ tmaiezuhu, isi smoftongi to smahu 'o civcisi to 'apangʉ, 
hocu kuici aon'oi. 

42ihe 'ucia pohcʉcʉha to heetai 'o isi poekotva, sokoeva hoci yaa yuefo'ʉ to 
chumu ho toekameosʉ. 

43at'inghi tesi to'usni to ngungkang 'o poolo, potani hoci 'aʉnpʉnpʉ, isicu 
pashʉi ho poa auyu su'to chumu 'omo meelʉ yuuhnguzu, ho yu'unu to aaskiti; 

44i'ocu mocmo mo titho to i'iya ho itomo meaoskopʉ ci ma'e'evi ho yu'unu to 
aaskiti. maicac'o, micu acʉhʉ tmo'poyapo. 

Sitoo 28 

yonto hpʉhpʉngʉ ne maota 

1ne mimzacu tmo'poyapo. cu cohivi la yainca maota 'o ongko to ceoa to ic'o. 

2mo na'no bunananghiya a'mi 'o cou tan'e. maica homo mʉchʉ ne mio, a'vinano 
soyʉmʉ, ihecu soupuzneni, ho aʉt'ʉca a'mi, 

3mo tikoyʉ to tuapzu 'o poolo ho tupuza, panto conci mahiz'o ci fkoi maica 
homo angu cuveu, cu yuyafo ho maifutu to emucu to poolo. 

4ihe aiti to cou to ic'o homo maifutu to emucu to poolo 'o fkoi, mo yupa mainca: 
<'amosola ahtuo'te opcoi no cou na eni, e'vono esifova ta etʉpʉ o'a isic'o poa 
yaansou no hicu ta pepe.> 

5at'inghi isi tapsʉpsa to poolo 'o fkoi ho poa su'to puzu, iachi o'amo ake'i 
alolongʉ. 

6ihe toehunga totea hoci yuofeo'ʉ 'o emucusi, hocieno aemo'au e'toheʉngcʉ ho 
mcoi; at'inghi ihe noana'va totea, o'aihe ake'a honga hoci aezuhu, cu aezuhu 'o 
'tohʉngʉhe ho yainca: <ma hicu na taini!> 

7to o'amo covhi to ic'o, panto ezoezoyʉ to pupailiu ci yuozomʉ. yungeova a'mi, 
miteuhi ho isi aʉt'ʉt'ʉca a'mi. 

8tuhcusi ne mio, mo cuveu ho poesoso 'o amo to pupailiu ho oevoi to hopo, mo 
uhto hoposi 'o poolo ho 'inolineni, hoe'oci to emucusi, isicu poa yov'oa. 

9maicac'o, 'omo afu'u tma'congo to yatan'e ihecu acʉha hafa uso, maezo acʉhʉ 
meelʉ yov'o. 

10ihe fii to man'i ci teonghia; ne tec'u e'ohʉ 'o 'apangʉ ihen'a hafa uhto 'apangʉ 
'o temza tititha ne ceonʉ. 

i'mi ne maota ho uhne looma 

11sucaefi 'omo tuyu no feohʉ, mimza nofkʉtʉ tomo i'mi ne 'alisanta ho esmi ci 
'apangʉ; zou <cousu> 'o ongko to 'apangʉ, moso tosvo ne'e ho nocaefi no 
hosoyʉma. 

12sʉc'ʉhʉ ne silaku 'o 'apangʉ, mimza miteuhi tosvo ne'e. 

13micu i'vaho e'ohʉ, sʉc'ʉhʉ to cili'ong. micu hucma mo meiseolʉ 'o poepe, 
ko'ko moc'o mipsohi cu sʉc'ʉhʉ ne putiuli, 

14to ic'o yupteilʉ to piyo ci sinto; mo aʉlʉ miptuhi ho ihe tʉtpʉta a'mi ho 
aʉt'ʉt'ʉca. maicacu mimzacu sʉc'ʉhʉ ne looma. 

15ihe tac'ʉhi to sinto ne looma ho mimzacu sʉc'ʉhʉ, cu uhto 'api'us ho 
ine sangkan ho yungeova a'mi. ne isi aiti to poolo cu 'aveoveoyʉ to hamo, 
asuhcu aʉ'ʉteʉ. 

yone looma 'o poolo 

16ataveisi ne mimzacu sʉc'ʉhʉ ne looma, ihe teomneni 'o poolo, poa no'upu 
tomo noʉt'ʉcʉ ci heetai ho poa yontomo h'unasi ci 'oyona. 

17micu i'vaho miteuhi, isi eoho'a to poolo 'o masoso'ehti to couyutaya to ic'o. ne 
micu esmi, isi mi'usni to poolo ho yainca: <ma'o'oahngʉ, e'vono o'ami'o peismi 
nonte yuszozʉ ta 'oahngʉ ci hi'hioa, hocieno peismi note pef'uhu no h'ofiha no 
nia maameoi ci hioa, ci poekotva ne 'elusalemu, ataveia toveineni ta seifu 
ta looma. 

18ihe tuucocosi a'o, at'inghi o'aihe elʉa na nte'o meamzi ho koa mcoi, mo yaa 
'tohʉngʉ no 'ucia poesih'a a'o. 

19at'inghi ihe yutasufka to couyutaya, mi'ocu moezʉ ec'ʉhʉ to honte, o'a os'o 
yainca panote'os'a ehpʉnga 'e 'oahngʉ. 

20nomio tan'e, ko'ko os'oeno eteuyuna muu ho aʉlʉ yupa baito ho 
yupepeahngʉyʉ. ho os'o ko'ko hafa 'e ekʉka eni, mamo nomio to ito anana'va 
mingeovi ta 'isolaelu cimo cihi.> 

21ihe mi'usnu 'o poolo ho yainca: <ec'ʉha suu, o'a mimza ahtu tiou nonte i'mi 
ne yutaya ci tengami, maezo o'a mimza h'unano tmotmalʉ to mo i'mi ne'e ci 
ma'o'oahngʉ, hocieno ekuzkuzo suu ci e'e. 

22at'inghi, imza 'ucia talʉi na koyusu, maica ho imza cohivi, 'e osko ma'hi'usni 
ci cono taucunu ihe toehunga pohcingha to cou.> 

23micu yupa esvʉtʉ no hiesi no noteuyunu 'o poolo. to hiesi ne mio mo 
botngonʉ 'omo yu'eteuyunu to isi yoni to poolo; ahoi no taseona ec'ʉhʉ no 
yofna mi'usnu tamo botngonʉ ho eʉsvʉsvʉta na fukuin to hpʉhpʉngʉ ne pepe. 
isi e'eo'eonga 'o hoolicu to moose ho i'o tposʉ to eyongensa, tesi poa tmaa'uzo 
to iesu 'emo tmalʉ. 

24ito isi ma'e'engha, pantomo tmaa'uzo, panto o'amo tmaa'uzo. 

25mo o'te yupa tohmʉskʉ, cu aemo'ʉ. ne o'amocu mo aʉlʉ aemo'ʉ, mion'a 
matnʉskʉ 'o poolo: <mo emzo 'o ohsi ieni to eyongensa 'izaya to seilei ho 
mi'usnu to nia maameoimu ci e'e! 

26yainca to 'izaya: teko eʉsvʉta ta yatatiskova: ‘e yatatiskova eni la siho siho 
tmalʉ, o'a mo mako tma'hongʉ, siho siho aiti o'a isic'o honga. 

27maica 'e yatatiskova eni mo amʉtʉ 'o 'tohʉngʉhe; sngʉsnga 'o koyuhe. 
m'oyʉcʉ 'o mcoohe. hoci o'te maica, tec'u bohngʉ si mcoohe, maezo tmalʉ si 
koyuhe. ma'sansano si 'tohʉngʉhe, ho ma'vovei, te'ocu poa yov'o na hin'i.> 

28isicu yainca to poolo: <ko'koeno mantemu cohivi, ina fihngau no to'usnu to 
hamo micu psoecʉ'ha ta couyafana, maihe apuya ta'hongi!> 

30mo topuska to isi yoni ci emoo 'o poolo. i'omo afu'u 'u'uso ci cou, isi acʉha 
aʉt'ʉt'ʉca. 

31mo aʉ'ʉteʉ ho epeaska 'o fukuin to hpʉhpʉngʉ to hamo, po'pa'cohivi tomo 
natʉ'ca 'o nooe'oca iesu kilisto ci hioa, uk'a cimo ake'i koa nomʉtʉ. 

Looma 

Looma 1 

1na a'o zou soskuskunu to iesu kilisto ci poolo; isi epeiya to hamo ho poa sitoo, 
afnasa popeoskuna a'o ho poa epeaski to fukuinsi. 

2-4'e fukuin eni ohsicula noana'va ieni to eyongensa to hamo ho mito seiso ho 
teomneni, ina 'ayumonasi isi engha zou 'o okosi - 'o nooe'ocato ci iesu kilisto. 
hoci ieni to feangosi, zou mʉntʉ'ca to tavite; hoci ieni no socofkoya ci 
yu'ausnasi, maica isi poa i'mi to mcoi ho smoevovei to hamo, boemi to meoino 
tonʉ isi epa'teni zou oko to hamo. 

5ieni to iesu, mi'o mayo to afnaso ci mengumi, nomio to ongkosi ho sitoo, ho 
eahafa 'e cou ta mauhpʉhpʉngʉ ho poa tmaa'uzoa to iesu. 

6teeno ahtao'te ta'ayumona 'e mimu yonta looma ho noa epeiya ho tma'usnu to 
iesu kilisto ci cou. 

7te'o tuayokeo ta mimu afu'u yonta looma ci isi ngohia, ho epeiya to hamo ho 
teyai 'o'oko ci cou. faeni'sio muu to hamo ho ito nooe'oca iesu kilisto na 
mengumi ho soanonosi! 

to'aveoveoyʉ ci 'inoli 

8ahoisi, ieni to iesu kilisto, te'o nomio muu ho mi'usnu to homo ho 
to'aveoveoyʉ, maica ina singkoomu micu psoengabo ta mauhpʉhpʉngʉ. 

9isi cohivi to hamo la asngʉcʉ yono 'inoli'u ho taaecingia muu. la'u pnanfi na 
'tohʉngʉ'u koyu'u ho fifiho to hamo, psoyaska 'omo natʉ'ca 'o okosi ci fukuin; 
tesi peelʉi soomei ho mo a'ʉmtʉ emio 'e e'e'u. 

10la'u 'inoli to hamo, fiho no ʉmnʉ ci 'tohʉngʉsi ho ptuceoneni a'o, atavei poa 
yaa 'oc'ocic'o ci hie ho baito muu. 

11os'o na'na 'ucia aiti muu, toehungneni tma'upu nomo no'usnu no piepiyasi ci 
mengumi, ko'ko poa ma'mamahtʉicʉ muu. 

12hocieno nte'o yainca, i'mi no singkooto, teto meelʉ yupania mayo no 
poucufnu. 

13maanat'ohaesa, te'o poa cohivneni muu, mo'u siho ma'koyu no baito muu, 
at'inghi la conino yaa nomʉtʉ ci hi'hioa ho o'te emozou. na te'o mituhci nte'o 
uhta taicomu ho engochʉ ta cou ho poa tmaa'uzo to nooe'oca. totiski ho la'u 
yonto taico to mocmo ci couyafana. 

14maica 'upena hoci'u mi'usnu no cou cuma, coungilisia, couyafana, motposʉ 
hocieno o'te motposʉ, os'o acʉha yuevahi. 

15ko'koeno, la'u tongtongsoya no psoecʉ'ha ta mimu yonta looma ci cou 'e 
fukuin eni. 

tonʉ ta fukuin 

16o'ate'o h'oinveni 'e fukuin; 'e fukuin zou meoino tonʉ to hamo. tesi to'usni 
namo afu'u tmaa'uzo ci cou. aueva 'e couyutaya. atavei 'o couyafana. 

17maica 'e fukuin eni isi paavi 'o hamo tesi yainenu 'e cou nate hia meelʉ yupa 
toseolʉ na natʉ'ca: mo i'hoi no tmaa'uzo, ac'ʉhʉ no tmaa'uzo. aʉlʉ mais'a 'o isi 
yainca to seiso: <'omo i'mi no tmaa'uzo ho yupa toseolʉ na natʉ'ca to hamo te 
elʉ no nsou.> 

kuisi ta yatatiskova 

18'e 'oha einu ho 'oha peislʉlʉ ta cou cu feʉ'sa 'o so'emio, 'o hamo micu i'mi ne 
pepe ho pa'teni na sʉ'nosi. 

19ho isi patvovei to hamo 'e yatatiskova; mo maica i'ote peelʉi cohivi ta cou ci 
lasi hi'hioa, isicu poa husansaneni to tuhcu to mcoohe, maisi invonva mi'usni to 
hamo 'e yatatiskova ho aopa'ta. 

20'ola o'te peelʉi aiti ci yu'ausna to hamo, 'ai'oeno 'auesiesi ci tonʉ ho i'o 
yu'ausnasi, a'ʉmtʉsi isicu ahoza ho ohon'a teyai 'e hpʉhpʉngʉ hocu teolʉi, te 
i'mi ta ohsila teyai ci acʉcʉhʉ ho honga. ko'koeno 'e cou uk'acite peelʉi 
'o'emamzi. 

21lahe e'vono cohivi ta cou 'o hamo, at'inghi o'a lahe faeni to hamo na 
psoevohngʉ, maezo o'ala to'aveoveoyʉ to hamo; la ma'loʉngʉ 'o koyuhe, 
voecʉvcʉ 'o 'tohʉngʉ. 

22la ma'unano mo iachi mau'to'tohʉngʉ, a'ʉmtʉsi mo nongonongo. 

23o'a lahe p'ohkui 'o 'auesiesi yaansou ci hamo, namala auyu m'ohkuyu to 
uacoua, 'ai'oisieno ho teoteai poa mi'u'usnu to te mcoi ci cou, zomʉ, yuansou, 
mayoyoi. 

24ko'koeno, 'o hamo lasicu moeza poa maino 'tohʉngʉhe ho poa peismi tola 
peisnonoekʉnka ci hi'hioa, yupa acaca'i to iachihe feango. 

25ihe ciha 'o so'emio to hamo, tiouhe tola ma'ankʉ; la m'ohkuyu to ohoc'o teyai 
ci macucuma, ho o'te p'ohkui 'o moso mooyai ci nooe'oca - nte 'auesiesia 
tohmomoengʉneni, 'aamen! 

26i'mi homo maicac'o, 'o hamo lasi mooeza poa fiho no 'aʉnpʉnpʉ ci 
ma'cac'ouhe; 'o maamespingi la peispuyu to ʉmnʉ ci yu'ausna no yup'ouso ho 
peʉezi to 'aʉnpʉnpʉ ci yup'ouso. 

27maezoc'o 'o haahocngʉ lahe teongasi 'o ʉmnʉ ci yu'ausna no yup'ouso 'o 
mamespingi, yupa poot'ou to poc'ou ci 'tohʉngʉ, 'o hahocngʉ ho hahocngʉ 

mioc'o totiski ho peis'usnu to isi h'oinveni ci hi'hioa, atavei m'elʉ note anana'va 
elʉa tamo peiskuzkuzo ci patvovei. 

28homoeno ma'unano o'ate nama 'ahʉyʉ ebobohngʉ to hamo 'e cou, isi moeza 
ieni no 'tohʉngʉhe to hamo ho poa yaa kuzo ci 'tohʉngʉ, hioa 'o o'ante hioa ci 
hi'hioa. 

29isi nongcʉngci to mav'ov'o ci 'oha moulʉlʉ, kokuzo, ma'konvosʉ, 
peismamahiz'o; yaeza nongcʉngci to smo'eubut'u, opcoi, youbobai, 
moezʉezʉhʉ, ho ito kuici koyu. la mooyai e'e, 

30yupa eayaezoyʉ. la himsʉ'no to hamo. yupa aokoe'i, bobitano, 'o'efnaso, 
mooyai ep'ʉcʉ, 'oha meot'ʉcʉ to maameoi, 

31peihcʉcʉhi na kuzo, e'e ho o'te fihi, uk'a himngonghi, uk'a himcocoveoi. 

32ihe cohivi, hoci ieni no mashʉyʉ to hamo, namo afu'u peis'usnu tamo maica 
ci hi'hioa nte mcoi; at'inghi, o'ala anou iachia maica 'o lahe hioa, leahen'a 
ʉm'ʉmnʉa na mocmo hoci peis'ofeihni. 

Looma 2 

yʉsvʉtʉ to hamo 

1nanghia, ho lako eayaezoyʉ no mocmo, 'upena hoci siya suu, o'ate ahta peelʉi 
peu'uzva. ho ciko eayaezoyʉ no mocmo, ho totiski no mocmo na lako hioa, 
'amicueno invonvo topco no kuisi. 

2teto cohivi. mio emzo ho tesi yʉsvʉta to hamo 'emo peis'usnu tamo maica ci 
cou. 

3at'inghi'so. nanghia. 'e osko titha eayaezoyʉ no mocmo ci hi'hioa aʉlʉ 'e osko 
iachia hioa! mikon'asi ma'unano teko meelʉ totoefʉngʉ no yʉsvʉta to hamo? 

4nenusi no osko hupotfʉnga na ma'cocacni, ho luaveica to hamo? nteko cohivi 
mo ma'cocacni 'o hamo, maica lasi'so 'ucia poa ma'vovei suu. 

5at'inghi mo yameomʉ ho kʉhtosʉ si 'tohʉngʉsu, i'mi ta iachi ho m'eya asuhcu 
man'i ci sʉ'nova, 'amakna tiou no asuhcu ecvʉhʉ ci patvovei ho tac'u esmi na 
hiesi no ahmʉskʉ ho moulʉlʉ ci yʉsvʉtʉ to hamo. 

6maica i'o hamo tasila ieni no peipeis'ausna tamo macicihi ho eveia. 

7pantola apopaezumo peis'ʉ'ʉmnʉ ci cou, biebimi tomo i'mi to hamo ci 
so'einva, psoevohngʉ, ho o'te kuzo ci nsou; 'emo maica ci cou, tesi pafi no 
'auesiesi ci nsou to hamo. 

8inacu 'ola ma'cachi. bʉʉpsʉpsʉ to so'emio. apuyu to'ofeihni tola 'oha moulʉlʉ 
ci cou. na sʉ'no ho patvovei to hamo tesi poa cmʉ'ho ta feangohe. 

9inala afu'u peiskuzkuzo ci cou o'ate momeesih'i no meakvo'ʉ ho 'atutumzo, 
auyu 'o couyutaya, atavei 'o couyafana. 

10at'inghi. 'ola afu'u popeis'ʉ'ʉmnʉ ci cou. tesi pafi no so'einva, psoevohngʉ, ho 
ino soanono, auyu 'o couyutaya. atavei 'o couyafana. 

11maica 'o hamo. o'alasi avahvoh'una 'e cou. 

12'o couyafana uk'a ci hoolicu to moose, hoci peiskuisi o'ate meaapayo'ʉ no 
skufu to hoolicu; 'o couyutaya panto hoolicuhe, hoci peiskuisi te ieni to hoolicu 
ho noa yʉsvʉta. 

13maica na lasi yʉsvʉta to hamo ho uk'a kuisi, o'as'a inalac'o tmalʉ to hoolicu 
ci cou, mai'ola peis'ofeihni to hoolicu ci cou. 

14uk'a ci hoolicu to couyafana; at'inghi i'mi no yu'ausnahe hoci toseolʉ to 
hoolicu nala hi'hioa, e'vono uk'aci hoolicuhe, 'acueno hoolicuhe 'e iachi. 

15i'o lahe peipeis'ausna cu husansana ho isi tposi to 'tohʉngʉhe 'o isi p'enia to 
hoolicu. isi soomei to ʉmnʉ ci 'tohʉngʉhe ho mio emio na eni; maica ina koyuhe 
lasi aasvʉta koica 'e iachi, aasvʉtʉ iachi etoto'usnu. 

16ko'koeno, hoci maito os'o psoyaska ci fukuin, 'o hamo tena yono hiesi no 
puesona ta hpʉhpʉngʉ, ieni to kilisto iesu, mituhci 'ola nootoefʉngʉ ta 
'tohʉngʉ ta cou ho yʉsvʉta. 

couyutaya ho i'o hoolicu 

17homicu maica, tekocu mainenu? lako iachi tma'usnu to couyutaya, noe'ocʉ to 
hoolicu, maezo efnaso mainca mi'o yaa afnaso ci natʉ'ca 'o hamo. 

18mikocu tiou no mo'ma'cohio to hoolicu, cohivi na 'tohʉngʉ to hamo, yaeza 
peelʉi hupaevaza na ʉmnʉ ho kuzo. 

19lako iachi ma'unano zou lee'ofeihni no bʉkngʉ, zou tiskova tamo 
'oyovoecʉvcʉ ci cou, 

20zou lema'cohio tomo nongonongo ci cou, sensei ta yu'fafoinana. leakon'a 
ma'unano miko'so yaa hoolicu to moose, oskocu tʉyʉca na motposʉ ho ina 
so'emio. 

21lako pa'cohivi 'o mocmo ci cou, mainci o'alako pa'cohivi si iachi? lako 
pa'cohivi 'o mocmo ho yainca 'otela meo'eoi, tekoeno iachi meo'eoi? 

22lako yainca 'otela mseezo, tekoeno iachi mseezo? lako himkuzo to uacoua, 
tekoeno iachi meo'eoi to macucuma to vio? 

23lako efnaso ho mainca mi'o yaa hoolicu to hamo, leakonana poa aon'oi 'o 
hoolicu to hamo ho aokoe'iya 'o hamo? 

24yainca to seiso: <nomio muu couyutaya, la noa aokoe'iya to couyafana 'o 
ongko to hamo.> 

25hociko pee'ofeihni 'o hoolicu, niante yaa a'a'ausna ho miko tiou to s'e'honga; 
hociko pef'uhu to hoolicu, uk'ana ci tesi ake'a a'a'ausna to s'e'honga. 

26yaica ci hia baito, 'emo cihi ci o'amo tiou no s'e'honga ci cou hoci mee'ofeihni 
to hia mashʉyʉ to hoolicu, tesis'aeno o'te tamza no mio tiou no s'e'honga to 
hamo? 

27na muu couyutaya tehe topci no kuisi to couyafana; maica ho mimu e'vono 
yaa tposʉ no hoolicu, maezo tiou no s'e'honga, at'inghi imu aon'oza 'o hoolicu. 
'o couyafana. e'vono o'aisi s'e'honga, at'inghi mo mee'ofeihni to hoolicu. 

28a'ʉmtʉsi, siya nate tamza no a'ʉmtʉ couyutaya, a'ʉmtʉ tiou no s'e'honga ci 
cou? o'as'a i'omo yaa ongko no couyutaya 'o yafanahe, tiou to s'e'honga 'o 
feangohe ci cou. 

29na a'ʉmtʉ couyutaya la ahoi no taico to 'tohʉngʉ; pateivha yainca, 'o 
'tohʉngʉsi mo tiou no s'e'honga, zou hi'hioa to piepiya to hamo, o'aisi nama 
ieni to tposʉ to hoolicu. na ihe tiova ci tohmomoengʉ tamo maica ci cou o'amo 
i'mi ta cou, mamo i'mi to hamo. 

Looma 3 

1yaica ci pat'a'ausna, 'o couyutaya cuma namo tosa'ohe to couyafana? cuma na 
tesin'a a'a'ausna to s'e'honga? 

2na a'ʉmtʉsi mio noemʉhʉ 'emo mav'ov'o. 'emo coni, isi toveineni 
to couyutaya to hamo 'e e'esi. 

3'upenaeno la yaa pef'uhu ta taicohe, 'o hamo tees'aeno i'mi tan'e ho yainca 
'anamo mou'ʉmtʉ? 

4o'ate maica! ac'ʉhʉ no acʉhʉ lolekoknuyu 'e cou, teec'o asngʉcʉ mou'ʉmtʉ 'o 
hamo; aʉlʉ maito isi yainca to seiso: ho ciko ya'ei uk'a cite peelʉi efkʉta; hoci 
ehpʉngneni suu 'ateko ahtuo'te etpʉtʉ. 

5ina 'oha moulʉlʉto hoci peelʉi husansana na moulʉlʉ to hamo, tetoeno av'a? 
hocisi patvovei to hamo a'to, tetoeno yainca o'amo moulʉlʉ 'o hamo? (os'o ieni 
tala hia ma'to'tohʉngʉ ta cou ho engha.) 

6mioeno ahtu maica! hoci o'amo moulʉlʉ 'o hamo, tesis'aeno peelʉi yʉsvʉta 'e 
hpʉhpʉngʉ? 

7'e lolekoknuyu'u hoci peelʉi asuhca husansana na mou'ʉmtʉ to hamo, asuhcu 
mayo no psoevohngʉ, te'o av'a? mainci ten'a 'ahʉya yʉsvʉta no coukuisi a'o? 

8mainci o'te yainca: <poa peiskuzkuzo a'mi teno honga na mou'ʉmnʉ?> panto 
mo ehpʉngʉ ho yainca mosola maica na nia e'e'u; 'emo maica ci cou hoci topci 
no kuisi nte 'aseolʉ. 

uk'a ci coumoʉlʉlʉ 

9ho micu maica, 'e mito couyutaya mio tasohe to couyafana? o'amo ahtu maica! 
o'ucula yainca, 'e couyutaya ho i'o couyafana mo totiski noskufu to tonʉ to 
kuisi. 

10aʉlʉ mais'a to isi yainca to seiso: uk'a ci coumoʉlʉlʉ, o'amo mako cihi. 

11uk'a cimo toutʉs'ʉ ci cou, maezo uk'a cimo biebimi to hamo. 

12mo acʉhʉ pef'uhu to hamo, nʉthʉ emo'usnu to emopeu ci ceonʉ; uk'a cimo 
peislʉlʉ ci cou, uk'a cimo mako cihi. 

13'o vihihe mo mais'a maavo ci heuf'a; ‘o umohe la enou to moezʉezʉhʉ ci e'e; 
i'omo totiski to fkoi ho mahiz'o ci pahu la yuyafo to sumsuhe; 

14la cono ngayo 'o ekvo'ʉ ho tokuzkuzo. 

15la mais'a mo toetoesoso 'o t'angohe, nongongabo pohcinghi ho opcoi. 

16i'o lahe sʉc'ʉhi la conino moteongaso to cocaphʉ no aun'on'oi ho nac'o. 

17o'a ihe cohivi ho pano mo soanono ci ceonʉ; 

18maezo o'amo bochio no einu to hamo. 

19ito cohivi, 'o mashʉyʉ to hoolicu mo mi'usnu tamo noskufu ta hoolicu ci cou 
ho ya'ei, akoeva no peelʉi poa peteozu no yʉsvʉtʉ to hamo 'e cou ta 
mauhpʉhpʉngʉ, poa o'tena meelʉ yaa 'o'emamzʉ 'e cou. 

20maica uk'a cite meelʉ noe'ocʉ no meot'ʉcʉ to hoolicu ho yono tuhcu to hamo 
ho noa yainca mo moulʉlʉ ci cou. na isi peelʉi hioa ta hoolicu maisic'o poa 
cohivneni homo iachi yaa kuisia 'e cou. 

isi poa yaa yupa toseolʉ ci natʉ'ca to hamo 'e cou 

21at'inghi maitan'e, isicu poa husansaneni to hamo te yainenu te poa yaa 'aseolʉ 
ci natʉ'ca 'e cou; na eni o'amo yupa natʉ'ca 'o hoolicu. 'o hoolicu to moose ho 
i'o mayoyongensa mo acʉhʉ maica ci hia 'akasi. 

22ho isi poa yaa yupa toseolʉ ci natʉ'ca to hamo 'e cou. mo i'tohungu ho ihe 
taa'uzva 'o iesu kilisto. ho isi yaica ci hia mi'usni to hamo 'emo afu'u tmaa'uzo 
to kilisto ci cou, uk'a ci ake'isi naskuca: 

23maica mo acʉhʉ yaa kuisi 'e cou, aviovio no psoevohngʉ to hamo. 

24apuyu, isi taha'vi no mengumi to hamo, ieni to kilisto iesu ho to'usni 'e cou, 
poacu meelʉ yupa toseolʉ ci natʉ'ca to hamo. 

25o'aisi apemza ngohia to hamo 'o kilisto, titha 'o feangosi ho sʉ'teni, ieni to 
mcoisi, i'mi no tmaa'uzo ta cou hocu peteongasa na kuisi. homo maica 'e hioa 
to hamo 'aisieno pa'teni na iachisi moulʉlʉ. 

26maica ho isi uveica, coveoza na nia la kuisi ta cou. at'inghi ta maitan'e, isi ieni 
no toono no kuisi ta cou ho pa'teni na iachisi moulʉlʉ. maicac'o, isicu epa'teni 
'o iachisi zou moulʉlʉ, inamo afu'u tmaa'uzo to iesu ci cou isi yaeza poa yaa 
yupa toseolʉ ci natʉ'ca. 

27ho micu maica, cuma na teton'a koa etano? a'ʉmtʉ uk'a! cuma nate 
'o'emamzʉ? tee i'mi no noʉt'ʉcʉ to hoolicu? o'asa'a! te i'mi no tmaa'uzo. 

28ho temzacu eteuyuna zou: 'e cou hoci meelʉ yupa toseolʉ to hamo tec'o ieni 
no tmaa'uzo, o'ate ieni no noʉt'ʉcʉ to lasi esvʉta to hoolicu. 

29zoueno anouc'o hamo to couyutaya 'o hamo? o'as'aeno maezo hamo to 
couyafana? ahtuo'te maica! 

30moc'o cihi 'o hamo, tesi poa i'tohungu no tmaa'uzo 'o couyutaya, 'o couyafana 
te maezo i'mi no tmaa'uzo ho yaa yupa toseolʉ ci natʉ'ca 'o hamo. 

31ho isicu e'usna yaica, 'e tmaa'uzoto teen'asi uk'ana a'a'ausna 'o hoolicu 
to moose? o'ate maica! apuyu, teto asuhca poa tmaʉlʉlʉ 'o hoolicu. 

Looma 4 

te epo'usa 'o 'avulahamu 

1inacu hi'hioa no mʉntʉ'ca to nia maameoito ci 'avulahamu, nteto peelʉi av'a? 

2hoci i'mi no peipeis'ausnasi ho ko'ko peelʉi noa yainca zou coumoʉlʉlʉ, pano 
tesicu peelʉi etanveni, at'inghi hote yonto tuhcu to hamo o'ate meelʉ. 

3yainca to seiso: <mo tmaa'uzo to hamo 'o 'avulahamu, i'mi no tmaa'uzosi, isi 
tamza no coumoʉlʉlʉ to hamo.> 

4'ola yaahioa te yaa hnooa, o'ate tamza no mengumi, mantesi anana'va elʉa. 

5at'inghi i'omo tmanoe'ocʉ tola yʉsvʉta ho poa uk'ana kuisi 'emo yaa kuisi ci 
cou, 'o hamo tesi ieni no tmaa'uzosi, o'aisi ieni no peipeis'ausnasi, poacu meelʉ 
yupa toseolʉ ta iachisi, 

6'o isi yainca to tavite, i'omo o'te noe'ocʉ no peipeis'ausna hocu yainca to hamo 
zou coumoʉlʉlʉ ci cou mo ʉm'ʉmnʉ, 'aeno eni 'e e'ausnasi. isi yainca: 

7i'o isi coveoza ho peteongasa na kuisisi ci cou micu ʉm'ʉmnʉ! 

8na lasi o'te tasvʉta to nooe'oca na kuisisi ci cou mo ʉm'ʉmnʉ! 

9'e isi engha to tavite ci ʉm'ʉmnʉ. zouc'oeno 'omo tiou to s'e'honga nate 
tmanu? o'amo maica. tee maezo tma'upu 'o o'aisi s'e'honga ci cou; maica imzacu 

e'eo'eonga 'o e'e to seiso, yainca: <mo tmaa'uzo to hamo 'o 'avulahamu. i'mi to 
tmaa'uzosi. isicu tamza no coumoʉlʉlʉ to hamo.> 

10mio yono mo mainenu ci a'a'ausna homo yuyafo na eni? nenusi no auyusi no 
tiou no s'e'honga 'o 'avulahamu. hocieno ataveisi? ma auyusi, o'as'a ataveisi. 

11moso atavei tiou no s'e'honga; mac'o huomza eni, soomei na auyusi no tiou 
no s'e'honga. mohcu i'mi no tmaa'uzo hocu tamza no coumoʉlʉlʉ. ko'koeno, 
mi'usnu to afu'u o'amo tiou no s'e'honga, at'inghi i'mi no tmaa'uzo hocu yainca 
to hamo zou coumoʉlʉlʉ ci cou. 'o 'avulahamu zou amo tomo tma'usnu no 
piepiya. 

12zou maezo amo to mohcu tiou no s'e'honga ci cou, o'amo anou i'mi ho ihe 
tiova na s'e'honga, mo maezo i'mi ho mosola to'ofeihni to nia maameoito 
ci 'avulahamu. yono o'amocu moso tiou no s'e'honga hocu ho'honga namo yaa 
singkoo ci h'oyunsovahe. 

na ohsi teomneni to hamo te i'mi no tmaa'uzo ho esmi 

13'o hamo ohsila teomneni to 'avulahamu ho ito mʉntʉ'casi, yainca tasila tiuska 
'e hpʉhpʉngʉ. 'e teomneni eni o'amo i'mi no meot'ʉcʉ to hoolicu 
'o 'avulahamu, mamo i'mi homo tmaa'uzo hocu yainca coumoʉlʉlʉ. 

14hocic'o faeni tomo meot'ʉcʉ to hoolicu to moose 'e ohsi teomneni to hamo, 
tec'u 'afeungu 'e tmaa'uzo ta cou, ina isi teomneni to hamo tec'u maezo uk'a 
a'a'ausna. 

15ina sʉ'no to hamo mo i'mi to hoolicu; hoci uk'a hoolicu. maezo uk'a cite yainca 
yutasufku no hoolicu ci hi'hioa. 

16i'mi tan'e, na teomneni te i'tohungu no tmaa'uzo; na eni te hosoo 'o teomneni 
to hamo isic'o taha'veni to 'avulahamu ho ito afu'usi mʉntʉ'ca, o'a anouc'o 
'omo meot'ʉcʉ to hoolicu ci cou, isi pai'upi 'omo maito 'avulahamu ho tmaa'uzo 
to hamo ci cou. maica 'o 'avulahamu zou toehungu amo ta mito tma'usnu no 
piepiya. 

17aʉlʉ mais'a to isi engha to seiso: <os'o p'eyac'a suu ho amo tamo man'i ci 
suezopʉ.> yonto tuhcu to hamo, te yaa a'a'ausna 'e isi teomneni tan'e; 'o isi 
taa'uzva to 'avulahamu 'ai'omoeno poa smoevovei to micu mcoi ci cou, i'mi to 
uk'a ho mooyai ta acʉcʉhʉ ci hamo. 

18yonta mo uk'a ta'usni, mioc'o asngʉcʉ yaa ta'usni 'o 'avulahamu, asngʉcʉ 
tmaa'uzo, ko'ko micueno meelʉ <amo ta man'i ci suezopʉ>. aʉlʉ mais'a to isi 
yainca to seiso: <tena ahtuo'te botngonʉ na teko mʉntʉ'ca.> 

19ne mio tec'u mon'i tose'conza 'o 'avulahamu. 'o feangosi micu totiski no micu 
mcoi, 'o saala micu nocaefi na tonʉ nosi yaa okoa, at'inghi, o'amo i'mi homo 
maica ho aovohʉ na singkoosi. 

20o'aisi payo'a na singkoosi, yaeza o'aisi ta'pepecvaza na ohsi teomneni to 
hamo; namamo asuhcu mahtʉicʉ na singkoosi, faeni to hamo na psoevohngʉ. 

21isi ta'mamahtʉica taa'uzva 'o hamo tesi ahtao'te aepʉnga na ohsi afu'a 
teomneni. 

22'aeno eni na koa mo i'mi no tmaa'uzo 'o 'avulahamu ho yainca <isi tamza no 
coumoulʉlʉ to hamo. 

23at'inghi 'e e'e no <noa yainca to hamo coumoʉlʉlʉ> o'a isi anovac'o mi'usneni 
to 'avulahamu, 

24mo maezo nomio a'to ho engha. maica ho ito taa'uzva 'o moso poa i'mi to mcoi 
ho smoevovei 'o nooe'oca iesu ci hamo, i'mi tan'e tesi tamza no coumoʉlʉlʉ. 

25isi faeni ta emucu ta cou 'o iesu, nomio ta kuisito ho mcoi; isi poa smoevovei 
to hamo, ko'ko mitocu meelʉ yaa yupa toseolʉ ci natʉ'ca 'o hamo. 

Looma 5 

yaa yupa nanghia ci natʉ'ca 'o hamo 

1ho mitoeno i'mi no tmaa'uzo ho yainca coumoʉlʉlʉ, cu ieni to nooe'ocato ci 
iesu kilisto hocu yaa nanghia ci natʉ'ca 'o hamo. 

2ieni no tmaa'uzo, isicu poa yaansou no 'ayumona no mengumi to hamo na a'to, 
i'mi tan'e mito kokaekaebʉ ho yaa ta'usni no tma'upu no psoevohngʉ to hamo! 

3o'amo anouc'o maica, hola yono 'atutumzo, leato a'cʉ'cʉnʉ kokaekaebʉ; maica 
ho ito cohivi 'e 'atutumzo tesi p'eyac'a na luaveica. 

4'e luaveica la noa ʉm'ʉmnʉa to hamo, na ʉm'ʉmnʉa to hamo tesi hafneni no 
ta'usni. 

5'e ta'usni eni o'ate ahtu 'afeungu; maica 'o hamo isi ieni to isi pafeni a'to ci 
seilei, isicu cohmeni ta 'tohʉngʉto na himngonghisi. 

6ne mohton'a noenoe'in'i, 'o kilisto cu fiho to ohsi esvʉta to hamo ci hie ho 
mcoineni 'emo yaa kuisi ci cou. 

7hoci nomio no coumoʉlʉlʉ ho mcoi o'ala lua talʉi; hoci nomio no ʉmnʉ ci cou 
ho mcoi, nenusi no panote smeecʉ'ho! 

8at'inghi 'o hamo isi pa'teni a'to na uk'a toc'ʉhʉ ci himngonghi: ne mohton'a 
yaa kuisia, isicu mcoineni to kilisto a'to! 

9i'mi to mcoisi, maitan'e mitocu meelʉ yaa yupa toseolʉ ci natʉ'ca 'o hamo; i'o 
mcoisi isi afnasa poa mongoi no sʉ'no to hamo na a'to. 

10na a'to zou anana'o hangʉ to hamo, at'inghi ieni to mcoi to okosi ko'ko mitocu 
naoveia 'o hamo. ho mitocueno naoveia 'o hamo, o'a tetos'aeno afnaso ieni to 
nsou to kilisto ho mayo no to'usni? 

11o'amo anouc'o maica, ho mitocu meelʉ naoveia 'o hamo, o'a tetos'aeno yaeza 
ieni to nooe'ocato ci iesu kilisto ho kokaekaebʉ to hamo? 

'atamu ho i'o kilisto 

12'o kuisi mo i'mi tamo cihi ci cou ho yʉmeʉmʉ ta hpʉhpʉngʉ, nomio no kuisi, 
micu toococeunu 'o mcoi; 'o mcoi micu cmʉ'ho ta yatatiskova, maica homo 
acʉhʉ peiskuisi 'e cou. 

13no auyusi ho o'amocu oho epeaska 'e hoolicu, mohcu yaa kuisi 'e hpʉhpʉngʉ; 
maica uk'a ci hoolicu, 'e cou o'amo yono svʉta no hoolicu ho noa patvovei. 

14at'inghi, ahoi to 'atamu ac'ʉhʉ to moose, isi atʉkca to mcoi 'e yatatiskova, 
ac'ʉhʉ to o'amo totiski to 'atamu ho meamzo no o'te meot'ʉt'ʉcʉ to hamo ho 
yaa kuisi ci cou, mioc'o maezo o'te yuszozʉ no mcoi. ‘o 'atamu isi epo'usa to 
tenala cmʉ'ho ho noana'o ci ic'o. 

15at'inghi o'amo totiski 'emo yuso ci a'a'ausna, maica mon'a yupa askucu na isi 
taha'veni to hamo ci mengumi ho i'o kuisi to 'atamu. e'vono botngonʉ namo 
nomzo to kuisi to cihi ci 'atamu ho mcoi; at'inghi na mengumi to hamo mo 
asuhcuhe meoisi ho cocoya, na isi ieni to iesu kilisto ho taha'veni ta cou ci 
mengumi mo totiski meoisi ho cocoya. 

16na mengumi to hamo ho ina kuisi tamo cihi ci cou o'amo ake'i totiski. hoci 
peiskuisi 'emo cihi ci cou, la yʉsvʉta no <yaa kuisia>; at'inghi mo botngonʉ ci 
cou la peiskuisi, elʉ to o'amo 'aseolʉ ci mengumi ho yʉsvʉta no <uk'a kuisi>! 

17e'vono i'mi ta cihi cimo peiskuisi ci cou hocu ahoza atʉkca to mcoi 'e 
yatatiskova, at'inghi 'e isi aepʉnga to iesu kilisto mion'a asuhcuhe meoisi ho 
cocoya! inamo afu'u tiou no atngaso ci mengumi ho tmaha'o no meelʉ yupa 
toseolʉ 'o hamo ci cou, te acʉhʉ i'mi to kilisto ho yaansoua. ho mʉpʉtʉ no tonʉ. 

18maicac'o, i'mi no peiskuisi 'emo cihi ci cou, cu acʉha topci no kuisi 'e 
yatatiskova; totiski, i'mi no peislʉlʉ 'emo cihi ci cou, cu acʉha peteongasa na 
kuisi ta yatatiskova hocu elʉ no nsou. 

19aʉlʉ mais'a 'emo cihi ci cou homo pef'uhu no mashʉyʉ, cu acʉhʉ yaa kuisi 'e 
yatatiskova; totiski. 'emo cihi ci cou mo meot'ʉt'ʉcʉ, cu acʉhʉ coumoulʉlʉ 'e 
yatatiskova. 

20ho isi p'eyac'a 'e hoolicu isi poa asuhcu man'i 'e kuisi ta cou; at'inghi. homo 
asuhcu man'i na kuisi, na mengumi to hamo mo maezo asuhcu atngaso. 

21aʉlʉ mais'a 'o kuisi isi ieni no mcoi ho atʉkcʉ, 'o mengumi to hamo isi yaeza 
ieni no moulʉlʉ ho aʉt'ʉcʉ, poa meelʉ mito nooe'oca iesu kilisto na a'to ho 
mayo no 'auesiesi nsou. 

Looma 6 

mi'usnu to kuisi ho mcoi, yonto kilisto ho yaansoua 

1mantetocueno av'a? tetoeno a'cʉ'cʉna h'oyunsova na kuisi, ho asuhca poa 
hupopayoneni na atngaso ci mengumi to hamo? 

2o'ate ahtu maica! hoci i'mita kuisi ho engha, 'a mitocu mcoi. mainci tetos'a 
aac'o a'cʉ'cʉnʉ yunsou no 'ayumona no kuisi? 

3imu ahtao'te cohivi, ho mito tiou no toonono ho tmucni 'o iesu kilisto, 'amoeno 
tiou no toonono ho tu'upu mcoi. 

4ieni to toonono, mitocu fiho mcoi, su'upa efo'a; aʉlʉ mais'a 'o amopepe isi ieni 
to psoevohngʉ ci tonʉsi ho poa i'mi to mcoi 'o kilisto ho smoevovei, teto totiski 
maezo mino mo faeva ci h'oyunsova. 

5hocito tmucni to kilisto, miya na mcoisi, teto yaeza esmiza na smoevoveisi. 

6ito cohivi, ina noana'o ci a'to micu fiho to kilisto ho spica to zuuzika, tesi 
akoevano aapayo'a namo yaa kuisi ci yu'ausnato, poa o'tena tolei no kuisi na 
a'to. 

7maica hocic'u mcoi 'e cou ntec'u momeesih'i no tonʉ no kuisi. 

8hocito tu'upu to kilisto, ito taa'uzva, teto maezo to kilisto ho yaansoua. 

9maica ho ito cohivi, 'o kilisto micu i'mi to mcoi ho smoevovei, 'anate i'vaho 
mcoi; yaeza o'anatesi i'vaha atʉkca no mcoi. 

10i'o mcoisi, isi tohesi 'o kuisi, peisnʉski aepʉnga; homo yaansou maitan'e, mo 
nomio to hamo ho yaansoua. 

11totiski, hoci i'mita kuisi ho engha, temu yaeza ta'una no mcoi 'e iachi. at'inghi 
yonto 'ayumona to nsou to kilisto iesu, mimu nomio to hamo ho yaansoua. 

12ko'koeno, teav'ana i'vaha poa atʉkceni no kuisi 'ete anana'o kuzo ci feango, 
poa meo'uzo no ma'cac'ou ci yu'ausna. 

13yaeza teav'a poa peteozu no kuisi si feangomu, noa 'otitha no kokuzo. apuyu. 
temula sʉ'teni to hamo si iachimu, mais'a cihi cimo i'mi no mcoi ho esvoveiya 
poa yunsou ci cou, ho aucunva sʉ'teni to hamo 'e iachi, noa 'otitha no moulʉlʉ. 

14i'mi tan'e, 'otena i'vaho noa atʉkca no kuisi; maica 'anamimu noskufu no 
hoolicu, mimu noskufu no mengumi to hamo. 

soskuskunu to moulʉlʉ 

15ho isicu e'usna yaica, maica ho o'ana mito noskufu no hoolicu hocu noskufu 
no mengumi to hamo, tetocueno meelʉ peiskuisi? o'ate ahtu meelʉ! 

16'aimueno cohivi, holamu soskuskunu no mocmo ho meo'uzo no taukemu, 
'acueno soskuskunusi na muu. 'atec'ueno peelʉi yainca, hocimu noa 
soskuskunu no kuisi, 'aeno mcoi na ataveisi; hocimu meot'ʉcʉ to hamo, tec'u 
meelʉ moulʉlʉ ci cou. 

17'aveoveoyʉ to hamo! mohmula e'vono noa skuna no kuisi, maiten'e mimucu 
conci 'tohʉngʉ ho meo'uzo to isi psoecʉ'ha muu ci h'omahsʉftʉ. 

18isicu i'mi no kuisi ho poesih'a muu, hocu noa soskuskunu no moulʉlʉ. 

19os'o sokoeva no temu ngoveoa ta'hongi co 'tohʉngʉ'u, ko'ko mi'o boemi ta 
tec'o lua ta'hongi ci epo'usa ho mi'usni muu ho engha. ne auyusi, ohmula poa 
'aʉnpʉnpʉ si iachimu feango, popeiskuzkuzo, noa soskuskunu no kuisi. 
maitan'e temucu aucunva sʉ'teni si feangomu ho youcunveni, noa soskuskunu 
no moulʉlʉ, meelʉcu 'otitha no socofkoya. 

20ne ohsin'a soskuskunu no kuisi na muu, o'ala noa aʉt'ʉca no moulʉlʉ. 

21'e imu ta'unano isi h'oinveni ci hi'hioa maitan'e, ho ohmu hioa ne mio, cuma 
na oho elʉa cimo koa ʉmnʉ? 'ac'oeno mcoi! 

22maitan'e, isicu i'mi no kuisi ho poesih'a muu, noa soskuskunu to hamo; imucu 
a'sʉftona sʉ'teni to hamo isi nsoumu, na temu tov'oha 'aeno 'auesiesi ci nsou. 

23maica na huphina no kuisi 'aeno mcoi; at'inghi 'o isi taha'veni a'to to hamo ci 
mengumi isi poa yonto 'ayumona to nsou to nooe'oca kilisto iesu na a'to ho 
mayo no 'auesiesi nsou. 

Looma 7 

ieni to natʉ'ca no navconga ho epo'usa 

1maanat'ohaesa, lamu acʉhʉ bocbochio to hoolicu ci cou, ko'koeno 'atemu 
ahtao'te ta'hongi 'e te'o hia eʉsvʉsvʉtʉ: ina lasi hia atʉkcʉ ta cou to hoolicu 
'aihomon'a yaansoua 'e cou nate yaa a'a'ausnai. 

2mais'a hocieno yainca, 'e mohcu mevcongʉ ci mo cihi ci mamespingi, hocin'a 
afu'u yayo 'e vcongʉsi, te noskufu no isi esvʉta to hoolicu; hoci mcoi 'e 
vcongʉsi, 'e mamespingi 'anatesi ivaha skosvʉta tamo maica ci hoolicu. 

3ko'koeno, homon'a yayo 'o vcongʉ, hoci moh'upu no mocmo ci hahocngʉ te 
ta'upa no smoc'ou ci mamespingi; hocic'u mcoi 'o vcongʉsi, hoci ieni to hoolicu 
'e mamespingi isicu tamza no ziu ci cou, hoci mevaho mevcongʉ no mocmo ci 
hahocngʉ, o'anate ta'upa no mseezo. 

4maanat'ohaesa, 'e a'a'ausnamu 'amoeno totiski tan'e. hoci emza to hoolicu, 
mimucu mcoi, maica ho zou 'oahngʉ to feango to kilisto na muu; maiten'e 
mimucu tma'usnu to moso i'mi to mcoi ho smoevovei ci nooe'oca, poacu meelʉ 
bumemealʉ nomio to hamo ho yaahioa. 

5ne mohton'a maito yu'ausna ta cou ho yaansoua, 'o hoolicu to moose isi 
poot'ova na ma'cac'ou ci kuisito, smoevaho ta 'ayumona ta feangoto, na ataveisi 
'aeno mcoi. 

6at'inghi, maitan'e. 'anatesi atʉkca to hoolicu a'to; maica hoci ieni to lasi atʉkca 
to hoolicu ho engha, mitocu mcoi. 'anateto i'vaha ieni to noana'o ci tposʉ to 
hoolicu, matetocu fiho to faeva ci ma'cohio to seilei ho fifiho to hamo. 

hoolicu ho i'o kuisi 

7homo maica, tetoeno peelʉi yainca mo yaa kuisi 'o hoolicu? o'ate ahtu maica! 
at'inghi, ieni to hoolicu, os'ocu cohivi cuma na kuisi. hocisi o'te yainca to hoolicu 
<'otela ma'konvosʉ>, o'ate'o cohivi cuma na ma'konvosʉ. 

8'o kuisi isi ieni to mashʉyʉ to hoolicu, biebimi note 'oc'ocic'o ho poecʉ'va na 
mav'ov'o ci ma'konvosʉ ta 'tohʉngʉ'u, hoci uk'a hoolicu. o'anate meelʉ 
ohpae'ohsi na kuisi. 

9ne auyusi mo'ula yunsou ta yafana ta hoolicu; ataveisi mohcula yaa mashʉyʉ 
to hoolicu, micu yoayokeo 'o kuisi, 

10atavei mi'ocu mcoi to 'ayumona to kuisi. 'o mashʉyʉ to hoolicu mantesi poa 
elʉ no nsou 'e cou; at'inghi, hoci mi'usni a'o, nama apuya hafneni to mcoi. 

11maica 'o kuisi isi ieni to mashʉyʉ to hoolicu ho teyaineni note 'oc'ocic'o ho 
peknui a'o, yaeza ieni to mashʉyʉ to hoolicu ho po'usna no mcoi. 

12mo socofkoya 'o a'ʉmtʉsi ta hoolicu to moose; 'o mashʉyʉ to hoolicu mo 
anana'o socofkoya, moʉhmʉskʉ ho mou'ʉmnʉ. 

13ho isicu yainca ci engha, zous'aeno i'o mou'ʉmnʉ namo poa mcoi a'o? o'asa'a! 
'ai'o kuisi! 'o kuisi isic'o ieni to mou'ʉmnʉ ho mahafo to mcoi, akoeva no asuhca 
husansana na mi'ausnasi to kuisi. ieni to mashʉyʉ to hoolicu, 'o yu'ausna no 
kuzo to kuisi micu asuhcu kuzo. 

invonvo ma'paevai 'e cou 

14ito cohivi, 'o hoolicu to moose mo tma'usnu no piepiya; at'inghi na a'o te 
ahtuo'te toapayo'ʉ ci cou, isicu phieni to kuisi ho teyai tolei. 

15o'a os'o maka cohivi na os'o hioa; maica i'ola'u 'ucia hioa, nama la'u o'te hioa; 
i'o la'u ta'sʉsʉ'nova, nama la'u apuya hioa. 

16hoci'u hioa 'o o'aos'o 'ucia hioa ci hi'hioa, 'anate'o peelʉi o'te taa'uzva 'o 
hoolicu ho mio emzo. 

17homoeno maica, i'o os'o hioa ma'i os'os'a a'ʉmta 'ucia hioa, ma i'omo yonta 
'ayumona'u ci kuisi 'omo himhohioa. 

18os'o yaeza cohivi, ta 'ayumona'u, 'ai'omoeno yonta 'ayumona ta yu'ausna'u, 
uk'a ci mou'ʉmnʉ. maica, la'u yaa 'tohʉngʉ no peis'ʉ'ʉmnʉ, at'inghi o'a mi'o 
yaa tonʉ no peis'ʉ'ʉmnʉ. 

19i'o la'u 'ucia hioa ci ʉmnʉ, nama la'u o'te hioa; i'o la'u o'te 'ucia hioa ci kuzo, 
la'u apuya hioa. 

20hoci'u hioa 'o o'aos'o 'ucia hioa, te yainca o'as'a hioa'u, ma i'omo yonta 
'ayumona'u ci kuisi 'omo himhohioa. 

21i'mi tan'e, os'o honga panto coni ci p'ofiha mo 'afeo'fu'u: hola'u mainca no 
koyu te'o peis'ʉ'ʉmnʉ, lasi conino paip'ʉci to kokuzo a'o. 

22'e yu'ausna ta 'tohʉngʉ'u. la anana'o himkaebʉ to p'ofiha to hamo. 

23at'inghi 'e feango'u lasi popeoskuna tomo h'unasi ci p'ofiha - 'e p'ofiha eni la 
ehtothomʉ 'o os'o ʉmnʉa ci p'ofiha, poa o'te meelʉ momeesih'i tomo maip'ʉcʉ 
a'o ci p'ofiha no kuisi; 'e p'ofiha eni la yonta feango'u ho 'afeo'fu'u. 

24la'u a'ʉmtʉ 'atutumzo! siya nate meelʉ to'usnu a'o ho poa momempuesu tate 
koa mcoi ta feango'u? 

25'aveoveoyʉ to hamo, ieni to nooe'ocato iesu kilisto, isi peelʉi to'usni a'o. ‘e 
a'a'ausna'u 'amoeno maica: te'oc'o iachi yonta piepiya'u ho meo'uzo to p'ofiha 
to hamo, 'ecu feango'u la fiho to p'ofiha to kuisi. 

Looma 8 

no'ayumonʉ to seilei ci h'oyunsova 

1maitan'ecu, i'omo yaansou to 'ayumona to kilisto iesu ci cou o'ate topci no 
kuisi. 

2maica 'o p'ofiha to seilei, 'ai'omoeno poa i'upu to kilisto iesu ho toehungu mayo 
no nsou, isicu i'mi to p'ofiha to kuisi ho ito mcoi hocu psoevoyunga a'to. 

3'o hoolicu to moose maica mo i'mi no yu'ausna no yoz'u ta cou ho o'te 
peihcʉ'hi, isicu invonva aepʉnga to hamo. isi popeoskuna 'o iachisi oko, poa yaa 
totiski a'to ci yu'ausna no kuisi, akoeva no yʉsvʉta 'e yu'ausna no kuisi ta cou, 
hocu toveuca 'e kuisi. 

4ho isi yaica to hamo te poa esmi ta feango ta o'amito meo'uzo to emzosi to 
hoolicu, hoc'o meo'uzo to seilei ci cou. 

5mo'so maica, nala meo'uzo no yu'ausna ta cou la ma'usnu nola hioa ta feango; 
nala meo'uzo no seilei ci cou la ma'unu no lasi hioa to seilei. 

6nala ma'unu ta feango te mcoi; nala ma'usnu no seilei te yaa nsou ho soanono. 

7ko'koeno, nala ma'usnu ta feango ci cou la nahanga 'o hamo; maica ho o'ala 
meo'uzo no p'ofiha to hamo, a'ʉmtʉsi o'ate meelʉ meo'uzo. 

8nala meo'uzo ta feango ci cou o'ate meelʉ noa ʉm'ʉmnʉa to hamo. 

9inacu muu, ho mioeno yonta 'ayumonamu 'o piepiya to hamo, na 
h'oyunsovamu o'ana tesi eahahafa ta feango, lac'o tiou no atʉkca to seilei. namo 
uk'a piepiya to kilisto ci cou o'ate tma'usnu to kilisto. 

10at'inghi, hoci no'ayumonʉ muu 'o kilisto, 'upena hoci nomio no kuisi ho mcoi 
'e feangomu, tesi poa yaansou to piepiya to hamo na muu, mo maica ho isicu 
poa coumoʉlʉlʉ to hamo na muu. 

11'o piepiya to hamo isi poa i'mi to mcoi ho smoevovei 'o iesu; hoci no'ayumonʉ 
muu 'e piepiya eni, 'emoso i'mi to mcoi ho poa smoevovei 'o kilisto ci hamo, tesi 
yaeza ieni tomo no'ayumonʉ muu ci seilei, pafeni tate ahtuo'te kuzo ci 
feangomu 'e nsou. 

12i'mi tan'e, maanat'ohaesa, mito yaa yuevaha, at'inghi o'amito yuevaho ta 
yu'ausnato, hon'a eahafa ta yu'ausna. 

13hocimu meo'uzo ta yu'ausna, 'ate ahtuo'te mcoi; hocimu noe'ocʉ to seilei ho 
aapayo'a na peiskuisi, 'ate ahtuo'te yaansoua. 

14nala afu'u noa eahafa no piepiya to hamo ci cou zou acʉhʉ 'o'oko to hamo. 

15maica'sio, na lasi pafeni to hamo ci piepiya o'atesi soskuskunu na muu, 
hoc'on'a asngʉcʉ yono ma'sasmoyo, matesi poa yaa tma'upu no ongko no 
'o'oko to hamo na muu. ieni to seilei, tetocu eyoho'ʉ to hamo ho mainca: <amo! 
amo'u!> 

16na piepiya to hamo ho ina piepiyato te iepoepohʉ soomei ho zou 'o'oko to 
hamo na a'to. 

17ho zoueno 'o'oko to hamo, tetocu tma'upu no ohsila ayocneni to 'o'oko to 
hamo ci ʉm'ʉmnʉ, maezo tma'upu no ohsi songacveni to kilisto; maica, hocito 
mako e'paevai no 'atutumzo to kilisto, tetocu maezo tma'upu no psoevohngʉsi. 

psoevohngʉ no noana'o 

18os'o yainca no koyu'u, 'e ito esmiza ci 'atutumzo maitan'e. hoci patotiska 'e isi 
hupopayoi ci tenala faeni a'to ci psoevohngʉ ho noana'o. mate ahta tamza no 
cuma. 

19acʉcʉhʉ 'e ohola teyai mo acʉhʉ tongsoyʉ no mingeou to psoevohngʉ to 
hamo hoci i'mi ta mao'o'okosi ho epa'teni. 

20maica aucunu 'e ohola afu'a teyai micu acʉhʉ sveepʉ, mioeno i'mi no koyusi, 
mo i'mi no 'tohʉngʉ to hamo. at'inghi, 'e ohola teyai mioc'oso a'cʉ'cʉnʉ 
mingeou, 

21tenala yaa hiesi no momempuesu tate kuzo ci poomʉtʉ, meelʉ i'upu to 'o'oko 
to hamo ho tma'upu nomo taotofsi'i ci ziu. 

22ito cohivi, ac'ʉhʉ maitan'e, 'e ohola afu'a teyai mo acʉhʉ teoecengi, mais'a mo 
esmi no 'atutumzo hote yayo 'o foinana. 

23o'a anouc'o 'e ohola teyai namo maica, 'e mito elʉ tamo ahoi fafʉhʉ ci beahci, 
'aeno 'emo elʉ no seilei ci cou, leac'o maezo e'ʉyʉ ho teoecengi 'e 'tohʉngʉ, 
mooteo hocisi tiova to hamo ho teyai 'o'oko a'to, poa ziu 'e aucunu ci a'o. 

24maica, i'mi no mingeou, mito elʉ no to'usni. inala teolʉi ci mingeou. o'ate 
tamza no mingeou. siya nate mingeou no isicu teolʉi? 

25hocito mingeou no o'amocu isi teolʉi, 'ateto ahtao'te uveica totea. 

26totiski, 'e yoz'uto panto seilei cimo to'usnu. o'aohtola cohivi te mainenu nate 
hia 'inoli; at'inghi i'o seilei mo boemi to o'aisi peelʉi yomza no e'e ci e'ʉyʉ ho 
mi'usnu to hamo ho eoho'neni a'to. 

27i'ola smo'eusoyʉ ta 'tohʉngʉ ta cou ci hamo isi cohivi na 'tohʉngʉ to seilei, 
maica 'o seilei la fiho no 'tohʉngʉ to hamo, 'inolineni 'e 'o'okosi. 

28ito cohivi, lasi poa yupa totoe'ocʉ to hamo 'emo mav'ov'o ci hi'hioa, poa elʉ 
no ʉmnʉsi 'emo himngonghi to hamo ci cou - 'ai'o isieno ieni to 'tohʉngʉsi ho 
eyoho'a ci cou. 

29maica isi ayoca cohivi to hamo, isi ayoca epeiya, poa yaa totiski ci yu'ausna to 
okosi, ko'ko meelʉ yonta cono emoo to sinto 'o okosi ho sutmoyaevonʉ. 

30'o isi ayoca epeiya to hamo ci cou, isi eyoho'a; 'o isi eoho'a ci cou, isi esvʉta ho 
poa coumoʉlʉlʉ; 'o isi esvʉta ho poa coumoʉlʉlʉ ci cou, isi poa tma'upu no 
psoevohngʉ. 

'o himngonghi to hamo mo i'mi to iesu ho peiseafi 

31homoeno maica, nteto peelʉi av'a? hoci bi'usnu a'to 'o hamo, siya nate meelʉ 
mihango a'to? 

32isi ac'ʉha to okosi ho o'te ngohia, faeni ta mito botngonʉ. homoeno maica, 
o'atesis'aeno yaeza acʉha taha'veni a'to 'e aʉcʉcʉhʉ? 

33siya nate meelʉ ehpʉngʉ ta isi epeiya to hamo ci cou? isicu esvʉta to hamo 
ho yainca uk'aci kuisihe! 

34homo maica, siya naten'a topco no kuisihe? o'ai'os'a kilisto iesu! 'o iesu zou 'o 
mohcula mcoi, a'ʉmtʉsi, nte'o yainca i'o mohcu smoevovei, ho seolʉa no yonto 
vhona to hamo ho mi'usnu to hamo ho 'inolineni a'to! 

35homicueno maica, siya nate meelʉ tohesi a'to to himngonghi to kilisto? zou 
ngoveo? zou 'atutumio? zou akuzkuzoa? zou sieo? zou thi'cia? zou sokoeva? zou 
tiopoyavneni? 

36mais'a 'o isi yainca to seiso: nomio suu, lamza conconohie yonta mo mcoi ci 
a'a'ausna; lahe hu'u'usna notena chua ci moatʉ'nʉ a'mi. 

37acʉhʉ o'asa'a. yonta acʉcʉhʉ ci hi'hioa tan'e, mimza noe'ocʉ tomo 
himngonghi a'mi ci nooe'oca mimzacu a'sʉftonʉ atpʉtʉ! 

38maica os'o asansana taa'uzva, uk'acite meelʉ tohesi no himngonghi to hamo. 
'upena na mcoi, yaansoua; na tensi. nala atʉkcʉ ta moipiepiya; maitan'e, 
hocieno ho noana'o; 

39ne pepe, ne moumsʉ'eonʉ; ta 'aymona ta ohola afu'a teyai ci mouhpʉhpʉngʉ, 
uk'a ci conci hi'hioa te meelʉ tohesi no ohsi ieni to nooe'oca kilisto iesu ho faeni 
a'to to hamo ci himngonghi. 

Looma 9 

hamo ho i'o isi epeiya ci 'o'okosi 

1te'o mo'engho tamo mou'ʉmtʉ ci e'e; mi'o tma'usnu to kilisto, o'ami'o 
meknuyu. 'e ʉmnʉ ci 'tohʉngʉ'u mo yono isi psoetiskovi to seilei ho soomei ho 
o'a mi'o meknuyu: 

2co ma'tipvongʉ'u mo a'sʉftonʉ ecvʉhʉ, mo ma'co'congo co 'tohʉngʉ'u! 

3nomio to 'oahngʉ'u, 'o cono feango'u, 'upena hoci noa patkuzoi to hamo na a'o, 
ho ahesa to kilisto, te'oc'o maezo mimho. 

4ohsi epeiya to hamo ci 'o'okosi; ohsi poa yaa ongko no 'o'oko to hamo, tma'upu 
no psoevohngʉsi. mosola yupa m'eyac'ʉ to esvʉtʉ 'o hamo, pafi to hoolicu; mo 
yaa mau'to'tohʉngʉ no m'ohkuyu to hamo, maezo tiou no ohsila teomneni. 

5zou mʉntʉ'ca to nia maameoi, hoci tamza no feangohe, mo cono suezopʉ 'o 
kilisto. i'omo tiʉt'ʉcʉ ta acʉcʉhʉ ci hamo 'auesiesia'sio tohmomoengeni, 
'aamen! 

6o'aos'os'a yainca micu tma'vozvozo na ohsila teomneni to hamo. maica 
i'e cou'isolaelu o'aisis'a acava acʉha epeiya ci 'o'oko to hamo; 

7i'o mʉntʉ'ca to 'avulahamu o'as'a acau acʉhʉ a'ʉmtʉ 'o'okosi. ohsila mi'usni 
to hamo 'o 'avulahamu ho yainca: <i'o isic'o peyafa to 'isaku 'ote tamza no 
mʉntʉ'casu.> 

8'aisieno yainca tan'e, 'emo i'mi ta feango ho yayo o'a te yainca zou 'o'oko to 
hamo, 'ai'omoc'o i'mi to ohsila teomneni to hamo ho yayo niante tamza no 
'o'oko to hamo. 

9maica 'o ohsila teomneni to hamo isi yainca: <ho tac'u no'sʉftonʉ 'o hiesi, te'o 
yuovei, 'o saala te yaa oko no hahocngʉ> 

10o'ate anou maica, 'omo yoso ci oko no hahocngʉ to lipaicia mo cono amo, 'ai'o 
isieno peyafa to maameoito ci 'isaku. 

11-12at'inghi, tesi epa'teni ho isi a'ʉmta ieni no 'tohʉngʉsi ho epeiya 'omo cihi 
to oko, mo mi'usnu to lipaicia 'o hamo ho yainca: <'omo mameoi to oko te fifiho 
tomo okohe.> ne isi engha 'e e'e eni, o'amocu moso yayo 'emo yoso, uk'a mocu 
ci peis'ʉ'ʉmnʉ ho peiskuzkuzo; peelʉi aiti 'o hamo homo epei mio i'mi no 
iachisi 'tohʉngʉ, o'amo yupa natʉ'ca no peipeis'ausnahe. 

13aʉlʉ mais'a 'o isi yainca to seiso: <'o hia'u ngohia to yakovu, mo tosa'ohe 
to 'isau.> 

14homo maica, te'oeno peelʉi yainca o'amo ahmʉskʉ 'o hamo? o'ate peelʉi 
yainca. 

15maica ohsila mi'usni 'o moose ho yainca: <te'o coveoza na siya 'aeno siya nate 
coveoza, siya nate ta'cingha 'aeno siya nate ta'cingha.> 

16peelʉi aiti tan'e homo epei 'o hamo o'aisi ieni no 'tohʉngʉ ho ino asno'zonʉ 
ta cou, mo i'mi no himcocoveoisi. 

17to 'ayumona to seiso, isi mi'usni to hamo 'o faalau ho yainca: <ho os'o p'eyac'a 
suu ho poa honte, te'o akoeva no titha suu ho pa'teni na tonʉ'u. poa psoengabo 
ta hpʉhpʉngʉ 'e ongko'u.> 

18ho isi e'usna yaica, 'o hamo siya na tesi coveoza 'aeno siya nate coveoza; siya 
na tesi poa yameomʉ 'aeno siya nate yameomʉ.> 

sʉ'no ho ina himcocoveoi to hamo 

19nenusi no teko mi'usnu a'o ho yainca: <homoeno maica, mainci tesi aac'o 
peelʉi koica to hamo 'e cou? siya nate meelʉ yutasufku no 'tohʉngʉsi?> 

20at'inghi'sio nanghia, zou siya suu, ci smeecʉ'ho yut'ingi to hamo? 'e isic'o teyai 
ci yʉvnʉ tees'aeno meelʉ mi'usnu to moso mooyai ci cou ho yainca: <mainci 
aac'o poa mi'u'usnu maica ho osko teyai a'o?> 

21'e lemooyai yʉvnʉ teeno ahtuo'te yaa tonʉ no mayo ta ceoa ho mayo no tesi 
'ucia teyai; te meelʉ titho tamo totiski ci ceoa ho mooyai no te yuso ci 
macucuma, pepe 'emo coni, kuzohe 'emo coni. 

22ina lais hioa to hamo. 'amoeno maezo maica, lasi epa'teni na sʉ'nosi. pa'teni 
na tonʉsi. i'mi tan'e lasi boemi no buveici ho coveoza 'o isi sʉ'nova, 'ai'oeno 
'ontesi anana'va ez'oz'a ci macucuma. 

23tesi yaeza epa'teni a'to na atngaso ci psoevohngʉsi. 'aeno a'to na tesi mi'usni 
ho coveoza, a'vinano zou isi ayoca no poa tiou no psoevohngʉsi ci cou. 

24maica na a'to o'a anouc'o isi i'mi ta 'ayumona ta couyutaya, yaeza i'mi ta 
couyafana ho eyoho'a. 

25'aeno eni 'o isi yainca to tposʉ to hosia: i'o o'a anana'o 'o'oko'u, te'ocu yainca 
<'o'oko'u>; i'o o'a os'o anana'va ngohia ci hpʉhpʉngʉ, te'o yainca <'e os'o 
ngohia>. 

26moso yonenu ho o'ula mi'usni ho yainca: o'a 'o'oko'u na muu; tena maezo 
yono ic'o ho noa yainca zou: ‘o'oko no 'auesiesi yayo ci hamo! 

27e'usna to cou'isolaelu, ohsila zozoya to 'izaya: <e'vono mais'a efuefu'u ta 
etʉpʉ na hia botngonʉ ta cou'isolaelu, at'inghi i'o moc'o kakutia ci ang'osʉsi 'o 
tena elʉ no to'usni. 

28maica 'o nooe'oca tenasi aupupcieva a'sʉftona yʉsvʉta 'e yatatiskova.> 

29aʉlʉ mais'a 'o nia e'e to 'izaya ne noana'o: <'o nooe'oca - ateuyunu papoevʉ 
no heetai, hocisi o'te peteongacveni no nteto mʉntʉ'ca. ntetocu noana'o mais'a 
'o sotoma, ho 'omola.> 

fukuin ho i'e cou'isolaelu 

30matemzacu av'a? i'o o'amo anana'o biebimi no moulʉlʉ to hamo ci couyafana, 
mo apuyu i'mi no tmaa'uzo ho meelʉ coumoʉlʉlʉ; 

31i'o mo biebimi ho ieni to hoolicu ho meelʉ coumoʉlʉlʉ ci oho epeiya ci cou, 
apuyu o'te ehcʉ'ho no isi mituhci. 

32mo mainci maica? maica ho o'amo noe'ocʉ no tmaa'uzo, moc'o noe'ocʉ no 
peipeis'ausna, atavei smopcuku ho su'to <eekosa fatu>. 

33mais'a 'o isi yainca to seiso: aiti! te'o sii tate ekosi ci fatu 'e sii'an, ‘aeno tehela 
ekosi ci fatu! at'inghi, inala tmanoe'ocʉ ci cou o'ate ma'papayo'ʉ. 

Looma 10 

1maanat'ohaesa, la'u a'ʉmtʉ cuveu ci 'tohʉngʉ ho tata'za ta 'tohʉngʉ'u hoci 
meelʉ noa to'usni 'e 'oahngʉ'u ci 'isolaelu, yaeza nomzi 'emo maica ci hi'hioa 
ho o'te tosveni eoho'neni to hamo! 

2te'o peelʉi soomei ho lahin'i a'ʉmtʉ cuveu ci 'tohʉngʉ ho mi'usnu to hamo, 
at'inghi 'e cuveu ci 'tohʉngʉhe. ma'imo i'tohungu no a'ʉmtʉ mau'to'tohʉngʉ. 

3o'aihe asansana na moulʉlʉ to hamo. mici iachi biebimi no tehe ceonʉ, ho o'te 
meo'uzo to moulʉlʉ to hamo. 

4a'ʉmtʉsi, isicu aepʉnga to kilisto 'o hoolicu, poacu coumoʉlʉlʉ 'omo afu'u 
tmaa'uzo ci cou. 

faeni ta yatatiskova 'e mengumi no to'usnu 

5e'usna tola boemi no meot'ʉcʉ to hoolicu ho elʉ no coumoʉlʉlʉ, moso maica 
'o nia hia tmopsʉ to moose: <'omo meot'ʉcʉ to mashʉyʉ to hoolicu ci cou te 
i'mi to hoolicu ho yaansoua.> 

6at'inghi, na hi'hioa no i'mi no tmaa'uzo ho meelʉ coumoʉlʉlʉ, mo maica 'o e'e 
to seiso: <'ote invonvo tuocosʉ: siya nate uhne pepe? (tee yaeza yainca. usa ho 
hafa ohpueho 'o kilisto.) 

7yaeza teav'a tuocosi: siya nete uhne vooecʉvcana? (te yaeza yainca, i'mi to 
mcoi ho e'eafi 'o kilisto.) > 

8na e'a'ausna ta maee'e tan'e zou: <'o e'e to hamo o'anamo nomcovhi suu, micu 
yonta ngayosu, yonta 'tohʉngʉsu.> hoci eezuha, ci'amoeno no'ayumonʉ ta 
imza epeaska cimo e'usnu no tmaa'uzo ci e'e. 

9hociko esansana ta ngayosu 'o iesu ho zou nooe'oca, taa'uzva ta 'tohʉngʉ 'o 
hamo ho isi i'mi to mcoi 'o iesu ho poa smoevovei, mikocu elʉ no to'usnu. 

10hoci maica nate hia tmaa'uzo ta 'tohʉngʉ, tec'u coumoʉlʉlʉ, maica nate hia 
esansano ta ngayo, tec'u to'usni. 

11yainca to seiso: <inate tmaa'uzo to iesu ci cou o'ate ma'papayo'ʉ.> 

12'e e'e eni mo mi'usnu ta acʉcʉhʉ ci cou, maica o'a isi ah'una na couyutaya ho 
couyafana; 'o hamo zou nooe'oca ta yatatiskova, tesi at'otngasa ho fii no 
ʉm'ʉmnʉ namo afu'u eyoho'ʉ ci cou. 

13aʉlʉ mais'a 'o isi yainca to seiso: <namo afu'u eyoho'ʉ to ongko to nooe'oca 
ci cou 'ate ahtao'te to'usni.> 

14at'inghi, ho o'aihe taa'uzva, te mainenu hoci eyoho'ʉ to hamo? ho o'amo 
tmalʉ, te mainenu hoci tmaa'uzo? ho o'aisi psoyaska, te mainenu nate hia 
tmalʉ? 

15hoci o'te popeosmuhnu, teeno meelʉ psoyaski? aʉlʉ mais'a to isi yainca to 
seiso: <i'omo psoyaski to fukuin ci cou. a'ʉmtʉs'a yonghu 'o cocaphʉhe!> 

16at'inghi. o'amos'a acʉhʉ tiou to fukuin 'e cou. ohsila yainca to 'izaya: 
<nooe'oca. siya nate tmaa'uzo ta imza psoyaska ci e'e?> 

17peelʉi aiti tan'e na tmaa'uzo mo i'mi no tmalʉ, na tmalʉ mo i'mi no e'e to 
kilisto. 

18at'inghi te'o tuocosi: ihenana a'ʉmta o'temocu tac'ʉhi na e'e? ci'a ohecueno 
talʉi. aʉlʉ mais'a 'o isi yainca to seiso: ‘o fihngauhe micu psoengabo ta 
yatatiskova; ‘o e'ehe micu psoecʉ'ho ta mauhpuhpusu. 

19te'o i'vaha tuocosi: ihenana a'ʉmta o'te cohivi ta cou'isolaelu? ahoisi, 
'o moose ohsila titheni to e'e to hamo ho yut'inga eni: te'o boemi to <o'aisi 
tamza no 'o'oko'u> ci oko ho poa smo'eubut'u muu, boemi tomo nongonongo ci 
hpʉhpʉngʉ ho asʉsʉ'nova muu. 

20mo asuhcu emeoisi 'o 'izaya ho yainca: te'o poa elʉ a'o 'o o'a mosola biebimi 
a'o, aopa'to to o'amosola eyoho'ʉ a'o ci cou. 

21at'inghi e'usna ta cou'isolaelu, isi yainca: la'u conino ho'usneni 'e emucu'u, 
mici mi'usnu tomo yutasufku ho 'ʉteʉ ci cou ho enanaovei. 

Looma 11 

angongohi to hamo 'o cou'isolaelu 

1te'ocueno tuocosi: isinana hopsʉpseni to hamo 'o 'o'okosi? o'aisis'a! na a'o 
maezo cihi ta cou'isolaelu, zou mʉntʉ'ca to 'avulahamu, tma'usnu to suezopʉ 
to penyaming. 

2o'aisi hopsʉpseni to hamo 'o ohsila ahoza ne noana'o ho epeiya ci 'o'okosi. imu 
cohivi, isi tposi to seiso: 'o 'iliya ne ohsi mi'usneni to hamo ho ehpʉngneni 
'o cou'isolaelu, 

3isi yainca: <nooe'oca, ihe opcoza 'o eyongensasu, eon'ozi 'o 'oyona sʉ'tʉ; mi'o 
cuc'o cihi, ihen'a 'ucia opcoza a'o.> 

4isieno av'a to hamo ne isi yut'inga? isi yainca: <mo posipoptuhu ci cou 'o os'o 
iachia songacva, acʉhʉ o'a mosola top'ungu m'ohkuyu to hicu ci paali.> 

5'o a'a'ausna maitan'e mioc'o maica: i'omo i'mi to iachisi mengumi to hamo ho 
epeiya ci cou. micuc'o maezo kakutia. 

6'o hiasi epei to hamo mo i'mi no mengumi, o'aisi ieni no peipeis'ausna ta cou; 
hoci i'tohungu no peipeis'ausna ta cou, na isi yainca mengumi o'ana a'ʉmtʉ 
mengumi. 

7te mainenu na atotaveisi? na atotaveisi o'atehe elʉa to cou'isolaelu 'o ihe i'ima, 
mo apuyu elʉ 'o ohsi epeiya to hamo ci moc'o kakutia ci cou; 'o mocmo ci cou 
mo meoo'te tmalʉ ho isi eyoho'a to homo. 

8aʉlʉ mais'a 'o isi yainca to seiso: <isi poa ma'payo'ʉ to hamo 'o 'tohʉngʉhe; 
ac'ʉhʉ maitan'e, 'o mcoohe o'amo meelʉ baito. 'o koyuhe o'amo meelʉ tmalʉ.> 

9ohsila yaeza yainca to tavite: mumzo'sio no h'oepona hola eabobonʉ, hocu 
tʉtpʉta; ekosʉ'sio, tiou no patvovei! 

10voecʉvcʉ'sio na mcoohe, o'te bohngʉ; ‘auesiesi'sio hkuyu! 

11te'ocueno tuocosi: homo bivio ho smopcuku 'e couyutaya, micunana 
a'sʉftonʉ aapayo'ʉ? o'amio! maica homo i'mi to peis'epohe, 'amaknocu cmʉ'ho 
to couyafana 'o to'usnu, poa smo'eubut'u 'o couyutaya hocu apopoovaho yʉc'ʉ. 

12'o peis'epo to couyutaya isi hafneni ta atngaso ci ʉm'ʉmnʉ 'e hpʉhpʉngʉ; 'o 
aviovio to piepiyahe apuya hafneni to atngaso 'o couyafana. homo maica, hoci 
pai'ayumoni no to'usnu to hamo 'e acʉcʉhʉ ci couyutaya, 'atesis'aeno hafneni 
no asuhcu atngaso ci ʉm'ʉmnʉ? 

to'usni to hamo 'o couyafana 

13homo maica te'ocu mi'usnu ta couyafana ho aomotʉ'ʉ: ho zoueno sitoo ta 
couyafana a'o, 'ate'oeno anana'va huecvʉhʉa 'e os'o fifihi ci hi'hioa. 

14nenusino te'o peelʉi poecʉ'va na smo'eubut'u ho apopoovaho ci 'tohʉngʉ to 
'oahngʉ'u, ieni tan'e ho to'usni namo piyo ci cou ta 'ayumonahe. 

15hoci noa ciha ho apuyu meelʉ yupa nanghia to hamo 'e yatatiskova. hoci 
maica. hotena noa tiova, 'o mohcu mcoi ci cou o'ates'aeno meelʉ mais'a mo 
i'vaho mayo no nsou? 

16hoci sʉ'teni to hamo na ahoisi ta smoof'o to tungva, 'aisicus'aeno acʉha 
sʉ'teni 'emo cono taucunu. hoci sʉ'teni to hamo na emisi to evi, 'aisicus'aeno 
ac'ʉha to ehtisi na isi sʉ'teni to hamo? 

17piyo ci ehti to 'olivu isi tibkoca. cnguhneni 'o ehti to 'olivu no yʉn'ʉ, na suu 
couyafana mo mais'a evi no 'olivu no yʉn'ʉ. maitan'e cu tma'upu to yuayayokeo 
ho yutataso ci nsou to couyutaya, 

18ko'koeno, o'ateko hupotfʉngʉa 'omo mais'a isi tibkoca ci ehti ci cou. mac'o 
ehti na suu, mainci te aac'o meelʉ iachi efnaso? o'as'a suu namo m'o'cʉ to 
peongu no evi, mai'e peongu 'emo m'o'cʉ suu! 

19nenusi no teko yainca: <ho isi tibkoca 'o ehti, 'atesieno'so cnguhneni a'o.> 

20mioeno o'te emzo 'e e'e eni. ho isi tibkoca, mo i'mi ho o'aihe taa'uzva; ho miko 
meelʉ bʉʉlʉlʉ, mo maica ho miko tmaa'uzo. at'inghi o'a teko bitano, la conino 
yaa etngou ci 'tohʉngʉ. 

21'o couyutaya zou anana'osi ehti; ho o'aisieno peteongasa to hamo, tekos'aeno 
ma'unano tesi peteongasa suu? 

22i'mi tan'e tetocu honga, 'o hamo mo ma'cocacni. la maezo na'no mouyʉcʉ, 
mi'usnu tola m'evio ho smopcuku ci cou la mouyʉcʉ; mi'usnu suu, la 
ma'cocacni 'o hamo. hocikoc'o mako a'cʉ'cʉnʉ yunsou no himngonghisi; hoci 
o'te maica, tesi yaeza tibkoca suu. 

23i'ocu 'o couyutaya, hoci o'te angu yameomʉ no o'te tmaa'uzo, tec'o meelʉ 
yuovei no ihe anana'va yac'i, maica tesi peelʉi i'vaha cnguhneni to hamo. 

24na suu couyafana te peelʉi epo'usa to isi tibkoca ci ehti no 'olivu no yʉn'ʉ, mo 
nakvo'a ho cnguhneni tomo ʉmnʉ ci evi no 'olivu. 'e couyutaya mo mais'a 'o 
oho peoʉlʉlʉa ci evi; i'o ohsi tibkoca to hamo ta evisi ci ehti hocisi i'vaha 
cnguhneni ta anana'osi evi, 'ates'aeno sonʉhe? 

'o himngonghi to hamo te nongabo ta yatatiskova 

25maanat'ohaesa, panto conci moumsʉ'eonʉ ci so'emio, os'o tata'za hocimu 
cohivi, temus'a conino ma'unano mimu iachi mau'to'tohʉngʉ. 'e so'emio eni 
zou: mo apaevai yameomʉ 'e cou'isolaelu, tec'o totea ho tac'u acʉhʉ ma'hi'usnu 
to hamo 'o couyafana. 

26ac'ʉhʉ ho mio acʉcʉhʉ 'o cou'isolaelu 'atena ahtao'te to'usni. aʉlʉ mais'a 'o 
isi yainca to seiso: ‘o leto'usnu te i'mi ne sii'an ho yuyafo; tesi saapayo'a 'o kuisi 
to mʉntʉ'ca to yakovu. 

27yainca to hamo: ‘aeno eni 'o tamza yupa p'eyac'a ci esvʉta; ho mio ta'u 
peteongasa 'o kuisihe. 

28'e couyutaya mo bʉʉpsʉpsʉ to fukuin, cu yupa nahanga 'o hamo, na 
atotaveisi isi poa elʉ ta ʉmnʉsi 'e couyafana. at'inghi, i'mi no hia epei to hamo, 
maezo i'tohungu no ohsila teomneni to hamo no nia maameoi, 
'e couyutaya isic'on'a a'cʉ'cʉna nanghianeni to hamo. 

29maica. na epei ho ina mengumi to hamo o'amo ahtu aezuhu. 

30ne noana'o 'e couyafana o'amohmula meo'uzo to hamo; maitan'e mimu 
nomio no o'te meo'uzo to hamo 'o couyutaya, mimucu apuyu elʉ no ngohia to 
hamo. 

31totiski, maica ho mimu elʉ no ngohia, 'o couyutaya mo o'te meo'uzo maitan'e, 
'aisieno akoeva no yaeza poa elʉ no himngonghi to hamo maitan'e. 

32'o hamo isi acʉha poekotva no taico no o'te meo'uzo 'e yatatiskova, tesi ko'ko 
mi'usni ho epa'teni na himngonghisi. 

tohmomoengʉ to hamo 

33a'ʉmtʉs'a atngaso na mengumi to hamo! na moutʉs'ʉ ho ina 
mau'to'tohʉngʉsi a'ʉmtʉs'a moumsʉ'eonʉ! siya nate meelʉ esansano no lasi 
hia buhsʉftʉ? siya nate meelʉ bohtothomʉ no ceonʉsi? 

34aʉlʉ mais'a 'o isi yainca to seiso: siya namo bochio no 'tohʉngʉsi? siya nate 
i'tatfʉngʉ ho ta'to'tohʉngveni? 

35siya na mosola mofi no cuma, ho o'te peelʉi poa peʉezeni? 

36maica 'e acʉcʉhʉ mo i'mi ta iachisi, ieni ta iachisi, noovei ta iachisi, na 
psoevohngʉ ta'usna'sio to hamo, ac'ʉhʉ no 'auesiesi! 'aamen. 

Looma 12 

h'oyunsova tola fifiho to hamo 

1ko'koeno, maanat'ohaesa, ho isieno yaica ci hia acocoveoza to hamo a'to, te'o 
cucufni muu ho mais'a yaansou ci sʉ'ta ho sʉ'teni to hamo, conci 'tohʉngʉ ho 
fifiho to hamo, noa ʉm'ʉmnʉa to hamo. 'aeno eni nantemu a'ʉmta sʉ'teni cimo 
mou'ʉmtʉ ci m'ohkuyu. 

2'ote noa uv'oha ta hpʉhpʉngʉ, la poa teovahneni to hamo na muu, teofafaevai 
na 'tohʉngʉ ho koyumu, teeno peelʉi husansana zou cuma na 'tohʉngʉsi, 
cohivi zou cuma na mou'ʉmnʉ, a'sʉftonʉ ho peelʉi ʉm'ʉmnʉa. 

3ieni to isi faeni a'o to hamo ci mengumi, te'o mi'usnu ta mimu macicihi ho 
yainca: teav'a anga huepzi si iachimu, la apuyu einu ho noyʉyʉci 'e iachi, 
macicihi maino isi faeni to hamo ci singkoo ho tosvʉti 'e iachi. 

4'emo conci feango mo i'mi no man'i ci maesoesou ho yu'tʉ'cʉnghʉ, 'emo 
macoconi ci maesoesou mo yaa mav'ov'o ci isi peelʉi hioa. 

5totiski, mito e'vono botngonʉ ci cou, mito no'ayumonʉ to kilisto ho cono 
feango, macoconi yupa yuecnguhu, hocu mav'ov'o ci maesoesou ta feango. 

6ko'koeno, teto maino isi faeni a'to to hamo ci mengumi, bumemeala titha 'emo 
mav'ov'o ci mengumi, hioa nante anana'va hi'hioa. na mengumito hoci zou 
psoyaski no e'e, 'atetoeno mainote peihcʉ'hi no singkoo ho psoyaski; 

7hoci zou fukumu, 'ateeno fukumu; hoci zou lema'cohio, 'anteeno mo'ma'cohio; 

8hoci zou poucufnu, nte poucufnu; zou tmaha'o, la mealʉ; hoci zou so'ehti, o'ate 
bʉʉpsʉpsʉ no ngoseo; hoci lea himcocoveoi no cou, 'ateeno kokaekaebʉ. 

9himngonghi no cou la mou'ʉmtʉ. la himkuzo to kokuzo, noʉyʉci na 
mou'ʉmnʉ. 

10la nananghinghia 'emo cono feango; la aʉ'ʉmtʉ yupa einu. 

11'otela lue'amamza, la asno'zonʉ yaahioa, boemi no cuveu ci 'tohʉngʉ ho fifiho 
to nooe'oca. 

12yono taico no ta'usni ho kokaekaebʉ, notaico no 'atutumzo la luaveica, la 
asno'zonʉ hola 'inoli. 

13poa tma'upu no acʉcʉhʉsu 'ola thi'cia ci nat'ohaesa; aʉt'ʉcʉ tola i'mocvihi ci 
cou. 

14tooyokeoi 'ola akuzkuzo suu ci cou; 'aenozou, la tooyokeoi, teav'a 
patkuzkuzoi. 

15la i'upu kaebʉ tola kokaekaebʉ ci cou, i'upu mongsi tola mongsi ci cou. 

16'upena hoci mi'usnu nomo mainenu ci cou, la cono 'tohʉngʉ ho yupa 
maecingi. 'otela bobitano na 'tohʉngʉ, la euteozuc'o tola huaceaci; maezo 'otela 
ma'unano mo iachi mau'to'tohʉngʉ. 

17'otela boemi no kuzo ho auski no kuzo; nala toehunga huyoyonghua ci hi'hioa, 
la soekaebeni ho hioa. 

18la pnanfi na tonʉsu ho bunananghiya to botngonʉ. 

19maananghia, teav'a eveineni si iachi, la poahe eveineni to hamo na lako 
ngoveoa, maica isi yainca to seiso: <yainca to nooe'oca: tomakneni a'o; te'o 
ahtao'te auskeni.> 

20ivaha yainca to seiso: <hoci sieyo na hangʉsu, la poa bonʉa, hoci mecu, la poa 
mimoa; hociko yaica, tena ma'kokoe'i na 'tohʉngʉsi.> 

21ko'koeno, teav'a poa atpʉtʉneni no kuzo, la boemi no ʉmnʉ ho atpʉtʉ no 
kuzo. 

Looma 13 

meo'uzo ta seifu 

1'emo macicihi ci cou nte meo'uzo ta tonʉ ta seifu, maica isi teomneni to hamo 
homo yayo 'e tonʉ eni; 'o tonʉ tola aʉt'ʉcʉ mo i'mi to hamo. 

2ko'koeno, hoci yutasufku tola aʉt'ʉcʉ 'amoeno yutasufku to mashʉyʉ to 
hamo; 'emo maica ci cou 'ate ahtuo'te tiou no yʉsvʉta. 

3'e le'aʉt'ʉcʉ o'ates'a poa ma'sasmoyo 'ola popeis'ʉ'ʉmnʉ ci cou, mai'ola 
popeiskuzkuzo nate poa ma'sasmoyo. hociko o'te smoyoa 'ola aʉt'ʉcʉ, 
ci'ateeno popeis'ʉ'ʉmnʉ, 'atesi ahtao'te emomoengʉa suu; 

4maica lasi titha to hamo 'emo maica ci cou, 'o lasi hi'hioa te koa ʉmnʉ suu. 
hociko peiskuzkuzo, teko ahtao'te smoyoa, maica 'o patvoveiyasi o'amo 
anouc'o mais'a yoyaso ci oko. lasi titha to hamo ci cou, tesi hioa 'o isi skueni to 
hamo hote patvovei 'ola peiskuzkuzo ci cou. 

5ko'koeno, temu asansano meo'uzo tola aʉt'ʉcʉ, o'a anou smoyo no patvovei to 
hamo, te maezo nomio no mou'ʉmnʉ ci 'tohʉngʉ. 

6hotemula tuyafo no tmuhnoa, teec'o totiski na 'o'emamzʉsi, maica 'ola 
aʉt'ʉcʉ. hotesi hioa 'olasi hi'hioa la nomio to hamo ho yaahioai. 

7ko'koeno, la peʉezi na afu'u efkica: nate anana'va faeni la faeni; nate anana'va 
tuyafa ci tmuhnoa, la tuyafa; nate anana'va smoyoa, la smoyoa; nate anana'va 
einva, la einva. 

enananghia to mocmo ci cou 

8asansano 'otela yaa yuevaha! 'ac'o yupa nananghinghia na temula ngoevi ci 
yuevaha. inala himngonghi no mocmo ci cou, 'aisicueno peihcʉ'hi 'o hoolicu. 

9'o lasi hia mashʉyʉ to hoolicu: <'ote mseezo; 'ote opcoi; 'ote meo'eoi; 'ote 
ma'konvosʉ.> 'e acʉcʉhʉ eni ho i'o mocmo ci mashʉyʉ isicu acʉha pai'upi to 
'ayumona to mashʉyʉ to <himngonghi no cou mais'a ngohia 'e iachi> 

10cihi cila himngonghi no cou, o'ate ahtu peis'usnu note akuzkuzo no cou ci 
hi'hioa. ko'koeno, 'e acʉcʉhʉ ta hoolicu isi peihcʉcʉhi ta himngonghi. 

11te asansana poa maica natemula hioa, maica imu cohivi zou cuma 'e hie 
maitan'e; zou hiesi no ntemucu i'mi no oengʉtʉ ho peihsasmome. maitan'e na 
to'usnu to hamo micu asuhcu cum'uhe ne mohton'a ahoi tmaa'uzo. 

12tec'u mon'i sucaefi 'e voecʉvcʉ, tec'u cmʉ'ho 'o tiskova. 'anateto 'aoko 
peis'usnu nomo voecʉvcʉ ci hi'hioa; la meua soanothʉ, ae'ayocʉ ehtothomʉ ho 
tenac'u tiskova. 

13na teto peipeis'ausna la poa peismomolʉ, totiski tola notaico to tiskova ho 
yaansou ci cou. 'otela 'aʉnpʉnpʉ ho momoyomo, 'otela peis'usnu no mseezo ho 
smoc'ou, 'otela aubut'u ho youbobai. 

14at'inghi, temula ieni to nooe'oca iesu kilisto ho seuseu'heni 'e iachi; 'otec'ola 
ma'nou ma'mamso no poc'ou ci hi'hioa ta feango! 

Looma 14 

'otela eyayaezoyʉ no cou 

1'ola yoheoz'u 'o singkoo ci cou temula tiova, 'upena hoci yaa o'te totiski na lasi 
hu'a'ausna, yaeza teav'a 'ahʉya yʉhcʉvha. 

2'ola yaa singkoo ci cou la meelʉ bonʉ tomo mav'ov'o ci macucuma; i'omo yoz'u 
'o singkoo lac'o bonʉ to machachae. 

3i'ola meelʉ bonʉ tamo mav'ov'o teav'a potfʉnga 'ola o'te bonʉ; i'olac'o bonʉ 
to chae teav'a eayaezoya 'ola oa'pucu, maica isicu acʉha tiova to hamo. 

4zou siya suu, ci smeecʉ'ho eayaezoyʉ no soskuskunu no mocmo? o'atesieno 
peelʉi hʉsvʉta no taukesi namo kuzo ho ʉmnʉ? namaeno, 'o nooe'oca tesi 
to'usni ho poa meelʉ yaa a'a'ausna. 

5pantola mainca 'o koyuhe 'e hie eni mo tosa'ohe tomo h'unasi ci hie; panola 
mainca 'e afu'u hie moc'o acʉhʉ totiski. 'emo macicihi nte acʉhʉ yaa iachi 
hu'a'ausna. 

6pantola afnasa huecvʉhʉa namo conci hie, epa'teni na lasi hia einu to 
nooe'oca; pantola ongongabo to macucuma, yaeza epa'teni na lasi hia einu to 
nooe'oca, maica lasi nomio ta isi ana ci 'oanʉ ho to'aveoveoyʉ to hamo. pantola 
opeic'o to isi ana, totiski epa'teni na einu to nooe'oca, maezo to'aveoveoyʉ to 
hamo. 

7ta taicoto uk'a citec'o nomio ta iachi ho yaansoua. maezo uk'a citec'o nomio ta 
iachi ho mcoi; 

8ho mito yaansoua, la yaansouneni 'o nooe'oca, hoci mcoi, te nomio to nooe'oca 
ho mcoi. ko'koeno, 'upena hoci yaansoua, hocieno mcoi, mito acʉhʉ tma'usnu 
to nooe'oca ci cou. 

9nomio tan'e, 'o kilisto mo mcoi ho i'vaho smoevovei, na atuhcusi te nooe'oca 
tamo yaansoua ho ito mo mcoi ci cou. 

10homoeno maica, na suu, mainci eayaezoya na nanat'ot'ohaesasu? mainci 
potfʉnga na nanat'ot'ohaesasu? tatola acʉhʉ yac'ʉ no tuhcu to hamo ho tiou no 
tesi hia yʉsvʉtʉ; 

11maica isi yainca to seiso: yainca to nooe'oca: te'o mas'osʉ ta iachi'u nsou ho 
esvʉtʉ. ‘e yatatiskova te acʉhʉ mi'usnu a'o ho pop'up'ungu m'ohkuyu; ‘e 
yatatiskova te acʉhʉ ebobohngʉ yainca zou hamo a'o. 

12ho isicu e'usna yaica, 'emito macicihi ci cou tena acʉhʉ mi'usnu to hamo ho 
tuyafa na tposʉ no ohola hioa. 

teav'a poa smopcuku na mocmo 

13ko'koeno, 'anateto i'vaho yupa eayaezoyʉ; nte ma'kokoyu, o'te hioa nate koa 
smopcuku ho poa peiskuisi na mocmo ci cou. 

14os'o ieni to hiamza yupa tmʉyʉcʉ ci natʉ'ca 'o nooe'oca iesu ho a'ʉmta cohivi, 
'e 'oanʉ mo acʉhʉ cofkoya; hoci pano cou mo ma'unano o'amo cofkoya, hote 
ieni ta cou tan'e, 'anate cofkoya. 

15hociko nomio no 'oanʉ ho alolongʉ no 'tohʉngʉ no nanat'ot'ohaesa, 'e osko 
hioa 'anamo i'mi no himngonghi ci 'tohʉngʉ. 'otes'a i'mi no 'oanʉsu ho poa 
kuzo na ohsicula mcoineni to kilisto ci cou! 

16na osko ta'unano mo ʉmnʉ ci hi'hioa teav'as'a poa elʉ no kuici ongko. 

17maica ina hpʉhpʉngʉ to hamo o'amo yono 'oanʉ, mo yono isi faeni to seilei 
ci moʉhmʉskʉ, moususeomʉ, kokaekaebʉ. 

18'emo maica ci hia fifiho to kilisto ci cou 'ate ahtuo'te noa ʉm'ʉmnʉa to hamo. 
ho emomoengʉa ta cou. 

19ko'koeno, tetola cucufnu no nananghinghia, yupa m'eac'ʉ note cono feango ci 
h'oyunsova. 

20'ote i'mi no 'oanʉ ho poa aon'oi na lasi hi'hioa to hamo. 'e afu'u 'oanʉ te acʉha 
peelʉi ana, at'inghi hoci nomio no osko ana ho poa e'puyu na mocmo ci cou, 
'anamo emio. 

21ko'koeno, atva'esi ʉmnʉ hoci o'te 'ahʉyʉ bonʉ no fou, o'te mimo no emi, 
teav'a hioa nate afu'u koa smpcuku no nanat'ot'ohaesa ci hi'hioa. 

22mio mainenu na hu'a'ausnasu tan'e, zou iachisu natʉ'ca to hamo. 'emo cihi ci 
cou hoci meelʉ yono isi ta'unano mo emio ci hi'hioa ho o'te ma'kokoe'i. te 
mainenu na hia ʉm'ʉmnʉ! 

23at'inghi hocisi ta'kuv'a na isi ana ci 'oanʉ, hocisi ana, tesi topci no kuisi to 
hamo, maica ho o'aisi ieni no singkoo ho ana. acʉcʉhʉ na o'a isi ieni no singkoo 
ho hioa zou ci hi'hioa zou acʉhʉ kuisi. 

Looma 15 

'ote m'ene no iachi ma'mamso 

1'e mito ma'tataso na singkoo ci cou, nte to'usni 'ola 'oha taso 'o singkoo ci cou, 
e'paevazi na cvʉhʉhe, o'ate m'eya iachi ma'mamso. 

2'e mito macicihi la conino ta'to'tohʉngveni nate koa ʉmnʉ to mocmo ci sinto, 
ho m'eac'ʉ note toehunga fihi ci h'oyunsova no singkoo. 

3maica 'o kilisto o'amo m'eya iachi ma'mamso, apuyu mais'a 'o isi yainca to 
seiso: <'o ekvo'ʉ tomo ekvo'ʉ suu ci cou te acʉhʉ su'ta feango'u.> 

4'e e'e ta 'ayumona ta seiso mo acʉhʉ nomio no po'pa'cohivi a'to ho tposi, na 
atuhcusi tesi poa ieni no buveici ho ino isi faeni ta seiso ci poucufnu ho elʉ no 
ta'usni. 

5i'ola mofi no buveici ho poucufnu ci hamo tesi'so to'usni muu ho poa yaa totiski 
cila hu'a'ausna, momaemaezo no peipeis'ausna to kilisto iesu. 

6peelʉi acʉha poa noteuyunu, tmunsohʉ tohmomoengʉ to amohamo to 
nooe'oca iesu kilisto. 

mi'usnu to couyafana ho epeaski to fukuin 

7ko'koeno, akoyu no psoevohngʉ to hamo, temula yupa nia tiou, totiski to 
kilisto ho isi tiova muu. 



365 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

8te'o eʉsvʉta muu, 'o kilisto tesi akoeva no epa'teni na mou'ʉmtʉ to hamo, noa 
soskuskunu to couyutaya, akoeva no peelʉicu mia 'o ohsila teomneni to hamo 
to nia maameoito. 

9yaeza peelʉi poa tohmomoengʉ to himngonghi to hamo 'o couyafana. aʉlʉ 
mais'a 'o isi yainca to seiso: i'mi tan'e. te'o yonta 'ayumona ta couyafana ho 
tohmomoengʉ suu; te'o tohmomoengʉ to ongkosu. 

10i'vaha yainca to seiso: couyafana! la i'upu to 'o'oko to hamo ho toehungu 
kokaekaebʉ. 

11ivaha yainca: acʉcʉhʉ 'e couyafana! te tohmomoengʉ to nooe'oca; 
yatatiskova! temu tohmomoengʉ to nooe'oca. 

12yaeza yainca to 'izaya: panto mʉntʉ'ca to iesi: te yuyafo, te yʉc'ʉ ho aʉt'ʉca 
'e hpʉhpʉngʉ ta yafana; tehe mingeovi ta couyafana! 

13'o hamo, 'ai'oeno 'o esbobuka no ta'usni, tesi'sola i'mi no lamu singkoo ho poa 
nongcʉngcʉ na mav'ov'o ci kokaekaebʉ, soanono, inalamu ta'usni, ieni no tonʉ 
to seilei, ho o'te antʉhʉ apuhngua. 

esngʉsngʉcʉ 'o poolo 

14maanat'ohaesa, os'o iachia asansana cohivi mimu a'sʉftonʉ yaa mou'ʉmnʉ ci 
peipeis'ausna, maezo noemʉhʉ na atngaso ci mau'to'tohʉngʉ. meelʉ yupa 
poucufnu, 

15at'inghi, ta tengami tan'e, e'usna tomo piyo ci a'a'ausna, te'on'aso e'ʉ'ʉteʉ ho 
poutʉs'ʉa muu. ho mi'o maica ci hia esngʉsngʉcʉ, mo maica isi faeni a'o to 
hamo 'emo afnaso ci tonʉ. 

16poa meelʉ soskuskunu to kilisto iesu, yonta taico ta couyafana ho yaahioa. 
mi'o mais'a saisi ho epeaska 'o fukuin to hamo, akoeva no teyai sʉ'ta to seilei 'o 
couyafana ho sʉ'teni to hamo, lasi tiova ho ʉm'ʉmnʉa to hamo. 

17maicac'o, maica ho mi'o no'ayumonʉ to kilisto iesu, te'o i'mi ho mi'o fifiho to 
hamo ho taotofsi'i co os'o ta'usni. 

18-19'e te'o e'ʉ'ʉteʉa moc'o conci e'e: 'o kilisto isi ieni ta e'e'u ho peipeis'ausna, 
yaeza ieni to po'e ho ito tonʉ no piepiya to hamo ho poa meo'uzo to hamo 'o 
couyafana. i'mi tan'e, ahoi ne 'elusalemu ac'ʉhʉ to mia'usnu to hpʉhpʉngʉ 
ne 'ililiku, la'u nongongaboi ho psoyaska 'o fukuin to kilisto. 

20la'u conino ma'koyu. te'o uhta o'amocumosola ahtu tmac'ʉhʉ to kilisto ci 
hpʉhpʉngʉ ho epeaska 'e fukuin, cite'os'a p'eyac'a no totnguca no mocmo na 
os'o hioa. 

21ohsicu engha to seiso: ‘o 'amosola bohngʉ ci cou tehe teolʉi; ‘o o'amocu 
mosola tmalʉ ci cou tehe ta'hongi. 

ma'koyu no uhne looma 'o poolo 

22at'inghi, la'u siho yupteilʉ tola nomʉti, ho o'te meelʉ uhta lamu yoni. 

23ta maitan'e, ho os'ocueno ae'aepʉnga 'e os'o hi'hioa ta mia'usnu tan'e, 
a'vinano ta 'enetopzoha mo'ula asngʉcʉ mici baito muu, 

24os'o tata'za nocu e'ohʉ maitan'e, to ceonʉ ho ta'u emo'usnu ne sivania, aosu'u 
neisu ho baito muu, mipiyohi to lamu yoni ho noteuyunu 'aveoveoyʉ, ataveisi 
ta'u poa peomanzeni muu. 

25at'inghi, nomio ta hi'hioa no to'usni 'o sinto, maitan'e te'o ahtuo'te 
uhnen'a 'elusalemu. 

26maica 'o kiokai ne makitong ho 'akaiya mo yukaebʉ tosmʉyʉ to yupasʉ, tehe 
to'usni 'omo thi'cia ci sinto ne 'elusalemu. 

27'aeno'so ihe yukaeba hioa na eni, a'ʉmtʉsi mantehe anana'va hioa. 'e sinto 
ta couyutaya ho iheeno poa tma'upu nomo no'usnu to mengumi no piepiya 'e 
couyafana, 'e couyafana 'antehe anana'va to'usni no macucuma 'o couyutaya. 

28totea ho ta'ucu ae'aepʉnga 'e hi'hioa eni, ataveisi ho ta'ucu asansana 
yocnguhneni 'e ohe tosmʉya ci yupasʉ, neisu muu ho ta'u emo'usnu ne sivania. 

29os'o cohivi, ho tena'u baito muu te'o yaeza hafneni muu 'emo atngaso ci 
mengumi to kilisto. 

30maanat'ohaesa, ieni to nooe'ocato ci iesu kilisto, yaeza ieni to isi pafeni to 
seilei ci himngonghi, te'o m'ene muu, nomio a'o teto toehungu mi'usnu to hamo 
ho 'inoli. 

31poa o'te elʉ no sokoeva no akuzkuzoa to o'ala tmaa'uzo ci cou ne yutaya, 
yaeza poa ma'mamso to os'o hioa ci to'usnu 'o sinto ne 'elusalemu. 

32hocisi teomneni to hamo, te'o meelʉ kokaekaebʉ ho baito muu, mipiyohi 
no'upu muu ho to'si'ʉyʉ. 

33inala mofi no soanono ci hamo, tesi'sola asngʉcva no'upi muu! 'aamen. 

Looma 16 

tuayokeo to sinto 'o poolo 

1te'on'a poa honganeni 'e ohaesamza ci fuipi; zou sicuzi to kiokai ne cengkoli. 

2temu'so nomio to nooe'oca, ieni tola anana'va hioa ta sinto bumemeala 
aʉt'ʉt'ʉca. hoci panontesi 'ucia tititha, temu'so to'to'usni. ohsila asno'zona 
to'usni 'omo botngonʉ ci cou, mo'u maezo tiou to to'usnusi. 

3tuayokeo to momza toehungu yaahioai ho fifiho to kilisto iesu 
ci paicila ho 'acila; 

4moso nomio a'o ho peismi to isi sokoeva 'o nsouhe. o'a anouc'o a'o namo 
mi'usnu ho 'aveoveoyʉ, mo maezo mi'usnu ho 'aveoveoyʉ 'o makikiokai to 
couyafana. 

5maezo tuayokeo tola yonto emoohe ho yu'eteuyunu ci kiokai. tuayokeo to 
ngohia ci nanghia'u 'ipainitu; moso ahoi tma'usnu to kilisto ci cou ta 'aziasoo. 

6yaeza mi'usni ho psoecʉ'hi no koyu'u 'ola nomio muu ho ngoseo yaahioa 
ci maliya. 

7tuayokeo to momzala noteuyunu to poo'usna ci 'oahngʉ'u 
ta yutayaci 'antoniku ho i'o yunia. ta 'ayumona ta sitoo mo afnaso yaa ongkoa, 
moso auyuhe a'o ho tma'usnu to kilisto. 

8tuayokeo tomo no'ayumonʉ to nooe'oca ci ngohia ci nanghia 'anpoli; 

9maezo tuayokeo to momza toehungu fifiho to kilisto ho yaahioai ci 'opanu ho 
i'o ngohia ci nanghia'u sutaku. 

10tuayokeo to mosola sucaefi no hʉsvʉta ho apaezumo meot'ʉcʉ to kilisto 
ci 'apili; yaeza tuayokeoi 'o conoemoo to 'alitopu. 

11tuayokeo to 'oahngʉ ta yutaya ci hiloten; maezo tuayokeo tomo tmaa'uzo to 
nooe'oca ci nanat'ot'ohaesa to emoo to nakisu. 

12tuayokeo tomo no'ayumonʉ to nooe'oca ci lamza toehungu yaahioai 
ci tofuina ho tofusa; maezo tuayokeo tola tvaezoya yaahioai ci ngohia ci 
nanghia pisi. 

13tuayokeo to luufu; zou cihi cimo afnaso yaa ongko ci leyaahioa to nooe'oca; 
yaeza tuayokeoi 'o inosi - lasi yais'a iachisi oko ho lasi aʉt'ʉca a'o. 

14tuayokeo to 'asunkitu, fuilokan, hemi, palopa, hema, ho i'ola noteuyunu ci 
maanat'ohaesa. 

15tuayokeo to fuiloloku ho yuliya, 'o niliya ho i'o maoohaesasi. 'alinpa ho i'ola 
noteuyunu ci masisinto. 

16temula boemi no cofkoya ci kisu ho yupa tuayokeo. 'o makikiokai to kilisto 
mo acʉhʉ mi'usnu muu ho tuayokeo. 

sotavei ci poucufnu 

17maanat'ohaesa, te'o cucufni muu, la etngoeva 'ola mooyai boepaevai, 
tmaot'ou to singkoo to mocmo ci cou, ho pef'uhu to imu tiova ci mo'ma'cohio; 
la tomcovhi tamo maica ci cou. 

18maica 'emo maicac'o ci cou o'ala fifiho to nooe'oca kilisto, lac'o ma'mamso to 
iachihe cfu'o. lac'o boemi to ecocohʉmʉ ci e'e ho paspepecvazi 'o 'tohʉngʉ to 
mo ma'cocacni ci cou. 

19la toehunga cohivi inalamu hia tmaa'uzo ta fukuin, ko'koeno la'u na'na 
kaebeni muu. te'o tata'za temula mau'to'tohʉngʉ nomo ʉmnʉ ci hi'hioa, 
nongonongo tomo kuzo ci hi'hioa. 

20'ola mofi no soanono ci hamo tesicu suapayo'i 'o satan, poa peteozu ta 
caphʉmu. tesi'sola pafeni muu to nooe'oca iesu na mengumisi! 

21'o la'u iepoepohneni yaahioai ci temote, ho i'o 'oahngʉ'u 
ci luciu, iesun, sosipato, mo acʉhʉ tuayokeo muu. 

22na a'o - tmaatviei ta tengami tan'e ci toti, maezo yonto 'ayumona to nooe'oca 
ho tuayokeo muu. 

23i'omo aʉt'ʉt'ʉcʉ a'o, ho poa yu'eteuyunu to emoosi 'o kiokai ci kaiyo mo 
mi'usnu muu ho tuayokeo. 'o la aʉt'ʉcʉ to yupasʉ ta hosa tan'e ci 'ilatu ho i'o 
nat'ohaesamia ci kuato. maezo tuayokeo muu. 

'inoli no ae'aepʉngʉ ho tohmomoengʉ 

25no'unu'sio to hamo na psoevohngʉ! lasi peelʉi ieni to os'o psoyaska ci fukuin 
ho amamahtʉica na singkoomu. 'e fukuin eni mo e'usnu to e'e to iesu kilisto, cu 
paavi 'omo ahoi ne noana'o ho nootoefʉngʉ ci moumsʉ'eonʉ. 

26'e moumsʉ'eonʉ eni ohsicu ieni to tposʉ to eyongensa ho eyoyafa, a'vinano 
fiho to mashʉyʉ to 'auesiesi hamo ho epopayoa ta mauhpʉhpʉngʉ, ko'kocu 
poa tmaa'uzo 'e yatatiskova. 

27ina psoevohngʉ tesi'so ieni to iesu kilisto ho ta'usna to cihi ci somoutʉs'ʉa ci 
hamo, ac'ʉhʉ no 'auesiesi! 'aamen. 

Kolinto 1 

Kolinto 1- 1 

1zou poolo a'o; i'mi no 'tohʉngʉ to hamo, isi eyoho'a a'o ho poa sitoo to kilisto 
iesu. te'o iepoepohneni 'e nat'ohaesa ci sotini 

2tmopsʉ ta tengami ho faeni tomo yonta hosa ta kolinto ci sinto to kiokai to 
hamo. na muu ho i'o mo nopeaski ho eyoho'ʉ to ongko to nooe'oca kilisto iesu 
ci cou, totiski mo yonto 'ayumona to kilisto iesu ho noa eyoho'a ci sinto ho 
ma'hi'usnu to hamo. zou nooe'ocahe 'o kilisto, ci 'aeno maezo nooe'ocamia. 

3faeni'sio muu to amohamo ho ito nooe'oca iesu kilisto na mengumi ho 
soanono! 

na ʉm'ʉmnʉ to 'ayumona to kilisto 

4la'u asngʉcva 'aveoveoneni to hamo na muu, maica ho isi ieni to kilisto iesu ho 
fii no mengumi na muu, 

5poa no'ayumonʉ to kilisto na muu ho aa'pucu atngaso, noemʉhʉ na 
mau'to'tohʉngʉ ho meemealʉ ya'ei. 

6ina 'akasi to kilisto micu nomahtʉicʉ ta taicomu. 

7ac'ʉhʉ ho mimu mooteo hocic'u espa'to 'o nooe'oca iesu kilisto, o'amo aovohʉ 
nante conci mengumi. 

8'atesi ahtao'te apopaezuma to'usni to nooe'oca muu, no hiesi ho tac'u ohpueho 
'o nooe'oca iesu kilisto poa uk'a emzi no koica muu. 

9zou mou'ʉmtʉ 'o hamo; isi eyoho'a muu, ho poa tmuteuyunu to okosi namuu 
- 'o nooe'oca ci iesu kilisto. 

apopaevai ci kiokai 

10maanat'ohaesa, te'o boemi to ongko to nooe'oca iesu kilisto ho eucufna muu, 
la poa hmʉskʉ 'ola e'e, 'ote bipopaevai, la tmuteuyunu, yaa hmʉskʉ ci 
ta'to'tohʉngva, yaa totiski cite mituhci. 

11maanat'ohaesa'u, panto cihi to emoo to kolai isi mi'usni a'o ho esansana, 
yainca mo yaa eehcʉvho ta taicomu. 

12na koyu'u, mo mav'ov'o 'o e'e tamo botngonʉ. panto la mainca <mi'o 
tma'usnu to poolo>; pantola mainca: <mi'o tma'usnu to 'apolo>; panto la 
mainca: <mi'o tma'usnu to petelo>; pantola mainca: <mi'o tma'usnu to kilisto.> 

13maincis'a apopaevaza 'o kilisto! zoueno poolo namo yonto zuuzika ho 
mcoineni muu? mimueno boemi no ongko to poolo ho tiou no toonono? 

14'aveoveoyʉ to hamo, tapeoha 'o cilisupu ho i'o kaiyo, uk'ana cimo cihi ci o'ula 
toononvi ta 'ayumonamu. 

15ko'koeno uk'acite meelʉ mainca, mimu boemi ta ongko'u ho tiou no toonono. 

(16'iya, o'u yaeza toononvi 'o sutepana ho i'o conosi emoo. no mocmosi, pano 
o'unana yaeza toononvi, o'ana os'o talʉa.) 

17ho isi popeoskuna to kilisto a'o o'a isis'a akoeva no poa toonono, ma isi poa 
psoyaski ta fukuin a'o, o'amo boemi no moutʉs'ʉ ci e'e, ci tes'a aapayo'ʉ na 
tonʉ to kilisto homo mcoi to zuuzika. 

'o kilisto zou meoino no tonʉ ho moutʉs'ʉ to hamo 

18na fihngau homo mcoi to zuuzika 'o kilisto. yono lahe hu'a'ausna tote 
emo'usnu no aapapayo'ʉ ci cou mo nongonongo; mi'usnu ta mito elʉ no to'usni 
ci cou. zou meoino no tonʉ to hamo. 

19maica isi yainca to seiso: te'o aapapayo'a 'o moutʉs'ʉ to mo mau'to'tohʉngʉ 
ci cou; te'o aapayo'a 'o mau'to'tohʉngʉ tomo motposʉ. 

20homo maica, mo yonenu na mo mau'to'tohʉngʉ ci cou? mo yonenu na 
motposʉ ci cou? mo yonenu na leyʉhcʉvho ta hpʉhpʉngʉ? 'o hamo isicu acʉha 
poa nongonongo 'e moutʉs'ʉ ta hpʉhpʉngʉ! 

21isi titha to hamo 'o moutʉs'ʉsi, o'te poa meelʉ boemi no mau'to'tohʉngʉhe 
'e yatatiskova ho poa honganeni 'e iachi; apuyu, isi ieni to imza psoyaska ci mo 
<nongonongo> ci e'e ho to'usni 'omo tmaa'uzo ci cou. 

22'o couyutaya la mici baito no po'e, 'o coungilisia la biebimi no moutʉs'ʉ, 

23lamza apuya psoyaska 'o isi spica to zuuzika ci kilisto. ho lahe aiti 
to couyutaya 'e e'e eni la paepekosi, ho lahe aiti to couyafana mo peisloʉngʉ. 

24at'inghi ho isi aiti ta isi epeiya to hamo ci cou, 'upena 
na couyutaya ho coungilisia, 'e e'e eni zou kilisto; zou meoino tonʉ to hamo, 
moutʉs'ʉ to hamo. 

25maica ina <nongonongo to hamo> conino tosa'ohe no moutʉs'ʉ ta cou, ina 
<yoz'u to hamo> mo maezo tosa'ohe no taso ta cou. 

26maanat'ohaesa. la talʉa'sio ho ohsi eyoho'a to hamo na muu, mohmula yono 
mo mainenu ci a'a'ausna, hoci ieni no hia baito ta cou, mo kakutia na mimu 
mau'to'tohʉngʉ. kakutia na mo yaa tonʉa. kakutia namo suepe no ca'hʉ. 

27i'o hamo namaisi epeiya 'o ihe ta'unano mo nongonongo ta yatatiskova, poa 
ma'kokoe'i 'emo mau'to'tohʉngʉ ta cou; epeiya to hamo 'o ihe ta'unano mo 
yoz'u ta yatatiskova. poa koe'i 'omo yutataso ci cou. 

28isi yaeza epeiya to hamo 'o lahe hupotfʉnga, kuzoa, ta'unano mo uk'a 
a'a'ausna ci cou, ho popuya 'o lahe conino ta'unano isi hutva'esa, 

29poa o'te meelʉ etano 'e cou hote yonto tuhcu to hamo. 

30'o hamo isi peelʉi poa tmuteuyunu to kilisto iesu na muu, yaeza teyai 
moutʉs'ʉto; ieni to kilisto, mitocu meelʉ yupa toseolʉ ci natʉ'ca 'o hamo, 
meelʉcu cofkoya ci 'o'oko to hamo, a'vinano elʉ no ziu. 

31aʉlʉ mais'a 'o isi yainca to seiso: <siya nate etano, mante etanveni 'o lasi 
hi'hioa to nooe'oca.> 

Kolinto 1- 2 

e'e to zuuzika to kilisto 

1maanat'ohaesa, ne mo'ula uso muu ne auyusi, ma'imo'u ahtu boemi no 
eoyonghu ci pat'a'ausna ho ino emsʉ'eonʉ ci motposʉ ho psoyaska 'o 
moumsʉ'eonʉ to hamo. 

2maica mi'ocu ma'kokoyu, ho tena'u no'upu muu, tapeoha 'o iesu kilisto ho ina 
hi'hioasi ne moso mcoi to zuuzika, o'ate'o mo'mo'engho no mocmosi. 

3ko'koeno, ho ta'u uso muu mo a'sʉftonʉ yoheoz'u, ma'sasmoyo ho 
ma'eopeophi. 

4i'o os'o engha ci e'e, psoyaska ci fukuin, acʉhʉ o'amos'a boemi no 
evaknoknon'i ho emau'to'tohʉngʉ ci e'e, mamo noe'ocʉ to tonʉ to seilei ho 
soomei, 

5poa o'te i'tohungu no moutʉs'ʉ ta cou na singkoomu, mamo i'tohungu no 
meoino no tonʉ to hamo. 

moutʉs'ʉ to hamo 

6mi'usnu to micu yʉepʉngi 'o piepiya ci cou, lea'ueno o'te maezo mo'engho to 
moutʉs'ʉ; at'inghi o'ala mo'engho tomo tma'usnu ta hpʉhpʉngʉ ci moutʉs'ʉ, 
maezo o'ate'o mo'engho no moutʉs'ʉ ta tena suhcʉhcʉ cila aʉt'ʉcʉ ta 
hpʉhpʉngʉ. 

7i'e os'o engha ci moutʉs'ʉ zou moutʉs'ʉ no moumsʉ'eonʉ to hamo, 'ai'oisieno 
efʉngan'a ta cou, at'inghi ohsicu ahoza ne auyusi no teyai 'e hpʉhpʉngʉ ho 
ta'eoyoca no poa elʉ no psoevohngʉ a'to ci moutʉs'ʉ. 

8'ela atʉkcʉ ta hpʉhpʉngʉ uk'a cimo cihi cinte bochio ta moutʉs'ʉ tan'e, hocihe 
cohivi, o'antehe spica to zuuzika 'o psoevohngʉ ci nooe'oca. 

9aʉlʉ mais'a 'o isi engha to seiso: i'o isi ayocneni ta isi ngohia to hamo, o'amocu 
ohola aiti ta mcoo, o'a mocu ohola talʉi ta koyu, maezo o'a ohela ta'cʉ'ha ta cou! 



372 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

10at'inghi, 'o hamo isi ieni to piepiyasi ho paavneni a'to 'e moumsʉ'eonʉsi. 'o 
seilei isi so'eusoya 'e acʉcʉhʉ, ac'ʉhʉ to nomsʉ'eonʉ ci 'tohʉngʉ to hamo lasi 
yaeza peelʉi so'eusoya. 

11i'ecu cou, i'oc'o mo no'ayumonʉ no iachisi ci piepiya namo bochio no acʉcʉhʉ 
ci hi'hioa. totiski, i'oc'o piepiya to hamo nate bochio no acʉcʉhʉ cilasi hi'hioa 
to hamo. 

12o'amito tiou no piepiya ta hpʉhpʉngʉ, mamito tiou to isi popeoskuna to 
hamo ci seilei, tesi akoeva no poa meelʉ bochio no isi afu'a faeni a'to to hamo 
ci mengumi. 

13ko'koeno, 'e imza engha ci e'e o'a mo boemi no ohola po'pa'cohivneni ta cou 
ci moutʉs'ʉ ho engha, mamo boemi no isi po'pa'cohivneni to seilei ci e'e, ho 
mi'usnu tamo tma'usnu to seilei ci cou ho esansana namo tma'usnu no piepiya 
ci so'emio. 

14at'inghi, i'o mo uk'a piepiya to hamo ci cou o'ate meelʉ tiou to isi faeni ci 
mengumi to piepiya to hamo. 'emo maica ci cou o'atehe peelʉi cohivi 'emo 
ma'maica ci hi'hioa, lahe yainca no koyuhe mo peisloʉngʉ, maica na huphina ta 
hi'hioa tan'e, te ahtao'te titheni no mo tmapiepiya ci hia baito niante ta'hongi. 

15'emo tma'usnu to seilei ci cou, tesi peelʉi so'eusoya na huphina ta aʉcʉcʉhʉ. 
at'inghi uk'a cite meelʉ yʉsvʉtʉ ta cou tan'e. 

16aʉlʉ mais'a 'o isi engha to seiso: siya nate bochio no 'tohʉngʉ to nooe'oca? 
siya nate ma'tatviei no 'tohʉngʉsi? at'inghi, 'emito no'usnu to seilei ci cou mo 
yaa 'tohʉngʉ to kilisto. 

Kolinto 1- 3 

toehungneni yaahioa to hamo 

1maanat'ohaesa, emza no a'ʉmtʉsi, cono hola'u mi'usnu muu ho ya'ei, o'amocu 
te ahta tamza no mimucu tma'usnu to seilei, ma os'oc'o ta'upa no mimu 
tma'usnu ta hpʉhpʉngʉ, ta singkoo to kilisto zouc'on'a foinana. 

2te'oc'on'a paun'a na muu, o'amocu te p'ani no naveu, maica ho o'amocu mimu 
meelʉ bonʉ no naveu. 'upenaeno maitan'e, o'amocu temu h'unano meelʉ bonʉ 
no naveu, 

3maica mimuc'on'a asngʉcʉ fiho no svʉta ta cou ho yunsou. ta taicomu lean'a 
yaa smo'eubot'u, yaa youbobai; o'ates'aeno peelʉi soomei tan'e ho mimun'a 
tma'usnu ta hpʉhpʉngʉ, fiho ta svʉta ta cou ho yunsou? 

4ta taicomu. pantola mainca: <mi'o tma'usnu to poolo>; pantola maezo mainca: 
<mi'o tma'usnu to 'apolo>. maicac'o, cuma na o'a mimu totiski tamo tma'usnu 
ta hpʉhpʉngʉ? 

5te tamza no cuma 'o 'apolo? tamza no cuma 'o poolo? 'amimzac'oeno noa 
soskuskunu to hamo, te engocha muu ho poa tmaa'uzo to hamo. 'e mimza 
macicihi ci cou moc'o acʉhʉ fiho no lasi skueni to nooe'oca ho yaahioa: 

6os'o emʉ'a, isi cohmi to 'apolo, at'inghi inamo poa yusuhci 'ai'oeno hamo. 

7inamo emʉm'ʉ ho inamo cohmo te koacuma; acʉcʉhʉ mo yono mo himhohioa 
ho poa yusuhci ci hamo. 

8i'omo emʉm'ʉ ho i'omo cohmo o'amo nama yupa naskuca, 'o hamo tesi ieni no 
ihe hioa ta macicihi ho tohnoi. 

9lasi toehungneni yaahioa to hamo a'mi; zou ezoezoyʉ to hamo na muu. isi 
yaeza p'eyac'a to hamo ci emoo na muu. 

10os'o titha 'o isi faeni a'o to hamo ci mengumi, mais'a cihi ci lemooyai emoo ho 
teongfongfeni no totnguca, tec'u yonta skoskopnasi na mocmo ho eemo. 
at'inghi 'emo macicihi te ianan'ou bumemealʉ te mainenu nate hia m'eac'ʉ ta 
skoskopna ta totnguca. 

11maica 'o hamo isicu p'eyac'a 'o iesu kilisto ho teyai 'e moc'o aʉlʉ coni ci 
totnguca, uk'a cite meelʉ m'eac'ʉ nomo h'unasi ci totnguca. 

12ta skoskopna ta totnguca tan'e. panote boemi to king ho nging, ho ino hooseki 
ho m'eac'ʉ no emoo; panto te boemi to evi, kukuzo, yas'i ho m'eac'ʉ no emoo. 

13ho tac'u esmi na hiesi no yʉsvʉta, na hia ʉmnʉ no isi teyai tamo macicihi tena 
acʉha hupopayoi; maica ina yafeu ci puzu tasi hʉsvʉta ho poa payoa na isi teyai 
tamo macicihi ci cou, tec'u yuyafoa namo a'ʉmtʉ ʉmnʉ. 

14'e isi teyai ci emoo hoci yuszozʉ no hʉsvʉta no yafeu, tec'u meelʉ mayo no 
hnoo. 

15'e isi p'eyac'a ci emoo hoci hoapayo'ʉ ta puzu, tesi a'hi'hisa. at'inghi te elʉ no 
to'usni, mais'a mo totiski no moso i'mi no puzu ho pkaako. 

16'atemu ahtao'te cohivi, na muu zou seiten to hamo, na piepiya to hamo mo 
no'ayumonʉ muu. 

17ko'koeno, hoci panonte eon'oi ta seiten to hamo, 'atasi ahtao'te aapapayo'a to 
hamo 'e cou eni; maica 'e seiten to hamo mo socofkoya, na muu 'aeno seiten to 
hamo. 

18'e cou o'ate peknui 'e iachi. ta taicomu hoci panonte fiho ta svʉta ta 
yatatiskova ho iachi ma'unano mo yaa moutʉs'ʉ, nte apuyu ʉmnʉ hoci 
nongonongo, tec'ueno a'ʉmtʉ yaa moutʉs'ʉa. 

19maica 'ela ma'unano mo yaa moutʉs'ʉ ta hpʉhpʉngʉ, ho lasi aiti to hamo. mo 
nongonongo. aʉlʉ maito isi yainca to seiso: <'o hamo isi poa mumzo to iachihe 
kuici koyu 'omo moutʉs'ʉ ci cou.> 

20'omo zocni ci seiso isi yainca: <isi cohivi to nooe'oca na koyu tomo moutʉs'ʉ 
moc'o ma'ankʉ.> 

21ko'koeno, 'upena na siya o'ante etanveni 'e tec'o peelʉi peihcʉ'hi ta cou ci 
hi'hioa. na a'ʉmtʉsi. 'aimueno tanua 'e acʉcʉhʉ. 

22poolo, 'apolo, petelo, 'e hpʉhpʉngʉ eni, yaansou ho mcoi, maitan'e ho 
noana'o, 'e acʉcʉhʉ eni zou acʉhʉ nuumu; 

23na muu mimu tma'usnu to kilisto, 'o kilisto mo tma'usnu to hamo. 

Kolinto 1- 4 

sitoo to kilisto 

1ntemula hu'u'usna no soskuskunu to kilisto na a'mi, tiou no leaʉt'ʉcʉ to 
moumsʉ'eonʉ ci emoo to hamo. 

2ina lasi p'enza to thauke ta leaʉt'ʉcʉ emoo. 'aeno meot'ʉt'ʉcʉ. 

3na muu hocieno na mocmo ci cou hoci etfʉnga a'o, te'o acʉha ta'unano moc'o 
okosi ci hi'hioa; o'ala'u maka invonva etfʉnga 'e iachi. 

4la'u iachi mainca no koyu mo cofkoya co 'tohʉngʉ'u, at'inghi o'ate'o i'mi tan'e 
ho soomei no uk'aci kuisi'u. 'ai'oc'oeno nooe'oca nate etfʉngʉ a'o. 

5ko'koeno, ho o'amocute esmi na hiesi, o'a temu etfʉngʉ no mocmo ci cou. te 
toc'ʉha ho tac'u i'vaho cmʉ'ho 'o nooe'oca niantec'u yaa sotavei ci yʉsvʉta; ho 
mio tasi epopayoi na ohola auc'oc'ova efʉefʉnga no voecʉvcʉ, eceofi nala 
ta'kokoeva ta cou, ho mio. 'emo macicihi tena mayo nonte anana'va elʉa ci 
tohmomoengʉa to hamo. 

6maanat'ohaesa, nomio muu, os'o titheni ta feango'u ho ito 'apolo na eni ci 
hi'hioa, ho teyai epo'usa, ko'ko poa cohivneni muu zou cuma na isi yainca <fiho 
no h'ofiha>. 'upena na siya 'otes'a mici bifnaso, hueinva eni ho hupotfʉnga ic'o. 

7siya namo poa tosa'o no mocmo na suu? na acʉcʉhʉsu o'a isis'aeno acʉha 
pafeni to hamo? maincis'a iachi etano, 'e acʉcʉhʉsu mais'a o'aisi pafeni to 
hamo ci mengumi? 

8mimucu noyaemʉhʉ! mimucu atngaso! mimucu honte, hocu sko'usna ta ciepi 
a'mi. hocieno maica. os'o apuya ʉmnʉa hocimu a'ʉmtʉ honte, tenamza ko'ko 
maezo i'upu muu ho honte. 



375 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

9maica'sio, ieni to hia'u bobaito, husansana ho isi poa socivcia to hamo 'e mimza 
sitoo, mais'a isi yʉsvʉta note poa mcoi ci isi poekotva, yonta taico ta pepe ho 
ceoa ho peistotothomʉ, poa aitneni to tensi ho ita yatatiskova. 

10mimza nomzo to kilisto hocu nongonongo ci cou, na muu mimu apuyu yonto 
kilisto ho na'no mau'to'tohʉngʉ; lamza yoheoz'u, lamu apuyu yumamahtʉicʉ; 
lahe hupotfʉnga a'mi, apuya koe'ia muu. 

11ac'ʉhʉ maitan'e. mimzac'on'a asngʉcʉ sieo ho mecu. yuesih'i. conino noa 
ti'usna. nongongabo mimiyo. 

12a'vinano boemi ta emucu ho peisngongoseo yaahioa ho p'ayunsova 'e iachi. la 
patkuzkuzoi ta cou, lamza mo'engho tomo tooyokeo ci e'e; lahe akuzkuzoa, 
lamza buveici; 

13noa aokoe'iya, leamza boemi tomo ʉmnʉ ci e'e ho yut'inga. ac'ʉhʉ maiten'e, 
lahec'on'a hu'u'usna no caciha ta hpʉhpʉngʉ na a'mi, camhʉ ta yatatiskova. 

14ho os'o tposi 'emo maica ci e'e, o'a te'os'a yainca te poa ma'kokoe'i na muu, 
ma te'o po'pa'cohivi muu, totiski no os'o ngohia ci iachi'u 'o'oko. 

15no h'oyunsova ta sinto 'upena hoci yainca pano posimaskʉ ci lema'cohio, 
mioc'o cihi na amomu. maica ho os'o psoecʉ'ha muu 'e fukuin, ho mi'o yonto 
'ayumona to kilisto iesu temucu amo a'o. 

16ko'koeno, te'o eucufna muu la momaemaezo a'o. 

17nomio tan'e, os'o popeoskuna 'o temote ho poa uso muu; to 'ayumona to 
nooe'oca zou ngohia ho meot'ʉt'ʉcʉ ci oko'u. tesi poutʉs'ʉa muu, na faeva ci 
h'oyunsova'u ho la'u no'ayumonʉ to kilisto iesu, 'ai'o la'u eno po'pa'cohivneni 
ho la'u yonto makikiokai. 

18ta taicomu, pantola ma'unano o'ate'o uhta lamu yoni, cu bifnaso. 

19a'ʉmtʉsi, hocisi teomneni to nooe'oca, o'ate noana'o ta'ucu usa ho aiti muu. 
ho mio, o'ate'o anova talʉi zou cuma na lahe 'e'e tala bifnaso ci cou, te'o yaeza 
aiti cuma nalahe peelʉi hioa. 

20maica ina hpʉhpʉngʉ to hamo o'a mo yono e'e, mo yono tonʉ. 

21nenusi na temu epeiyahe? nenusi no te'o mahafo no eobaknana, hocieno 
mahafo no himngonghi ho ma'cocacni ci 'tohʉngʉ ho uso? 

Kolinto 1- 5 

smoc'ou ci hi'hioa ta 'ayumona ta kiokai 

1os'o asansana tac'ʉhi mo yaa smoc'ou ci hi'hioa ta 'ayumonamu; 'emo maica ci 
smoc'ou o'a lahe h'unasa uveica to o'ala tmaa'uzo ta kiokai ci cou. os'o tac'ʉhi 
pano la noepohʉ na pop'einoasi! 

2cuma na temun'a peelʉi etanveni? mantemu apuyu cong'e 'tohʉngʉ, saapayo'a 
ta taicomu emoo peismi tamo maica ci cou. 

3-4inacu a'o, e'vono na'no nomcovhi muu 'e feango'u, na 'tohʉngʉ'u la no'upu 
muu. mi'ocu boemi to ongko to nooe'oca iesu ho yʉsvʉta 'emo peismi tamo 
maica yaa kuisi no smoc'ou ci cou, totiski no mais'a mi'o no'upu muu. ho lamu 
yu'eteuyunu, la maezo no'upu muu co 'tohʉngʉ'u. noe'ocʉ to tonʉ to 
nooe'ocamia ci iesu, 

5'antemu faeni no satan 'e cou eni. poa aapayo'neni no satan 'e feangosi. teeno 
peelʉi to'usni na piepiyasi ho tena yuovei 'o nooe'oca. 

6o'amo emio ho mimu etano! imu cohivi pantomo maica ci e'e: <'omo okosi ci 
smoof'o tasi aucunva poa smoesuhcu 'o tungva.> 

7te acʉha toʉlʉi 'o noana'o ci smoof'o no kuisi, temucueno a'sʉftonʉ cofkoya. 
maicac'o, temucu mais'a uk'a smoof'o ci faeva ci tungva; a'ʉmtʉsi, mantemu 
anana'o uk'a smoof'o. i'ote eabobonʉa to meem'esa'o isicu ae'ayoca, i'o 
moatʉ'nʉ to meem'esa'o ci kilisto micu mcoi ho sʉ'teni 'o feangosi. 

8ko'koeno, ho teto noyʉci 'e meesi eni, o'ate titho nomo noana'o ci smoof'o, 
'ai'oeno mo yaa smoof'o no kokuzo, te tithohe to o'amo yaa smoof'o ci pang, 
'ai'o moeno yaa cofkoya ho so'emio ci pang. 

9to o'ula pa'i'usna muu ci tengami ne auyusi, o'ucu etngoeva muu ho yainca 
'otela yupa'u'uso 'ola smoc'ou ci cou. 

10o'as'a i'ola smoc'ou, ma'konvosʉ, meo'eoi, hocieno m'ohkuyu to uacoua ci 
o'ala tmaa'uzo ci cou na os'o mituhci; mac'o ci mongoi ta hpʉhpʉngʉ, o'ate 
peihcʉ'hi hoci aʉlʉ yupa ateno tamo maica ci cou. 

11na a'ʉmtʉ'u 'tohʉngʉ: 'otela yupa'u'uso 'ola iachi mainca zou sinto ho 
peis'usnu no smoc'ou, ma'konvosʉ, m'ohkuyu to uacoua, 'o'ekvo'ʉ to mocmo, 
momoyomo, hocieno meo'eoi ci cou; ac'ʉhʉ no o'ate to'upu bonʉ tamo maica 
ci cou. 

12-13'e te'o hioa o'amo yono yʉsvʉtʉ no cou ta yafana ta kiokai, tasila iachia 
yʉsvʉta to hamo. at'inghi. o'antemus'aeno yʉsvʉta 'e cou ta 'ayumona ta 
kiokai? aʉlʉ mais'a 'o isi yainca to seiso: <te i'mi ta taicomu ho saapayo'a 'ola 
kokuzo ci cou!> 

Kolinto 1- 6 

yupa eehcʉvho to taico ta sinto 

1ta 'ayumona ta sinto, hoci panola yupa eehcʉvha ci hi'hioa, mainci aac'o 
seecʉ'ha ehpʉngneni to o'amo tmaa'uzo to nooe'oca ci hookang, ho o'te poa 
eususeomneni ta sinto? 

2o'a imueno cohivi hotena yʉsvʉta ta sinto 'e hpʉhpʉngʉ? ho temu eno yʉsvʉta 
'e hpʉhpʉngʉ, uk'a ci temus'aeno tonʉ no eususeoma 'e moc'o okosi ci hi'hioa? 

3o'aimueno cohivi ho teto yʉsvʉta 'o tensi? namaeno 'e hi'hioa ta hpʉhpʉngʉ? 

4ko'ko eno, hoci panomo maica ci ep'ʉcʉ, temu poa eususeomneni to o'ate 
peelʉi noe'oci ta kiokai ci cou? 

5a'ʉmtas'a h'oinveni! uk'a cimoeno mako cihi cinte ake'i yaa moutʉs'ʉ ho 
peelʉi eususeoma 'emo ep'ʉcʉ ta taicomu? 

6ta taicomu maincis'a aac'o yaa yupa ehpʉngʉ ci sinto, a'vinano ehpʉngneni to 
o'amo tmaa'uzo to nooe'oca ci cou. 

7ho mimu yupa ehpʉngʉ, te peelʉi soomei ho mimu a'sʉftonʉ peispapayo'ʉ. 
mainci o'te tiou hoci ake'i noa efkica? mainci o'te ake'i yupa peteozu? 

8namalamu yupa efkici. yupa eon'oi. ac'ʉhʉ hola mi'usnu tomo cono ceonʉ ci 
'oahngʉ leac'o maica. 

9o'aimueno cohivi ho o'ate meelʉ tma'oko to hpʉhpʉngʉ to hamo 'o mo kokuzo 
ci cou? teav'a peknui 'e iachi! i'ola afu'u smoc'ou, m'ohkuyu to uacoua, mseezo, 
noasisi, yu'tupeu ci haahocngʉ, 

10meo'eoi, ma'konvosʉ, momoyomo, eayaezoyʉ to cou, ho moezʉezʉhʉ to cou, 
acʉhʉ o'ate meelʉ tma'oko to hpʉhpʉngʉ to hamo. 

11ta taicomu, piyo 'omosola maica ne auyusi. at'inghi. isicu tocofkoyai na muu, 
isicu poa cofkoya ho tma'usnu to hamo, isicu ieni to ongko to nooe'oca iesu 
kilisto ho ito piepiya to hamo ho meelʉcu yaa yupa toseolʉ ci natʉ'ca 'o hamo. 

boemi ta feangomu ho psoevohngʉ to hamo 

12nenusi no panote mainca: <acʉcʉhʉ 'e hi'hioa te'o acʉha peelʉi hioa.> 
mioeno o'te emzo, at'inghi 'emo macoconci hi'hioa o'ate acʉhʉ koa ʉmnʉ suu. 
te'o peelʉi yainca: <acʉcʉhʉ 'e hi'hioa te'o acʉha peelʉi hioa>, at'inghi o'ate'o 
poa toleineni tamo conci hi'hioa. 

13panote mainca ci cou <'e 'oanʉ mo nomio ta cfu'o, 'e cfu'o te nomio ta 'oanʉ.> 
mioeno o'te emzo. at'inghi tasila aapayo'a to hamo 'emo yuso. 'e feangoto o'amo 
nomio no smoc'ou ho yayo, mamo nomio to nooe'oca ho yayo, 'o nooe'oca tesi 
fii note tititha ta feangoto. 

14isi poa i'mi to mcoi ho poa smoevovei to hamo 'o nooe'oca, totiski tesi yaeza 
ieni no meoinosi tonʉ ho poa smoevovei a'to. 

15'aimu ahtao'te cohivi, 'e feangomu 'aeno maesoesou to kilisto. tetoeno peelʉi 
teyai maesoesou no noasisi na maesoesou to kilisto? o'ate ahta peelʉi! 

16'aimu ahta o'te yaeza cohivi, siya nala yu'tupeu no noasisi, 'amicueno cono 
feango na noasisi. maica ho isi yainca to seiso: <'emo yoso ci cou te cono 
feango.> 

17at'inghi. siya nate biteuyunu to nooe'oca. 'acueno siya nate cono feango to 
piepiyasi to nooe'oca. 

18ko'koeno, temula totoefʉngʉ no smoc'ou. 'e cou 'upena hoci peismi nomo 
mainenu ci kuisi o'ate koakuzo ta iachi feango, i'elac'o peismi no smoc'ou ci cou 
la akuzkuzoa 'e iachi feango, 

19o'a imueno cohivi 'e feangomu zou emoo to seilei? 'e seilei eni mo yonta 
'ayumonamu, isi pafeni to hamo. o'amimu tma'usnu ta iachi, mamo tma'usnu to 
hamo, 

20maica ho isi psuepzi phini na muu. ko'koeno, temula boemi ta feangomu ho 
psoevohngʉ to hamo. 

Kolinto 1- 7 

e'usnu no mevcongʉ 

1teeno toʉsvʉsvʉtneni 'e imu tposi to tengami ci hi'hioa. imu yainca, 'emo cihi 
ci hahocngʉ hoci meelʉ o'te 'ahʉyʉ mevcongʉ te apuyu ʉmnʉ. 

2at'inghi, homoeno maica yuyafo 'omo man'i ci smoc'ou ci hi'hioa, 'emo cihi ci 
hahocngʉ te ʉmnʉ hoci yaa vcongʉa; 'emo cihi ci mamespingi nte maezo yaa 
iachi vcongʉa. 

3'e hahocngʉ te pnanfi na te hia yu'tat'ʉcʉ ta navconga; 'e mamespingi te maezo 
pnanfi nante hia yu'tat'ʉcʉ ta navconga. 

4'e mamespingi uk'a ci tonʉ no peihcachi ta feangosi, mo yonta hahocngʉ na 
tonʉsi; totiski, 'e hahocngʉ maezo uk'a ci tonʉ no peihcachi ta feangosi, mo 
yonta mamespingi na tonʉsi. 

5'e navconga teav'a peaezoni na 'to'tohʉngʉ ta suaepohʉ, mac'o ci akoyu no 
ma'mamhocni ho 'inoli, ho akameosʉn'a nopaevai no hopo; at'inghi no ataveisi 
te yuovei na anana'o natʉ'ca, temus'a o'te meelʉ atʉkcʉ ho noa eepecvaza no 
satan. 

6homo maica 'e hia'u aomotʉ'ʉ. o'aos'o mashʉyʉ muu, ma os'oc'o 'inania 
teomneni. 

7a'ʉmtʉsi. os'o ʉmnʉa hocimu maezo a'o ho o'te mevcongʉ, at'inghi. 'emo 
macicihi mo tiou nomo mav'ov'o ci mengumi to hamo, pantola mais'a eni, 
pantola mais'a ta'e. 

8maitan'e, te'o mi'usnu to o'amo mevcongʉ ci cou ho ito mo tuvcongʉ ci 
mamespingi ho yainca: hoci meelʉ mais'a a'o ho noachi mo apuyu ʉmnʉ. 

9hocimu'so o'te peelʉi atʉkca na ma'cac'ou, 'ateno ʉmnʉhe hoci mevcongʉ. 
hocisi hmoi no puzu na ma'cac'ou, ʉmnʉhe hoci moezʉ mevcongʉ. 

10mi'usnu to micu mevcongʉ ci cou, panto te'o yaeza eutotaveiya; na a'ʉmtʉsi 
o'as'a 'tohʉngʉ'u, ma mashʉyʉ to nooe'oca: 'ote mongoi to hahocngʉ 'e 
mamespingi, 

11hoci mongoi, 'otenas'a ivaho mevcongʉ; hoci maica te ʉmnʉhe hoci naovei 'o 
hahocngʉ. 'o hahocngʉ yaeza teav'a ciha 'o mamespingi. 

12mi'usnu to mocmo ci cou. pano te'o yaeza iachia pateafa ci e'e (o'a e'e to 
nooe'oca): 'emo cihi ci sinto hoci mohcu mevcongʉ no o'a sinto ci mamespingi, 
'e mamespingi hoci mici a'cʉ'cʉnʉ noyʉyʉcʉ, teav'as'a 'ucia ciha. 

13hoci pano mo cihi ci sinto no mamespingi micu uhno o'a sinto ci hahocngʉ, 'e 
hahocngʉ hocisi a'cʉ'cʉna 'ucia noepohneni, 'e mamespingi o'ate ʉmnʉ hocisi 
ciha 'e hahocngʉ. 

14maica na o'a mo tmaa'uzo to nooe'oca ci hahocngʉ te i'mi tomo tmaa'uzo ci 
mamespingi ho noa tiova to hamo; totiski, namo o'te tmaa'uzo to nooe'oca ci 
mamespingi, te maezo i'mi to mo tmaa'uzo to nooe'oca ci hahocngʉ ho noa 
tiova to hamo. hoci o'te maica, na tehe 'o'oko te tamza no o'aisi tiova to hamo; 
na a'ʉmtʉsi, isi eno o'te tiova to hamo. 

15at'inghi, hoci no'usnu no o'amo tmaa'uzo to nooe'oca namo mici mongoi, ci 
'ateeno poa maino 'tohʉngʉsi, yontamo maica ci a'a'ausna, i'omo tmaa'uzo to 
nooe'oca, 'upena na hahocngʉ hocieno mamespingi, tec'u meelʉ ziu. hoisi 
eyoho'a to hamo na muu, tesi poa nananghinghia noteuyunu. 

16'e mimu tmaa'uzo to nooe'oca ci mamespingi, tekoeno peelʉi ta'sansana no 
o'te peelʉi to'usni na vcongʉsu? 'e mimu tmaa'uzo to nooe'oca ci hahocngʉ, 
tekoeno peelʉi ta'sansana no o'te peelʉi to'usni na mamespingi? 

ayʉca na ongko no eyoho'a 

17'e h'oyunsova tamo macicihi nte poa maino mengumi to nooe'oca, a'vinano la 
suseolʉ no atuhcusi no koa eyoho'a to hamo. na eni zou h'ofiha to la'u hia 
mo'ma'cohio ta makikiokai. 

18i'o mohcu tiou no s'e'honga hocu tiou no eyoho'a to hamo ci cou o'ate 'ahʉya 
aapayo'a na huomza no s'e'honga; i'omo tiou no eyoho'a ho o'amocu oho 
s'e'honga ci cou 'anate 'ahʉyʉn'a tiyou no s'e'honga. 

19maica hoci tiou ho o'te tiou no s'e'honga cumanantesi a'a'ausna; na sotva'esa 
te meot'ʉcʉ to mashʉyʉ to hamo. 

20'emo macicihi nte ayʉca na ongko ho ohon'a eyoho'a. 

21hoci zou tolei na ongkosu ho ohsi eyoho'a, uk'a ci nama kuzosi; at'inghi. hoci 
meelʉ 'oc'ocic'o elʉ ziu, ateno m'eya ziu. 

22'emo cihi ci tolei hocisi eyoho'a to nooe'oca 'aisicueno poesih'a to nooe'oca ci 
cou; 'emo cihi ci ziu ci cou ho isi eyoho'a tec'u tolei to kilisto. 

23na muu isi yomza no pepe ci huphina ho psuovei to hamo, ko'koeno 'ote noa 
tolei ta cou. 

24maanat'ohaesa, 'e mimu macicihi. hola yonto tuhcu to hamo, te noyʉyʉci na 
ongko ho ohsin'a eyoho'a. 

e'usna no lenocachi ho inomo tuvcongʉ 

25e'usnu no lenocachi, uk'a ci os'o tiova to nooe'oca ci hia eutotavei. at'inghi isi 
coveoza to hamo a'o, peelʉi tovei ci cou. te'o ieni tamo maica ci ongko'u ho 
mi'usnu ta macicihi ho tuyafa na 'tohʉngʉ'u. 

26ta'to'tohʉngva 'e hia ngoveo ta isi esmiza ci a'a'ausna maitan'e, os'o yainca no 
'tohʉngʉ'u. 'e cou te atva'esi ʉmnʉ hoci mako meelʉ ma'mamso ta maitan'e. 

27hoci panocu vcongʉsu, 'otes'a mici momeesih'i; hoci o'amocu miko 
mevcongʉ, o'ate 'ahʉyʉ mevcongʉ. 

28hociko mevcongʉ, o'ate tamza no peiskuisi; hoci mevcongʉ 'o o'amocu mo 
mevcongʉ ci mamespingi, maezo cuma nate koa yainca o'amo emzo. at'inghi, 
ʉmnʉahe hocimu o'te mais'a tamo maica ci cou, yonta huhucmasi h'oyunsova 
ho tiou nomo mav'ov'o cila e'ngoseoneni. 

29maanat'ohaesa, i'o os'o 'ucia eʉsvʉta muu: 'anamo man'i na hie, ahoi 
maitan'e, 'omo yaa vcongʉa te mais'a mo uk'a vcongʉ; 

30inamo mongsi, mais'a o'amo mongsi; 'omo kokaekaebʉ, te mais'a o'amo 
kaebʉ; i'omo mhimhino, mais'a uk'a ci isi nama tanua; 

31i'ola atngaso yuyupasʉ ta hpʉhpʉngʉ, mais'a uk'a ci isi nama tithasi. maica 'e 
hpʉhpʉngʉ maitan'e te mon'i sucaefi. 

32os'o tata'za hocimu uk'a ta'tipvonga. i'o o'amo mevcongʉ ci cou la 
ma'mamhocni ho talʉa nala hi'hioa to nooe'oca, maica la mici noa ʉm'ʉmnʉa 
to nooe'oca. 

33'o micu mevcongʉ ci cou lasi siya ta 'tohʉngʉsi nala hi'hioa ta hpʉhpʉngʉ; 
maica la mici ʉm'ʉmnʉa to iachisi vcongʉ, 

34ahtuo'te ma'paevai. i'omo uk'a na vcongʉ ho i'omo o'te mevcongʉ ci 
mamespingi lasi siyahe no 'tohʉngʉ nala hi'hioa to nooe'oca, maica lahe ʉmnʉa 
sʉ'teni 'o feango ho i'o piepiyahe. 'o micu mevcongʉ ci mamespingi la siyahe no 
'tohʉngʉ 'ela hi'hioa ta hpʉhpʉngʉ, maica ho la mici noa ʉm'ʉmnʉa to 
hahocngʉ. 

35homo maica co e'e'u te'o to'usni muu, o'ate'o esvʉta muu. te'o poa peismi 
nomo emzo muu, peismi note suseolʉ. a'vinano nomio no lasi hi'hioa to 
nooe'oca a'sʉftona sʉ'teni 'e iachi, uk'ana ake'a tʉtpʉta. 

36i'o micu yupa esvʉtʉ no navconga ho atavei o'te nazova ci cou, 'o hahocngʉ 
hoci yaa 'oha 'aseolʉ ci hi'hioa homo mi'usnu to mamespingi, ho ma'cachi na'no 
poc'ou, mainca no koyusi nte ʉmnʉ hoci mevcongʉ, ci'ateno ʉmnʉ hoci moezʉ 
mevcongʉ; hoci maica o'ate tamza no yaa kuisia. 

37at'inghi, 'emo cihi honci mahtʉicʉ ci 'tohʉngʉ ho o'te mevcongʉ, (o'amo i'mi 
no potani ta yafana, mo i'mi no iachisi 'tohʉngʉ), a'vinano meelʉ iachi atʉkcʉ, 
hoci o'te navconga na mamespingi te apuyu ʉmnʉ. 

38ho isicu e'usna yainca, namo nazova navconga, mioeno o'te ʉmnʉ. hoci o'te 
mevcongʉ te asuhcuhe ʉmnʉ. 

39'e micu mevcongʉ ci mamespingi hocin'a yayo 'o hahocngʉ la noa seotpʉta; 
hoci mcoi na hahocngʉsi, te yaa ziu no mevcongʉ no isi ʉmnʉa ci hahocngʉ, nte 
at'inghi uhnoc'o totiski sinto. 

40at'inghi, hoci o'tena mevaho mevcongʉ te asuhcu ʉm'ʉmnʉ. zou iachi'u 
'tohʉngʉ eni; at'inghi os'o yainca no koyu'u, isi e'fiha no piepiya to hamo. 

Kolinto 1- 8 

e'usnu to oho sʉ'teni to uacoua ci 'oanʉ 

1e'usnu to ohcu titha sʉ'tʉ to uacoua ci 'oanʉ, imza ta'unano <mito acʉhʉ yaa 
mau'to'tohʉngʉ tan'e>. a'ʉmtʉsi, 'emo maica ci mau'to'tohʉngʉ lac'o i'hozi no 
iachi biepe bobitano 'e cou, inac'o himngonghi nate meelʉ koa ohsuhcu ta cou. 

2i'ola micinanaeno pano isi co'cohivi ci cuma, a'ʉmtʉsi o'amocu isi cohivi 'o 
ntesi anana'va cohivi. 

3at'inghi, i'ola himngonghi to hamo ci cou 'aisieno honga to hamo. 

4homo maica, e'usna no bonʉ to oho titha sʉ'tʉ to uacoua ci 'oanʉ, ito cohivi, 'o 
uacoua o'aisi tamza no mio a'ʉmtʉ yayo ci a'a'ausna; ito yaeza cohivi, moc'o 
cihi na hamo. 

5e'vono ta pepe ho ceoa panola yainca <hamo>, (man'i ci <hamo> ho man'i ci 
<nooe'oca>), 

6at'inghi hoci mi'usnu a'to moc'o cihi ci hamo, 'ai'oeno amopepe, mosola 
mooyai ta acʉcʉhʉ; mito nomio to hamo ho yaansoua. a'vinano, moc'o cihi ci 
nooe'oca, 'ai'oeno iesu kilisto; 'e acʉcʉhʉ ci macucuma isi ieni to kilisto ho 
teyai, ito ieni 'o kilisto ho yayo. 

7at'inghi'so, ma'i moc'oso acʉhʉ yaa maica ci mau'to'tohʉngʉ. pantola 
asonghoi at'ocʉ m'ohkuyu to uacoua, ko'koeno ac'ʉhʉ maitan'e, cono hola 
bonʉ tamo maica ci 'oanʉ, la conino ma'unano mo bonʉ no 'oanʉ no uacoua. 'o 
'tohʉngʉhe la anana'o yoz'u, la h'unano ma'unano mo ma'caca'i homo bonʉ 
tamo maicaci 'oanʉ. 

8a'ʉmtʉsi, 'e 'oanʉ o'ate koa asuhcu ʉmnʉ na teto natʉ'ca 'o hamo; hoci o'te 
bonʉ uk'a cite nama payo'a, hoci bonʉ uk'a cite nama tov'oha. 

9at'inghi, la bumemealʉ, 'otes'a i'mi ho imu titha na iachi ziu ho poa peiskuisi 
'omo yoz'u 'o singkoo ci cou. 

10hoci pano mo yonta mo conci hi'hioa ho yoz'u na 'tohʉngʉ, aiti 'e mimu yaa 
<atngaso no mau'to'tohʉngʉ> ci cou homo yonta vio no uacoua ho bonʉ ho 
mimo, o'amos'aeno mais'a isi poucufna ho poa bonʉ ta oho sʉ'teni to uacoua ci 
'oanʉ? 

11hoci maica, 'emo yoz'u ci sinto, 'ai'o ohsieno mcoineni to kilisto ci cou, tena 
i'mi ta <mau'to'tohʉngʉsu> hocu meaapayo'ʉ. 

12hoci maica na hioamu, cu alonga 'o sinto, alonga namo yoz'u ho ʉmnʉ ci 
'tohʉngʉ, yaeza alonga 'o kilisto. 

13ko'koeno, hoci i'mizi no peiskuisi ta sinto na 'oanʉ, 'auesiesi 'anate'o bonʉ no 
fou, ci tes'a koa peismi no kuisi to sinto. 

Kolinto 1- 9 

ina tonʉ ho inate ngoevi ta sitoo 

1o'ami'os'aeno ziu ci cou? o'as'aeno sitoo a'o? o'amocu o'ulaeno aiti 'o nooe'oca 
iesu? na muu o'as'aeno beahcisi no o'ula hi'hioaneni to nooe'oca? 

2'upena ho o'a lahe ta'una no sitoo to mocmo ci cou a'o, lamu conino ta'una no 
zou sitoo a'o! maica ho mimu meelʉ sinto to nooe'oca 'aisicueno peelʉi humzi 
tan'e ho zou sitoo a'o. 

3holahe eayaezoya to cou a'o, 'alaeno maica 'e la'u hia ehcʉvho. 

4o'ate'oeno mako yaa tonʉ no noe'ocʉ ta psoyaski no fukuin ho eabobonʉ? 

5o'a te'oeno mako mais'a 'o mocmo ci sitoo. mais'a nat'ohaesa to nooe'oca. 
totiski to petelo ho hafa 'omo sinto ci vcongʉsi ho yuyuso covnʉ? 

6niante yainca c'o a'o ho i'o panapa nate ih'unu nomio note paceofa. ana ho 
iachi yaahioa? 

7siya nala heetai ho iachi ayocʉ no 'oanʉ? siya nala emʉm'ʉ no amcuyu ho o'te 
bonʉ no beahcisi? siya nala smoecau no moatʉ'nʉ ho o'te mimo no nun'usi? 

8'e os'o engha o'ate nama esvʉta talac'o huhucmasa hioa, o'amos'aeno maezo 
maica 'o e'e to hoolicu? 

9isi esvʉta to hoolicu to moose: <hola seolʉano yonto teomeoma ho miiei'i to 
pai 'o 'uachumu, teav'a topui 'o sumsusi.> na lasi siya no 'tohʉngʉ to hamo 
zous'aeno 'o 'uachumu? 

10ho isi e'e eni 'amos'aeno mi'usnu a'to ci e'e? ci'aisieno anana'va tposneni a'to! 
maica i'omo emʉemʉm'ʉ ho i'omo efeutu, la acʉhʉ mooteo no tma'upu note 
tov'oha ci 'oanʉ. 

11imza yonta taicomu ho yapneni 'e hiyoyapo no piepiya, hocimza i'mi muu ho 
tiou no macucuma. tees'aeno tamza no aemoemou? 

12hoci yaa tonʉ na mocmo ho maica ci mooteo muu, o'atemzas'aeno h'unano 
yaa maica ci tonʉ? at'inghi, o'a omzala ahta titha 'emo maica ci tonʉ, apuya 
uveica 'e acʉcʉhʉ, cites'a poa nomʉtʉ to fukuin to kilisto. 

13'aimu ahta o'te cohivi, i'ola yaahioa to seiten ci cou la i'mi to seiten ho mayo 
tote ana; i'ola aʉt'ʉcʉ to 'oyona sʉ'tʉ ho yaahioa ci cou la maezo tma'upu to isi 
sʉ'teni. 

14totiski, isi yaeza yaica ci eucufnu to nooe'oca: i'ola yaahioa no psoyaski to 
fukuin ci cou, nte anana'o noe'ocʉ to psoyaski no fukuin ho e'oca na 
h'oyunsova. 

15at'inghi, o'aos'o titha 'emo maica ci tonʉ; ho os'o tposi 'e e'e eni. o'ate'o 
p'ehʉhʉya 'emo maica ci tonʉ. 'upena hoci'u mcoi 'e os'o etanveni o'ate'o poa 
'afeungu! 

16uk'a ci te'o 'o'emamzi no nomio no psoyaski ta fukuin ho efnaso; mami'oc'o 
fiho no 'osmuhnua ho psoyaska. hoci'u o'te psoyaska 'e fukuin. te'ocu meamzi. 

17ho ci'u psoyaski ta fukuin, mo i'mi no smoekaebʉ; te'ocu meelʉ tov'ohʉ no 
hnoo; at'inghi, ho isieno toveineni a'o to hamo 'e hi'hioa eni, te'ocu ta'unano te 
anana'va ngoevi. 

18homo maica, cuma na os'o elʉa ci hnoo? 'ainaeno h'okaebʉa'u ho os'o o'ate 
'ahʉya poa tipeisu 'e cou ho mi'o psoyaski ta fukuin, tee yainca o'a os'o titha na 
nte'o tov'oha ci tonʉ ho mi'o psoyaski ta fukuin. 

19zou ziu ci cou a'o, o'amo noa tolei ta mocmo ci cou; at'inghi mi'o 'aveoveoyʉ 
ho noa soskuskunu tamo botngonʉ, akoyu no tmas'usnu tamo asuhcu 
botngonʉ ci cou. 

20ho te toehungneni yaahioa 'o couyutaya, te'o mais'a couyutaya, akoyu no 
tmas'usnu to couyutaya. e'vono o'a mi'o noskufu no isi skotʉkca to hoolicu 
to moose, at'inghi mi'o mais'a mo yunsou to skufu to hoolicu, akoyu no 
tmas'usnu tomo noskufu to hoolicu ci cou. 

21totiski, homo noteuyunu tomo noyafo to hoolicu ci cou, te'ocu mais'a mo 
noyafo to hoolicu, o'ate'o poa seotpʉtneni to hoolicu to yutaya, te akoyu no 
tmas'usnu tomo noyafo to hoolicu ci cou. at'inghi, o'aos'o yainca te'o o'te 
meot'ʉcʉ to hoolicu to hamo; a'ʉmtʉsi isi seotpʉta to hoolicu to kilisto na a'o. 

22homo notaico tomo yoz'u 'o singkoo ci cou, te'o mai'sa mo yoz'u ci cou, te'o 
akoeva no tas'usna 'emo maica ci cou. ko'koeno, hoci notaico nomo mainenu ci 
cou, te'o mais'amo mainenu ci cou; 'upena hoci boemi note mainenu ci 
ti'a'ausna, te'o conino to'usnu nomo piyo ci cou. 

23mi'o nomio ta fukuin ho hioa 'emo maica ci hi'hioa, na atuhcusi te'o 'ucia poa 
tma'upu no ʉmnʉsi ta fukuin 'e cou. 

24'aimu ahtao'te cohivi, i'ola yonto toosa'va ho i'upu yupa toosa'o no mayahe ci 
cou, la e'vono botngonʉ, at'inghi 'ote mayo to hnoo lac'o cihi. ko'koeno, temula 
yaa ma'koyu no atpʉtʉ ci 'tohʉngʉ ho peayofʉ. 

25'emo macicihi cite i'upu toosa'o la tiou tomo afnaso ci aʉsvʉsvʉtʉ, la akoyu 
no mayo to teec'on'a kuzo ci tafange; at'inghi 'o ito 'ucia 'aanana'veni zou i'o 
o'ate kuzo ci tafange. 

26ko'koeno, la'uc'o mimhocni ta os'o mituhci ho pa'eusngʉcʉ; mi'o maezo 
mais'a 'ola toosa'o no yupa muutu ci cou. 'emo macoconci tʉ'pʉ'pʉya o'amo 
coni nante tmo'vozvozo. 

27la'u eyʉyʉci mi'usni 'e iachi feango, akoeva no a'sʉftona atʉkca, ci tes'a 
'afeungu eyoho'ʉ no mocmo ho poa i'upu toosa'o, apuya patnʉ'va no mocmo 'e 
iachi. 

Kolinto 1- 10 

etngoeva 'o hi'hioa no m'ohkuyu to uacoua 

1maanat'ohaesa, te'o poa talʉaneni muu, na ohela esmiza ci hi'hioa to nia 
maameoito ho mosola to'ofeihni to moose ho yone maepuepuhu. mosola acʉhʉ 
yono isi to'isihngi no cmʉcmʉ ho ko'ko soanono ho supihi ne fʉhngoya etʉpʉ. 

2yonto cmʉcmʉ, yonto etʉpʉ, micu acʉhʉ tiou no toonono ho tma'usnu 
to moose. 

3moso acʉhʉ bonʉ tomo totiski ci 'oanʉ no piepiya. 

4mimo to mo totiski ci esbobuka no piepiya. 'e esbobuka eni mo i'mi tomo 
to'upu fiho ci yakivayʉ no piepiya ho moheafo; 'o yakivayʉ ic'o 'ai'oeno kilisto. 

5at'inghi, to taicohe, na'nosino o'aisi ʉm'ʉmnʉa to hamo, ko'koeno mo acʉhʉ 
e'puyu ne mamaepuhu ho mcoi. 

6'emo maica ci hi'hioa isi acʉha tohaeveni a'to, engahva a'to ho o'te poa maezo 
no nia la hiahe ma'konvosʉ ho kokuzo ci hi'hioa, 

7'otela mais'a no moso piyo to 'ayumonahe ho m'ohkuyu no uacoua. aʉlʉ mais'a 
'o isi tposi to seiso: <'e yatatiskova eni homo yusuhngu la eabobonʉ ho mimo, 
homo yac'ʉ la 'otole.> 

8o'ate ʉmnʉ hoci mais'a tomo piyo to taicohe ho a'ʉmtʉ peisnou no smoc'ou 
ho o'te koe'i: mosola i'mi no kuisi no smoc'ou, to cono hie mo tunsohʉ 'omo 
posimpusku positoteuhu. 

9o'ateto maezo tamo piyo ta taicohe ho hʉsvʉta 'o kilisto: maica ho ihe hʉsvʉta 
'o nooe'oca mo noa yo'eoca to fkoi ho mcoi. 

10o'ateto mais'a ta mo piyo ci cou to taicohe ho eubut'uc'o 'o ngayohe: maica ho 
moso eubut'u ihe opcoza to la himhohioa no aapayo'ʉ ci tensi. 

11'e ohela elʉa ci hi'hioa. oho acʉha titha tohayo to mocmo ci cou, yaeza acʉha 
tposi, teyaineni no tetola engahva, maica ho mitocu seolʉa no yonta puesona ta 
hpʉhpʉngʉ. 

12ko'koeno, siya namo ma'unano mo iachi bʉʉlʉlʉ, siya nate afnaso 
bumemealʉ. ci tes'a smopcuku. 

13i'elamu esmiza ci macoconci hʉsvʉta malean'a acʉha pasvo'ha ta cou. zou 
mou'ʉmtʉ 'o hamo; o'atesi ahta poa yupteilʉ no o'atemu pasvo'ha ta tonʉmu 
ci hʉsvʉta. hola esmi na hʉsvʉta, tesi fii no temu tonʉ, poa pasvo'heni muu. 
paavneni no temu mia yuyafo ci ceonʉ. 

14ko'koeno, maananghia, temula totoefʉngʉ tola hi'hioa no m'ohkuyu to 
uacoua. 

15mi'o mi'usnu ta lamu bocbochio no hi'hioa ci cou ho ya'ei; temu iachia 
hʉsvʉta 'e e'e'u mionana emzo. 

16holato mimo to isi to'aveoveoneni ci sooetohvʉ, o'amos'aeno tma'upu to 
hmuyu to kilisto? holato bonʉ to isi tipcia ci pang, 'amos'aeno tma'upu to 
feango to kilisto? 

17maica mitoc'o coni ci pang, mito acʉhʉ tma'upu ta mo totiski coni ci pang; 
ko'koeno, mito e'vono botngonʉ. mioc'o cono feango. 

18temueno aiti 'o cou'isolaelu, i'o moso bonʉ to sʉ'ta, micu yaa natʉ'ca to 
'oyona sʉ'tʉ. 

19cuma na koyu'u ho os'o e'usna yaica? isinana a'ʉmta na'na huecvʉhʉa na 
uacoua ho ina sʉ'ta? 

20o'amo maica! os'o yainca, 'o isi pasopaeva to 'oyona sʉ'tʉ to couyafana ci sʉ'ta 
isi faeni no hicu. o'aisi faeni to hamo. o'aos'o ʉmnʉa hocimu biteuyunu na hicu. 

21o'atemu soe'upu to sooetohva to nooe'oca temun'a soe'upu no sooetohva no 
hicu, o'ate o'upu no eabobonʉ to nooe'oca teen'a o'upu no eabobonʉ no hicu. 

22teton'asi asʉsʉ'nova 'o nooe'oca? mitoeno tasohe to nooe'oca? 

23pantola mainca: <mimza yaa ziu no hioa 'emo mav'ov'o ci hi'hioa.> mioeno 
o'te emzo 'e e'e eni. at'inghi, 'emo macoconi ci hi'hioa o'a mo acʉhʉ koa ʉmnʉ. 
<mimza yaa ziu no hioa 'emo mav'ov'o ci hi'hioa.> at'inghi, 'emo macoconi ci 
hi'hioa o'ate acʉhʉ meelʉ to'usnu no cou. 

24'emo macicihi ci cou o'a inac'o iachi ʉm'ʉmnʉ nate ta'to'tohʉngva, te yaeza 
ta'to'tohʉngva nate koa ʉmnʉ no mocmo ci cou. 

25'ola phieni ta momhino ci fou, temu peelʉi acʉha ana, o'ate 'ahʉyʉ nomio no 
ʉmnʉ ci 'tohʉngʉ ho tuucocosʉ no cuma. 

26maica isi yainca to seiso: <'e aʉcʉcʉhʉ ci macucuma ta ceoa mo acʉhʉ 
tma'usnu to nooe'oca.> 

27hoci pano o'amo tmaa'uzo to nooe'oca ci cou ihe eho'a muu ho eabobonʉ, 
mimu maezo mimho uso, temu osno'zonʉ bonʉ no ihe afu'a tuyafa ci 'oanʉ, 
o'ate 'ahʉyʉ nomio no ʉmnʉ ci 'tohʉngʉ ho ma'pepecvai. 

28at'inghi, hoci yaa eʉsvʉtʉ suu ho yainca i'o isi ana oho titha meesi to uacoua, 
temucu yumzi 'emo eʉsvʉtʉ muu ci cou, maezo yumzo no ʉmnʉ ci 'tohʉngʉ, 
teav'a ana 'e 'oanʉ. 

29o'aos'o pas'usna no ʉmnʉ ci 'tohʉngʉmu, maos'o pas'usna to ʉmnʉ ci 
'tohʉngʉ to ic'o. nenusi no panote tuocosʉ: <homo maica, mainci poa 
seotpʉtneni no ʉmnʉ ci 'tohʉngʉ no mocmo 'e ziu'u? 

30hoci'u yaa 'aveoveoyʉ ci 'tohʉngʉ ho tiova 'e 'oanʉ. mainci tehe aac'o peelʉi 
etfʉnga no mocmo ho os'o ana 'e o'ucu to'aveoveoneni ci 'oanʉ?> 

31homo maica. 'upena hoci cuma na imu hioa, bonʉ hocieno mimo, te acʉha poa 
nomio no psoevohngʉ to hamo ho hioa. 

32'upena hocimu mi'usnu no couyutaya, coungilisia, hocieno mi'usnu ta kiokai 
to hamo. o'ate ʉmnʉ hoci poa smopcuku na mocmo ci cou. 

33temula maito la'u hioa ho hioa; ma os'o acʉha 'ucia poa kokaekaebʉ, o'aos'o 
ahta ta'to'tohʉngva nate koa ʉmnʉ a'o, la ta'to'tohʉngva nate koa ʉmnʉ tamo 
botngonʉ, akoeva no poa elʉ no to'usnu. 

Kolinto 1- 11 

1temula momaemaezo a'o, totiski ho la'u momaemaezo to kilisto. 

einu ci hia m'ohkuyu 

2la'u emomoengʉa muu; maica ho lamu asngʉcva talʉa a'o, a'vinano noyʉci 'o 
o'u psoecingha muu ci h'omahsʉfta. 

3at'inghi, os'o tata'za ho cimu cohivi, zou fnguu tamo macicihi ci hahocngʉ 'o 
kilisto; zou fnguu ta mamespingi 'o hahocngʉ; zou fnguu to kilisto 'o hamo. 

4'e hahocngʉ hoci yontola toehunga 'oyona ho 'inoli hocieno evaho no e'e to 
hamo, hoci tofeʉ'si 'o fnguu, 'aisieno aokoe'iya 'o kilisto. 

5at'inghi, 'e mamespingi hoci yontola toehunga 'oyona ho 'inoli hocieno evaho 
no e'e to hamo, hoci o'te tofeʉ'sʉ, isi aokoe'iya 'o iachisi vcongʉ. 'emo maica ci 
mamespingi o'amo mav'ov'o nomo kayampui ci mamespingi. 

6hoci o'te tofeʉ'sʉ 'e mamespingi, ʉmnʉhe hoci moeza to'si'si 'o f'ʉsʉsi; ho 
isieno ta'unano mo koe'i ci hi'hioa hoci to'si'si hocieno sko'si'sa, 'antesieno 
tofeʉ'si 'o fnguusi. 

7'e hahocngʉ o'ante ʉmnʉ hoci tofeʉ'sʉ, maica ho isi'so psoevoveiya 'o 
mi'ausna ho i'o psoevohngʉ to hamo. at'inghi 'e mamespingi isi psoevoveiya na 
psoevohngʉ to hahocngʉ; 

8maica 'e hahocngʉ o'amoso i'mi ta mamespingi ho teyai, mai'e mamespingi 'o 
oho i'mi ta hahocngʉ ho teyai; 

9'e hahocngʉ o'a oho teyaineni ta mamespingi, mai'e mamespingi 'o oho 
teyaineni ta hahocngʉ. 

10ko'koeno. i'mi no nomio to tensi. 'e fnguu ta mamespingi nte yaa mitohʉngʉ 
ci to'honga. 

11na sotva'esasi: yonto 'ayumona to nooe'oca. 'e hahocngʉ ho mamespingi te 
yupa noe'ocʉ. yupa yu'tat'ʉcʉ. 

12maica 'e mamespingi mo i'mita hahocngʉ ho teyai. 'e hahocngʉ isi peyafa ta 
mamespingi. at'inghi 'e aʉcʉcʉhʉ macucuma mo acʉhʉ i'mi to hamo. 

13'atemueno iachia hʉsvʉta! hoci yontala toehunga 'oyona ho 'inoli 'e 
mamespingi ho o'te feʉ'sa 'e fnguusi mionana 'aseolʉ? 

14na yu'ausnamu o'a isis'aeno eʉsvʉta muu, 'e hahocngʉ hocisi poa taacvoh'i 'e 
f'ʉsʉsi 'ates'aeno ma'kokoe'i, 

15'e mamespingi hocisi poa taacvoh'i 'e f'ʉsʉsi o'as'aeno psoevohngʉsi? maica 
'e taacvoh'i ci f'ʉsʉ te peelʉi teyai tofeʉ'sa. 

16hoci panote ehcʉvho, te'oc'o yainca, na a'mi ho i'e makikiokai to hamo hoci 
yonta m'ohkuyu ci hi'hioa uk'a ci mocmo ci 'ofiha. 

seisan to nooe'oca 

17'e te'o cucufneni ci e'e maitan'e o'a te emomoengʉa muu, maica 'elamu hia 
yu'eteuyunu la a'ʉmtʉ koa 'oha ʉmnʉ. 

18'emo coni, panto mo eʉsvʉtʉ a'o, ho lamu yu'eteuyunu la boevahvoh'unu. 
os'o taa'uzva mo piyo ci e'e 'omo eʉlʉ. 

19o'ate yamceni hoci yaa boepaevai ta taicomu; 'ateeno peelʉi humzi tan'e zou 
siya namo emzo ci 'tohʉngʉ. 

20ho lamu yu'eteuyunu, ma'i ina seisan to nooe'oca na imu noyʉci. 

21maica holamu 'aumeumeusa ana 'o lamu iachia hafa ci macucuma, 'amakno 
pantola sieo, panola moyomo ho yoseʉ. 

22o'antemueno meelʉ yono emoo ho eabobonʉ? nenusino mimu emozu 
potfʉngʉ to kiokai to hamo. a'vinano poa ma'kokoe'i 'ola thi'cia ci cou? ho te'o 
mi'usni muu ma nte'o av'a? nte'onana emomoengʉa muu? o'ate'o peelʉi 
emomoengʉa muu! 

23'e os'o psoecʉ'ha muu o'u tiova to nooe'oca: to yofnasi ne oho phieni 'o 
nooe'oca iesu, isi eepza 'o pang, 

24to'aveoveoyʉ to hamo, tipcia, yainca: <zou feango'u eni, isi nomzi muu ho 
ciha; nte maica na temula hioa, ho taaecingia a'o.> 

25oepʉngʉ, yaica ho yaa 'o sooetohvʉ, yainca: <'e sooetohvʉ eni isi titha to 
hamo 'e hmuyu'u ho p'eyac'a 'e faeva ci esvʉta. cono holamu ima, nte maica 
nate hioa ho taaecingia a'o.> 

26ko'koeno, ac'ʉhʉ ho tena i'vaho cmʉ'ho 'o nooe'oca, cono holamu ana 'e pang 
ho ima 'e sooetohvʉ, 'aimueno epopayoa 'o mcoi to nooe'oca. 

27ko'koeno, 'upena na siya, hoci o'te boemi no einu ci 'tohʉngʉ ho bonʉ ta pang 
to nooe'oca, ima 'e sooetohvʉ to nooe'oca, isicu yutasufka 'o feango ho hmuyu 
to nooe'oca. 

28'emo macicihi te auevan'a hʉsvʉta 'e iachi, niantec'u bonʉ ta pang ho mimo 
to sooetohvʉ. 

29hocisi o'te ta'hongi homo yaa natʉ'ca to feango to nooe'oca 'e isi ana ho ima. 
ho tesi ana 'e pang ho ima 'e sooetohvʉ tec'o at'inghi iachi noa yʉsvʉta. 

30nomio tan'e, ko'komo 'enepio ta taicomu 'omo yʉsmʉzi, tma'congo, panto mo 
maezo mcoi. 

31hocito auevan'a hʉsvʉta 'e iachi, 'anateto 'ahʉyʉ noa yʉsvʉta. 

32at'inghi, ho mito tiou no yʉsvʉta to hamo, maisi pahsʉsʉfti to nooe'oca na 
a'to, teto o'te totiski ta yatatiskova ho to'upi topci no kuisi. 

33ko'koeno, na maanat'ohaesa'u, ho lamu noteuyunu ho noyʉci 'e seisan to 
nooe'oca, ntela yupania mooteo. 

34hoci pano mo sieo, 'anteno auyun'a yono emoo ho bonʉ, ci tes'a noa yʉsvʉta 
to hamo homo noteuyunu. inacu mocmo ci hi'hioa, 'ata'ueno ebakneni ho ta'ucu 
i'vaho cmʉ'ho. 

Kolinto 1- 12 

mengumi to seilei 

1maanat'ohaesa, e'usna no mengumi to seilei, os'o tata'za hocimu acʉhʉ bochio. 

2ne mohmun'a tmaa'uzo to lahe peepeeseni to couyafana, la conino noa e'usna 
tomo emopeu ci ceonʉ, noa skotpʉta to o'amo yaansoua ci uacoua. 

3te'o eʉsvʉta muu, nala afu'u noa poot'ova to piepiya to hamo ci cou o'ate ahtu 
mainca <nte tiou no patkuzoi 'o iesu>. totiski, hocisi o'te eahafa no seilei, maezo 
uk'a cite meelʉ mainca <zou nooe'oca 'o iesu>. 

4mo mav'ov'o na mengumi. at'inghi isic'o acʉha pafeni tamo cihi ci seilei; 

5mo mav'ov'o na fifiho. at'inghi isic'o pafeni tomo cihi ci nooe'oca; 

6mo mav'ov'o 'ola hioa. at'inghi isi pafeni to moc'o cihi ci hamo na tonʉ no 
yaahioa. 

7akoeva no acʉha poa mayo no ʉmnʉsi. 'o seilei homo yonta feango tamo 
macicihi, mo maezo mav'ov'o na isi epa'teni. 

8'o seilei isi pafi no moutʉs'ʉ ci e'e 'emo cihi, totiski ci seilei isi pafi no 
mau'to'tohʉngʉ ci e'e 'emo h'unasi ci cou. 

9totiski ci seilei isi pafi no singkoo 'emo cihi ci cou, pafi no tonʉ no aotothomʉ 
'emo h'unasi ci cou. 

10'o seilei isi pafeni ta cou tan'e na tonʉ no po'e, pafeni ta cou ta'e na mengumi 
no meemealʉ evaho no e'e to hamo, pafeni nomo cihi na tonʉ no bohbohngʉ 

no moipiepiya, isi faeni tamo h'unasi na tonʉ no epiepiya, isi i'vaha faeni tamo 
cihi na tonʉ no evaho tamo epiepiya. 

11at'inghi, 'e acʉcʉhʉ eni mo i'mi tomo totiski ho aʉlʉc'o cihi ci seilei, isi ieni no 
iachisi 'tohʉngʉ, pafeni ta macicihi 'emo mav'ov'o ci mengumi. 

conci feango man'i ci maesoesou 

12'o kilisto mo mais'a conci feango, ho yaa man'i ci maesoesou; 'e feango mo 
e'vono man'i ci maesoesou, mioc'o cono feango. 

13totiski, 'upena hoci zou couyutaya hocieno coungilisia na a'to. tolei hocieno 
ziu, moc'o acʉhʉ i'mi tamo cihi ci seilei ho tiou no toonono, hocu cono feango, 
a'vinano toehungu tma'upu ta cihi ci seilei. 

14'e feango o'amoc'o anou conci esou, mamo i'mi tamo man'i ci esou hocu meelʉ 
feango. 

15hoci mainca 'e t'ango: <o'as'a emucu a'o, ko'ko o'a mi'o tma'usnu ta feango>, 
o'ate meelʉ i'mi tan'e ho yainca o'a 'oahngʉ ta feango. 

16hoci mainca 'e koyu: <o'as'a mcoo a'o, ko'ko o'ate tma'usnu ta feango>, maezo 
o'ate meelʉ i'mi homo maica ho yainca o'a 'oahngʉ ta feango. 

17hocic'o aucunu mcoo 'e feango, teeno meelʉ tmalʉ? hoci aucunu koyu 'e 
feango, teeno ahtu e'hongʉ? 

18ko'koeno, 'o hamo isi ieni no iachisi 'tohʉngʉ ho siya ta feango 'emo o'te 
totiski ci maesoesou. 

19'e aucunu ci feango hocic'o conci esou, teeno tamza no feango? 

20a'ʉmtʉsi, mo man'i 'e maesoesou, at'inghi 'e feango moc'o coni. 

21ko'koeno, 'e mcoo o'ate meelʉ mi'usnu ta emucu ho mainca: <o'ate'o titha 
suu!> 'e fnguu o'ate meelʉ mi'usnu ta t'ango ho mainca: <o'ate'o titha suu!> 

22apuyu, i'ola mais'a mo yoz'u ta maesoesou, la h'unano kuzo hoci uk'a. 

23ita feangoto, i'ola mais'a ito o'te huecvʉhʉa, namateto afnasa aʉlʉlʉa; i'ola 
'oha ʉmnʉ ho isi aiti nteto afnasa aimih'una. 

24i'ola ake'i miyoyonghu o'ate namaci afnasa ayoyonghua. 'o hamo homo maica 
'e hiasi matoyange ta maesoesou ta feangoto, 'aisieno apaevazneni nomo 
asuhcu meoisi ci psoevohngʉ 'e isi ake'a hukuzkuzoa ci maesoesou. 

25ko'ko poa o'te apopaevai 'e cono feango, 'emo mav'ov'o ci maesoesou te 
meelʉ yupa aʉt'ʉt'ʉcʉ. 

26hoci 'atutumzo 'emo conci esou, 'e afu'u maesoesou te acʉhʉ 'atutumzo; hoci 
psoevohngʉ 'emo conci esou, 'e afu'u maesoesou te acʉhʉ kokaekabʉ. 

27na muu zou feango to kilisto, 'emo macicihi ci cou zou acʉhʉ maesoesou. 

28ta 'ayumona ta kiokai, isi acʉha poa elʉ note hioa 'emo macicihi; i'o isi 
sotoyangza: 'emo coni zou sitoo, 'emo yuso zou eyongensa, 'emo tuyu zou 
lema'cohio; acnguhusi zou la meelʉ peispopo'e, acnguhusi, la yaa tonʉ no 
aotothomʉ. i'olac'u meemealʉ to'usnu to mocmo ci cou; 'ola meemealʉ 
tmasusuce to hi'hioa, i'ola meelʉ epiepiya. 

29'emo maicaci cou o'a acʉhʉ sitoo, o'a acʉhʉ eyongensa, o'a acʉhʉ lema'cohio; 
maezo o'ate acʉhʉ meelʉ peispopo'e, 

30o'ate acʉhʉ meelʉ aotothomʉ, o'ate acʉhʉ meelʉ epiepiya, o'ate acʉhʉ 
meelʉ evaho ta epiepiya. 

31at'inghi, temu i'ima 'omo atva'esi meoisi ci mengumi. maitan'e te'o 
pa'cohivneni muu 'emo so'ʉmnʉa ci ceonʉ. 

Kolinto 1- 13 

e'usnu no himngonghi 

1'upena hoci'u meelʉ tamo mav'ov'o ci e'e ta yatatiskova, ac'ʉhʉ no e'e no tensi, 
hoci uk'a himngonghi, 'e e'e'u teec'o mais'a 'ola ptaʉngʉ ci lungu ho i'ola 
moengʉ ci lingi. 

2hoci'ueno yaa tonʉ no meemealʉ eʉsvʉsvʉtʉ, a'vinano yaeza hʉh'ʉti 'e 
mav'ov'o ci mau'to'tohʉngʉ, mav'ov'o ci moumsʉ'eonʉ, ac'ʉhʉ no yaa 
mahtʉicʉ ci singkoo ho peelʉi soezuha 'e hcuyu ho hoyuha ne etʉpʉ, hoci uk'a 
himngonghi, uk'a ci tesi nama a'a'ausna. 

3hoci'ueno acʉha faeni no mocmo na acʉcʉhʉ ci ezoezoyʉ'u, ac'ʉha no faeni 'e 
feango'u ho poa hmoeni no mocmo, hoci uk'a himngonghi, 'e os'o hioa tec'o uk'a 
koa ʉmnʉ. 

4'e himngonghi la nona'o buveici, ma'cocacni; hoci yaa himngonghi o'ate 
smo'eubut'u, o'ate etano, o'ate bitano, 

5o'ate 'aʉnpʉnpʉ na hi'hioa, o'ate kiala, o'ate masʉ'no, o'ate talʉa na peis'epo 
no mocmo. 

6la himkuzo no 'oha moulʉlʉ, lac'o himkaebʉ no so'emio. 

7'e himngonghi lasi paiemʉhi 'e acʉcʉhʉ, la yaa singkoo ta acʉcʉhʉ, la yaa 
ta'usni ta acʉcʉhʉ, peelʉi uveica 'e acʉcʉhʉ. 

8zou 'auesiesi 'e himngonghi. 'e tonʉ no eʉsvʉsvʉtʉ lac'o akameosʉ; 'e 
mengumi no epiepiya tena yaa hiesi no aepʉngʉ; 'e mau'to'tohʉngʉ te maezo 
sucaefi. 

9maica 'e mau'to'tohʉngʉto mo yaa nosvʉti, maezo yaa nosvʉti 'e mengumi no 
eʉsvʉsvʉtʉ. 

10at'inghi, hotena cmʉ'ho 'omo noemʉhʉ, 'emo yaa nosvʉti tenac'u aapayo'ʉ. 

11ne mo'un'a oko, la mais'a oko 'e pat'a'ausna'u, mais'a oko 'e yu'ausna'u, i'ola 
hia ma'to'tohʉngʉ mioc'o mais'a oko. mi'ocu yʉepʉngi maitan'e, os'ocu acʉha 
teongasi 'emo peis'o'oko ci hi'hioa. 

12'e ito aiti maitan'e mo mais'ac'on'a ongko ta huo'ongka, o'a isi husansana, ho 
noana'o tenala yupa mimi'usnu hocu husansana. maitan'e o'amocu mo 
a'sʉftonʉ na hia'u bohngʉ to hamo, ho noana'o tenala a'sʉftonʉ, aʉlʉ mais'a 'o 
hamo ho lasi a'sʉftona honga a'o. 

13at'inghi, 'e singkoo, ta'usni, ho i'e himngonghi, 'emo tuyu te 'auesiesi nongaco, 
ta taicosi namo sotva'esa zou himngonghi. 

Kolinto 1- 14 

i'vaha engha na mengumi to seilei 

1temula i'ima na himngonghi. la tata'e tomo tma'usnu to piepiya ci mengumi, 
aavaho 'o mengumi no psoevaho to e'e to hamo. 

2i'ola epiepiya o'amo mi'usnu ta cou ho ya'ei, mamo mi'usnu to hamo, maica 
uk'a cite tma'hongʉ to e'esi. isi ieni to seilei ho engha na moumsʉ'eonʉ ci 
so'emio. 

3at'inghi, i'ola epeaski to e'e to hamo la mi'usnu ta cou ho engha, la m'eac'ʉ, 
poucufna, ho ao'pou ta cou. 

4i'ola epiepiya ci cou lac'o p'eyac'a 'e iachi, i'ola epeaski to e'e to hamo la 
p'eyac'a 'e kiokai. 

5os'o tata'ia hocimu acʉhʉ meelʉ epiepiya, at'inghi os'o asuhca tata'ia hocimu 
yaa mengumi no epeaski ta e'e to hamo. maica, mac'oci yaa atfʉngʉ mahcinghi 
to epiepiya, ho peelʉi p'eyac'a 'e kiokai, hoci o'te maica, 'emo epeaski ta e'e to 
hamo te na'nohe huecvʉhʉa tamo epiepiya. 

6ko'koeno, maanat'ohaesa, ho ci'u uso muu, hoci'uc'o enou no epiepiya, ho o'te 
hafneni nomo i'mi to hamo ci maavo, mau'to'tohʉngʉ, eyoyocʉ, hocieno 
mo'ma'cohio, cuma na ntesi koa ʉmnʉ muu? 

7ac'ʉhʉ tomo uk'a nsou ci tngootngo, mais'a 'oeno eʉbʉhʉ ho tngootngo no 
yac'ʉ, na fihngausi hoci o'te yaa nguteo ho mlingi, teeno ta'hongi ta cou zou 
cuma na tmu'a'ausnasi? 

8i'ola meepeucu to la'pa hoci o'te meetuhcu na fihngau, siya nate ae'ayocʉ no 
yu'susuyumo? 

9totiski, hoci o'te asansana na imu engha ci epiepiya, siya nate tma'hongʉ no isi 
engha ci e'e ta 'ayumonasi? 'amimucuc'oeno mi'usnu ta peucu ho ya'ei! 

10ta hpʉhpʉngʉ mo man'i ci o'te totiski ci e'e, 'emo macoconci e'e uk'a cimo o'te 
yaa e'a'ausna. 

11hoci'u o'te tma'hongʉ ta e'e, i'omo bua e'e to ic'o hoci mi'usnu a'o zou cou 
h'unasi, ho tehe aiti a'o zouc'o maezo cou h'unasi. 

12totiski, homimueno a'ʉmtʉ tata'e nomo tma'usnu no mengumi no piepiya, 
'anteno buii'ima nate meelʉ koa m'eac'ʉ ta kiokai ci mengumi. 

13ko'koeno, 'ola epiepiya ci cou nte biebimi nomo afnaso ci mengumi, teeno 
peelʉi esansana 'e e'a'ausna ta epiepiya. 

14hoci'u boemi no epiepiya ho 'inoli, 'aeno piepiya'u namo 'inoli, at'inghi o'ate 
yaa a'a'ausna ta toutʉs'ʉ'u. 

15teeno mainenu homo maica? te'o boemi no epiepiya ho 'inoli, maezo boemi 
no toutʉs'ʉ ho 'inoli; te'o boemi no epiepiya ho pasunaeno, te'o maezo boemi 
no toutʉs'ʉ ho pasunaeno. 

16hoci o'te maica, hoteko boemi no epiepiya ho 'aveoveoyʉ to hamo, homo 
seolʉano nouteuyunu i'omo o'te tma'hongʉ no epiepiya ci cou o'atehe cohivi 
cuma na e'esu, teeno ahtu meelʉ tohmʉskʉ na 'tohʉngʉ ho mainca <'aamen>? 
maica o'aisi peelʉi cohivi cuma na e'esu. 

17maicac'o, na hiasu mi'usnu to hamo ho 'aveoveoyʉ ci 'inoli mo e'vono ʉmnʉ, 
o'ate h'unasi elʉ no p'eac'a na mocmo ci cou. 

18te'o 'aveoveoyʉ to hamo, na la'u hia epiepiya la na'nohe man'i muu. 

19at'inghi, hola yu'eteuyunu 'e kiokai, te'o kaebʉhe hoci'u mateoemohʉ note 
ta'hongi ci e'e, ho meelʉ mo'engho note mo'ma'cohio no cou, ho o'te mo'engho 
no evaphopho ci epiepiya. 

20maanat'ohaesa, ta 'to'tohʉngʉmu 'ote mais'a oko; tamo kuzo ci hi'hioa temula 
mais'a foinana. tela poa yʉepʉngi na 'tohʉngʉmu. 

21ohsila yainca to seiso: yainca to nooe'oca: te'o ieni tola boemi tomo h'unasi ci 
e'e ci cou, ieni to sumsu to cou h'unano hpʉhpʉngʉ ho mi'usnu ta yatatiskova 
tan'e ho ya'ei; at'inghi, o'aihec'o h'unasa talʉi a'o. 

22maica ci hia baito, 'e mengumi no epiepiya o'a mo nomio ta sinto, maisi 
teyaineni huomza to o'amo tmaa'uzo ci cou. at'inghi, na mengumi no evaho to 
e'e to hamo o'as'a nomio to o'amo tmaa'uzo ci cou, maisi faeni ta sinto ho teyai 
huomza. 

23homo maica, hoci yu'eteuyunu 'e acʉcʉhʉ kiokai, ho acʉhʉ boemi no 
epiepiya, hoci yʉmeʉmʉ na couyafana ho i'o o'amo tmaa'uzo ci cou, 'ates'aeno 
yainca mimu acʉhʉ eʉngcʉ? 

24hoci acʉhʉ psoyaski no e'e to hamo, yaa yʉmeʉmʉ ci o'a mo tmaa'uzo ci cou 
hocieno couyafana, tesi peelʉi i'mi ta isi talʉi ci e'e ho peihsasmome homo iachi 
yaa kuisi, tma'hongʉ no 'oha sohuyu ci 'tohʉngʉ, 

25epopayoa namo noototoefʉngʉ ci koyu, 'anate meelʉ o'te m'ocnguyu ho 
m'ohkuyu to hamo, esansano mainca: <mamo a'ʉmtʉ no'upu muu na hamo.> 

noyʉci ta kiokai ci h'ofiha 

26maanat'ohaesa, zou cuma na 'tohʉngʉ? ho lamu yu'eteuyunu ho m'ohkuyu, 
pantola pasunaeno ci cou, pontola mo'ma'cohio, pantola elʉ no paavi to hamo, 
panola epiepiya, panola mahcinghi ta epiepiya. la cohivi, nala afu'a hioa nte 
acʉhʉ koa ec'ʉ ta kiokai niante emio. 

27hoci panonte epiepiya, ntec'o poa yoso hoci o'te tuyu nante yupa easuski, 
a'vinano nte poa yaa atfʉngʉ mahcinghi ta ihe engha. 

28hoci uk'a mahcinghi ci cou, i'omo epiepiya nte amiocni, tec'o mi'usnu ta iachi 
ho ito hamo ho ya'ei. 

29i'ocu mo psoyaski to e'e to hamo, te meelʉ yoso tuyu nante ya'ei, nacu mocmo 
te bumemeala talʉi na ihe maeengha. 

30'omo yusuhngu, hoci pano isi paavi to hamo, i'omo auyu ya'ei ci cou ntec'u 
tosvo ya'ei. 

31'e mimu macicihi te acʉhʉ meelʉ yupaasuski epeaski no e'e to hamo, poa 
momaemaezo 'emo botngonʉ, acʉhʉ mayo no poucufnu. 

32'ela psoyaski to e'e to hamo ci cou la ake'a atʉkca 'e iachi mengumi; 

33maica o'aisi ʉmnʉa to hamo hoci ep'ʉcʉ. matesi poa suseomʉ a'to, totiski to 
makikiokai to mao'o'oko to hamo, 

34'e maamespingi la amiocni homo yonta taico tamo yu'eteuyunu. o'ate 'ahʉyʉ 
aomotʉ'ʉ; mais'a 'o isi h'oesvʉta to hoolicu to couyutaya, tela ayʉca na iachi. 

35hoci panontehe 'ucia cohivi, te meelʉ yono emoo ho tuocosi no vcongʉ. hoci 
ya'ei ho mo nouteuyunu 'e maamespingi la pa'hikokoe'i ci hioa. 

36tee av'a? na e'e to hamo mios'aeno i'mi muu? isic'oeno anova psoecʉ'ha muu? 

37hoci panonte iachi ma'unano mo epeaski no e'e to hamo, hocieno ma'unano 
mo yaa tma'usnu no mengumi no piepiya, ntesi cohivi 'e os'o faeni muu ci tposʉ 
mo i'mi no mashʉyʉ to nooe'oca. 

38hocisi peaezoni eni, o'atemu 'ahʉya cumasa. 

39ko'koeno, maanat'ohaesa'u. ntemu m'ene no mengumi no psoyaski no e'e to 
hamo, at'ingha teav'a 'ahʉya potani 'ola epiepiya. 

40'ela afu'a hi'hioa la aa'pucva poa auseoseolʉ ho suce. 

Kolinto 1- 15 

smoevovei to kilisto 

1maanat'ohaesa, temusola talʉa 'o o'ula psoecʉ'ha muu ci fukuin; 'e fukuin eni 
imucu tiova, a'vinano teyai totnguca to singkoomu. 

2hocimu noyʉyʉci 'e fukuin eni, ho o'tec'o meumzomzo tmaa'uzo, 'ate ahtuo'te 
i'mizi no noa to'usni. 

3os'o psoecingha muu 'o os'o tiova ci sotva'esi ci e'e, 'aeno: maito isi engha to 
seiso, isi nomzi to kilisto na kuisito ho mcoi; 

4ivaho maito e'e to seiso, noa efo'a, miteuhi cu smoevovei. 

5moso aopa'to to petelo, maezo aopa'to to maskʉueso ci sitoo. 

6ataveisi moso i'nʉskʉ aopa'to tomo se'einva ci mosola to'ofeihni ci cou; 'emo 
maica ci cou e'vono piyo 'o micu mcoi, mion'a engha botngonʉ 'o mon'a yayo 
maitan'e. 

7ataveisi, mo aopa'ta to yakovu, maezo aopa'to to afu'u sitoo. 

8sotavei, isi yaeza aopa'ta a'o; mi'o mais'a mo yono 'oha 'aseolʉ ci a'a'ausna ho 
yayo. 

9ta 'ayumona ta sitoo mi'o so'okosia, o'ami'o 'aseolʉ no sitoo, maica mo'ula 
pohtutumzo ta kiokai to hamo. 

10at'inghi, i'mi no mengumi to hamo, mi'ocu mais'a 'e a'o maitan'e, i'o isi pafeni 
a'o ci mengumi o'a mo 'afeungu. apuyu, mi'o afnasohe ngoseo yaahioai ta 
mocmo ci sitoo; a'ʉmtʉsi, o'a mi'o anouc'o peihcachi, mai'o mengumi to hamo 
'omo i'upu yaahioa a'o. 

11homo maica, 'upena na a'o hocieno 'o mocmo ci sitoo, lamzac'o acʉhʉ maica 
ci hia psoyaski, mimu maezo acʉhʉ maica ci hia tmaa'uzo. 

smoevovei 'e sinto 

12'o imza psoyaska ci e'e ho zoueno 'o kilisto mo i'mi to mcoi ho smoevovei, ta 
taicomu mo mainci yaa mainca uk'a cimo i'mi no mcoi ho smoevovei ci hi'hioa? 

13hoci uk'a smoevovei ci hi'hioa, 'atec'u eno peelʉi yainca, o'amo smoevovei 'o 
kilisto; 

14hoci o'amo i'mi no mcoi 'o kilisto ho smoevovei, cuma na ntemzan'a koa 
psoyaska, maezo uk'a ci temu koa taa'uzva. 

15maicac'o, 'atec'ueno asansana no mimza emeknuyu ho 'akasi 'o hamo; maica 
'o imza 'akasi, yainca isi poa i'mi to mcoi 'o kilisto ho smoevovei. hoci a'ʉmtʉ 
uk'a cimo i'mi no mcoi ho smoevovei ci hi'hioa, uk'anacu na isi poa smoevovei 
to hamo 'o kilisto. 

16hoci o'te smoevovei namo mcoi, tec'u peelʉi yainca o'amo smoevovei 'o 
kilisto. 

17hoci o'te smoevovei 'o kilisto, ina singkoomu 'amicueno 'afeungu, temuc'o 
a'cʉ'cʉnʉ emoapayo'ʉ no 'ayumona no kuisi. 

18hoci maica, 'o mohcu mcoi ci sinto 'atec'ueno tamza no aapapayo'ʉ. 

19'e mito tmaa'uzo to kilisto ci cou hocic'o ho miton'a yayo nate yaa ta'usni, 
tec'u coveozahe ta afu'u cou ta hpʉhpʉngʉ. 

20at'inghi, a'ʉmtʉsi 'o kilisto micu i'mi to mcoi ho smoevovei; na eni isi hosoo 
'o micu mcoi ci cou tena maezo smoevovei. 

21maica 'o mcoi mo i'mi tamo cihi ho cmʉ'ho, ina smoevovei namo mcoi. te 
maezo i'mi tamo cihi ho cmʉ'ho. 

22aʉlʉ mais'a 'e mcoi tamo botngonʉ mo maica homo yuecnguhu to 'atamu, 
totiski, na smoevovei ta botngonʉ te maica ho i'mi no yuecnguhu to kilisto. 

23at'inghi, 'emo macicihi te maino auseoseolʉ ci hia matoyange ho smoevovei: 
te atva'esi auyu 'o kilisto, acnguhusi ho tena i'vaho cmʉ'ho, i'ocu mo tma'usnu 
to kilisto ci cou. 

24ataveisi tenac'u cmʉ'ho na puesona ta hie; homio, 'o kilisto tesi aapayo'a nala 
afu'u aʉt'ʉcʉ, tʉʉt'ʉcʉ yaa tonʉa ta moipiepiya, yooveineni to amohamo na 
hpʉhpʉngʉ. 

25maica 'o kilisto tesi ahtao'te aʉt'ʉca, ac'ʉhʉ ho tasicu atpʉta to hamo na afu'u 
hangʉ, acʉha poa peteozu to caphʉsi. 

26i'o tasi atva'esa ataveiya aapayo'a ci hangʉ 'ai'oeno mcoi. 

27maica ho isi yainca to seiso: <'o hamo tesi acʉha poa peteozu to caphʉsi 'e 
acʉcʉhʉ.> na'na husansana, 'e isi yaica tan'e <aʉcʉcʉhʉ> o'aisi pai'upi 'o 
iachisi feango to hamo, maica 'aeno 'e iachisi namo himhohioa ho poa peteozu 
to caphʉsi to kilisto 'e acʉcʉhʉ. 

28ac'ʉhʉ ho tac'u acʉhʉ peteozu to kilisto 'e acʉcʉhʉ, 'e oko tena maezo 
peteozu to moso poa peteozu ta acʉcʉhʉ ci hamo, ko'ko meelʉ notmoyaevonʉ 
'o hamo ho aʉt'ʉca 'e acʉcʉhʉ. 

29hoci o'te maica, i'o moso toonono to mohcu mcoi cuma na tesi a'a'ausna? 
cuma na tehen'a ta'usni? hoci uk'a cimo smoevovei ci hi'hioa, mainci tehe 
'ahʉyac'o toononvi na micu mcoi ci cou? 

30mainci temia aac'o 'ahʉyʉ conino peihsosokoyu? 

31maanat'ohaesa, la'u huhucmasi mi'usnu no mcoi! te'o seecʉ'ha yainca, 
'amoeno'so maica ho mito asngʉcʉ no'ayumonʉ to nsou to nooe'ocato ci kilisto 
iesu, la'u i'mizi no etanveni muu. 

32ne mo'u yone 'epeso ho ehtothomʉ to yuansou hoci mioc'o i'mi no koyu ta 
cou, cuma na ntesi koa ʉmnʉ a'o? hoci o'te smoevovei na micu mcoi, 'ateeno 
mais'a 'o isi yainca to h'oe'ea: <mateto eabobonʉ, 'atetocueno mcoi ho hucma.> 

33'ote noa tololoʉngʉi. <'emo kuici nanghia la eteo'hoi to kokuzo ci 
peipeis'ausna!> 

34la peihsasmome, 'otena i'vaho peiskuisi. ho os'o e'e eni te'o poa ma'kokoe'i 
muu, maica ita taicomu panto o'amo bohngʉ to hamo. 

smoevovei ci feango 

35pano te tuocosʉ: <tee mainenu hoci meelʉ smoevovei na micu mcoi? tena 
mainenu na tasi mi'a'ausna no feangosi?> 

36'e la loʉngʉ ci cou, 'e osko emʉ'a ta ceoa ci tutu, hoci o'te mcoina'a teeno ahtu 
cmʉfeʉ ho yusuhci. 

37i'e imu emʉ'a ci heome, hocieno mocmo ci tutu, moc'on'a conci maesih'i ci 
tutu, o'amocus'a ina tasi mi'a'ausna no feangosi ho tac'u yʉepʉngi. 

38'o hamo isi ieni no iachisi 'tohʉngʉ ho fii no mi'a'ausna 'e tutu; isi acʉha poa 
yaa 'aseolʉ ci mi'a'ausna 'emo mav'ov'o ci tutu. 

39'e feango tamo mav'ov'o ci yuansou mioc'o maezo yupa h'unasi: 'e cou mo yaa 
feango no cou, 'e yuansou mo yaa feango no yuansou, 'e zomʉ mo yaa feango 
no zomʉ, 'e yoskʉ mo yaa feango no yoskʉ. 

40panton'a mi'ausnasi ta engʉca, maezo yaa mi'ausnasi 'e ceoa; mo yaa 
yonghusi 'e mi'ausnasi ta engʉca, mion'a h'unasi na yonghusi ta mi'ausnasi ta 
ceoa. 

41'o hie panto iachisi tiskova, 'o feohʉ panto iachisi tiskova, 'o congeoha panto 
iachisi tiskova; a'vinano 'o tiskova ta congeoha tan'e ho tiskova to congeoha 
ne'e mion'a maezo o'te totiski. 

42homo smoevovei 'o micu mcoi 'amoeno maezo maica. la kuzo 'e feango ho 
isicu efo'a. ho micu smoevovei o'anate kuzo. 

43'e isi efo'a mo mikuzkuzo ho 'oha taso; 'emo smoevovei mo yonghu ho 
yutataso. 

44'e isi efo'a mo yaa hmuyu ho fou ci feango; 'emo smoevovei mo tma'usnu no 
piepiya ci feango. ho mioeno yaa hmuyu ho fou ci feango, 'amo ahtuo'te maezo 
yaa tma'usnu no piepiya ci feango. 

45maica isi yainca to seiso: <'e ahoi cou ci 'atamu isi teyai ho poa yaa nsou ci 
cou>; at'inghi 'e atavei ci 'atamu mo mofi no nsou ci piepiya. 

46'emo auyu yayo o'amo tma'usnu no piepiya; mo auyu yaa hmuyu ho fou, 
ataveicu yaa tma'usnu no piepiya. 

47'e ahoi 'atamu mo i'mi ta ceoa ho teyai; 'e i'vaho 'atamu mo i'mi ne pepe ho 
cmʉ'ho. 

48'emo tma'usnu ta ceoa ci cou mo mi'u'usnu ta oho yomza ta ceoa ho teyai ci 
cou; i'omo tma'usnu ne pepe ci cou. mo mi'u'usnu to mo i'mi ne pepe ho cmʉ'ho 
ci cou. 

49mitocu yaa no'usnu ta ceoa ci mi'a'ausna, ho noana'o tato maezo 
yaa mi'u'usnu to mo i'mi ne pepe ci mi'a'ausna. 

50maanat'ohaesa, 'e te'o engha zou: 'e isi teyai ta hmuyu ho fou ci feango o'ate 
meelʉ tiuski no hpʉhpʉngʉ to hamo, i'ote kuzo o'ate meelʉ tiuski no o'ate kuzo. 

51-52temu buyuyue'iya na moumsʉ'eonʉsi ta hi'hioa tan'e: o'atetos'a acau 
acʉhʉ mcoi, matena yonoc'o akameosʉ. cono mahtʉ'vosʉ, hotena muni 'o isi 
peetavei ci la'pa, te acʉhʉ aezuhu. hote muni 'o sotavei ci la'pa, te smoevovei 
'omo mcoi hocu o'tena kuzo; tenato maezo aezuhu. 

53maica i'ote kuzo te aezuhu ho o'te kuzo; i'ote mcoi te aezuhu ho o'te mcoi. 

54ho tenac'u aezuhu ho o'te kuzo 'ote kuzo, aezuhu o'te mcoi 'ote mcoi, tec'u 
esmi 'o e'e to seiso: isicu suapayo'i 'o mcoi; isicu peihcʉ'hi na atpʉtʉ! 

55mcoi! mo yonenu na atpʉtʉsu? mcoi! mo yonenu na mahiz'o ci cʉmʉsu? 

56na mahiz'o ci cʉmʉ no mcoi mo i'mi no kuisi, na tonʉ no kuisi mo i'mi to 
hoolicu. 

57at'inghi, 'aveoveoyʉ to hamo, isi ieni to nooe'ocato iesu kilisto na a'to ho poa 
atpʉtʉa! 

58ko'koeno, ngohia ci maanat'ohaesa, temula bʉʉlʉlʉ, 'otela tmaot'ou. la 
buoo'te bʉʉpsʉpsʉ no ngoseo ho yaahioaneni 'o nooe'oca; maica imu cohivi, 
inate yaahioa to nooe'oca o'ate ahtu 'afeungu. 

Kolinto 1- 16 

tosmʉyʉ to'usnu to sinto 

1inacu hi'hioa no tosmʉyʉ ho to'usnu no sinto, temu mais'a to o'ula 
eutotaveineni ci ti'a'ausna to makikiokai ne ngalatea ho hioa. 

2cono hola maikayo, 'emimu macicihi temula ieni no lamu tov'oha ci yupasʉ ho 
ake'i eseuseu no piyo ci peisu ho ateuyuna, o'ate nama totea ho ta'ucu esmi 
niantemucu 'atimeumeusu toteuyunu. 

3ho ta'ucu esmi, te popeosmuhnu no imu taa'uzva ci cou ho pahafi no tengami, 
poa hafneni na tosmʉyamu ho hafa uhne 'elusalemu. 

4hocimu 'ucia poa uhne'e a'o, 'ateeno to'ofeihni a'o temza nʉthʉ. 

ta'koeva to poolo 

5maitan'e te'on'a seolʉano sucaefi ta makitong. ataveisi no neisu ta makitong, 
tena'ucu uhto lamu yoni. 

6ta'u asonʉ miaveivei ta lamu yoni, nenusi no ta'u nocaefi no hosoyʉma, ta'ucu 
i'vaha sai'cʉ'cʉna na te'o mia ci ceonʉ. maicac'o, 'upena hoci'u emo'usnu nenu, 
temu peelʉi peomanzi a'o. 

7o'aos'o ʉmnʉa ho ci'uc'o neisva ho aiti muu; hocisi teomneni to nooe'oca, os'o 
tata'za hoci'u ake'i mina'vi no'upu muu. 

8at'inghi, te'on'aso tosvo ne 'epeso, ac'ʉhʉ no homeyaya; 

9maica, 'upena homoeno botngonʉ 'ola yu'hango ci cou, mo meoino maavo 'e 
phingi tan'e, mo 'oc'ocic'o yaa na'no ʉmnʉ ci te hia yaahioai. 

10hoci uhta lamu yoni 'o temote, os'o tata'za hocimu ʉmnʉ ci aʉt'ʉt'ʉca, poa 
soanono na 'tohʉngʉsi, maica mo totiski a'o ho yaahioaneni 'o nooe'oca. 

11'upena na siya teav'as'a hupotfʉnga; la poa soanono ho peomanzi 
smai'cʉ'cʉnʉ no tesi mia ci ceonʉ, poa yuovei ta os'o yoni, maica os'o totea hoci 
nʉthʉ 'o sinto ho uhtan'e. 

12i'ocu nat'ohaesa ci 'apolo. la'u asngʉcva poucufna ho poa to'ofeihni to mocmo 
ci sinto ho baito muu, at'inghi la conino mainca no koyusi o'amocu mo 
seoseolʉa hoci uhsica maitan'e, totea hoci 'oc'ocic'o yaa ʉmnʉ ci hie tenaeno 
o'te uso. 

pahtaveiya ci e'e 

13temula aʉtʉs'ʉ, la bʉʉlʉlʉ na singkoo, la 'ʉteʉ. la butotaso. 

14acʉcʉhʉ ci hi'hioa la ieni no himngonghi ho hioa. 

15maanat'ohaesa, panto te'o poucufneni ci e'e. 'aimu ahtao'te honga 'o cono 
emoo to sutepana; 'e cono emoohe moso atva'esi auyu sinto ta 'akaiya, a'vinano 
tola hia aʉt'ʉt'ʉcʉ to sinto la afnaso cuveu ci 'tohʉngʉ. 

16temula tmalʉ tamo maica ci cou, ho itola toehungu ngoseo yaahioa ci cou. 

17homo meelʉ uhtan'e 'e sutepana, futunato, ho i'e 'akaiku, mi'o a'ʉmtʉ na'no 
kaebʉ. ihe aʉla peʉezi na 'tohʉngʉmu ho o'a mimu meelʉ yontan'e. 

18ihe a'ʉmta poa ma'kakaebʉ a'o, mais'a holahe poa ma'kakaebʉ muu. 'emo 
maica ci cou te 'aseolʉ hocimula einva. 

19'o makikiokai ne 'aziasoo mo acʉhʉ mi'usnu muu ho tuayokeo; 
'o 'acila ho paicila ho i'o kiokai to emoohe, no'ayumonʉ to nooe'oca ho mi'usnu 
muu ho asno'zonʉ tuayokeo. 

20'emo yontan'e ci maanat'ohaesa mo acʉhʉ mi'usnu muu ho tuayokeo. temula 
boemi no cofkoya ci kisu ho yupa tuayokeo. 

21te'o iachia tposi: <'e poolo tooyokeoi na muu!> 

22hoci pano o'amo himngonghi to nooe'oca, nte noa patkuzoi. nooe'oca. teko'so 
cmʉ'ho! 

23pafi'sio no mengumi to nooe'oca iesu na muu! 

24no'ayumonʉ to kilisto iesu os'o a'sʉftona ngohia muu! 

Kolinto 2 

Kolinto 2- 1 

1zou poolo a'o; mi'o tiou no 'tohʉngʉ to hamo ho sitoo to kilisto iesu. na a'o ho 
i'e nat'ohaesa ci temote tmopsʉ ta tengami ho faeni tomo yone kolinto ci kiokai 
to hamo ho ito afu'u sinto ta 'akaiya. 

2pafeni'sio muu to amohamo ho ito nooe'oca iesu kilisto na mengumi ho 
soanono! 

to'aveoveoyʉ to hamo 'o poolo 

3temia 'aveoveoyʉ to amohamo to nooe'oca iesu kilisto! zou himngonghi ci 
amopepe, maezo 'oi'miza no ao'pou ta acʉcʉhʉ. 

4ta ito esmiza ci mav'ov'o ci 'atutumzo, isi ao'pova a'to, poa meelʉ boemi no isi 
titha ao'pou a'to ho ao'pova 'omo maezo elʉ to mav'ov'o ci 'atutumio ci cou. 

5aʉlʉ mais'a a'mi ho totiski to kilisto ho tiou to man'i ci 'atutumzo, teto maezo 
i'mi to kilisto ho elʉ nomo man'i ci ao'pou. 

6hocimia yupteilʉ no 'atutumzo, matesi akoeva no poa elʉ no ao'pou na muu, 
elʉ no to'usnu; hocimza elʉ no ao'pou, temu maezo elʉ no ao'pou, a'vinano elʉ 
no tonʉ ho uveica 'e ito elʉa ci 'atutumzo. 

7o'a imza ahta ta'pepecvaza na singkoomu; imza cohivi, imu e'paevazi 'e 
'atutumzomia, te maezo tma'upu no imza elʉa ci ao'pou. 

8maanat'ohaesa, imza tata'ia hocimu cohivi, i'o omza elʉa ci 'atutumzo ne 
momza yone 'aziasoo. i'omo meotpʉtʉ ta feangomia ci cvʉhʉ mio mainenu na 
hia meoisi, mainenu 'o hiasi ecvʉhʉ, ac'ʉhʉ no uk'a na maka ta'usni no 
yaansoua. 

9imzac'o ta'hongi tec'u anana'va yʉsvʉta no mcoi. 'emo maica ci a'a'ausna isi 
poa cohivneni a'mi o'ate meelʉ noe'ocʉ no iachi. tec'o noe'ocʉ to moso poa 
smoevovei to mcoi ci hamo. 

10-11ohsi i'mi to sokoeva no mcoi ho to'usni a'mi, tasila a'cʉ'cʉna to'usni ho 
noana'o; temuc'ola boemi no 'inoli ho to'usni a'mi, imza ta'sansana 'e hamo eni 
tasila i'vaha hioa na to'usnu. maicac'o, mo botngonʉ ci cou lahe 'inolineni a'mi, 
poa mayo no mengumi, 'ate ahtuo'te maezo botngonʉ ci cou nate nomio a'mi 
ho 'aveoveoyʉ to hamo. 

aezuhu 'o isi ta'koeva to poolo 

12i'elamza etanveni zou: 'e ʉmnʉ ci 'tohʉngʉmza isi soomei na lamza hia 
mi'usnu ta cou ta hpʉhpʉngʉ, aavaho na natʉ'ca ta a'mi ho muu, acʉhʉ tiou to 

isi pafeni to hamo ci mo'esansano ho 'o'elʉlʉ. na eni moc'o acʉhʉ i'mi no tonʉ 
no mengumi to hamo. o'amos'a i'mi nomo tma'usnu ta hpʉhpʉngʉ ci moutʉs'ʉ. 

13-14i'o imza tposi ho faeni muu, c'o asvʉta no temu peelʉi engha ho peelʉi 
ta'hongi, i'e imu ta'hongi maitan'e zouc'on'a h'atpʉskʉsi, os'o tata'za tamula 
acʉha cohivi no ataveisi. maicac'o, no hiesi ho tac'u i'vaho cmʉ'ho 'o nooe'oca 
iesu, tamula etanveni a'mi. totiski ho lamza etanveni muu. 

15ho mioeno yaa maica ci ma'sansano, mi'ocu ma'koyu no auyu baito muu, poa 
asuhcu mayo no ao'pou muu. 

16ho ta'u emo'usnu ne makitong, ma'koyu no auyu neisu ta lamu yoni, ho ta'ucu 
yuovei tena'u i'vaho neisu, tamu ko'ko to'usni a'o ho emo'usnu ne yutaya. 

17'emo maica ci ta'koeva, siya nate meelʉ ehcʉvo ho mainca mi'o 'aʉnpʉnpʉ? 
'e ma'koyu eni mios'aeno i'mi no ma'cachi ci 'tohʉngʉ, zohzou no o'a, ho 
ma'vav'ov'o? 

18te'o mi'usnu to 'o'emio ci hamo, i'o nia e'e'u o'a mos'a <zou> tee <o'a>. 

19maica i'o imza toehunga 'o siila ho temote ho i'o os'o psoecʉ'ha muu ci oko to 
hamo iesu kilisto o'amos'a zou tena o'a. apuyu. 'o kilisto 'ac'oeno <zou> to 
hamo. 

20na ohsila teomneni to hamo homo yonto feango to kilisto 'acueno acʉhʉ 
<zou>. ko'koeno temzacu ieni ho mainca <'aamen> ho psoevohngʉ to hamo. 

21isi mi'usni to hamo na suu a'o ho hosoo, mito yunsou to 'ayumona to kilisto; 
isi ah'una a'to, 

22ta feangoto isi topci to to'hongasi, a'vinano pafi to seilei ho siya ta 'tohʉngʉto, 
teyaineni note iftongi no ohsi afu'a ayocneni a'to ci acʉcʉhʉ ci hosoo. 

23te'o m'eya 'akasineni to hamo; hoci'u meknuyu. tasi patvovei a'o, ho mi'o 
esvʉtʉ o'te uhne kolinto os'o ta'to'tohʉngveni muu. 

24o'aimzas'a pashʉi muu ho yainca cuma na temu taa'uzva, maica ho mimucu 
bʉʉlʉlʉ ta singkoo. imza apuya tata'za hocito toetoehungu yaahioa, akoeva no 
poa yaa 'aveoveoyʉ muu. 

Kolinto 2- 2 

1ko'koeno, mi'ocu ma'sansano, ho tena'u i'vaho baito muu 'anate'o i'vaha poa 
ma'tipvongʉ muu. 

2hoci'u poa ma'tipvongʉ muu, siya nate meelʉ poa kaebʉ a'o? 'ac'oeno na os'o 
poa ma'tipvongʉ ci muu na ten'a meelʉ poa kaebʉ a'o. 

3ko'koeno, ne o'u tposi 'o tengami ic'o ho faeni muu, os'o yose'vi ho tena'u uso 
muu, i'ontoho poa kaebʉ a'o ci cou nama apuya poa nac'o a'o. os'o yaeza 
ta'sansana, na kaebʉ'u 'aeno maezo toehungu kaebʉmu. 

4mi'o notaico ta ma'tipvongʉ 'atutumio yʉesʉ ho tposi 'e te'o faeni muu ci 
tengami, o'ate'o poa nac'o muu, ma te'o poa cohivneni mio mainenu na hia'u 
ngohia muu! 

peteongasa 'ola peis'epo ci cou 

5homo maica, hoci panonte poa nac'o no mocmo ci cou, o'as'a a'o, ma muu cote 
acʉhʉ nac'o, ta 'ayumonamu mo piyo 'ote nac'o. ho mo maica co e'e'u, o'a os'o 
ʉmnʉa hoci anga poa ma'kokoe'i 'emo maica ci cou. 

6'emo maica ci cou ho isi maka toehunga koica 'atec'u amso. 

7ma ntemucu coveoza ho au'po'pova, cites'a angu ma'eungzu na 'tohʉngʉ ho 
ma'papayo'ʉ. 

8ko'koeno, te'o tata'za hocimu poa cohivneni, imu asansana ngohia. 

9'o o'u tposi ne auyusi ho faeni muu ci tengami, 'o atuhcusi te'o 'ucia cohivi temu 
nana masvo'ho no hʉsvʉta, temu nana aa'pucu meo'uzo a'o. 

10siya na imu peteongasa, ta'u peteongasa na siya. hoci pano nte'o peteongasa, 
ma mi'o yonto tuhcu to kilisto ho peteongasneni muu, 

11ci tes'a tosa'ohe na satan, maica ho imza na'na asansana 'o moezʉezʉhʉ to 
satan. 

ma'tipvongʉ to poolo 

12ne mo'u uhne toloya ho psoyaska 'o fukuin to kilisto, 'o nooe'oca ohsicu 
paavneni to phingi no yaahioai a'o. 

13at'inghi, maica ho o'a os'o elʉa 'o nat'ohaesa ci tito, mo na'no ma'tipvongʉ co 
'tohʉngʉ'u. os'ocu enonʉ'vi 'o yane'e, ho uhne makitong. 

noe'ocʉ to kilisto ho atpʉtʉ 

14at'inghi, 'aveoveoyʉ to hamo! maica lasi asngʉcva eahahafa a'mi, 'e ohsila 
holeo to kilisto ci a'mi poa meelʉ to'upu toteuyunu to kilisto homo atpʉtʉ. 
isin'a yaeza titha a'mi ho poa meingongabo 'o namusngau ho mito bohngʉ to 
kilisto. 

15mimza mais'a 'o namusngau to kilisto ci isi sʉ'teni to hamo, meingabo ta 
feango to isi to'usni ci cou ho itote meapapayo'ʉ ci cou. 

16mi'usnu tote meapapayo'ʉ ci cou, 'e na'ausna eni. te bumcoi ci nakuzo; ho te 
mi'usnu to isi to'usni ci cou 'e na'ausna eni te mayono nsou ci namusngau, siya 
nate masvo'ho tamo maica ecvʉhʉ cite ngoevi? 

17o'a mimza mais'a 'o botngonʉ ci cou, titha 'amamhimhino 'e e'e to hamo; 
maica isi skuna to hamo a'mi, poa yonto tuhcusi a'mi ho boemi no ongko no 
soskuskunu to kilisto ho aʉ'ʉmta psoyaska 'e e'e. 

Kolinto 2- 3 

soskuskunu to faeva esvʉta 

1imzan'asi anga eepza 'e iachi? mimzan'asi maezo ta mocmo ci cou ho mofi no 
tposʉ hocieno mi'usnu muu ho m'eya tposʉ? 

2na muu 'aeno tposʉ mia, isi tposi ta 'tohʉngʉmza, ho poa cohivneni no mocmo, 
poa engheni no mocmo. 

3isi na'na husansana, isi iachia tposi to kilisto 'e tengami eni, imza psoecingha. 
'e tengami eni o'aisis'a titheni no ongʉ ho tposi to fatu, maisi titheni no piepiya 
to 'auesiesi hamo ho tposi ta 'tohʉngʉ ta cou. 

4ho imza yainca, maica ho imza ieni to kilisto ho mi'usnu to hamo ho yaa 
maicac'o ci singkoo. 

5o'ate yainca na eni, maica ho mimza bie'ocʉ to kilisto ho yaa maica ci singkoo. 
iachi totontone ho hioa eni; 'e totontonemia mo i'mi to hamo. 

6isi poa yaa totontone a'mi ho teyai soskuskunu ta faeva ci esvʉta; 'e esvʉta eni 
o'a i'o isi huyafi ci tposʉ ta hoolicu, ma esvʉta to seilei. 'e isi huyafi ci tposʉ ta 
hoolicu mo mahafo no mcoi, at'inghi 'e seilei la mofi to nsou. 

7'e hoolicu isi tposi ta fatu ci tposʉ, ne oho epeaska. moso yuyafo 'o psoevohngʉ 
to hamo, i'omoso mahtiskou to sapci to moose ci tiskova mo e'vono ausuhcu 
afsi. mioc'o a'cʉ'cʉnʉ taso 'o tiskovasi, ac'ʉhʉ no o'aihe peelʉi teochʉmi 
to cou'isolaelu 'o moose. hoci mioeno meelʉ psoevohngʉ 'e te mahafo no mcoi 
ci hoolicu, 

8namaeno na isi hioa no seilei na o'ante yaa meoino psoevohngʉ? 

9hoci yaa psoevohngʉ 'ete topco no kuisi, 'omo evaho no uk'a kuisi ta cou ci 
hioa 'atesicueno hafneni no asuhcu meoisi ci psoevohngʉ! 

10a'ʉmtʉsi, temza peelʉi yainca, ho mioeno yaa na'nohe taotofsi'i ci 
psoevohngʉ maitan'e, 'onia taotofsi'i ci psoevohngʉ ne noana'o 'amicueno 
ausuhcu afsi. 

11'o micu ausuhcu afsi hoci panon'a psoevohngʉsi, 'ote no'auesiesi 'amo 
ahtuo'te yaa someoino psoevohngʉ. 

12maica ho mimza yaa maica ci ta'usni, mimza yaa uk'a noc'ʉhi ci 'ʉteʉ. 

13o'amimza mais'a 'o moose, tesi 'ahʉyan'a feʉ'sa to yʉteʉ 'o sapcisi, o'te poa 
aitneni to cou'isolaelu 'o psoevohngʉ ho tec'u ausuhcu afsi. 

14at'inghi isi cu sngʉsnga 'o 'tohʉngʉhe. ac'ʉhʉ maitan'e, cono ho lahe engha 'o 
nia noana'o ci esvʉta, isic'on'a asngʉcva feʉ'sa ta mo totiski ci yʉteʉ. maica, 
mac'o yuecnguhu to kilisto 'e cou, 'e yʉteʉ eni niantec'u peelʉi eceofi. 

15ac'ʉhʉ maitan'e, cono ho lahe engha 'o hoolicu to moose, 'o yʉteʉ mioc'on'a 
asngʉcʉ mʉfeʉ'sʉ ta 'tohʉngʉhe. 

16at'inghi, aʉlʉ mais'a 'o isi engha to seiso: <ne micu miezuhu to nooe'oca 
'o moose, 'o yʉteʉ to sapcisi isicu toveuca.> 

17'e isi engha tan'e ci <nooe'oca> 'ai'oeno seilei. mo yonenu na piepiya to 
nooe'oca, na ic'o micu yaa ziu. 

18teto acʉhʉ boemi no o'aisi feʉ'sa no yʉteʉ ci sapci ho psoevoveiya na 
psoevohngʉ to nooe'oca; i'omo i'mi to nooe'oca - i'o seilei - ci psoevohngʉ isi 
aezuha a'to, poa mi'u'usnu no mi'ausnasi na a'to ho poa yaa asuhcu tofsi'i ci 
psoevohngʉ. 

Kolinto 2- 4 

no'ayumonʉ ta kavo'oe ci h'onunua 

1ho isieno coveoza to hamo a'mi, toveineni a'mi 'ete hioa, o'a na temza 
ma'sasmʉzʉ. 

2imza acʉha hopsʉpseni 'ola afu'u nootoefʉngʉ ho h'oinveni ci hi'hioa, o'ala 
hioa 'omo moezʉezʉhʉ ci hi'hioa, yaeza o'ala eknon'a 'o e'e to hamo. yonto 
tuhcu to hamo. lamza epopayoa 'e so'emio, ieni ta iachi peipeis'ausna ho paavi 
na ʉmnʉ ci 'tohʉngʉ ta macicihi. 

3'upena hoci ngoveo cohivi 'e imza epeaska ci fukuin, 'ai'oc'o 'ote emo'usnu no 
meaapayo'ʉ ci cou 'omo o'te tma'hongʉ. 

4'emo maica ci cou homo o'te tmaa'uzo, mo maica ho isi poa bʉkngʉ ta hicu ta 
hpʉhpʉngʉ na mcoo no 'tohʉngʉhe, poa o'te bohngʉ no tiskova ta fukuin; 'e 
fukuin isi engha 'omo natʉ'ca 'o psoevohngʉ to kilisto, 'o kilisto 'aeno a'ʉmtʉsi 
mi'ausna to hamo. 

5'e imza psoyaska o'as'a 'e iachi, i'o lamza psoyaska <zou nooe'oca 'o iesu 
kilisto>; nomio to iesu, mimza noa soskuskunu muu. 

6i'omoso mainca <te yaa tiskova cite i'mi ta voecʉvcʉ ho psoetiskou> ci hamo. 
'aeno maezo i'omo boemi to tiskova ho psoetiskovi 'e 'to'tohʉngʉto ci hamo; isi 
poa bohngʉ no psoevohngʉ to hamo a'to, psoe'usna to sapci to iesu kilisto. 

7at'inghi, 'emo yaa h'onunua no tma'usnu no piepiya ci a'to. mamoc'o mais'a 
ko'cacuma ci kavo'oe, te akoeva no 'akasi na uk'a noca'cʉ'hi ci tonʉ mo 
tma'usnu to hamo, o'amo tma'usnu a'mi; 

8mimza elʉ tamo mav'ov'o ci ngoveo. at'inghi o'a isi peoz'oz'i; asngʉcʉ yaa 
ma'tipvongʉ. at'inghi o'ala ma'papayo'ʉ; 

9yaa botngonʉ ci hangʉ, at'inghi la coni no yaa nanghia; la siho t'opui, at'inghi 
o'ala yaa kuzoa. 

10'ete kuzo ci feangomia la asngʉcva hafa 'o mcoi to iesu, akoeva no yaeza poa 
husansaneni ta feangomia na nsou to iesu. 

11'e conomza yunsou, asngʉcʉ nomio to iesu ho mita isi sokoeva no mcoi, 
akoeva no poa hupopayoneni tate kuzo ci feangomia na nsousi. 

12'ateeno yainca na eni, lamia asngʉcʉ mi'usnu ta mcoi, temu ko'ko i'mitan'e ho 
elʉ no nsou. 

13yainca to seiso: <os'o taa'uzva, ko'ko os'o psoyaska.> i'tohungu tamo totiski 
ci singkoo, imza taa'uzva, ko'ko imza yaeza psoyaska. 

14imza cohivi, i'o moso poa smoevovei to nooe'oca iesu ci hamo 'atasi ahtao'te 
yaeza poa i'upu to iesu ho poa smoevovei a'mi, a'vinano hafa a'mi ho ina muu 
ho toehungu uhto tuhcu to hamo. 

15'e acʉcʉhʉ eni moc'o acʉhʉ nomio muu, teeno meelʉ cmʉ'ho tamo asuhcu 
botngonʉ na mengumi to hamo, meelʉ asuhcu botngonʉ nate mofi no 
e'aveoveoyʉ, ho sopopayoa na psoevohngʉ to hamo. 

noe'ocʉ no singkoo ho yaansou 

16ko'koeno, o'a lamza ahtu ma'sasmʉzʉ. 'e yafana ta feangomia la e'vono 
ausuhcu suhcʉhcʉ, 'e nsou ta 'ayumonamia mo huhucmasi yufafaeva. 

17'e imza yupteilʉneni ci moc'o akameosʉ ci 'atutumio, tesi hafneni no o'ate 
peelʉi ta'cʉ'ha ci 'auesiesi psoevohngʉ. 

18o'aimza nama siya ta 'tohʉngʉ 'e isi teolʉi ci hi'hioa, imza siyahe ta 'tohʉngʉ 
'e o'aisi teolʉi ci hi'hioa. 'e isi teolʉi moc'o akameosʉ; 'o o'aisi teolʉi mo 
'auesiesi. 

Kolinto 2- 5 

1ito cohivi, hoci eon'ozi 'e ito yoni ci teova ta ceoa, tesi fii no emoo ne pepe to 
hamo, isi iachia p'eyac'a ho 'auesiesi yayo. 

2mito e'ʉyʉn'a maitan'e, tongtongsoya no noemʉemʉ no emoo ne pepe, mais'a 
yʉsʉ ho paceofa; 

3ho isicu paceofa, 'anateto ahtu yuamaesih'i. 

4mito yonta teova ta ceoa, mais'a mo smovei nomo ecvʉhʉ ho e'ʉyʉ; na eni 
o'aisis'a yainca te yungvo'a 'e feango ta ceoa, mate paceofa na mo tma'usnu ne 
pepe ci feango, ko'ko poa peʉezeni no nsou 'ete anana'o kuzo. 

5'o hamo isi iachia ayoca ho poa suseolʉ tamo maica ci te aezuhu na a'to, isi 
pafeni 'o seilei ho titha hosoo a'to. 

6ko'koeno, lamza asngʉcʉ yaa a'sʉftonʉ ci 'ʉteʉ. imza cohivi, hocin'a afu'u 
yonta 'ayumona ta feango, temza nomcovhi to ohsi ayocneni a'mi to nooe'oca 
ci 'oyona. 

7maica ho mimza yaansoua. mimza noe'ocʉ no singkoo, o'aisi tamza ta isi 
teolʉi. 

8mimza yaa a'sʉftonʉ ci 'ʉteʉ, kaebʉhe hoci mongoi ta feango ta ceoa, ho 
no'upu to nooe'oca. 

9na atva'esisi, zou. 'upena hoci yonta feango ta ceoa, hocieno paceofa namo 
tma'usnu ne pepe ci feango, temza ma'koyu no noa ʉm'ʉmnʉa to nooe'oca. 

10maica 'atato ahtuo'te yac'ʉ to tuhcu to kilisto, tiou no yʉsvʉtʉsi. 'emo 
macicihi tena ieni no nia peipeis'ausna ta feango, ʉmnʉ hocieno kuzo, te tiou 
no evei. 

ieni to kilisto ho naoveia 'o hamo 

11ho itoeno cohivi te mainenu nate hia einu to nooe'oca, tec'u ieni tan'e ho 
poucufnu ta cou. isi a'sʉftona honga to hamo a'to; os'o tata'za hocimu i'mi no 
'tohʉngʉ ho yaeza honga a'o. 

12o'amimzas'a mi'usnu muu ho 'ucia i'vaha ho'feni 'e iachi, mate poa yaa 
'o'emamzʉ no ko'ko etotofsi'ia a'mi, temueno yaa e'e ho yut'inga 'olac'o 
itanveni na yafana ho o'te huecvʉhʉa na ʉmnʉ ci 'tohʉngʉ ci cou. 

13hoci mimza a'ʉmtʉ eʉngcʉ, mamimza nomio to hamo ho eʉngcʉ; hocimza 
ma'tʉtʉs'ʉ, mimza nomio muu. 

14isi poucufna to himngonghi to kilisto a'mi, maica ho imza ta'sansana, 'emo 
cihi ho isi mcoineni 'emo botngonʉ, te peelʉi yainca cu acʉhʉ mcoi 'emo 
botngonʉ. 

15ho isi mcoineni 'emo botngonʉ, tesi akoeva no poa o'tec'o nomio no iachi 'e 
mon'a yaansou ci cou ho yaansoua, mate nomio to moso nomio a'to ho mcoi ho 
smoevovei ci kilisto ho yaansoua. 

16ko'koeno, 'anatemza i'vaho i'tohungu tala hia bʉhsʉftʉ ta cou ho hʉsvʉta 'e 
cou. momzala e'vono i'tohungu tala hia bʉhsʉftʉ ta cou ho aiti 'o kilisto, o'ana 
lamza i'vaho maica maitan'e. 

17'upena na siya, hocic'u afu'u yayo na nsou to kilisto; zoucu faeva ci cou. micu 
sucaefi 'omo noana'o. micu esmi 'emo faeva. 

18'e acʉcʉhʉ eni zouc'o acʉhʉ hi'hioa to hamo; isi ieni to kilisto ho poa naoveia 
na a'to ho i'o hamo, yaeza faeni a'mi 'e psoyaski no fukuin no naoveia. 

19i'o imza psoyaska ci e'e 'aeno: 'o hamo isi ieni to kilisto ho p'eyac'a na yupa 
naoveia ci natʉ'ca ta yatatiskova. o'aisi peteohʉhʉya na kuisihe. a'vinano isi 
toveineni a'mi 'e e'e no yupa naovei. 

20ko'koeno, mimza afnaso ci soskuskunu to kilisto. isi iachia ieni a'mi to hamo 
ho poucufna muu: temza mi'usnu muu ho p'enzeni 'o kilisto, poa naovei muu 'o 
hamo. 

21uk'a ci kuisi to kilisto, at'inghi isi nomzi a'to, 'o hamo isi poa ngoeveni to 
kilisto 'e kuisito, poacu meelʉ i'mi to kilisto na a'to ho yaa naseolʉ ci natʉ'ca to 
hamo. 

Kolinto 2- 6 

1lasi toehungneni yaahioa to hamo a'mi; temia poucufna muu: afu'u cueno tiou 
to mengumi to hamo, teav'as'a poa peis'afeungu 'e mengumi eni. 

2maica isi yainca to hamo: ta hiesi non'a tiova. te'o talʉi suu; ta hiesi non'a 
to'usni. te'o to'usni suu. talʉi'sio, maitan'e 'acueno hiesi no tiova na mengumi 
to hamo! maitan'e 'acueno hiesi no to'usni to hamo! 

3o'aimza ʉmnʉa hoci ekuzkuzoa no mocmo 'e lamza hia fifiho, ko'koeno maezo 
o'atemza nomʉmʉtʉ no mocmo. 

4nomio no yonta acʉcʉhʉ ci hi'hioa ho epa'teni ho zou soskuskunu to hamo 
a'mi, lamza buveici tamo mav'ov'o ci 'atutumio, thi'cia, ngoseo. 

5momzala noa ti'usna, poekotva, 'afeo'fu'a to yu'papak'i; lamza peisngoseo, o'te 
m'ov'ohʉ, ho sieo. 

6lamza boemi no cofkoya, mau'to'tohʉngʉ, buveici, ma'cocacni, afnaso 
i'tohungu to seilei. mou'ʉmtʉ ci himngonghi. 

7so'emio ci e'e, ho ito meoino tonʉ to hamo, epa'teni zou soskuskunu to hamo 
a'mi. mimza boemi to mou'lʉlʉ ho teyai soanothʉ, suyumo to hangʉ, yaeza 
noʉt'ʉci 'e iachi. 

8lamza noa einva, maezo noa aokoe'iya; noa koica, lea noa tohmomoengʉi. lahe 
yainca to mocmo totpiei a'mi. a'ʉmtʉsi mo eʉlʉ 'o lamia e'e; 

9la yainca uk'acila bohngʉ a'mi, a'ʉmtʉsi lahe toehunga cohivi ta ehuehungu; 
yainca mimzacu mcoi, a'ʉmtʉsi mimza yoayokeo ho yaansoua. lamza noa 
ti'usna, at'inghi o'ala opcoza; 

10la nac'o, at'inghi la asngʉcʉ yaa kokaekaebʉ; thi'cia, at'inghi la poa atngaso 
'omo botngonʉ ci cou; mais'a mo uk'a, at'inghi mo noemʉhʉ. 

11maananghia ta kolinto, la i'mʉs'onʉ ta 'tohʉngʉ ho esansano ya'ei ho lamza 
mi'usnu muu. 

12o'a a'mi namo mhocni na 'tohʉngʉ, ma 'tohʉngʉ muu como mhocni. 

13ho mi'o mi'usnu muu ho ya'ei, la mais'a mi'o mi'usnu no iachi'u 'o'oko ho 
ya'ei: temula poa cocoya na 'tohʉngʉ. boemi ta lamza hia mi'usnu muu ci 
'tohʉngʉ ho mi'usni a'mi. 

etngoeva hoci uv'oha to h'unasi 

14'ote toehungu to ngotohva 'o o'a mo tmaa'uzo ci cou. 'omo emzo ho kuzo 
teeno ahtu meelʉ tohmʉskʉ? 'o tiskova ho voecʉvcʉ teeno ahtu meelʉ 
noepohʉ? 

15'o kilisto ho 'akuma teeno ahtu yupa toseolʉ? i'omo tmaa'uzo ho o'te 
tmaa'uzo ci cou cuma namo totiski? 

16'o seiten to hamo ho uacoua teeno meelʉ biepohʉ yac'ʉ? zou seiten to 
no'auesiesi ci hamo a'to. aʉlʉ mais'a 'o e'e to hamo: te'o no'upu ta 'o'oko'u, 
yuavovei ta 'ayumonahe. tehe hamo ta 'o'oko'u; te'o ta'okoa na hin'i. 

17i'mi tan'e isi yainca to nooe'oca: temu mongoi ta ihe yoni, i'mi ta taicohe ho 
apaevai. ‘ote aaso tomo 'oha cofkoya ci macucuma, te'ocueno tiova muu. 

18temu ta'amo a'o; te'o 'o'oko na muu. ‘e e'e eni zou e'e'u - soyaa tonʉa ci 
nooe'oca. 

Kolinto 2- 7 

1ngohia ci maananghia, ho mitocueno yaa maica ci teomneni, nteto poa cofkoya 
'e iachi, toonva namo afu'u koa ca'i ta feango ho piepiya ci hi'hioa, yono einu to 
hamo ci h'oyunsova ho ohcʉ'ho no socofkoya. 

kokaekaebeni to poolo 

2temu'so boemi no cocoya ci 'tohʉngʉ ho tiova a'mi. o'a momza ahtu peis'usnu 
note koa 'oha ʉmnʉ no mocmo ci hi'hioa; uk'a ci imza akuzkuzoa ci siya, maezo 
uk'a ci omzala epuka. 

3homo maica co e'e'u, o'a os'o koica muu. o'ucula yainca, lea mainenu na lamza 
hia ngohia muu; temza kaebʉ hocito toehungu yaansou ho toehungu mcoi. 

4os'o asansana taa'uzva muu, a'sʉftona emomoengʉa muu. yontomo mav'ov'o 
ci 'atutumzo, mi'o a'sʉftonʉ noa ao'pou, nongcʉngci no kokaekaebʉ. 

5ataveisi no sʉc'ʉhʉ ne makitong, o'amimza h'unano cu amzocni. angabo 
yupteilʉ to ngoveo, elʉ to youbobai, mo maezo yaa ngoheʉngeʉ ci 'tohʉngʉ. 

6at'inghi, i'ola poucufnu tola ma'sasmʉzʉ ci hamo isi ieni to tito ho poucufna 
a'mi. 

7o'amo anouc'o uhtan'e, mion'a mi'usnu a'mi ho eʉsvʉta na hiasi i'mi muu ho 
mayo no poucufnu, ho ina lamu hia tongsoya hocimu ahta aiti a'o, mainenu nala 
hia nac'o, ho ina hiamu eto'usni a'o; acʉcʉhʉ eni isi h'unano topuhngi na hia'u 
kokaekaebʉ. 

8e'usna to o'ula aueva faeni muu ci tengami, 'upena hoci ohsila poa nac'o na 
'tohʉngʉmu, o'ate'o ta'susuaeza. nenusi no te'o i'mi ho os'o cohivi 'o tengami 
ic'o isi asona akameosa poa nac'o muu ho ake'i ma'susuae. 

9at'inghi, mi'o na'no kaebʉ maitan'e, o'as'a ho os'o poa nac'o na muu, ma homo 
i'mi no nac'o ho aezuhu na 'tohʉngʉmu. isi tiseolʉa to hamo na nac'omu, i'mi 
tan'e te peelʉi yainca i'e imza hioa o'aisi alolonga muu. 

10'o hamo isi titha 'e nac'o ho aezuha 'e 'tohʉngʉ ta cou, ho to'usni 'e cou; na eni 
o'ate namaci ta'susuaeza! at'inghi 'emo tma'usnu ta hpʉhpʉngʉ ci ma'tipvongʉ 
tesi poa mcoi 'e cou. 

11temu aiti, 'o hamo isi yainenu na hia tiseolʉa na nac'omu, poa 'aumeumeusu 
no eto'usni 'e iachi, a'vinano pa'teni na sohsohpoi no mici peis'ʉ'ʉmnʉ, aʉtʉs'ʉ, 
mingeou, meot'ʉt'ʉcʉ, koicʉ no 'oha peislʉlʉ! yontamo mav'ov'o lamu soomei 
na lamu hia peihcocofkoya. 

12ko'koeno, os'o e'vono tposi 'o tengami ic'o, at'inghi o'aos'o tposneni tola 
peis'epo ci cou, o'aos'o h'unasa tposneni tola noa efkica ci cou. apuyu, 'o 
atuhcusi ho os'o tposi 'o tengami, te'o eʉsvʉta nala hia cuveu ci 'tohʉngʉ ho 
lamu mi'usnu a'mi. 

13mimza i'mi tan'e ho mayo no poucufnu. o'amo anouc'o maica, 'o kaebʉ 
to tito isi asuhca topuhngi 'e kaebʉmia; maica ho mimu acʉhʉ to'usnu ho poa 
kaebʉa 'o tito. 

14o'ula mi'usneni to tito ho emomoengʉa muu, o'a imu poa ma'kokoe'i a'o. 
lamza conino eʉlʉ ho lamza mi'usnu muu; totiski, 'o imza mi'usneni to tito ho 
emomoengʉa muu ci e'e. yaeza asansana ho mio emzo. 

15ko'koeno, cono ho lasi talʉa to tito mo mainenu na lamu hia meot'ʉt'ʉcʉ, 
mainenu na hia boemi no 'ae'aenguzu ci 'tohʉngʉ ho aʉt'ʉt'ʉca, na 'tohʉngʉ 
nosi ngohia muu cu asuhcu man'i. 

16mo mainenu co hia'u kaebʉ maitan'e, maica te'ocu peelʉi a'sʉftona taa'uzva 
muu! 

Kolinto 2- 8 

tosmʉya to sinto 

1maanat'ohaesa, imza tata'za hocimu cohivi na lasi hia aʉlʉlʉa to makikiokai 
ne makitong to hamo. 

2mo i'mi to ihe mia ci 'atutumzo ho tiou to ecvʉhʉ ci hʉsvʉta; at'inghi mo 
nongcʉngcʉ 'o kokaekaebʉhe. yontomo kuici thi'cia lean'a mealʉ tosmʉyʉ. 

3te'o seecʉ'ha soomei, i'o lahe hia tosmʉyʉ la pnanfi na tehe peelʉi, ac'ʉhʉ no 
nosa'o no tonʉhe. iachi ma'kokoyu, 

4ihe mi'usni a'mi ho m'eya poa tma'upu no ʉmnʉ ci hi'hioa hote to'usni 'o sinto 
ne yutaya. 

5mo a'ʉmtʉ na'no nosa'o no imza totea na eni. ahoi. ihe aueva faeni to nooe'oca 
'o iachihe feango, ataveisi micu maino 'tohʉngʉ to hamo ho to'usni a'mi. 

6i'mi tan'e, imza poucufna 'o tito ho a'cʉ'cʉna to'usni muu, aepʉnga 'o ohsi 
peisfongfongi ci ʉmnʉ ci hi'hioa. 

7'upena na singkoo, hia aomotʉ'ʉ, mau'to'tohʉngʉ, smoekaebʉ to'usnu no 
mocmo, ho ina hia mi'usnu a'mi ci himngonghi, mimu a'ʉmtʉ na'no atngaso, 
os'o tata'ia no temula yonta mo maica ci ʉmnʉ ci hi'hioa ho afnaso mealʉ. 

8o'ate'o esvʉtʉ no 'ofiha no cuma, te'oc'o maka poa cohivneni muu, nalahe hia 
asno'zonʉ no mocmo hola to'usnu no cou. ieni tan'e ho hʉsvʉta na 
himngonghimu. 

9imucu cohivi 'o mengumi to nooe'ocato ci iesu kilisto: mo anana'o atngaso, 
at'inghi mo nomio muu ho iachi thi'cia, na atuhcusi tesi ieni no thi'ciasi ho poa 
atngaso muu. 

10e'usna tan'e, os'o yainca no koyu'u: te atva'esi ʉmnʉ hocimucu aepʉnga 
maitan'e 'o ohmu ahoza ne nʉt'ʉcu ho hioa ci tosmʉyʉ. o'a mimu anouc'o 
atva'esi auyu poot'ou tamo maica, mimu maezo atva'esi auyu yaa maica ci 
'tohʉngʉ ho hioa. 

11'atemueno ma'hʉhʉyʉ, ho aepʉnga 'e hioa eni! ntemu boemi no ohmu ahoza 
ta'koeva ho cuveu ci 'tohʉngʉ ho aepʉnga 'e hioa eni, a'vinano te maino 
acʉcʉhʉmu maitan'e ho posuhca. 

12hocimu a'ʉmtʉ i'mi no 'tohʉngʉ ho tosmʉyʉ, 'atesi ahtao'te kaeba tiova to 
hamo; na afu'u pano te faeni, o'ate mofi namo uk'a. 

13-14o'a os'os'a 'ucia topuhngi na cvʉhʉmu ho aovoha na cvʉhʉ no mocmo, ho 
mimucueno atngaso maitan'e, 'ante anana'o to'usnu to mo thi'cia. hocic'ula 
auski atngaso ho panontemula 'ucia poa to'usneni, 'atahe ahtao'te yaeza to'usni 
muu. maicac'o te aavai yaa hiesi no yupa to'usnu. 

15aʉlʉ mais'a 'o isi engha to seiso: i'omo man'i 'o isi tov'oha, o'amo yaa ang'osʉ; 
i'omo kakutia 'o isi tov'oha, o'amo aviovio. 

tito ho i'ola toetoehungu yaahioa 

16'aveoveoyʉ to hamo, isi poa maezo a'mi 'o tito ho asno'zonʉ to'usnu muu. 

17o'amo anouc'o i'mi no lamza hia poucufnu, mo maezo i'mi no iachisi 'tohʉngʉ, 
afnaso tongtongsoyʉ no uhta lamu yoni. 

18mimza smuhnu tomon'a cihi ci nat'ohaesa ho poa fihoa; 'e nat'ohaesa eni. lahe 
toehunga einva to makikiokai homo psoyaski ta fukuin. 

19o'amo anouc'o maica, ho temza hioa 'emo psoevohngʉ to nooe'oca cimo 
ʉmnʉ ci hi'hioa, ihe toehunga epeiya to makikiokai ho poa fiho a'mi, yaeza 
epa'teni ho mimza acʉhʉ 'aveoveoyʉ to'usnu. 

20ho imza aʉt'ʉca 'emo i'mi no mealʉ ho tosmʉya ci yupasʉ, conino a'sʉftonʉ 
bumemealʉ, cites'a i'mizi no yu'tiee'ei no mocmo ci cou; 

21maica ho mimza bikoyu no hioa 'emo maica ci ʉmnʉ ci hi'hioa, 'upena hoci 
yono tuhcu to nooe'oca, hocieno yonta tuhcu ta cou tec'o acʉhʉ totiski. 

22mimza i'vaho smuhnu to mo cihi ci nat'ohaesa ho poa to'ofeihni. 'e nat'ohaesa 
eni omzacu siho hʉsvʉta, cohivi la yontamo man'i ci hi'hioa ho kaebʉ to'usnu 
to mocmo. maitan'e, isi a'sʉftona taa'uzva muu, micu asuhcu tongsoyʉ no usa 
ho to'usni muu. 

23i'ocu tito, zou 'oahngʉ'u. la'u iepoepohneni yaahioa ho lamza to'usni muu, i'o 
mon'a fiho cimo yoso ci nat'ohaesa lahe tovei to makikiokai. zou taotofsi'i to 
kilisto. 

24ko'koeno, temula yonto makikiokai ho soomei na himngonghi ci 'tohʉngʉhe, 
a'vinano poa cohivneni to makikiokai, holamza etanveni muu o'amos'a o'te 
emio. 

Kolinto 2- 9 

to'usni 'ola toehungu yaahioa 

1e'usna to hi'hioa ho isi to'usni 'o sinto to yutaya, o'ate'o 'ahʉyʉ tmopsʉ no 
tengami ho faeni muu. 

2os'o cohivi mimu smoekaebʉ no tuyafa na tonʉ, i'mi tan'e mo'ula mi'usnu to 
yane makitong ho etanveni na hiamu mealʉ. o'u yainca: <'o sinto ne 'akaiya. 

micu ahoi ne nʉt'ʉcu ho ae'ayocʉ.> ina lamu hia ma'cucuveu ci 'tohʉngʉ isicu 
poot'ova 'o 'tohʉngʉ to botngonʉ ci cou. 

3te'o skuna maitan'e 'emo piyo ci nat'ohaesa, tata'za hoci aʉlʉ mai to e'e'u ho 
imucu noana'va ae'ayoca na tosmʉya, o'te poa e'afeungu 'o nia e'e no'u 
etanveni muu ta hi'hioa tan'e. 

4hoci panonte fiho a'mi ci yane makitong, cohivi ho cimu o'te a'ʉmtʉ ae'ayocʉ, 
matemza a'ʉmtʉ pa'hikokoe'i, maica ho ihe a'ʉmta taa'uzva muu. namaeno 
muu na o'ate ma'kokoe'i! 

5ko'koeno, os'o yainca no koyu'u, nte ʉmnʉ hoci aueva skuna 'emo piyo ci 
nat'ohaesa ho uso muu, aueva poa noemʉhʉ na ohmu esvʉta ci tosmʉya, totea 
ho ta'ucu esmi hocu acʉha aepʉnga ayoca; hoci maica, te peelʉi humzi tan'e na 
tosmʉyamu mo i'mi no 'aveoveoyʉ ci 'tohʉngʉ. o'amo i'mi no meumzomzo. 

6la atatalʉa: namo meongzotʉ la kakutia 'o isi tov'oha; namo meotmuzu la 
man'i 'o isi tov'oha. 

7ko'koeno, 'emo macicihi nte ieni no iachi 'tohʉngʉ ho tosmʉyʉ, 'ote 
ma'pepecvai, o'ate meumzomzo, maica lasi ʉmnʉa to hamo nala smoekaebʉ 
sʉ'tʉ ci cou. 

8tesi asuhca pafi no atngaso to hamo na muu, o'atesi anovac'o poa am'amso ho 
yaa ang'osʉa na muu, teen'a meelʉ butotaso tamo mav'ov'o ci peis'ʉ'ʉmnʉ ci 
hi'hioa. 

9aʉlʉ mais'a 'o isi yainca to seiso: la mealʉ to'usnu tola thi'cia ci cou; na 
peislʉlʉsi te noc'ʉhʉ no 'auesiesi. 

10i'ola mofi to hioyapo ho faeni tola miyapo, maezo mofi to 'oanʉ ho poa aneni 
ta cou ci hamo, 'atesi ahtao'te pafeni muu nate emʉ'a ci hioyapo, tesin'a poa 
yʉepʉngi, poa at'otngaso beahci na ohmula hi'hioa ci moulʉlʉ. 

11tesi yaeza poa atngaso muu, conino poa yaa tonʉ no mealʉ to'usnu, 'emo 
botngonʉ ci cou te meelʉ i'mi homo tiou ta teonghiamu ho 'aveoveoyʉ to hamo. 

12maica 'e imu tosmʉya o'aisi anova poa timso to ihe tititha to sinto, isi yaeza 
h'unasa honga tamo botngonʉ ci cou na hiahe 'aveoveoyʉ to hamo. 

13'emo maica peis'ʉ'ʉmnʉ ci hi'hioa 'aeno conci huomza, poa cohivneni tamo 
botngonʉ ci cou ho mimu meo'uzo to kilisto, meot'ʉcʉ ta isi taa'uzva ci fukuin, 
maezo meelʉ mealʉ ho to'usnu no mocmo, na acʉcʉhʉ ci psoevohngʉ 'atehe 
ahtao'te ta'usna to hamo. 

14tehe yaeza i'mi ho isi pafi no afnaso ci mengumi to hamo na muu ho h'unasa 
ʉmnʉa muu, as'asngʉcva 'inolineni muu. 

15teto 'aveoveoyʉ to hamo! mo yaa o'ate peelʉi eepʉnga ci mengumisi! 

Kolinto 2- 10 

ehcʉvheni to poolo 'o hioasi 

1na a'o - poolo te'o aʉla iachia poucufna muu. hola'u no'upu muu lamu ta'unano 
mi'o na'no ma'cocacni, ho la o'te no'upu la na'no mouyʉcʉ; maitan'e te'o ieni to 
ma'cocacni ho moususeomʉ to kilisto ho m'ene muu: 

2ho ta'u uso, teav'as'a popeoc'ʉc'a a'o ho 'oha koe'ia muu. mi'usnu tola 
eayaezoyʉ am'i ho yainca mimza biftongʉ no 'tohʉngʉ ta hpʉhpʉngʉ ho 
yaahioa ci cou, o'a te'os'a koekoe'ia. 

3mito e'vono yunsou ta hpʉhpʉngʉ, at'inghi ina lato ehtothomneni o'a mo i'mi 
nomo tma'usnu ta hpʉhpʉngʉ ci 'to'tohʉngʉ. 

4'e soanothʉ ho lamza ehtothomʉ o'a mo tma'usnu ta hpʉhpʉngʉ, ma soanothʉ 
no meoino tonʉ to hamo, te peelʉi popsupapayo'a na mahtʉicʉ ci peochipa. 
temza toemʉema na acʉcʉhʉ cila e'ankʉ ci eehcʉvho, 

5popuya 'ola bobitano ci pat'a'ausna ho nomʉtʉ to mocmo hoci bohngʉ to 
hamo. temia ti'einga 'o 'to'tohʉngʉ ta macicihi ho poa tmaovei to kilisto. 

6totea ho tamucu a'sʉftonʉ meo'uzo, tamzacu patvovei 'ola afu'u o'te meo'uzo 
ci cou. 

7lamu i'eafneni ho aiti 'e a'a'ausna ta hi'hioa. hoci panonte ma'unano mo iachi 
tma'usnu to kilisto, ntesi i'vaha ta'to'tohʉngvana'a, homo tma'usnu to kilisto, 
'amimzaeno totiski maezo tma'usnu to kilisto. 

8i'o isi pafeni a'mi to nooe'oca ci tonʉ mate p'eʉlʉlʉa muu, o'ates'a pouc'ʉc'a 
muu; ko'koeno, 'upena hoci'u ake'a etanveni 'e tonʉ eni, yaeza o'ate'o nama 
h'oinveni. 

9teav'as'a ta'unano os'o paehʉzi muu ho os'o tposi 'e tengami eni. 

10pano mo mainca ci cou: <homo tengami 'o poolo, la eyʉyʉcʉ ho e'ʉ'ʉteʉ, hoisi 
aʉla aiti mo 'oha mʉʉlʉlʉ, matloʉngʉ 'o e'e!> 

11'emo mo'engho tamo maica ci e'e ntehe cohivi, ho lamza o'te no'upu muu, ho 
i'e e'e ta tengami, ho i'o lamza hioa ho mimza no'upu muu la hmʉhmʉskʉ. 

12ci temzaeno ahta seecʉ'ha patotiska 'ola iachi ma'unano mo afnaso ci cou. la 
a'ʉmtʉ nongonongo, la yaa 'o iachi svʉta ho svʉti 'e iachi, iachia patotiska ta 
iachi! 

13inacu a'mi, i'o lamza etanveni o'amo nosa'o, mo no'ayumonʉ to isi ekuyungvi 
ci esvʉta to hamo; 'e isi ekuyungvi eni isi pai'upi na lamza hi'hioa ta taicomu. 

14ho mimueno no'ayumonʉ ta isi ekuyungvi, ho imza psoecʉ'ha muu 'e fukuin 
to kilisto, 'anate tamza no nosa'o ta esasi. 

15i'ocu mo noyafo ta imza ekuyungvi, ho aepʉnga no mocmo ci hioa, o'atemza 
seecʉ'ha etanveni. lamzac'o tata'zeni hocila yusuhci na singkoomu, poa meelʉ 
yono 'ayumona no isi paisvʉti to hamo ho a'cʉ'cʉna poocoya ta 'ayumonamu 
nala hioa. 

16maicac'o, temza peelʉi psoe'usna to mocmo ci hpʉhpʉngʉ 'e fukuin, te o'te 
yono ohecu yaezoya no mocmo ho etanveni na isi peihcʉ'hi ci hioa. 

17aʉlʉ mais'a 'o isi yainca to seiso: <siya nate efnaso, nte emomoengʉa na lasi 
hi'hioa to nooe'oca!> 

18maica, inate a'ʉmta peelʉi emomoengʉa ci cou 'aeno nalasi emomoengʉa to 
nooe'oca ci cou, o'a i'ola iachi meefʉc'ʉ efnasa 'e iachi ci cou. 

Kolinto 2- 11 

poolo ho i'o mesisitoo 

1os'o tata'za no temusola uveica a'o, ci'ateeno tamia no mi'o ake'i nongonongo, 
taa'uzva 'atemu ahtao'te uveica! 

2ho la'u ngohia muu micu ac'ʉhʉ no smo'eubut'u, totiski to hamo holasi mi'usni 
muu. maica mimu mais'a cofkoya ci oko no mamespingi, os'oc'o tovcongneni 
tomo cihi ci hahocngʉ na muu, 'ai'oeno kilisto. 

3os'o ta'sokoeva na 'tohʉngʉmu hoci mi'usnuhe nomo kuzo, ciha na 
ma'mamhocni ho cofkoya ci himngonghi to kilisto, totiski to 'eva ne moso noa 
pa'hipepecvazi to moezʉezʉhʉ ci fkoi. 

4maica, 'o 'aʉnpʉnpʉ ci cou mo esmi ho psoyaski tomo h'unasi ci iesu, o'ai'o 
imza anana'va psoyaska ci ic'o, mainci imus'a aac'o uveica; pano h'unasi ci 
piepiya ho h'unasi ci fukuin, o'amo totiski to imza psoyaska muu, leamuc'o 
yaeza 'aveoveoneni ho tiova! 

5os'o taa'uzva mio no'vonʉ na o'a os'o o'te toc'ʉhi tola yainca <afnaso ci sitoo>! 

6nenusino o'ala'u matmampohsu, at'inghi yono mau'to'tohʉngʉ o'a mi'o 
toskucu no mocmo; na eni, os'o yontamo mav'ov'o ci hi'hioa ho epa'teni muu. 

7hola'u psoecʉ'ha muu 'e fukuin to hamo, o'a mo'ula ahtu mi'usnu muu ho 
m'ene no cuma; la'u eaceaca 'e iachi, ko'ko poa ohpepe muu. tees'aeno yainca 
zou peis'epo'u eni? 

8cono ho la'u yonta 'ayumonamu ho yaahioa, pantola aʉt'ʉcʉ a'o ci kiokai; la 
mais'a mi'o yu'siseiti to mocmo ci kiokai ho yaahioaneni muu. 

9ho la'u no'upu muu, 'upena hoci panonte'o 'ucia tititha, o'amo'ula ahtu mi'usnu 
muu ho m'eya to'usnu. i'o la'u tititha ci acʉcʉhʉ lahec'o acʉha faeni to sinto 
ne makitong. ne auyusi mosola maica, ho ataveisi teec'o maica. o'ate'o ahta 
teyaineni no temu cvʉhʉ na a'o! 

10te'o smeecʉ'ho mas'osʉ tomo yonta 'tohʉngʉ'u ci so'emio to kilisto ho 
mainca, i'e os'o afu'a etanveni tena psoengabo ta mia'usnu ta 'akaiya. 

11mo mainci maica co e'e'u? os'onana o'te ngohia muu? isi cohivi to hamo, os'o 
ngohia muu! 

12te'o a'cʉ'cʉna 'e os'o hioa maitan'e, akoeva no o'tena i'vaha poa etano 'ola 
mainca zou <sitoo> ci cou, la ma'unano mo acʉhʉ totiski ta lamza hioa 'o ihe 
hioa. 

13'emo maica ci cou o'as'a a'ʉmtʉ sitoo; la moezʉezʉhʉ 'o lahe peipeis'ausna, 
memamais'a sitoo to kilisto. 

14a'ʉmtʉsi o'ate nama yamceni. ac'ʉhʉ to satan la maezo tmaangeai ho mais'a 
tiskova ci tensi! 

15ko'koeno, hoci tmaangeai na soskuskunu to satan ho mais'a soskuskunu no 
moulʉlʉ, yaeza o'ate nama yamceni eni. ina tahe atotavei 'ate ahtuo'te totiski 
ta peipeis'ausnahe. 

na ohsi elʉa to poolo ci 'atutumzo 

16te'o i'vaha yainca: 'upena na siya. o'ante hu'u'usna no mi'o nongonongo. 
hocimu hu'u'usna no nongonongo a'o, ci 'atemueno yainca mo nongonongo, 
te'o ko'ko meelʉ ake'i etano. 

17i'e os'o e'e maitan'e o'a atuhcusi ta te'o e'e; ho mi'o maica ci hia etano moc'o 
mais'a meefʉc'ʉ ci nongonongo. 

18homoeno botngonʉ ci cou 'omo titho tamo tma'usnu ta hpʉhpʉngʉ ci hi'hioa 
ho etano, ci'ate'oeno maezo ake'i etano. 

19mimu acʉhʉ na'no mau'to'tohʉngʉ, ho kaebeni uveica 'e nongonongo! 

20'upena na siya hoci skuzkuzoi muu, epuka na muu, akuzkuzoa muu, 
hupotfʉnga muu, hocieno t'oplikvi muu, lamu acʉha peelʉi uveica. 

21poa epa'hikokoe'i a'o, 'emo maica ci hi'hioa, a'ʉmtʉ uk'a ci 'ʉteʉmza ho hioa. 
at'inghi, hoci panonte smeecʉ'ho yono cuma ho e'ʉ'ʉteʉ etano, poa matnʉskʉ 
a'o no o'amo nama boemi no fnguu ci e'e, 'uate'o maezo yaa totiski ci 'ʉteʉ. 

22zou couhevulu na hin'i? 'aeno maezo a'o. zou cou'isolaelu hin'i? 'aeno maezo 
a'o. zou mʉntʉ'ca to 'avulahamu hin'i? 'aeno maezo a'o. 

23zou soskuskunu to kilisto na hin'i? ake'i efnaso, te h'unano zou a'o! 'o la'u hioa 
la h'unano ngoseo, h'unano man'i 'o hia'u noekotu, h'unasa 'aoka noa ti'usna, 
man'i ci hia yonto sokoeva 'e nsou. 

24ohela i'eoemoha ti'usna to couyutaya, maito esvʉta aacnia emtueha usio; 

25ohe i'toteuha yomza to evi ho etokʉa to coulooma, i'nʉska noa tokʉi to fatu 
to cou, i'toteuhu nia'te kuzo to etʉpʉ, moso i'nʉskʉ cono hie peisfeifei'i to 
chumu. 

26hola covnʉ, mo'ula esmi to sokoeva to fozu ci chumu, sokoeva to yaksai, 
sokoeva to couyutaya ho itola i'mi to couyafana, panto maezo sokoeva to 
mahohosa. sokoeva to maepuepuhu, sokoeva to etʉpʉ, ho i'o sokoeva to ihe 
hioa to menanat'ohaesa. 

27lea'u maezo yaa ngoseo ho 'atutumzeni to la'u hioa, siho cono feʉngna o'te 
oengʉtʉ, buveici to sieo ho mecu, aviovio no 'oanʉ. uk'a yoni mtoevi, o'te mako 
tomʉtʉ 'o la paceofa. 

28o'a anouc'o eni, lea'un'a ma'tipvongʉ ta la hi'hioa ta makikiokai, mais'a cvʉhʉ 
ho huhucmasi meotpʉtʉ ta feango'u. 

29siya nala yoz'u, te'o o'te yoz'u? siya nala smopcuku ho peiskuisi, te'o o'te 
ta'tipvonga? 

30hoci'u 'ahʉyʉ mici etano, nte'o 'uciahe etanveni 'ola epopayo ta yoz'u'u ci 
hi'hioa. 

31i'o amohamo to nooe'oca iesu zou i'o te 'auesiesia tohmomongʉneni; isi 
cohivi o'a la'u meknuyu. 

32ne mo'u yone tamasuko, moso smuhnu to kengsacu to sootoku 'o 
honte 'alita ho nomʉti 'o maphiphingi to hosa, tehe tʉtpʉta a'o. 

33at'inghi panto mo boemi to meoino skayʉ ho i'mi to pethʉ'ta to hosa ho 
pehtupeoha a'o, poa momeesih'i to emucusi. 

Kolinto 2- 12 

baito to mavolosi ho paavi 'o poolo 

1e'vono uk'a ci ʉmnʉsi homo etano, at'inghi te'o 'ahʉyʉn'a ake'i etano. maitan'e 
te'o ake'a yue'engha 'o isi pafeni a'o to nooe'oca ci mavolosi ho i'o isi paavneni. 

2panto os'o cohivi cimo cihi ci sinto, ne auyusi no tomaska uspotʉ oho esifova 
to tai'toteuha ne pepe (o'a os'o cohivi nenusino 'o feangosi namo ohpepe, hoci 
o'amoc'o baito no mavolosi, i'oc'o hamo namo bochio). 

3te'o i'vaha yainca, 'e cou eni isi esifova to kaebʉ ci hpʉhpʉngʉ (nenusino na 
feangosi namo uhne'e, hocieno mioc'o baito no mavolosi, yaeza o'aos'o cohivi, 
i'oc'o hamo namo bochio). 

4to ic'o, isi talʉi 'o o'ate peelʉi yomza no e'e ho epopayoa, yaeza o'ate peelʉi 
yomza no ngayo ho eʉsvʉsvʉta ci hi'hioa. 

5te'o etanveni 'e cou eni; at'inghi hoci o'a inamoc'o natʉ'ca na yoz'u'u, o'a te'o 
etanveni 'e iachi. 

6na a'ʉmtʉsi, hoci'u iachi etano o'ate tamza no nongonongo, maica 'e e'e'u mo 
emio. at'inghi o'ate'o etano, maica o'aos'o ʉmnʉa hocihe anga hoepzeni a'o, ho 
nosa'ohe no lahe aiti ho talʉi ta feango'u. 

7akoeva no o'te poa angu bitano a'o ho isi paavneni no man'i ci taunona'vʉ, 
panto conci tma'congo la mais'a cʉmʉ ho ta'poe'i 'e feango'u, totiski no 
soskuskunu no satan ho ho'co'congvi a'o, poa o'te smeecʉ'ho bitano a'o. 

8nomio ta hi'hioa tan'e, mo'ula i'toteuhu 'inoli to hamo ho 'ucia poa yaeni 'e 
cʉmʉ eni. 

9isi at'ingha yut'inga a'o ho yainca: <hoci mako yonta feangosu 'e mengumi'u 
'atec'u amso; maica 'e tonʉ'u hoci yono yoz'usu te h'unasa husansana na 
tasosi.> ko'koeno, te'o afnasa ʉmnʉa etanveni 'e yoz'u'u, te'o ko'ko ta'hongi na 
tonʉ to kilisto ho lasi aʉt'ʉca a'o. 

10nomio to kilisto. la'u kaeba uveica na yoz'u, pohcingha, 'atutumzo, ngoveo ho 
akuzkuzoa; maica ho homna na ta'u yoz'u. 'aeno ho homna na ta'u taso. 

siya no 'tohʉngʉ to poolo 'o kiokai ne kolinto 

11ci mi'o mais'a cihi ci nongonongo, ma muu si mimu popeoc'ʉc'ʉ a'o ho poa 
maica. mantemu anana'va emomoengʉa a'o. 'upena ho o'a mi'o nama mainenu, 
maezo uk'a ci isi yainca o'a mi'o toc'ʉhʉ to <afnaso sitoo>. 

12yonta taicomu, la'u boemi ta mav'ov'o ci buveici, yaeza ieni to taunona'vʉ ci 
hi'hioa, h'unasi ci tonʉ, ho ito po'e ho mi'usnu muu ho soomei na ongko no'u 
sitoo. 

13tapeoha na o'ao'ula ahta poa e'ngongoseo muu, i'e imu tiova ci hia aʉlʉlʉa 
nenu namo o'te toc'ʉhʉ to mocmo ci kiokai? eni na os'o o'te poa ahmʉskʉ, 
temu'so peteongasa a'o! 

14maitan'e te'o smouyu'ho no i'toteuha usa muu, uk'a ci te'o nama p'enza muu. 
ma muu na te'o mituhci, o'as'a ina peisumu. a'ʉmtʉsi, o'ate soangveni no 
yupasʉ ta 'o'oko na maameoi, mai'e maameoi nante soangveni no yupasʉ na 
'o'oko. 

15akoeva no 'ucia to'usni muu, te'o kaebʉ hoci'u tuyafa 'e acʉcʉhʉ'u, ac'ʉhʉ ta 
feango'u. hoci man'i na nte'o hia ngohia muu tees'aeno namate kakutia 
nantemu hia ngohia a'o? 

16homo maica, temucu esansana, o'a o'u la ahta poa e'ngoseo muu; at'inghi 
panto mioc'on'a mainca mi'o moezʉezʉhʉ, boemi no emeknuyu ho e'pʉ'pʉya 
muu. 

17o'ulaeno ahta titha 'o o'ula skuna ci cou ho poa uso muu ho yu'siseiti? 

18os'o popeocucufna 'o tito ho poa baito muu, yaeza popeoskuna 'o mon'a cihi 
ci nat'ohaesa ho poa fihoa. mosolaeno ahtu yu'siseiti muu 'o tito? i'o isi hioa ho 
i'o os'o hioa o'a mos'aeno i'mi no totiski ci koyu? o'a mos'aeno tohmʉskʉ na 
paepo'ausnamia? 

19hocieno, lamu ta'unano lamza conino ehcʉvheni 'e iachi, a'ʉmtʉsi o'amos'a 
maica; yono tuhcu to hamo leamzac'o e'e 'o isi poa e'eneni to kilisto. ngohia ci 
maananghia, i'e imza afu'a hioa uk'a ci isi o'te 'ucia p'eʉlʉlʉa muu. 

20os'o sokoeva ho ta'u uso muu, aiti hocimu o'te toseolʉ no o'ula 'ucia totea, ho 
tamu aiti a'o maezo o'amo toseolʉ no ohmula totea, os'o yaeza smoyoa ho ci'u 
baito no youbobai, smo'eubut'u, ma'sʉsʉ'no, ma'konvosʉ, eayaezoyʉ, 
buusumsu, bobitano, ho 'afeo'fu'u. 

21os'o yaeza smoyoa ho tena'u vohvaho, 'o hamo'u tasi poa yonta tuhcumu a'o 
ho koe'i, ta'ueno ahtuo'te nomzo tamo botngonʉ ci mosola peiskuisi, smoc'ou, 
'aʉnpʉnpʉ ci cou, ac'ʉhʉ maitan'e ho o'te mimho ma'vovei ci cou ho 
ma'nanac'o. 

Kolinto 2- 13 

engaho ho tuayokeo 

1te'o cu oteuhu baito muu. ohsicula engha to seiso: <ina afu'u ehpʉngʉ ahtuo'te 
yoso hoci o'te tuyu nate hosoo niantec'u peelʉi p'eyac'a.> 

2mi'usnu to mosola peiskuisi ne auyusi ho ito mocmo ci cou, ne mo'ula opsohʉ 
muu o'ucula engahva, maitan'e 'upena ho o'ami'o yonsica, te'o i'vaha engahva 
muu, hoci'u vohvaha muu, o'ana ta'us'a peteongasa. 

3'apano tamu ahtao'te yaa humzi, peelʉi soomei ho isi ieni a'o to kilisto ho 
aomotʉ'ʉ. ho tasi mi'usni to kilisto na muu o'ates'a yoheoz'u; apuyu, tena yonta 
taicomu tasi pa'teni na tonʉsi. 

4e'vono moso yono yoheoz'u ho noa spica to zuuzika ho mcoi, at'inghi mo 
noe'ocʉ no tonʉ to hamo mioc'o yaansoua. ho mimza yuecnguhu to kilisto, 
mimza maezo yoheoz'u, at'inghi nomio no te koa ʉmnʉ muu, temia noe'ocʉ no 
meoino tonʉ to hamo ho i'upu yaansoua. 

5temu hʉsvʉta 'e iachi. huovei 'e iachi, aiti mimunana mino h'oyunsova no 
singkoo. mac'ocimu asansana o'te pasvo'ha na hʉsvʉta, ntemu cohivi 'o iesu 
kilisto mo yonta nsoumu. 

6os'o tata'za ho cimu cohivi, o'amitos'a o'te masvo'ho no hʉsvʉta. 

7temia 'inoli to hamo, poa o'te peiskuzkuzo na muu; o'ates'a yainca te 
ep'opnanfa ho lamza masvo'ho no hʉsvʉta, mate 'ucia poa yaa mousʉngcʉ ci 
peipeis'ausna muu, 'upenaeno hoci hu'u'usna no mimza peispapayo'ʉ. 

8o'atemza ahtu peismi no te mihango to so'emio ci hi'hioa, tec'o e'oca 'o 
so'emio. 

9mimza yoheoz'u mimu taso, ntemza 'aveoveoneni na eni. 'e imza 'inolineni, 
zou temu meelʉ yʉepʉngi ci cou. 

10ko'koeno, ho mi'o nomcovhi muu te'o tposi 'e tengami eni, ta'u o'te 'ahʉya 
titha 'o isi faeni a'o to nooe'oca ci tonʉ ho mi'usni muu ho eyʉyʉcʉ, i'o isi faeni 
a'o to kilisto ci tonʉ mate p'eyac'a muu, o'ates'a aon'oza muu. 

11atavei, maanat'ohaesa, huvahi'sio. temula asno'zonʉ yʉepʉngi ci cou. tiova 'e 
hia'u poucufnu; la acʉhʉ conci 'tohʉngʉ, nananghinghia noteuyunu. tesi'sola 
asngʉcva no'upi tola mofi to himngonghi ho soanono ci hamo na muu! 

12temu la boemi no cofkoya ci kisu ho yupa tuayokeo! acʉcʉhʉ 'e sinto te 
mi'usnu muu ho tuayokeo! 

13ina mengumi to iesu kilisto, himngonghi to hamo, conotaucunu to seilei, 
tesi'sola no'upi 'e mimu macicihi! 

Ngalatea 

Ngalatea 1 

1zou sitoo poolo a'o. ho mi'o sitoo o'amo i'mi ta cou namo epei, maezo o'amo 
i'mi ta cou namo popeosmuhnu, maisi popeoskuna to iesu kilisto ho ito moso 
himhohioa ho poa i'mi to mcoi ho smoevovei ci hamo. 

2na a'o ho i'e mimza noteuyunu ci masisinto. tmopsʉ ta tengami ho faeni ta 
makikiokai ta ngalatea. 

3'o amoto ci hamo ho nooe'oca iesu kilisto. tesi'so pafeni muu na mengumi ho 
soanonosi! 

4'o kilisto moso nomio no tesi to'usni a'to ho poa mongoi ta kokuzo ci 
hpʉhpʉngʉ, fiho no 'tohʉngʉ to amoto ci hamo, nomio no kuisito ho sʉ'teni 'e 
iachi. 

5na psoevohngʉ tma'unu'sio to hamo, ac'ʉhʉ no uk'a noca'cʉ'hi! 'aamen. 

conic'o ci fukuin 

6mi'o na'no yamci, cimimu aac'o na'no m'ozu mongoi ta isi ieni to mengumi to 
kilisto ho itomo epei muu ci hamo, ho mee'ofeihni tomo h'unasi ci fukuin. 

7na a'ʉmtʉsi, uk'a cimo h'unasi ci fukuin. homo maica 'e e'e'u, maica panomo 
uso muu ho 'afeo'fu'u, 'ucia aezuha 'e fukuin to kilisto. 

8a'ʉmtʉsi, upena na siya, hocieno a'mi, hocieno i'mi ta pepe ci tensi, hoci 
mi'usnu muu ho epeaski nomo h'unasi ci fukuin. o'te totiski ta omzala 
psoecʉ'ha muu ne auyusi, nte tiou no patkuzoi! 

9omzacula yainca, te'o i'vaha yainca: 'upena na siya, hoci mi'usnu muu ho 
psoyaski nomo h'unasi ci fukuin, ho o'te totiski ta ohmula tiova ne auyusi, nte 
tiou no patkuzoi! 

10homo maica co e'e'u mi'o nana mici noa emomoengʉa ta cou? o'amo maica! 
mi'o mici noa emomoengʉa to hamo! mi'os'aeno mici m'eya ʉm'ʉmnʉa ta cou? 
hoci'un'a mici m'eya ʉm'ʉmnʉa ta cou, o'anas'a soskuskunu to kilisto a'o. 

mainenu na hiasi meelʉ sitoo 'o poolo 

11maanat'ohaesa, te'o poa cohivneni muu, i'e os'o psoyaska ci fukuin o'aisis'a 
ta'pangnʉ'va ta cou. 

12o'ami'o i'mi no cou ho tiova 'e fukuin eni, o'amo'u h'unano noa pa'cohivi no 
mocmo ci cou, ma isi invonva mi'usni to iesu kilisto ho paavi a'o. 

13'o nia peipeis'ausna'u ne mo'un'a tmaa'uzo to yutayakio, imu acʉha asansana. 
o'u 'aanana'veni akuzkuzoa 'o kiokai to hamo, pnanfi 'o tonʉ ho aapayo'a. 

14to mimza yuansohʉ ci couyutaya, mi'o afnasohe meot'ʉt'ʉcʉ to 'ofifiha 
ta yutayakio, socuveua ci 'tohʉngʉ ho mee'ofeihni to ceoceona no 'omahsʉfta 
to nia maameoi. 

15at'inghi, i'mi to mengumi to hamo, auyusi no o'amocu mo'u yayo, ohsicula 
epeiya a'o, eyoho'a a'o ho poa fifihoa. 

16ne ohsicu esvʉta no mi'usneni a'o ho paavi 'o okosi, poa yonto couyafana ho 
epeaska 'omo natʉ'ca 'o fukuin to kilisto, o'amo'u ahtu mi'usnu no mocmo ho 
noa po'pa'cohivi, 

17maezo o'amo'u ahtu uhne 'elusalemu ho biebimi to mosola auyuhe sitoo a'o 
ci cou, nama osni uhne 'alavia. ataveisi yuovei ne tamasuko. 

18mohcu totueha, mo'ucu petohʉyʉ uhne 'elusalemu ho baito to petelo, 
mimaskiuemo no hie ne mo'u no'upu. 

19tapeoha 'o ohaesa to nooe'oca ci yakovu, o'ami'o baito to mocmo ci sitoo. 

20mo acʉhʉ eʉlʉ 'e e'e'u; isi cohivi to hamo, o'ala'u meknuyu. 

21ataveisi, mo'u uhne siliya ho ito mauhpʉhpʉngʉ to 'ayumona ne cilicia. 

22ne mio, o'amocu ohela honga to sinto to makikiokai ne yutayasoo na a'o. 

23ohec'ola tamzi no mocmo ho lahe yainca: <i'o mosola akuzkuzo a'to ci cou, isi 
psoyaska maitan'e 'o ohsila 'ucia aapayo'a ci singkoo!> 

24i'mitan'e, micu nomio a'o ho tohmomoengʉ to hamo. 

Ngalatea 2 

poolo ho i'o mocmo ci sitoo 

1ataveisi no tomaska uspotʉ, momza yuyuso 'o panapa ho yuovei 
ne 'elusalemu, a'vinano engocha 'o tito. 

2ho mi'o uhta 'elusalemu mi'o fiho to hia maavo to nooe'oca; ne mi'oc'on'a iachi 
biebimi to masoso'ehti, os'o mi'usni ho eʉsvʉsvʉta na la'u psoyaska to 
couyafana ci fukuin. o'ala'u 'ucia poa peis'afeungu na o'ula hi'hioa ne auyusi ho 
i'ela'u hi'hioa maitan'e. 

3'omo fiho a'o ci tito, e'vono zou coungilisia, yaeza o'aisis'a 'ahʉya poa tiou no 
s'e'honga. 

4at'inghi pantomo mesisinto ci cou, aasoe tma'ayumonʉ ta kiokai, 'ucia poa tiou 
to s'e'honga; 'emo maica ci cou la mais'a supai ho oh'ayumonʉ, lahe huafeozi 
na imza yaa ci ziu ho mimza tmaa'uzo to kilisto iesu, lahe akoevano 'ucia tolei 
a'mi. 

5at'inghi, akoevano 'ucia songacveni muu na so'emio ta fukuin, o'aimza ake'a 
peteozva 'emo maica ci cou. 

6at'inghi, i'o lahe ta'unano mo yaa ongko ci masoso'ehti (na hia pepe no 
ca'hʉhe, o'a os'o siya no 'tohʉngʉ'u, maica 'o hamo o'amo buhmi ta yafana ho 
yʉsvʉta 'e cou), os'o yainca, i'e mo yaa ongko ci cou. o'aihe fii nomo faeva ci 
mahsʉftʉ a'o. 

7apuyu, ihe honga ho isi faeni a'o to hamo na hi'hioa no mi'usnu to couyafana 
ho psoyaska 'e fukuin, aʉlʉ totiski ho isi faeni to petelo na hi'hioa no mi'usnu 
to couyutaya ho psoyaska 'o fukuin. 

8maica, 'o hamo isi ieni to meoino no tonʉsi ho poa sitoo ta couyafana a'o, aʉlʉ 
totiski to petelo ho isi poa sitoo to couyutaya. 

9'o yakovu, petelo, yohane 'emo tuyu cimo yaa ongko ci sʉesʉ ta kiokai, ho 
iheeno cohivi ho isi faeni a'o to hamo 'emo afnaso ci hi'hioa, cu yu'ti'eopʉneni 
a'o ho i'e panapa; ho micueno toehungu yaahioa, imzacu esvʉta: na a'o ho 
i'e panapa temza iepoepohʉ uhta couyafana ho yaahioa. tehin'i yaahioa to 
'ayumona to couyutaya. 

10ihec'o eutotaveiya a'mi ho poa atatalʉaneni 'omo thi'cia to 'ayumona 
to couyutaya; na'e hi'hioa eni la'u anana'va itotonveni hioa. 

koica to poolo 'o petelo nemo yone 'antia 

11ataveisi, moso cmʉ'ho ne 'antia 'o petelo; maica homo yaa husansana ci 
o'amo emio, os'ocu apa'ta koica. 

12mo maica na i'hahozʉsi, auyusi ho o'amocu mo esmi 'o isi skuna to yakovu ci 
cou, mo su'upu to sinto to couyafana 'o petelo ho toehungu bonʉ. at'inghi. ne 
ihecu esmiza, micu aha'o smase'u, o'tena smeecʉ'ho mai'upu bonʉ, maica homo 
smoyo tola mainca te yaeza poa tiou no s'e'honga 'o couyafana ci cou. 

13'o mocmo ci sinto to couyutaya mo maezo yu'ofeihni to petelo, totiski no uk'a 
h'ofiha ci cou; ac'ʉhʉ to panapa ho yaeza poezuhi. 

14os'o osnia honga ho o'amo mee'ofeihni to so'emio to fukuin, cu yonta mo 
botngonʉ ho mi'usni 'o petelo ho yainca: <zou couyutaya suu, at'inghi mo 
mais'a couyafana 'e h'oyunsovasu, o'amo mais'a couyutaya. homo maica, 
mainci teko 'ahʉya poa mais'a h'oyunsova no couyutaya 'e couyafana?> 

'e couyutaya ho couyafana te acʉhʉ nomzo no tmaa'uzo ho noa to'usni 

15mioeno o'te maica, 'e mito yayoc'o hocu couyutaya, o'a kuisi ta couyafana. 

16at'inghi, ito cohivi, 'emo cihi ci cou hoci meelʉ yupa toseolʉ na natʉ'ca to 
hamo maisi ieni no tmaa'uzo to iesu kilisto, o'amo biftongʉ no mee'ofeihni to 
hoolicu to moose. mito maezo tmaa'uzo to iesu kilisto, akoyu no i'mi no 
tmaa'uzo to kilisto ho meelʉ yaa toseolʉ ci natʉ'ca to hamo, o'amo biftongʉ no 

mee'ofeihni to hoolicu. maica uk'a cite meelʉ biftongʉ no mee'ofeihni to 
hoolicu ho meelʉ yupa toseolʉ na natʉ'ca to hamo. 

17maicac'o, 'e mito biebimi no i'mi no tmaa'uzo to kilisto ho meelʉ yaa toseolʉ 
ci natʉ'ca to hamo ci cou. hocin'a totiski to couyafana, teec'o acʉhʉ yaa kuisi ci 
cou, o'ates'aeno mais'a isi e'oca to kilisto na kuisi? asansano o'amo maica! 

18maica, hoci'u i'vaha p'eyac'a 'e o'u aon'oza, 'atec'ueno soomei ho os'o poa 
kuzo 'e hoolicu. 

19hote ieni to hoolicu ho engha, mi'ocu mcoi, isi opcoza to hoolicu, akoeva no 
poa meelʉ nomio to hamo ho yaansou. na a'o isicu a'upa to kilisto ho spica to 
zuuzika. 

20maicac'o, 'e mo yaansou maitan'e o'a nas'a a'o, mo yonta 'ayumona ta nsou'u 
'o kilisto ho yaansoua. ho mi'o yaansou maitan'e, mo i'mi no tmaa'uzo to oko to 
hamo ho yaansoua; isi ngohia a'o, nomio a'o ho ciha 'o nsousi. 

21o'ate'o bʉʉpsʉpsʉ to mengumi to hamo. 'e cou hoci meelʉ i'mi to hoolicu ho 
mayo no yupa toseolʉ ci natʉ'ca 'o hamo, hoci maica, o'ates'aeno 'afeungu mcoi 
'o kilisto? 

Ngalatea 3 

hoolicu hocieno singkoo 

1nongonongo ci coungalatea, siya namo i'vaho maspepecvai muu? 'o hi'hioa ho 
isi spica to zuuzika 'o iesu kilisto, ta tuhcu ta mcoomu o'a mos'aeno yaa 
husansana ci ongko? 

2te makoc'o coni ci hi'hioa na temu eʉsvʉta a'o: homimu tiou no piepiya to 
hamo nenusi no mimu noe'ocʉ to hoolicu, hocieno o'te ieni no tmaa'uzo to 
fukuin? 

3mainci mimus'a maica ci hia nongonongo? no ahoisi mimu i'mi no tiou to 
piepiya to hamo, maitan'e temun'asi mici noe'ocʉ no iachimu tonʉ ho aepʉnga? 

4na ohmucula afu'a mia ne auyusi mioeno 'afeungu? o'amo ahtu maica! 

5isi pafi no seilei to hamo na muu, a'vinano yonta taicomu ho hioa 'emo man'i 
ci po'e, mio maica ho mimu mee'ofeihni to hoolicu, hocieno o'te maica ho mimu 
tmaa'uzo to fukuin? 

6aʉlʉ mais'a 'o isi engha to seiso ne isi yainca to 'avulahamu: <isi taa'uzva 'o 
hamo, i'mi to tmaa'uzosi, isicu ta'usna no coumoʉlʉlʉ to hamo.> 

7ko'koeno, temu cohivi. namo yaa tmaa'uzo ci cou zou cu a'ʉmtʉ mʉntʉ'ca 
to 'avulahamu. 



425 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

8isi so'euyoca ta seiso, 'o hamo tesi poa i'mi no tmaa'uzo 'o couyafana ho poa 
yaa toseolʉ ci natʉ'ca, ko'koeno ohsicula noana'va psoecʉ'ha to 'avulahamu 'e 
fukuin eni, yainca: <'e yatatiskova te acʉhʉ i'mi suu ho noa pafi no ʉm'ʉmnʉ to 
hamo!> 

9mo tmaa'uzo 'o 'avulahamu, cu i'mizi no ʉm'ʉmnʉ; maicac'o, namo afu'u 
tmaa'uzo ci cou te maezo totiski ho tma'upu no ʉm'ʉmnʉ. 

10i'ola biftongʉ no fiho to hoolicu ci cou mo acʉhʉ yaansou no skufu no 
patkuzoi. maica ho isi yainca to seiso: <inamo afu'u o'te aa'pucu mee'ofeihni to 
isi afu'a esvʉta to hoolicu ci cou te acʉhʉ tiou no patkuzoi to hamo.> 

11tec'u aiti uk'a cite meelʉ biftongʉ no mee'ofeihni to hoolicu ho yaa toseolʉ ci 
natʉ'ca to hamo; maica ho isi yainca to seiso: <i'mi no tmaa'uzo ho meelʉ yupa 
yaa toseolʉ ci natʉ'ca 'o hamo ci cou te meelʉ mayo no nsou.> 

12at'inghi, 'o hoolicu o'aisi ieni no tmaa'uzo, mamo mais'a to isi engha to seiso: 
<ina te mee'ofeihni to hoolicu ci cou. te i'mi to hoolicu ho yaa nsoua.> 

13'o kilisto isicu nomzi a'to ho ngoevi 'e patkuzoi. ieni tan'e ho to'usni a'to ho 
poa mongoi no patkuzoi to hoolicu; maica isi yainca to seiso: <na isi afu'a 
ngov'eni to evi ci cou mo acʉhʉ tiou no patkuzoi to hamo.> 

14na atuhcusi ho isi yaica to kilisto. tesi poa i'mi to kilisto iesu 'o couyafana ho 
elʉ no ohsila teomneni to 'avulahamu to hamo ci ʉm'ʉmnʉ; maicac'o, teto 
meelʉ i'mi no tmaa'uzo ho tiou no ohsila teomneni to hamo ci seilei. 

hoolicu ho i'o teomneni 

15maanat'ohaesa, teto i'mi ta lato huhucmasa h'oyunsova ho ecni no epo'usa: 'e 
mo yoso honci yupa tohmʉskʉ nomo coni ci hi'hioa, a'vinano tmopsʉ no tposno 
esvʉtʉ. o'ate peelʉi aha'va tapuhngi hocieno aovoha. 

16totiski, 'o hamo ohsicu mi'usni 'o 'avulahamu ho i'o mʉntʉ'casi ho p'eyac'a na 
ohsila teomneni. 'o seiso o'aisi titha na <mi'usnu no mamʉmʉntʉ'ca>, ho 
mas'usnu nomo botngonʉ, mamoc'o titho to <mi'usnu ta mʉntʉ'casu>, moc'o 
mas'usnu tamo cihi, 'ai'oeno kilisto. 

17na 'to'tohʉngʉ'u: mo m'eac'ʉ ta esvʉta 'o hamo, a'vinano teomneni noyʉyʉci 
'e esvʉta eni. i'o moso yuyafo ne mohcu tose'sʉpta mtuehu ci hoolicu, o'atesi 
peelʉi aon'oza 'e esvʉta eni. ho aapayo'a na ohsi teomneni to hamo. 

18hoci isi ieni no hoolicu ho pafi no ezoezoyʉ to hamo, o'anate noe'ocʉ no ohsi 
teomneni; at'inghi, 'o hamo ho isi pafi no ezoezoyʉ 'o 'avulahamu mo noe'ocʉ 
no ohsi teomneni. 

19homo maica, cuma na atuhcusi ta hoolicu? 'o hoolicu isi p'eyac'a ho akoeva no 
poa cohivneni zou cuma na peis'epo, ac'ʉhʉ ne mohcu cmʉ'ho 'o isi teomneni 

to 'avulahamu ho faeni ci mʉntʉ'ca micu aepʉngʉ. 'e hoolicu mo i'mi to tensi 
ho ieni tomo notaico ci cou ho epeaska. 

20at'inghi, hocic'o noleongʉ ci hi'hioa, o'ate 'ahʉyʉ yaa notaico ci cou, 'o hamo 
ma moc'o i'leongʉ. 

na isi mituhci to hoolicu 

21ho isi yaica ci engha, mionana yupa mʉcʉvho 'e hoolicu ho i'o isi teomneni to 
hamo? o'amo ahtu maica! hocisi peelʉi fii no nsou ta isi epeaska ci hoolicu 'e 
cou, 'e cou ntec'u meelʉ noe'ocʉ to hoolicu ho yaa toseolʉ ci natʉ'ca 'o hamo. 

22at'inghi, isi yainca to seiso, acʉcʉhʉ 'e yatatiskova isi ta'ayumona no tonʉ no 
kuisi, akoeva no ieni no tmaa'uzo to iesu kilisto ho i'tohungvi tiou no ohsila 
teomneni to hamo; 'e teomneni eni isi pafeni tamo afu'u tmaa'uzo ci cou. 

23at'inghi, auyusi ho o'amocu mo cmʉ'ho na hiesi no <tmaa'uzo>, isin'a noʉt'ʉci 
to hoolicu a'to, mais'a 'ola pocengi to isi poekotva, ac'ʉhʉ ho tac'u hupopayoi 
'o <tmaa'uzo>. 

24maicac'o, 'e hoolicu zoucu le'aʉt'ʉcʉ a'to, engocha a'to ho e'usna to kilisto, na 
isi mituhci tesi poa i'mi no <tmaa'uzo> na a'to ho poa yaa toseolʉ ci natʉ'ca 'o 
hamo. 

25ho zoucueno hiesi no <tmaa'uzo> maitan'e, 'anatesi 'aoka aʉt'ʉcʉ to hoolicu 
a'to. 

26mimu acʉhʉ i'mi to <tmaa'uzo> hocu tmucni 'o kilisto iesu, meelʉcu tma'oko 
to hamo. 

27ho mimu tiou no toonono ho tmucni 'o kilisto, aʉlʉ mais'a isi paceofa 'o 
kilisto, panocu nsousi. 

28o'anate avahvoh'una na couyutaya ho couyafana, hocieno tolei ho ziu, 
hahocngʉ ho mamespingi, to 'ayumona to nsou to kilisto iesu, mimucu acʉhʉ 
cono feango, 

29hoci mimu tma'usnu to kilisto, 'acueno mʉntʉ'ca to 'avulahamu, temucu 
tiuska na ohsila faeni to 'avulahamu to hamo ci teomneni. 

Ngalatea 4 

1panton'a, ho o'amocu te sasmoyʉskʉ 'ote ticngihi ci cou, 'e afu'u ezoezoyʉ 
e'vono zou acʉhʉ nuusi, at'inghi o'aisi ah'una to soskuskunu. 

2homon'a foinana, pantola aʉt'ʉcʉ ci cou, asusuczeni to ezoezoyʉsi, totea 
hocic'u esmi na ohsila esvʉta no amosi ci hie. 

3totiski, ho mon'a yufoinana 'e piepiya, mito maezo tiou no lasi hia poʉt'ʉcʉ 
nola yainca piepiya ta mouhpʉhpʉngʉ. 

4at'inghi, hotenac'u noc'ʉhʉ 'o hie, isicu popeoskuna to hamo 'o iachisi oko, noa 
peyafa to mamespingi, yunsou to skufu to hoolicu, 

5akoevano to'usni 'emo noskufu ta hoolicu ci cou, poa tma'upu no ongko no 
'o'oko to hamo na a'to. 

6mo'so maica na a'to zou 'o'okosi, isicu popeoskuna to hamo 'o piepiya to okosi 
ho yʉmeʉmʉ ta 'to'tohʉngʉto, eyoho'ʉ mainca: <amo! amo'u!> 

7maicac'o, o'ana soskuskunu na suu, zoucu okosi; ho zoucueno oko to hamo, 
tesicu poa ticngihi ci cou to hamo na suu. 

taaecingia to poolo 'o coungalatea 

8ne auyusi o'a ohmula honga 'o hamo, ohsila soskuskunu to o'a hamo ci hicu. 

9maitan'e imucu honga 'o hamo (hocieno yainca, isicu honga to hamo), 
maincis'a i'vaho yuovei ho biebimi tomo uk'a tonʉ uk'a a'a'ausna ci piepiya ta 
mouhpʉhpʉngʉ? mainci i'momhomʉ yuovei ho noa toleihe? 

10lamu na'na noʉyʉci 'emo piyo ci hie, feohʉ, homeesia, tonsoha! 

11la'u na'na ta'kuv'eni muu, sokoeva no acʉhʉ peis'afeungu 'o o'ula hioa ta 
taicomu ne auyusi. 

12maanat'ohaesa, te'o eucufna muu ho tohmʉskʉ a'o, maica 'amo'ulaeno maezo 
tohmʉskʉ muu, ci mimueno ahtu peismi note koa kuzo a'o ci hi'hioa. 

13imu cohivi, maica mo yaa tma'congoa 'e feango'u, ko'ko mi'o 'oc'ocic'o meelʉ 
ahoicu mi'usnu muu ho psoyaska 'e fukuin. 

14'e tma'congo'u la e'vono poa ma'kuv'o muu, at'inghi o'aimu a'hupsona a'o, 
ciha a'o. lamu apuya aʉt'ʉt'ʉca a'o, mais'a aʉt'ʉcʉ to tensi to hamo, mais'a 
aʉt'ʉca 'o kilisto iesu. 

15'onia hiamu kaebʉ ne mio, micu mainenu maitan'e? te'o peela yainca. ne mio, 
'upena hocimu yu'ezi 'o mcoo ho faeni a'o temuc'o mimha! 

16te'o mi'usnu muu ho eʉlʉ maitan'e, temun'asi apuya hangʉ a'o? 

17'omo maica ci cou la na'no em'ameongʉ muu, mo anana'o 'oha ʉmnʉ ci koyu. 
na atuhcuhe tehe akoeva no poa biachi a'o, poa meelʉ maezo na muu ho 
em'ameongʉ. 

18hoci ma'cucuveu tamo ʉmnʉ ci hi'hioa mo anana'o ʉmnʉ, at'inghi o'ate 
anouc'o ho la'u no'upu niantemu maica. 

19mao'o'oko'u, te'o ivaho i'nʉskʉ mais'a 'o ino ho tiou no 'atutumzo hote peyafa 
'o oko, ac'ʉhʉ ho tenac'u tmucou ta nsoumu 'o yu'ausna to kilisto. 

20mi'o tongsoyʉ no meelʉcu no'upu muu maitan'e, te'o ko'ko boemi nomo 
h'unasi ci mi'ausna ho mi'usnu muu. nomzo muu. la na'no ma'tipvongʉ co 
'tohʉngʉ'u! 

epo'usa to siacia ho saala 

21te'o mi'usnu tola mici yaansou to skufu to hoolicu ci cou ho tuocosi 'emo conci 
a'a'ausna: o'a mocu imueno ahta talʉi 'e hoolicu to moose? 

22isi tposi to tposʉ to hoolicu, 'o 'avulahamu mo yoso 'o okosi, 'omo cihi isi 
peyafa to soskuskunu nosi mamespingi, 'omo cihi isi peyafa to ziu ci 
mamespingi. 

23'o isi peyafa to soskuskunusi moc'o maitala yu'ausna ho yayo; 'e isi peyafa ta 
ziu ci mamespingi mo i'mi no teomneni to hamo ho yayo. 

24na eni te peela teyai epo'usa: 'emo yoso ci mamespingi tamza no yuso ci 
esvʉta. 'emo cihi zou siacia, mo i'mi ne hcuyusiinai. 'e isi peyafa zou acʉhʉc'o 
tolei. 

25'e siacia isi pas'usna to mo yone 'alavia ci hcuyusiinai, isi pahtuyaecingha 
ta 'elusalemu maitan'e; 'o iachisi ho i'o 'o'okosi ihe h'oyunsova na soskuskunu. 

26at'inghi 'o 'elusalemu ne pepe mo ziu; zou inoto. 

27maica isi tposi to seiso: ‘o o'ate meelʉ ngangho'ʉ, o'amocumosola yaa oko ci 
mamespingi, teko kokaekaebʉ! na o'amocumosola tma'hongʉ no 'atutumzo no 
yaa okoa ci mamespingi, teko tmunoi moozoyʉ! maica i'e lahe ang'osa ci 
mamespingi, te botngonʉhe tola no'upu to vcongʉ na tesi 'o'oko! 

28maanat'ohaesa, aʉlʉ totiski to 'isaku, maica ho mimu i'mi to ohsila teomneni 
to hamo hocu meelʉ tma'usnu no 'o'okosi. 

29ne mio, i'e mo mino yu'ausna ho yayo isi akuzkuzoa 'emo i'mi no seilei ho 
yayo; maitan'e mioc'o maezo maica. 

30at'inghi isieno av'a to seiso? yainca to seiso <te peobanga 'o soskuskunu no 
mamespingi ho i'o okosi, maica'sio 'e okosi ta soskuskunu. o'ate meelʉ maita 
oko ta isi peyafa ta ziu ci mamespingi ho iepoepohʉ ticngihi ta ezoezoyʉ.> 

31ko'koeno, maanat'ohaesa, o'as'a oko to soskuskunu no mamespingi a'to, ma 
isi peyafa to ziu ci mamespingi. 

Ngalatea 5 

ziu ta kilisto sinto 

1te akoeva no poa meelʉ mayo no ziu na a'to, isicu psoevoyunga to kilisto a'to. 
ko'koeno, temu mit'oengonʉ, teav'a poa peotʉkceni no ngotohva no tolei na 
muu. 

2na a'o - poolo te'o bumemeala eʉsvʉta muu, hocimu tiou no s'e'honga, 'o 
kilisto uk'a na ci ake'isi koa ʉmnʉ muu. 

3te'o ivaha engahva muu, nate afu'u tiou no s'e'honga ci cou te ahtao'te acʉcʉha 
pee'ofeihni 'o hoolicu. 

4namo mici biftongʉ no mee'ofeihni to hoolicu ho bikoyu no mici toseolʉ na 
natʉ'ca to hamo ci cou, tec'u hintʉha 'o natʉ'ca to kilisto, iachia antʉha na 
mengumi to hamo. 

5i'o ito atva'esa mingeovi, 'aeno ina teto hia meelʉ yupa toseolʉ na natʉ'ca to 
hamo; na eni zou tonʉ to seilei ieni no singkooto ho peihcʉ'hi. 

6maica, hocitocu no'ayumonʉ no nsou to kilisto iesu, hoci tiou ho o'te tiou no 
s'e'honga uk'a citesi nama natʉ'ca, inac'o isi boemi no himngonghi ho 
peispa'teni na singkoo 'aeno eni nate sotva'esi. 

7lamu asonghoi bumemealʉ! siya na mos'a vomtʉ muu, ho poa o'tena meo'uzo 
to so'emio? 

8'emo maica ci maspepecvai o'ates'a ahtu i'mi tomo eyoho'ʉ muu ci hamo. 

9yainca to h'oe'ea: <'omoc'o okosi ci smoof'o tesi peelʉi acʉha poa smoesuhcu 
'emo cono taucunu ci tungva.> 

10at'inghi te'oc'on'a a'cʉ'cʉna taa'uzva muu; maica mito noteuyunu to nsou to 
nooe'oca, os'o amsʉ'eona taa'uzva muu o'amocu te ahtu aʉlʉ ac'ʉhʉ no o'te 
totiski no la'u buh'a'ausnu. at'inghi 'ola 'afeo'fu'u muu, 'upena na siya. tena tiou 
no patvovei to hamo. 

11maanat'ohaesa, hoci'u a'cʉ'cʉna psoyaska 'e s'e'honga, maincin'a tiou no 
pohtutumza? hocin'a maica na nte'o hioa, 'upena hoci'u psoyaska 'o zuuzika to 
kilisto o'amocu te mooyai nomʉtʉ no lahe hioa. 

12os'o apuya kaebeni hoci iachi mifcuyu 'ola 'afeo'fu'u muu! 

13maanat'ohaesa, ho isi epeiya to hamo muu, tesi poa ziu ci cou na muu. at'inghi 
'otes'a boemi ta ziu tan'e ho 'o'emamzʉ no 'aʉnpʉnpʉ, la boemi no himngonghi 
ho yupa aʉt'ʉt'ʉcʉ. 

14maica 'e acʉhʉ ta hoolicu mo ehteuyunu ta <himngonghi no mocmo mais'a 
ngohza 'e iachi> ci mashʉyʉ. 

15temula bumemealʉ, hocimu mais'a yuansou ho yupa boecʉ yupa bonʉ, 
'atemu ahtuo'te yu'tupapayo'ʉ. 

seilei ho i'o yu'ausna ta cou 

16'o te'o ep'opnanfa zou: na lamu e'e ho peipeis'ausna la meo'uzo to lasi hia 
eyahahafo to seilei, 'ote ma'mamso ta iachi ma'konvosʉ ta yu'ausna. 

17mo'so maica 'e ma'konvosʉ ta yu'ausna mo yupa nahanga 'o seilei, yupania 
mi'usnu, o'te poa hioaneni 'o ntemu iachia 'ucia hioa. 

18at'inghi, hocisi eahahafa to seilei na muu, o'anate tiou seotpʉta to hoolicu 
muu. 

19'e ma'konvosʉ ta yu'ausna ta cou la na'na hupopayoi tala hioa; isi humzi ta 
smoc'ou, peiscaca'i, 'aʉnpʉnpʉ, 

20m'ohkuyu to uacoua, buoyoifo, mihango, youbobai, yʉchʉmʉ, ma'bubut'u, 
mayʉhcʉvho, boepaevai, bivahvoh'unu, 

21smo'eukonvosʉ, voemi, kokuici eabobonʉ, ho i'omo totiski cila hi'hioa. ne 
auyusi o'ucula engahva muu, te'o ivaha engahva maitan'e na muu: i'ola 
peis'usnu tamo maica ci cou. o'ate ahta peelʉi ta'okoa to hpʉhpʉngʉ to hamo. 

22inacu beachi to seilei, 'aeno: cocoya ci himngonghi, kokaekaebʉ, 
moususeomʉ, luaveica, moma'cinghi, mou'ʉmnʉ, meot'ʉt'ʉcʉ, 

23ma'cocacni, aotʉkcʉ. 'emo maica ci hi'hioa uk'a cite ahtu meelʉ motano ci 
hoolicu. 

24ina mo tma'usnu to kilisto iesu ci cou. ohecu acʉha spica to zuuzika na afu'u 
ma'konvosʉ ci yu'ausna. 

25ho isicueno pafi nomo faeva ci nsou to seilei a'to, nteto poa eahahafneni 'e lato 
h'oyunsova. 

26o'ateto bobitano, 'ote yupa asʉsʉ'no, yupa smo'eubut'u. 

Ngalatea 6 

e'paevai no cvʉhʉ 

1maanat'ohaesa, hoci panola 'oc'ocic'o peis'epo, i'e mimucu tma'usnu no 
piepiya ci cou la boemi no bumama'cocacni ho eoveiya. temula maezo iachi 
bumemealʉ, ci tes'a maezo noa eepecvazi. 

2la yupa e'paevai nola ecvʉhneni, hoci maica isicu peihcʉ'hi na mashʉyʉ to 
kilisto. 

3i'ola uk'a maka conci peelʉi ho iachi ma'unano mo afnaso ci cou isic'o peknui 
'e iachi. 

4'emo macicihi ntela yue'iya na iachia peipeis'ausna; hoci pano mo ʉmnʉ ci 
peipeis'ausna, te peelʉi etotofsi'za, o'ate 'ahʉyʉ yupania patotiska nala 
peihcʉ'hi no mocmo ci cou. 

5'emo macicihi nte iachia ngoevi na ngotohva. 

6i'ola yonto emio ci ceonʉ to kilisto ho tiou no po'pa'cohivi ci cou. nte tma'upu 
no afu'u ʉmnʉsi to moso mo'ma'cohio ci sensei. 

7teav'ala peknui 'e iachi, maezo 'ote meknuyu to hamo. 'emo cihi ci cou zou 
cuma na isi emʉ'a. 'aeno cuma na tasi tov'oha. 

8hoci nomio no ma'mamsoc'o 'e iachi ho miyapo no poc'ou, tena i'mi no poc'ou 
ho tov'ohʉ no mcoi; hoci nomio no mici mayo no 'aveoveoneni to seilei ho 
miyapo, tena i'mi to seilei ho tov'ohʉ no 'auesiesi nsou. 

9ko'koeno, holato peis'ʉ'ʉmnʉ, o'te suhcʉhcʉ na 'tohʉngʉ; hoci o'te 
ma'sasmʉzʉ, hotac'u esmi na hiesi tena ahtuo'te yaa tov'oha. 

10i'mi tan'e, 'upena ho homna, hoci ake'i meemeelʉ la hioa nate koa ʉmnʉ tamo 
botngonʉ, mi'usnu tamo cono singkoo ci cou nte h'unano maica na te hioa. 

engaho ho tuayokeo 

11temu aiti, 'emo maica hia tmameoisi ci tposʉ os'o iachia tposi ho faeni muu! 

12i'ola kaebʉ paata'e ta yafanasi ci cou. 'ai'olaeno 'ahʉyʉ poa tiou no s'e'honga 
muu ci cou. homo maica na lahe hioa, 'alaeno ngoheʉngeʉ hoci nomzo to 
zuuzika to kilisto ho noa pohtutumza. 

13a'ʉmtʉsi, ac'ʉhʉ tomo tiou to s'e'honga ci cou maezo o'ala mee'ofeihni to 
hoolicu; ho ihe 'ahʉya poa tiou no s'e'honga muu, tehe akoevano etanveni ho 
yainca mimucu peteozu tala hia meesi. 

14inacu a'o, o'ate'o etanveni na mocmosi, te'oc'o etanveni 'o zuuzika to nooe'oca 
iesu kilisto. maica, 'e zuuzika eni, hoci e'usna a'o 'e hpʉhpʉngʉ isicu spica to 
zuuzika; hoci e'usna ta hpʉhpʉngʉ. na a'o isicu spica ta zuuzika. 

15tiou no s'e'honga ho o'te tiou no s'e'honga. uk'a ci tesi nama a'a'ausnu; nate 
sotva'esa teto i'vaho faeva ci cou. 

16namo afu'u mee'ofeihni tamo maica ci h'oceona ci cou, ho ina afu'u 'o'oko to 
hamo, te'sola acʉhʉ totiski mayo no soanono ho coveoza! 

17ahoi maitan'e ho ataveisi, teav'anas'a yontamo maica ci hioa ho e'ep'epva a'o, 
maica 'e feango'u mo mahafo to 'epi to iesu. 

18maanat'ohaesa, na mengumi to nooe'oca iesu kilisto tesi'sola pafeni muu! 
'aamen. 

‘epeso 

‘epeso 1 

1zou poolo a'o; mi'o tiyou to 'tohʉngʉ to hamo ho sitoo to kilisto iesu. te'o 
tmopsʉ ta tengami ho faeni tomo yonta mia'usnu ta 'epeso cimo meot'ʉcʉ to 
iesu kilisto ci masisinto: 

2'o amohamo ho i'o nooe'oca iesu kilisto tesi'sola fii no mengumi ho soanono 
na muu! 

tma'usnu no piepiya ci mengumi to 'ayumona to kilisto 

3'aveoveoyʉ to amohamo to nooe'oca iesu kilisto. maica isi ieni to kilisto ho 
faeni a'to 'emo mav'ov'o cimo tma'usnu ne pepe ci ʉm'ʉmnʉ. 

4auyusi no teyai 'e hpʉhpʉngʉ, ohsicula ieni to kilisto ho epeiya a'to. poa yonta 
tuhcusi na a'to ho meelʉ socofkoya, ho uk'a ake'i ca'i ci cou. 

5isi ngohia to hamo a'to, ayoca esvʉta a'to ho ieni to iesu kilisto ho poa 
tma'usnua, poa yaa ongko no teyai 'o'oko a'to; isi ta'ʉ'ʉmnʉa eni, zou 
'tohʉngʉsi. 

6teto tohmomoengʉ to psoevohngʉ ci mengumi to hamo, maica isi taha'veni 
a'to 'o isi atva'esa ngohia ci okosi! 

7i'mi homo mcoi 'o kilisto, mito elʉ to ziu, noa peteongasa 'e kuisito. na eni 
'amoeno i'mi to atngaso ci mengumi to hamo. 

8'e isi faeni a'to ci mengumi a'ʉmtʉs'a atngaso! isi titheni no moutʉs'ʉ ho 
mau'to'tohʉngʉ to hamo. 

9aepʉngacu na 'tohʉngʉsi, a'vinano poa cohivneni a'to isicu esvʉta no ieni to 
kilisto ho peiseʉpngi 'e moumsʉ'eonʉ. 

10ho tac'u no'sʉftonʉ na hiesi i'o tasi aepʉnga ci ohsi ta'koeva to hamo 'aeno: 'e 
ohsi afu'a teyai ta pepe ho ceoa tesi acʉha poa tma'usnu to kilisto. te papoevʉ 
'o kilisto. 

11acʉcʉhʉ 'e macucuma ta mouhpʉhpʉngʉ te acʉhʉ maino ohsi ta'koeva ho 
ino ohsi esvʉtʉ to hamo ho aepʉnga. 'o hamo mo i'tohungu no ohsila ahoza 
esvʉta ci 'tohʉngʉ, ieni to kilisto ho epeiya a'to ho teyai 'o'oko. 

12na 'tohʉngʉsi tesi acʉha poa tohmomoengʉ to psoevohngʉ to hamo 'e mito 
ahoi yaa ta'usni ho tmae'ocʉ to kilisto ci cou! 

13'amimueno maezo maica: ne ohmucu tac'ʉhi 'o e'e ta so'emio, 'aeno ne 
ohmucu tac'ʉhi 'ete to'usnu ci fukuin, mimucu tmaa'uzo to kilisto, i'o ohsila 
teomneni to hamo ci seilei isicu faeni muu, teyai huomza ho mimu tma'usnu to 
kilisto. 



433 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

14'o seilei isi hosoo a'to te tmacngihi no ohsi teomneni to hamo, faeni tamo 
tma'usnu ci cou na a'sʉftonʉ ci ziu. teto tohmomoengʉ no psoevohngʉsi! 

'inoli to poolo 

15i'mi tan'e, ahoi ne o'ucu tac'ʉhi ho mimu yaa singkoo to nooe'oca iesu, ho ina 
himngonghimu ho lamu mi'usnu to sinto, 

16la'u o'te antʉhʉ mi'usnu to hamo ho 'aveoveoneni muu. hola'u 'inoli conino 
e'upa muu, 

17la'u m'ene to hamo to nooe'oca iesu kilisto, psoevohngʉ ci amopepe, pafi'sio 
no seilei na muu. 'e seilei eni tesi fii no moutʉs'ʉ muu, paavi muu ho poa bohngʉ 
to hamo. 

18la'u yaeza p'enzeni to hamo ho paavi na mcoo ta 'tohʉngʉmu, temu ko'ko 
cohivi: ho isi eyoho'a muu cuma na temu elʉa cite ta'usni; na isi teomneni ta 
'o'okosi ci ezoyʉ mio mainenu na hia atngaso; 

19-20mio mainenu na hia taso no tonʉsi homo no'ayumonʉ ta mito tmaa'uzo ci 
cou. 'e meoino tonʉ eni mo aʉlʉ totiski na tonʉ ho ohsi poa i'mi no mcoi ho 
smoevovei 'o kilisto poa yone pepe ho yusuhngu to vhonasi. 

21yone'e, na lasi hia aʉt'ʉcʉ to kilisto mo tosa'ohe ta acʉcʉhʉ cimo kokuzo cila 
poʉt'ʉcʉ, tʉʉt'ʉcʉ, aʉt'ʉcʉ ho i'ola titutuhcu ci moipiepiya; isi tosa'vi na 
acʉcʉhʉ ci ongko ta maitan'e ho ino tena cmʉ'ho ci hpʉhpʉngʉ. 

22'o hamo isi yaeza poa peteozu to kilisto 'e macucuma ta mouhpʉhpʉngʉ, te 
papoevʉ ta kiokai. eʉt'ʉca 'e acʉcʉhʉ. 

23'e kiokai zou feango to kilisto, isi nongcʉngci tomo nongcʉngcʉ ta 
mouhpʉhpʉngʉ ci kilisto. 

‘epeso 2 

yuyafo no mcoi ho yʉmeʉmʉ no nsou 

1ne auyusi, mimu i'mi no kuisi ho yutasufku to mashʉyʉ to hamo, yono piepiya 
mimucu mcoi. 

2ne mio, mohmula mee'ofeihni to kokuici hi'hioa ta hpʉhpʉngʉ, peteozu tola 
tʉʉt'ʉcʉ ta engʉca, 'ai'olaeno aʉt'ʉcʉ to la yutasufku to mashʉyʉ to hamo ci 
h'aokuv'o. 

3a'ʉmtʉsi, ne auyusi 'e mito macicihi, mohtola totiski ta a'a'ausnahe, poa 
'aʉnpʉnpʉ 'e ma'konvosʉto ta yu'ausna ho mee'ofeihni ta iachi 'tohʉngʉ. 
ko'koeno, o'amito toskucuhe ta mocmo ci cou, isi acʉha asvʉta no tiou no 
patvovei to hamo. 

4at'inghi, mo yaa atngaso ci himcocoveoi 'o hamo; na lasi hia ngohia a'to mo 
meoisi ho uk'a noca'cʉ'hi. 

5'e piepiyato ne mosola nomio no yutasufku ho mcoi to kuisi, isi poa i'upu to 
kilisto ho smoevovei a'to; zou mengumisi 'omo to'usnu muu. 

6'o hamo isicu poa yonto 'ayumona to nsou to kilisto iesu na a'to ho i'upu to 
kilisto ho smoevovei, i'upu yone pepe ho atʉkcʉ. 

7ho isi yaica te mi'usnu tate yutotavei ho pa'teni na meoino mengumisi, 'ai'oeno 
isi ieni to kilisto iesu ho epa'teni a'to ci himngonghi. 

8mimu noe'ocʉ to mengumi to hamo, ieni to singkoo ho noa to'usni; na eni 
o'amo i'mi no iachimu peipeis'ausna, ma isic'o pafeni to hamo ci mengumi. 

9ho o'a mioeno noe'ocʉ no peipeis'ausna, uk'ana ci temu peelʉi etanveni. 

10zou hamo na moso mooyai a'to; isi ieni to kilisto iesu ho teoezuhi a'to, poa 
peislʉlʉ a'to; na eni ohsicu noana'va ta'eoyoca ho poa hioaneni a'to. 

yonto nsou to kilisto ho tmucni 

11'e mimu asonghoi couyafana, la talʉa na nia a'a'ausna no auyusi: lahe yainca 
tola iachi mainca moso tiou no s'e'honga ci cou - 'a i'oeno 'ola tifu'fu ho iachia 
s'e'honga 'e feango ci couyutaya - lahe yainca muu o'amimu tiou no s'e'honga. 

12ne mio, na natʉ'camu 'o kilisto, zou couyafana, o'amimu no'ayumonʉ to isi 
epeiya to hamo. to ohsi teomneni to mao'o'okosi to hamo o'a mimu tma'upu, 
yonta hpʉhpʉngʉ uk'a ci imu ta'usni, uk'a hamo. 

13'e mohmula emomcovhi to hamo ne auyusi, maitan'e micu yuecnguhu to 
kilisto iesu ci cou, ieni to mcoisi, micu smacmu'u to hamo. 

14isi iachia faeni a'to to kilisto 'e suseomʉ; isi poa tmucni 'e couyutaya ho i'o 
couyafana, ieni to iachisi feango ho popuya 'o koa nahanga, ho koa apaevai ci 
tonghifa. 

15isi aapayo'a 'o maeesvʉta to hoolicu to yutaya, akoeva no ieni to nsousi ho 
poa faeva ci cou 'emo yusno suezopʉ, meelʉ suseomʉ ho noteuyunu. 

16ieni homo mcoi to zuuzika, isi poa tosvo to kilisto 'emo maica ci yupa nahanga, 
ieni to zuuzika ho poa cono feango 'e mo yuso, ko'kocu meelʉ nanghia to hamo. 

17maicac'o, na atuhcusi homo cmʉ'ho 'o kilisto tesi psoyaska 'e koa suseomʉ ci 
fukuin ho faeni ta afu'u cou, a'upa 'e mohmu la emomcovhi to hamo ne auyusi 
ci couyafana. ho i'omo smacmu'u to hamo ci couyutaya. 

18ieni to kilisto, 'upena 'e couyutaya ho i'e couyafana, teto acʉhʉ meelʉ yono 
'ayumona to conci seilei ho uhto tuhcu to amopepe. 

19yaica ci hia baito, 'e couyafana o'ana couyafana hocieno huhmohma ci cou; 
zoucu 'oahngʉ to 'o'oko to hamo na muu, zoucu 'oahngʉ ta cono emoo to hamo. 

20totiski to couyutaya, isi yaeza p'eyac'a to isi io'tohungvi to sitoo ho 
eyongensa, 'o kilisto iesu 'aeno totnguca ta emoo tan'e. 

21noe'ocʉ to iesu kilisto, niantec'u meelʉ yuecngucnguhu 'e isi p'eyac'a ci emoo, 
ausuhcu faf'ohʉ hocu seiten ho sʉ'teni to nooe'oca. 

22noe'ocʉ to iesu kilisto, tesi yaeza p'eyac'a muu, meelʉcu ieni to seilei ho 
'oyona amiocni to hamo. 

‘epeso 3 

mi'usnu to couyafana 'o poolo ho psoyaski to fukuin 

1i'mi tan'e, 'e mi'o nomio ta couyafana ci muu ho holeo to kilisto iesu ci poolo. 
te'o mi'usnu to hamo ho 'inolineni muu. 

2'aimu ahtao'te cohivi, nomio note koa ʉmnʉ muu, isi fii to mengumi to hamo, 
toveineni a'o 'emo conci te'o hioa. 

3isi paavi a'o, poa cohivneni a'o na moumsʉ'eonʉsi. (o'ucula ake'a tposi 'e 
moumsʉ'eonʉ eni; 

4ho cimu engha temucu cohivi ina os'o ta'hongi ci moumsʉ'eonʉ to kilisto zou 
cuma.) 

5ne auyusi, 'o hamo o'a mocu ohsila ahta mi'usneni no mocmo ci cou ho pa'teni 
'e moumsʉ'eonʉ eni, maitan'e isicu ieni to seilei ho mi'usnu ta sitoo ho ito 
eyongensa hocu paavi. 

6na 'ayumona ta moumsʉ'eonʉ tan'e mo maica: ieni to fukuin, 'o couyafana te 
meelʉ totiski to couyutaya ho tma'upu no isi faeni to hamo ci ʉm'ʉmnʉ. zou 
maesoesou ta mo conci feango, a'vinano tma'upu to isi ieni to kilisto iesu to 
hamo ho epa'tenicu ci ohsila teomneni. 

7i'mi no afnaso ci mengumi to hamo, mi'o meelʉ noa soskuskunu ta fukuin 
tan'e; na eni mo fiho no meoino tonʉsi ho faeni a'o. 

8mi'o e'vono atva'esi ko'cacuma ta masisinto, mi'o 'oc'ocic'o mayo no afnaso ci 
tonʉ to hamo, peelʉi psoecʉ'ha ta couyafana 'e a'ʉmtʉ uk'a noca'cʉ'hi no 
atngaso ci fukuin to kilisto. 

9poa cohivneni ta yatatiskova tesi yainenu to hamo na tesi hia peiseafi 'e ohsila 
ta'koeva ci moumsʉ'eonʉsi. yono nia auyusi ta hpʉhpʉngʉ, 'o moso mooyai ta 
mauhpʉhpʉngʉ ci nooe'oca - 'o hamo isi efʉnga 'e moumsʉ'eonʉ eni. 

10na atuhcusi te yonta mauhpʉhpʉngʉ maitan'e. ieni ta kiokai. poa cohivneni 
tala yonta engʉca cila poʉt'ʉcʉ, tʉʉt'ʉcʉ na mav'ov'o ci moutʉs'ʉ to hamo. 

11hoisi yaica to hamo. isi i'tohungveni no 'auesiesi ci 'tohʉngʉsi; 'e 'tohʉngʉ eni 
micu i'mi to feango to nooe'ocato ci iesu kilisto ho peiseafi. 

12ieni to kilisto, ho tmanoe'ocʉ. teto meelʉ tobohtʉ o'te smoyo ho uhto tuhcu 
to hamo. 

13ko'koeno, te'o m'ene muu, 'ote i'mi ho mi'o'so nomio muu ho 'atutumio ho 
ma'sasmʉzʉ, la apuya nomio tan'e ho ma'tataotofsi'i. 

himngonghi to kilisto 

14i'mi tan'e, te'o pop'up'ungu to tuhcu to amopepe. 

15'e afu'u suezopʉ ta pepe ho ceoa mo acʉhʉ i'mi to hamo ho yayo. 

16te'o 'inoli to hamo, fiho no atngaso ci psoevohngʉsi, ieni to seilei ho pafi no 
taso na muu, poa yutataso na nsou no 'ayumonamu. 

17te'o maezo 'inoli to kilisto, ieni ta singkoomu, no'ayumonʉ ta 'tohʉngʉmu, 
yono himngonghisi ho poa biemisi ho yaa i'tohungvi na muu. 

18temu ko'ko meelʉ mais'a 'o afu'u 'o'oko to hamo ho ta'hongi 'o himngonghi to 
kilisto mo mainenu na hia cocoya. pepe ho mʉ'eona. 

19temu'sola cohivi 'omo asa'o nola peela ta'cʉ'ha no motposʉ ci himngonghi to 
kilisto, ko'ko peelʉi nongcʉngci no a'sʉftonʉ to hamo na muu. 

20'o hamo tesi peelʉi yomza nola yonta taicoto ci tonʉsi ho aepʉnga 'e acʉcʉhʉ, 
na'nohe nosa'o no lato p'enza ho ta'to'tohʉngva. 

21tata'za hoci yonta taico ta kiokai ho ito 'ayumona to kilisto iesu, meelʉ mayo 
no tohmomoengʉ, acngucnguhu ac'ʉhʉ ho 'auesiesi! 'aamen. 

‘epeso 4 

tmucni ci kiokai 

1ko'koeno, te'o poucufna muu - mi'o i'mi no fifiho to nooe'oca ho noa poekotva 
- na lamu peipeis'ausna ntemu acʉha poa toseolʉ to ohsi p'eyac'a to hamo ci 
huomza ho ohsila eoho'a muu. 

2temula ma'einu, ma'cocacni, luaveica, boemi no himngonghi ho yupa 
peteongaso, 

3boemi no suseomʉ ho yupa yuecnguhu, pnanfi na tonʉ ho atʉkca na ohsi faeni 
to seilei cimo tmucni ci 'tohʉngʉ. 

4mo conic'o 'e feango, cihic'o 'o seilei, aʉlʉ mais'a 'o hamo ho isi eoho'a muu ho 
toehungu tma'upu no conci ta'usni. 

5moc'o cihi ci nooe'oca, conci singkoo, conci toonono. 

6mo cihic'o ci hamo, 'aeno 'o amo ta yatatiskova; mo no'ayumonʉ ta acʉcʉhʉ, 
poʉt'ʉca 'e acʉcʉhʉ. espopaezuma ta acʉcʉhʉ. 

7'e mito macicihi mo acʉhʉ maino hiasi aangae to kilisto, tiou no afnaso ci 
mengumi. 

8aʉlʉ mais'a 'o isi engha to seiso: nemo ohpepe ho uhto sopepea, hafa 'o 
botngonʉ ci holeo; isi pafi no mengumi 'e cou. 

9<mo ohpepe> zou cuma na e'a'ausnasi tan'e? 'a isieno yainca: mosola auyu 
ohpueho, uhne atva'esi mʉ'eona ta ceoa. 

10i'o moso <ohpueho> 'a i'o moeno <ohpepe> ho uhto mo pepehe ne maepepe 
cimo cihi; ho isi yaica 'atesieno nongcʉngci 'e acʉcʉhʉ. 

11'aeno i'omo maezo <mofi to mengumi ta cou> cimo cihi; isi esvʉta pano tena 
sitoo, panotena eyongensa. panotena psoyaski ta fukuin, panotena vokusi ho 
lema'cohio. 

12na atuhcusi te ae'ayocʉ no yaahioa no lasi hioa to hamo 'e 'o'okosi, p'eyac'a 'e 
kiokai - 'ai'e eno feango to kilisto. 

13sotaveisi, tetocu yaa tohmʉskʉ ci singkoo ho bohngʉ to oko to hamo; teto 
yusuhci ho yʉepʉngi, ohcʉ'ho to h'aucucunu ci mi'a'ausna to kilisto. 

14maicac'o, nianteto o'te i'vaho mais'a foinana, mumzo to moezʉezʉhʉ ho 
meknuyu ci la buoyoifo ta cou, fiho tomo mav'ov'o ci motposʉ ho 
meavaevoezuhu. 

15apuyu, teto boemi no himngonghi ci 'tohʉngʉ ho mo'engho no eʉlʉ ci e'e, 
yono mo mav'ov'o ho mi'usnu to kilisto ho a'cʉ'cʉnʉ yusuhci. zou fnguu 'o 
kilisto; 

16te aucunu noe'ocʉ 'e feango, ieni tamo ma'vo'vokʉ maveoveocʉ ho yupa 
toseolʉ, yu'ti'ti'eopʉ. maicac'o, ho tac'u yutataso 'e maesoesou, 'e feango tec'u 
meelʉ yono himngonghi ho ausuhcu yusasmoyʉskʉ ho p'eac'a 'e iachi. 

faeva ci nsou to 'ayumona to kilisto 

17maitan'e te'o epici to ongko to nooe'oca ho aʉ'ʉmta eucufna muu: 'otenala 
i'vaho maito lahe h'oyunsova to couyafana. la ma'ankʉ 'o koyuhe, 

18voecʉvcʉ 'o 'tohʉngʉ. mo yupa nahesa 'o isi faeni to hamo ci nsou; maica mo 
asansano nongonongo. ma'cachi ho yameomʉ. 

19ihe acʉha payo'a na ma'kokoe'i ci 'tohʉngʉ, 'aʉnpʉnpʉ, uk'a yumzi ho hioa 
'omo mav'ov'o ci kuzo ho 'oha einu ci hi'hioa. 

20at'inghi, 'o imu yoyayaeza to kilisto. o'amo maica. 

21o'ate ta'pepecvaza ho ohmucula talʉi 'o ohsila hi'hioa, hocu tesi to kilisto, 
yoyayaeza i'omoc'o no'ayumonʉ to iesu ci so'emio. 

22temula yungvo'a 'ola conino koa yunsou tote meaapayo'ʉ ci <noana'o ci a'o>; 
i'o noana'o ci a'o isi ieni to eepecvai to ma'konvosʉ hocu toapayo'ʉ. 

23na 'to'tohʉngʉ ho koyumu la peʉezi no faeva, 

24paceofa 'e <faeva ci a'o>; 'e faeva ci a'o isi ieni to mi'a'ausna to hamo ho teyai, 
isi peiseafi ta mo i'mi to so'emio ho cmʉfeʉ ci moulʉlʉ ho cofkoya. 

25ko'koeno, 'atemu i'vaho meknuyu! 'e macicihi tela mi'usnu to nanat'ot'ohaesa 
ho mo'engho no eʉlʉ ci e'e, maica 'e mito macicihi zou acʉhʉ maesoesou to 
feango to kilisto. 

26hocimula ma'sosohpoi, 'ote i'mi ta sohpoi tan'e ho peiskuisi; maezo 'otela 
conohie ma'sʉsʉ'no, 

27teav'ala poa ohsasko'ʉ na 'akuma. 

28na mosola thokeainʉ ne noana'o, 'otenala i'vaho thokeainʉ; la boemi ta 
emucu ho peislʉlʉ yaahioa. nianteno meelʉ to'usnu nomo thi'cia ci cou. 

29teav'a poa alolongʉ no mocmo na lamu pateafa ci e'e, lac'o mo'engho tote koa 
to'usnu, koa yusuhci to cou ci e'e, poa mayo no ʉmnʉsi namo tmalʉ ci cou. 

30teav'a poa nac'o na seilei to hamo; maica 'e seilei zou to'honga no tanua to 
hamo na muu. hosoo ho tena cmʉ'ho na hiesi no psoevoyunga to hamo. 

31temu aapayo'a na afu'u ma'bubut'u, pak'i, ma'sʉsʉ'no; 'otenala i'vaho 
'afeo'fu'u hocieno eayaezoyʉ; 'otenala i'vaho yaa mihango ci koyu. 

32la boemi no ma'cocacni ho yupa aʉt'ʉcʉ, yupa meteongaso, aʉlʉ totiski to 
hamo ho isi ieni to kilisto ho peteongasa muu. 

‘epeso 5 

yunsou no 'ayumona no tiskova 

1ho zoueno isi ngohia to hamo ci 'o'okosi na muu, temula asansano 
momaemaezo to hamo. 

2nalamu h'oyunsova la aa'pucva peiseafo no himngonghi, aʉlʉ 'o kilisto ho isi 
ngohia a'to, nomio a'to ho ciha 'o nsousi, mooyai namusngau ci sʉ'ta ho sʉ'teni 
to hamo. 



439 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

3i'ocu 'ola smoc'ou, ca'i, ho i'ola ma'konvosʉ ci hi'hioa. teav'as'a maka pateafa 
ta taicomu, maica zou'so 'o'oko to hamo na muu. 

4maezo o'atemula mo'engho nomo epak'i, eloʉngʉ, hocieno ca'i ci e'e; la conino 
mo'engho no 'aveoveoyʉ to hamo ci e'e. 

5o'ate ta'pepecvaza, i'ola smoc'ou, ca'i, ho i'ola ma'konvosʉ ci cou (ma'konvosʉ 
mo totiski no m'ohkuyu to uacoua) o'ate ahtu meelʉ tma'upu no 'o'oko to 
hpʉhpʉngʉ to hamo ho ito kilisto. 

6'ote noa peknui to lac'o e'ankʉ ci cou. 'amoeno aʉlʉ i'mi tamo maica ci hi'hioa; 
te cmʉ'ho to feango tola yutasufku ci cou na sʉ'no to hamo. 

7ko'koeno, 'ote nouteuyunu tamo maica ci cou. 

8mohmula anana'o yonto mo voecʉvcʉ, at'inghi ahoi ne mohmucu sinto to 
nooe'oca, mimucu yonto 'ayumona to tiskova. 'elamu h'oyunsova la asansano 
mais'a yatatiskova. 

9'e tiskova la beahci tomo at'otngaso, 'aeno mou'ʉmnʉ. moulʉlʉ, ho so'emio. 

10la husansana zou cuma na lasi ʉm'ʉmnʉa to nooe'oca ci hi'hioa. 

11teav'a hioa 'o lahe hioa tomo noovoecʉvcʉ ho uk'a koa ʉmnʉ ci hi'hioa, la 
apuya eafa 'emo maica ci hi'hioa. 

12i'olahe aasoeza hioa to voecʉvcʉ, hoci yue'engha teec'o acʉha h'oinveni! 

13'e acʉcʉhʉ ci hi'hioa hocic'u afu'a epopayoa, tenac'u yuyafo 'o a'ʉmtʉsi, 

14maica 'ote poa epopayo 'aeno tiskova. ko'ko isi yainca to pasunaenva: 
peihsasmomecu, 'emimu oengʉtʉ ci cou, i'mi ta taico ta mcoi ho yʉc'ʉ! tesi 
pahtiskovi to kilisto na muu. 

15ko'koeno, la bumemealʉ na lamu peipeis'ausna. 'ote mais'a nongonongo ci 
cou, la mais'a 'ola moutʉs'ʉ ci cou. 

16la tiʉlʉlʉa 'emo macoconi ci 'oc'ocic'o, maica mo na'no kuzo ho sokoeva 'e hie 
maitan'e. 

17i'mi tan'e, 'otela moma'payo'ʉ ci cou, la cohivi zou cuma na 'tohʉngʉ to 
nooe'oca. 

18'ote voemi, malasi poa peispapayo'ʉ 'e cou; la noa nongcʉngci to seilei. 

19boemi no pasunaenva, tohmomoengʉ, topiepiya ho yupa yut'ingi; la i'mi no 
'tohʉngʉ ho muni, tohmomoengʉ to nooe'oca, mi'usnu ho pasunaeno. 

20la epici to ongko to nooe'oca iesu kilisto ho mi'usnu to hamo ho 'aveoveoneni 
'e mav'ov'o ci hi'hioa. 

natʉ'ca ta navconga 

21temula yupa meo'uzo, maica lamu'so einu to kilisto. 

22'e mamespingi, la meo'uzo to hahocngʉ, mais'a hola meo'uzo to nooe'oca. 

23maica zou fnguu ta mamespingi 'e hahocngʉ, aʉlʉ mais'a 'o kilisto zou fnguu 
ta kiokai, maezo leto'usnu ta kiokai. 

24mais'a 'e kiokai la meo'uzo to kilisto, 'e mamespingi nte maezo aa'pucu 
meo'uzo to hahocngʉ. 

25'e hahocngʉ, temu ngohia 'e mamespingi, mais'a 'o kilisto ho lasi ngohia 'e 
kiokai, totiski ho isi nomzi 'e kiokai ho ciha 'o nsousi. 

26ho isi yaica isi ieni to e'esi, boemi to chumu ho poa cofkoya 'e kiokai, 

27poa yonghu, socofkoya, uk'a heo'tʉ, uk'a ci ake'i ca'i ho aetuhu, ko'ko peelʉi 
sʉ'teni ta iachi. 

28'e hahocngʉ nte anana'va ngohia 'e vcongʉ, totiski hola ngohia 'e iachi feango; 
ho isi ngohia 'e vcongʉ 'a isieno ngohia 'e iachi. 

29uk'a cite himsʉ'no no iachi feango; lasi conino angongohia ho aʉt'ʉca, aʉlʉ 
totiski to kilisto ho lasi aʉt'ʉca 'e kiokai; 

30maica zou maesoesou to feangosi a'to. 

31isi yainca to seiso: <i'mi tan'e, 'e cou te mongoi to maameoi, toepohneni 'e 
mamespingi, micu cono feango 'emo yoso.> 

32'e seiso eni isi paavi 'e meoino moumsʉ'eonʉ; mai'e yupa natʉ'ca ta kilisto ho 
kiokai 'e os'o engha, 

33at'inghi tee peelʉi titheni ta feangomu; la asansana ngohia ta hahocngʉ 'e 
mamespingi, totiski hola ngohia 'e iachi. 'e mamespingi te asansana einva 'e 
hahocngʉ. 

‘epeso 6 

natʉ'ca ta 'o'oko ho maameoi 

1'e 'o'oko la tmaolalʉ to maameoi; te anana'va hioa ta kilistoto na eni. 

2-3<la meot'ʉt'ʉcʉ to maameoi, tekocueno aa'pucu so'so'eʉ, nomameoi ta 
hpʉhpʉngʉ.> na eni mo ahoi mahafo no isi teomneni ci h'oesvʉta. 

4'e amohe, teav'ala asʉsʉ'nova 'o 'o'oko, la boemi to mo'ma'cohio to nooe'oca 
ho seooyokeoi. 

natʉ'ca no tauke ho soskuskunu 

5'e soskuskunu, temu ma'eopeophi, conci 'tohʉngʉ ho meot'ʉt'ʉcʉ no taukemu, 
totiski ho la fifiho to kilisto; 

6o'ate anouc'o ho lahe aiti nate maica, mais'a moc'o euteozu ho noa 
so'eʉ'ʉmnʉa, la mais'a soskuskunu to kilisto, la i'mi no 'tohʉngʉ ho meot'ʉcʉ 
no 'tohʉngʉ to hamo. 

7temula smoekaebʉ ho pnanfi nante anana'va hioa no soskuskunu, mais'a mo 
fifiho to nooe'oca, o'a mo fifiho ta cou. 

8la cohivi, 'upena na soskuskunu hocieno ziu ci cou, tasi acʉha ieni no ʉmnʉ ci 
peipeis'ausna ho eveia to hamo. 

9'e mimu tauke, temu aʉlʉlʉa na soskuskunumu, teav'ala paosmoyoi, la cohivi. 
na muu ho i'e soskuskunumu mo totiski yaa cihi ci tauke ne pepe; tesi boemi 
nomo totiski ci svʉta ho mi'usni 'e macicihi. 

pafeni to hamo ci noemʉhʉ ci soanothʉ 

10atavei, temula noe'ocʉ to meoino tonʉ to nooe'oca ho yutataso ci cou. 

11temula paceofa 'o isi faeni to hamo ci yʉsʉno heetai, temu ko'ko meelʉ 
bʉʉlʉlʉ, poengomʉ no koknuyu no 'akuma. 

12maica o'amito mi'usnu tamo yaa hmuyu ho yaa feango ci cou, mito mi'usnu to 
h'aokuv'o ta mouhpʉhpʉngʉ, 'o teto mi'usni 'ai'olaeno aʉt'ʉcʉ, tʉʉt'ʉcʉ ta 
voecʉvcʉ ci hpʉhpʉngʉ, ho ito tonʉ no kokuzo ta hpʉhpʉngʉ. 

13i'mi tan'e, temula boemi to isi faeni to hamo ci soanothʉ ho seu'heni 'e iachi, 
ko'ko meelʉ yono sokoeva ci hie ho poengomʉ no lahe hia suyumo no hangʉ, 
teespaezumo ho noyʉyʉci 'e hupato. 

14ko'koeno, temula ae'ayocʉ. boemi no so'emio ho teyai snoeputa, boemi no 
moulʉlʉ ho teyai tooftonga t'oenga. 

15boemi no auhuhucu psoyaski no suseomʉ ci fukuin ho teyai sapiei. 

16la asngʉcva pʉta 'e pihci no singkoo, temueno ko'ko peelʉi tomʉti 'o lahe 
pnaeni to kokuzo ci mo yaa puzu ci tʉ'sʉ. 

17temu boemi no mengumi ho teyai ceopngu, boemi no e'e to hamo ho teyai 
pafeni to seilei ci poyave. 

18temu yono 'inoli ho m'eya to'usni to hamo, asngʉcʉ fiho no lasi hia eahahafo 
to seilei ho 'inoli. la aa'pucu aʉtʉs'ʉ, teav'a peaezoni; la o'te tosveni 'inolineni 
'o sinto. 

19temula yaeza 'inolineni a'o, p'enzeni to hamo note'o suseolʉ ci e'e, ho ta'u 
eseolʉ aomotʉ'ʉ, meelʉ 'ʉteʉ ho paavi 'e ngayo'u epeaska 'e moumsʉ'eonʉ ta 
fukuin. 

20mi'o e'vono mahafo ta ekʉka, mi'o nomio ta fukuin ho afnaso ci soskuskunu. 
temu 'inoli to nooe'oca ho pafi no 'ʉteʉ a'o ho engha na nte'o anana'va engha ci 
e'e. 

tuayokeo ho tooyokeo 

21'o tuiciku tasi acʉcʉha eʉsvʉta muu na hi'hioa'u. poa cohivneni muu 'e 
a'a'ausna'u, na taini lamza ngohia, a'vinano la meot'ʉt'ʉcʉ ho fifiho to nooe'oca 
ci nat'ohaesa. 

22na atuhcusi ho os'o popeoskuna ho poa uhta lamu yoni. te'o akoeva no poa 
cohivneni muu na a'a'ausnamza tan'e, poa mayo no poucufnu muu. 

23tesi'sola faeni ta acʉcʉhʉ ci sinto to amohamo ho ito nooe'oca iesu kilisto na 
soanono, himngonghi, ho singkoo. 

24tesi'sola fii no mengumi to hamo 'ola ma'hʉhʉyʉ himngonghi to nooe'oca 
iesu kilisto ci cou! 

Pilipi 

Pilipi 1 

1na a'o - poolo ho i'e temote zou soskuskunu to kilisto iesu. temia tmopsʉ ta 
tengami ho faeni ta mimu yone fuilipi ci afu'u 'o'oko to hamo, 'ai'oeno 'omo 
tma'usnu to kilisto iesu ci sinto, ho i'o masoso'ehti ho itola matoto'usnu ta 
kiokai ci haah'o. 

2faeni'sio muu to amohamo ho ito nooe'oca iesu kilisto na mengumi, ho ina 
soanonosi! 

'inolineni to poolo nate tiou ta tengami 

3cono hola'u talʉa muu, ta'ucu 'aveoveoyʉ to hamo. 

4cono hola'u 'inolineni muu la'u asngʉcʉ yaa kokaekaebʉ ci 'tohʉngʉ; 

5maica ahoi to ahoisi ac'ʉhʉ maitan'e. to hi'hioa no psoyaski ta fukuin lamu 
asngʉcva to'to'usni a'o. 

6la'u amsʉ'eona taa'uzva, i'omo yonto 'tohʉngʉmu ho i'eongceni tamo maica 
yonghu ci hi'hioa ci hamo, 'atesi ahta o'te a'cʉ'cʉna hi'hioa eni. aepʉnga no hiesi 
ho tac'u i'vaho cmʉ'ho 'o iesu kilisto. 

7la acʉhʉ asngʉcʉ yonta 'tohʉngʉ'u na muu! 'ate'oeno anana'va asngʉcva 
taaecingia muu; maica, 'upena ho mi'o yonta poo'usna maitan'e, hocieno ne 
mo'un'a meelʉ ziu ho ehcʉvheni 'e fukuin ho 'akasi, mimucu acʉhʉ tma'upu no 
isi pafeni a'o to hamo ci afnaso ci tonʉ. 

8isi cohivi to hamo, os'o yainca la'u titho to himngonghi to kilisto iesu ho a'ʉmta 
taaecingia muu, 'e e'e eni mo eʉlʉ. 

9i'o la'u 'inolineni muu: ina himngonghimu te fiho no a'ʉmtʉ mau'to'tohʉngʉ 
ho ino bocbochio ho acʉhʉ ohsuhcu, 

10temu meelʉ epei tomo so'ʉmnʉa. maicac'o, yono hiesi no i'vaho cmʉ'ho 'o 
kilisto, temu meelʉ cofkoya ho uk'a 'o'emamzi no koica. 

11na h'oyunsovamu te nongcʉngcʉ na isi ieni to iesu kilisto ho yayo ci beahci 
no moulʉlʉ, ho psoevohngʉ tohmomoengʉ to hamo. 

nomio to kilisto ho yaansou 

12maanat'ohaesa, te'o poa cohivneni muu, i'e os'o elʉa isi apuya to'usni ho 
ohsuhcu 'e fukuin. 

13to ataveisi, acʉcʉhʉ 'o makekengsacu ta lasi yoni to honte, ho i'o afu'u yatan'e, 
mo acʉhʉ bochio ho mi'o nomio to kilisto ho noa poekotva. 

14ho mi'o noekotu, nama mo asuhcu yaa singkoo to nooe'oca 'omo botngonʉ ci 
sinto, asuhcu 'ʉteʉ, o'amo ake'i ma'sasmoyo ho psoyaska 'o e'e to hamo. 

15ahtuo'tesio, piyo cimo psoyaski to kilisto mo i'mi no smo'eubut'u ho 
ma'papak'i ci 'tohʉngʉ, at'inghi panto mo i'mi to ʉmnʉ ci 'tohʉngʉ. 

16'eisi engha ta ataveisi mo i'mi no himngonghi ci 'tohʉngʉ ho maica 'o hioahe, 
maica ihe cohivi ho isi toveineni a'o to hamo 'e hi'hioa no ehcʉvheni 'e fukuin. 

17'e isi engha ta auyusi homo psoyaski to kilisto o'amo cofkoya na 'tohʉngʉhe, 
mo i'mi no ma'papak'i, 'ucia ieni ho mi'o noekotu ho mooyai note asuhcu man'i 
ci ep'ʉcʉ. 

18at'inghi, na eni cuma na tesi koa natʉ'ca? o'ate cumasa mio emzo ho o'a na 
'tohʉngʉhe, hoci maka psoyom'a 'o kilisto, te'ocu kaebʉ. te'on'a a'cʉ'cʉnʉ 
kaebʉ; 

19maica isi cohivi ieni no 'inolimu ho ino to'usnu to piepiya to iesu kilisto, 'ata'u 
ahtuo'te yuovei ziu. 

20i'ela'u atva'esa tongsoya ho ta'usni: o'ate'o yuszozʉ no te'o anana'va sviei ci 
hi'hioa, apuyu conino, aavaho ta maitan'e la a'sʉftonʉ yaa 'ʉteʉ, 'upena hoci 
mcoi ho yaansoua, boemi ta aucunu ci a'o ho psoevohngʉ to kilisto. 

21maica hoci e'usna a'o, ho mi'o yaansoua, te nomio to kilisto; hoci'u mcoi, te 
asuhcu yaa tov'oha! 

22at'inghi, hoci'u yaansou ho meelʉ man'i na nte'o hioa cimo koa ʉmnʉ, o'ana 
os'o cohivi nte'ocu epei note mainenu. 

23mi'o notaico tamo yusno ma'ngongoveo. mi'o na'no kaebʉ hoci'u mongoi ta 
hpʉhpʉngʉ, ho no'upu to kilisto, uk'a cite ʉmnʉhe tan'e. 

24at'inghi, nomio muu, te asuhcu ʉmnʉhe hoci'u yaansoua. 

25ta tan'e, la'u amsʉ'eona taa'uzva ho o'te ma'pepecvai; os'o cohivi te'on'a 
a'cʉ'cʉnʉ yaansoua, a'vinano te'o a'cʉ'cʉnʉ no'upu muu, to'usni muu ho poa 
asuhcu yusuhci na singkoo, asuhcu yaa kokaekaebʉ, 

26na atuhcusi ho tena'u i'vaho baito muu, temu yonto 'ayumona to kilisto iesu 
ho asuhca ieni a'o ho etotofsi'za! 

27ina te sotva'esa zou: na h'oyunsovamu la poa toseolʉ to fukuin to kilisto. 
maicac'o, 'upena hoci'u o'te meelʉ baito muu, te'oc'o acʉha cohivi lamu yaa 
totiski cite mituhci, mahtʉicʉ ho o'te aezuhu, tohmʉskʉ ci 'tohʉngʉ 
toteuyuneni na tonʉ ho nomio no singkoo ta fukuin ho 'aanana'o ehtothomʉ. 

28yonta mav'ov'o ci hi'hioa ho o'te ngoheʉngeʉ no maosmoyo tola yutasufku 
muu ci cou; la 'ʉteʉ, ieni tan'e ho soomei, tehe ahta o'te elʉa na meaapayo'ʉ, 
temu asansano elʉ no to'usnu, maica na eni zou hi'hioa to hamo. 

29mimu mayo no afnaso ci tonʉ ho fifiho to kilisto, o'a te anovac'o taa'uzva, te 
maezo nomio to kilisto ho tiou no 'atutumzo. 

30maitan'e, temucu meelʉ toeei'si a'o ho i'upu yu'susuyumo; 'e yu'susuyumo 
eni, ohmu aiti o'ucula hioa, 'aimu ahtao'te tac'ʉhi, os'on'a asngʉcva hioa 'emo 
totiski ci yu'susuyumo. 

Pilipi 2 

'tohʉngʉ 'o 'tohʉngʉ to kilisto 

1inamo yonto kilisto ci nsoumu isicu nana poa yumamahtʉicʉ muu? ina 
himngonghisi isicu nana poucufna muu? mimucu nana tmucni to seilei? ta 
'ayumonamu panocu nana a'ʉmtʉ yupania himngonghi ci 'tohʉngʉ? 

2hoci panocu, te'o m'ene muu, temu la yaa hmʉskʉ cite mituhci, totiski ci 
himngonghi, totiski ci himcocoveoi, ho hmʉskʉ cila hia ma'to'tohʉngʉ, poa 
ngangcʉngcʉ na kokaekaebʉ'u. 

3'otela angu ma'konvosʉ, 'ote konvosʉ noc'o ongko, la yupania einu, huepzi na 
mocmo mo tosa'ohe ta iachi. 

4teav'a anovac'o aʉt'ʉca 'e iachi, la yaeza siya no 'tohʉngʉ nate koa ʉmnʉ na 
mocmo ci cou. 

5temula 'tohʉngʉ na 'tohʉngʉ to kilisto iesu: 

6mo anana'o yaa yu'ausna to hamo, at'inghi o'aisi tiʉnpʉnpa na totiski afnaso 
ci tonʉ to hamo. 

7apuyu, isi iachia teongasi 'e acʉcʉhʉ, yaahe 'e yu'ausna no soskuskunu. 
tmuezuhu cou, boemi ta mi'ausna ta cou ho aopa'to. 

8iachi yuaceaco, meo'uzo ac'ʉhʉ no mcoi, a'vinano mcoi to zuuzika. 

9i'mi tan'e, isi hoepzeni to hamo, ac'ʉhʉ no sopepea, pafi to nosa'ohe to 
ma'o'ongko ci ongko. 

10te akoeva no einva 'o ongko to iesu, acʉcʉhʉ na yane pepe, ta hpʉhpʉngʉ, ho 
ina yane mʉ'eona ta ceoa cila mayayaansoua, te acʉhʉ mi'usnu ho m'ohkuyu. 

11te tmunsohʉ 'o ngayohe ho esansano: zou nooe'oca 'o iesu kilisto, toehungu 
tohmomoengʉ to psoevohngʉ to amohamo. 

tiskova ta hpʉhpʉngʉ 

12songohia ci maananghia, ne mo'ula no'upu muu lamu asngʉcva talʉi a'o; 
maitan'e ho o'a mi'o no'upu muu, ntemu h'unasa talʉi a'o, la ma'eopeophi. o'te 
tosvo asno'zona aepʉnga na to'usni 'e iachi; 

13maica la asngʉcʉ yonta 'tohʉngʉmu 'o hamo ho yaahioa, poa smoekaebʉ 
muu ho a'ʉmta peiseafi na yonghu ci 'tohʉngʉsi. 

14'upena hoci cuma nantemu hioa 'otes'ala eubut'u hocieno yupa eehcʉvho, 

15temueno meelʉ yonta mo kuzo ho aknon'i ci hpʉhpʉngʉ ho cocofkoya, meelʉ 
uk'a heo'tʉ ci 'o'oko to hamo. temula psoetiskou ta 'ayumona ta yatatiskova, 
mais'a 'o congeoha hola psoetiskou ta engʉca. 

16noyʉci 'e ceonʉ no nsou. hoci maica na temu hioa, to hiesi no i'vaho cmʉ'ho 
'o kilisto, panote'ocu peelʉi etanveni, maica na eni tec'u peelʉi soomei na 
acʉcʉhʉ ci nia ngoseo'u o'amo peis'afeungu. 

17'upenaeno te'o boemi ta hmuyu'u ho sʉ'teni, sahuneni ta imu yomza no 
singkoo ho sʉ'teni to hamo ci sʉ'ta, te'oc'o kaebʉ, a'vinano poa tma'upu no 
kaebʉ'u na muu. 

18totiski, temula kokaekaebʉ, yaeza poa tma'upu no kokaekaebʉmu a'o. 

temote ho i'o 'ipafoti 

19la'u mie'ocʉ to nooe'oca iesu, tongsoya o'ate noana'o ta'u peelʉi skuna 
'o temote ho uso muu, ta'u peelʉi talʉi na a'a'ausnamu ho mayo no ao'pou. 

20zouc'o taini 'omo tohmʉskʉ ta 'tohʉngʉ'u, a'vinano i'mi no a'ʉmtʉ 'tohʉngʉ 
ho ta'ngongohia muu ci cou. 

21'o mocmo lac'o ma'koyu note koa ʉmnʉ ta iachi, o'ala talʉa na hi'hioa to iesu 
kilisto. 

22at'inghi 'o lasi hia mi'usnu to cou to temote, leamu na'na asansana, ina 
natʉ'camia la mais'a natʉ'ca no na'vama, nomio to hi'hioa ta fukuin ho i'upu 
peisngongoseo. 

23os'o tongsoya, hota'ucu cohivi na ta'u ataveia a'a'ausna, ta'u osnia 
popeoskuna ho poa uso muu. 

24os'o amsʉ'eona taa'uzva 'o nooe'oca. ta o'ate noana'o ci hie tenasi iachia poa 
uso muu na a'o ho baito. 

25yainca no koyu'u, mante'o poa yuovei muu 'o nat'ohaesa ci 'ipafoti. imu 
epeiya poa uhtan'e ho to'usnu a'o, i'upu a'o ho yaahioa, i'upu a'o ho ehtothomʉ. 

26lasi na'na taaecingia muu, a'vinano isi cohivi ho imu tac'ʉhi homo tma'congo, 
mo na'no ma'nanac'o. 

27mosoeno o'te a'ʉmtʉ tma'congo ho nia'tes'a kuzo, at'inghi isi coveoza to 
hamo, o'aisi anova coveoza, isi yaeza coveoza a'o, poa o'te elʉ no meoino nac'o 
a'o. 

28ko'koeno, os'o h'unasa aupcieva 'ucia popeovoveiya, temu meelʉ kokaekaebʉ 
ho noteuyuneni; na eni 'ateeno yaeza peelʉi aapayo'a na nac'o'u. 

29os'o tongsoya temu yonto 'ayumona to nooe'oca ho kokaekaebeni aʉt'ʉt'ʉca. 
temula einva 'emo maica ci cou; 

30maica la nomio to yaahioa to kilisto ho conino mito sokoeva, ac'ʉhʉ no mici 
peismamcoi, lasi 'ucia peis'upi na o'a lamu peihcʉ'hi ho lamu to'usni a'o. 

Pilipi 3 

aʉ'ʉmtʉ ci moulʉlʉ 

1maanat'ohaesa, panto te'on'a e'e. temu'sola no'ayumonʉ to nooe'oca ho 
kokaekaebʉ! te'o patvaha 'e o'ucula mi'usneni muu ho engha ci e'e ne auyusi, 
uk'acite nama koa ma'pap'ʉcʉ a'o, nama te apuyu koa ʉmnʉ muu. 

2temula etngoeva 'ola popeiskuzkuzo ci cou, 'ola toetoehungu ci kuhku ho av'u, 
'ai'olaeno emamahtʉicʉ no iachia s'e'honga 'e feango ci cou. 

3a'ʉmtʉsi, i'omo tiou no a'ʉmtʉ s'e'honga, o'as'a hin'i, ma a'to. maica ho mito 
boemi to piepiya to hamo ho m'ohkuyu; 'o ito etanveni zou kilisto iesu. o'ate'o 
bie'ocʉ nolac'o huyafi ci meesi. 

4hoci panonte ma'unano tee meelʉ bie'ocʉ no lac'o huyafi ci meesi, 'amante'o 
asuhcu meelʉ maica. 

5miveohi ho mo'ucu yayo cu tiou no s'e'honga. ahoi ho mo'ucu yayo 
zoucu cou'isolaelu, tma'usnu to suezopʉ to penyaming, zou mʉntʉ'ca no 
a'ʉmtʉ couhevulu. hoci e'usna no meot'ʉcʉ no 'ofifiha ta yutayakio, mi'o 
ma'hi'usnu to falisai; 

6hoci e'usnu no hia asno'zonʉ, o'ula akuzkuzoa 'o kiokai. ko'koeno, hoci tamza 
no moulʉlʉ homo meot'ʉcʉ to hoolicu to moose, uk'a cinte nama emzi no koica 
a'o. 

7at'inghi, i'o o'ula asonghoza ta'unano pano koasi ʉmnʉ, maitan'e mi'o nomio 
to kilisto, micu koakuzo ho os'o aiti. 

8o'amo anouc'o maica, os'o h'unasa hukokoakuzoa 'e acʉcʉhʉ ci hi'hioa, maica 
ho os'o angongohia ho mi'o bohngʉ to nooe'oca kilisto iesu. nomio to kilisto, 
os'o ciha 'e acʉcʉhʉ, ho ta'upa no pucu, te'o 'uciahe elʉa 'o kilisto. 

9a'sʉftonʉ yuecnguhu to kilisto. 'anami'o 'aoko mais'a mo yaa moulʉlʉ homo 
meot'ʉcʉ to hoolicu. 'e moulʉlʉ'u maitan'e mo i'mi ho mi'o tmaa'uzo to kilisto. 
isi pafeni to hamo eni. mo i'tohungu no tmaa'uzo. 

10la'uc'o tongsoyʉ no bohngʉ to kilisto, ta'hongi na meoino tonʉ no smoevovei, 
e'paevai no 'atutumiosi, emoothoma 'e nia hiasi mcoi, 

11tata'za hoci'u maezo i'mi no mcoi ho smoevovei. 

mi'usnu to isi mituhci ho pa'eusngʉcʉ 

12o'aos'o yainca mi'ocus'a peihcʉ'ho, hocieno yainca cu a'sʉftonʉ. la'u 
a'cʉ'cʉnʉ peayofʉ, conino 'ucia elʉa 'o hnoo ic'o; a'ʉmtʉsi, akoeva no poa 
ehcʉ'ho ta oso'o mituhci. 'o kilisto iesu isicu auevahe elʉa a'o. 

13maanat'ohaesa, o'amocu os'o ta'unano os'ocu elʉa 'e hnoo eni; la'uc'o 
mimhocni tamo conci hi'hioa: 'aeno ta'payo'a 'e f'uhu, toteuyuneni na tonʉ ho 
peishʉhʉi 'emo yonta tuhcu'u ci hi'hioa. 

14mi'o mi'usnu ta os'o mituhci ho pa'eusngʉcʉ, akoyu no mayo no hnoo; 'e hnoo 
eni 'aeno 'omo tma'usnu ne pepe ci faeva ci nsou, isi ieni to kilisto iesu to hamo 
ho eyoho'a a'o ho poa tiovneni. 

15ko'koeno, ta 'ayumonato hoci pano micu yuepʉngi na piepiya te acʉhʉ maica 
nate ta'usni; hoci pano mo h'unasi ci hiamu ma'to'tohʉngʉ, tesi pahsansani to 
hamo na muu. 

16'upena hoci mainenu, teto ieni to lato asonghoza fihi ci h'ofiha ho emosuhcu. 

17maanat'ohaesa, temu a'cʉ'cʉnʉ momaemaezo a'o. imzacu p'eac'eni ta temula 
huomza; temula momaemaezo tola momaemaezo a'mi ci cou. 

18o'ucula siho eucufna muu, maitan'e te'o yʉesʉ ho i'vaha eucufna: mo piyo ci 
cou la mihango to zuuzika to kilisto 'o lahe peipeis'ausna. 

19na tahe atotavei te meaapayo'ʉ, maica i'o hamohe 'ai'oeno iachihe cfu'o. lahe 
itanveni 'ola h'oinveni ci hi'hioa, conino o'te ta'payo'a 'o macucuma ta 
hpʉhpʉngʉ. 

20nacu a'to zou 'o'oko to hpʉhpʉngʉ ne pepe; lato conci 'tohʉngʉ ho mooteo to 
leto'usnu ci nooe'oca, 'aeno 'o nooe'oca iesu kilisto te i'mi ne pepe ho ohpueho. 

21te boemi to tonʉ nosi poa meo'uzo 'e acʉcʉhʉ, ho poa aezuhu 'emo yoz'u ho 
ahtuo'te mcoi ci feangoto, poa totiski to kilisto na a'to, yaa psoevohngʉ ci 
feango. 

Pilipi 4 

poucufnu 'o poolo 

1maanat'ohaesa, la'u atva'esa ngohia na muu, la'u a'ʉmtas'a taaecingia muu! 
zou kokaekaebʉ'u na muu, tafange'u na muu. ngohia ci maananghia, temula 
noe'ocʉ to nooe'oca ho bʉʉlʉlʉ. 

2nat'ohaesa ci yo'ate ho sintuki, te'o cucufni muu la no'ayumonʉ to nooe'oca ho 
tohmʉskʉ na 'tohʉngʉ. 

3'o meot'ʉcʉ ci 'oahngʉ'u, te'o maezo m'ene suu ho to'usni 'emo yoso; maica'sio 
mihin'i yontala hi'hioa ta fukuin ho fiho a'o, ho i'e kolimen, ho ito mocmo cila 
toetoehungu yaahioa ho i'upu ngoseo; 'o ongko tamo maica ci cou isicu acʉha 
tposi to tposʉ no nsou to hamo. 

4temula i'mi ho mimu yuecnguhu to nooe'oca ho asngʉcʉ kokaekaebʉ. te'o 
i'vaha yainca, temu la kokaekaebʉ. 

5temu la maezo mi'usnu tamo botngonʉ ho pa'teni na ma'einu. tec'u esmi 'o 
nooe'oca. 

6ntemula uk'a ake'i ma'tipvongʉ; la yono 'inoli ho eʉsvʉta to hamo na lamu 
'ucia tititha, boemi no to'aveoveoyʉ ci 'tohʉngʉ ho 'inoli. 

7na lasi pafeni to hamo ci soanono la nosa'o no lato ta'cʉ'ha ta cou, tesi ieni to 
kilisto iesu, noyʉci na lato ta'koeva ta 'tohʉngʉto. 

8ataveisi, maanat'ohaesa, temula conino buyuyue'iya i'ola ʉmnʉ ho peelʉi 
tohmoengʉi ci hi'hioa. acʉcʉhʉ 'ola mou'ʉmtʉ, mitohʉngʉ, ahmʉskʉ, cofkoya, 
ʉm'ʉmnʉa, ho i'ola taotofsi'i ci hi'hioa ntemu la acʉha huecvʉhʉa. 

9i'o ohmula yoyayaeza a'o, tiova, hocieno talʉi, aiti ci peipeis'ausna, la acʉha 
peiseafi. i'ola mofi to soanono ci hamo 'atesi ahtao'te no'upi muu. 

to'aveoveoyʉ ci e'e 

10ho la'u no'ayumonʉ to nsou to nooe'oca la yaa someoino kokaekaebʉ. maica 
micu aʉlʉ aomane, imu i'vaha aʉt'ʉca a'o maitan'e. a'ʉmtʉsi, leamu anana'va 
asngʉcva siya no 'tohʉngʉ a'o, lac'oso o'te auseoseolʉ no epa'teni. 

11homo maica co e'e'u, o'amo i'mi no mi'os'a aviovio no cuma; os'ocu peelʉi na 
ma'mamso ta maitan'e. 

12os'o cohivi te mainenu nate h'oyunsova hola aviovio, yaeza cohivi na 
h'oyunsova hola atngaso. mi'ocu elʉ no bocbochio tan'e, 'upena hoci yono mo 
mainenu, hocieno yoseʉ, hocieno sieo, hocieno atngaso, hocieno aviovio. te'o 
acʉha ta'mamsoa. 

13ieni to isi pafeni to kilisto ci tonʉ, te'o peelʉi noseolʉi 'emo mav'ov'o ci 
a'a'ausna. 

14at'inghi, ho la'u 'atutumio, lamu to'usni a'o, te'o a'ʉmtʉ 'aveoveoyʉ. 

15imu acʉha cohivi ta coufuilipi, ne o'un'a ahoza psoyaska 'e fukuin, mo'u 
mongoi ne makitong; ne mio i'oc'o kiokaimu 'o moso to'usnu a'o, tma'upu ta 
ngoseo ho kaebʉ'u. 

16ne mo'u yone tesalonike o'amoc'o anou i'nʉskʉ, hoci panonte'o 'ucia tititha, 
tamu cmʉ'ho ho to'usni a'o. 

17o'ami'o ma'to'tohʉngʉ no teonghi, mala'u 'ucia poa yaa man'i ci tingacva 
muu, ta'usna no iachimu tposʉ. 

18'aeno eni 'ete huomza ta imu faeni a'o; i'e imu taha'veni a'o mo asa'ohe to la'u 
tititha. 'o 'ipafoti isi pahcʉ'ha 'e imu faeni a'o cimo atngaso ci teonghia, aʉlʉ 
mais'a meaemo'ʉ ci namusngau, isi ʉm'ʉmnʉa to hamo ci sʉ'ta. 

19'o hamo'u tesi ieni tomo yonto kilisto iesu cimo atngaso ci ʉm'ʉmnʉ ho pafi 
no temula afu'a tititha. 

20no'unu'sio to hamoto na psoevohngʉ, ac'ʉhʉ no 'auesiesi! 'aamen. 

sotavei ci tuayokeo 

21temun'a mi'usnu tomo afu'u tma'usnu to kilisto iesu ci sinto ho tuayokeo. 
'emo no'upu a'o ci sinto te mi'usnu muu ho tuayokeo. 

22acʉcʉhʉ na sinto, afnaso 'omo yonto emoo to honte ci cou, acʉhʉ mi'usnu 
muu ho tuayokeo. 

23pafeni'sio muu to nooe'oca iesu kilisto na mengumisi! 

Kolosai 

Kolosai 1 

1zou poolo a'o; mi'o fiho to 'tohʉngʉ to hamo ho sitoo to iesu kilisto. na a'o ho 
i'e nat'ohaesa ci temote. 

2tmopsʉ ta tengami ho faeni ta mimu yonta kolosai ci sinto, 'aeno 'o mimu 
meot'ʉt'ʉcʉ to kilisto ci maanat'ohaesa. pafeni'sio muu to hamo na mengumi 
ho soanonosi! 

to'aveoveoyʉ ci 'inoli 

3ho la'u 'inolineni muu, lamia asngʉcʉ 'aveoveoyʉ to hamo, 'aeno 'o amo to 
nooe'oca iesu kilisto; 

4maica lamia tac'ʉhi ho mimu a'ʉmtʉ yaa singkoo ho mimu mi'usnu to iesu 
kilisto, lamu yaa himngonghi ci 'tohʉngʉ ho lamu mi'usnu to afu'u sinto. 

5to ahoisi, ne ohcu psoecʉ'ha muu 'e fukuin, imucu talʉi 'e isi hafa ta fukuin ci 
ta'usni. maicac'o, ina singkoo ho himngonghimu mo acʉhʉ i'tohungu ta isi 
songacveni muu ne pepe ci ta'usni. 

6'e fukuin eni o'aisi anova psoecʉ'ha muu, isi yaeza psoengaboa ta 
mauhpʉhpʉngʉ, asngʉcʉ yusuhci ho beahci, aʉlʉ mais'a ne ohmun'a ahoza 
tac'ʉhi hocu a'ʉmta honga 'o mengumi to hamo, mo totiski yusuhci ho beahci. 

7mimu i'mi to sonanghia'u ci 'ipafu ho momaemaezo ta fukuin tan'e; mo nomzo 
a'mi ho meot'ʉcʉ ci soskuskunu to kilisto. 

8'a i'oeno 'ipafu 'omo eʉsvʉtʉ a'mi ho isi fii no himngonghi ci 'tohʉngʉ no seilei 
na muu. 

9i'mi tan'e, ahoi ne omzacu tac'ʉhi na a'a'ausnamu, lamza o'te tosveni 'inolineni 
muu, m'eya tonʉ to hamo poa'so i'mi no seilei ho mayo no mav'ov'o ci moutʉs'ʉ 
ho bocbochio, peelʉi a'sʉftona honga na 'tohʉngʉsi. 

10maicac'o, ina h'oyunsovamu tec'u meelʉ toseolʉ no 'tohʉngʉ to nooe'oca, 
aa'pucva poa ʉm'ʉmnʉaneni. a'vinano, te meelʉ yonta h'oyunsovamu ho 
beahci no mo mav'ov'o yonghu ci beahci, na hia bohngʉ to hamo te maezo 
apuhngu. 

11temusola i'mi to psoevohngʉ ci tonʉsi ho mayo no mahtʉicʉ ci tonʉ, yaa 
luaveica ci 'tohʉngʉ ho tiova 'e acʉcʉhʉ. la boemi no kokaekaebʉ ci 'tohʉngʉ 
ho 

12'aveoveoyʉ to amopepe, maica ho isi poa yaa ongko no tma'upu no ohsila 
songacveni no sinto cimo ʉm'ʉmnʉ to 'ayumona to tiskova ci hpʉhpʉngʉ na 
muu. 

13isi to'usni a'to ho poa momeesih'i no tonʉ no voecʉvcʉ, poa noskufu no tonʉ 
to songohia ci okosi ho poa yunsou a'to. 

14ieni to songohia ci okosi, mito mayo no ziu - 'e kuisito isi peteongasa. 

'o kilisto ho i'o lasi hioa 

15'o kilisto zou mi'ausnasi to o'alato teolʉi ci hamo, mo tosa'ohe ta acʉcʉhʉ 
pehoza ci oko. 

16ieni to kilisto, ohsi teyai to hamo 'e acʉcʉhʉ ta pepe ho ceoa: 'ela teolʉi ho 
o'te teolʉi, a'upu namo yusuhngu no suoca'ha, tituhcu, aʉt'ʉcʉ ho mʉpʉtʉ no 
tonʉ ta moipiepiya, ieni to kilisto. maezo nomzo to kilisto. ohsi teyai to hamo 'e 
mouhpʉhpʉngʉ. 

17'o kilisto mo auyuhe yayo ta aʉcʉcʉhʉ; 'e acʉcʉhʉ moc'o maezo noe'ocʉ to 
kilisto ho p'eyac'a. 

18zou fnguu ta kiokai, ci'aeno fnguu ta feangosi; isi i'toekui ta faeva ci nsou. zou 
pehoza ci oko, ahoi i'mi to mcoi ho smoevovei, na atuhcusi te sutmoyaevonʉ ta 
acʉcʉhʉ. 

19isi iachia esvʉta to hamo ho poa yaa noemʉhʉ ci yu'ausna ta iachisi 
mi'a'ausna 'o okosi. 

20ieni ta oko, 'o hamo isi iachia esvʉta no i'vaho naovei 'e mouhpʉhpʉngʉ. isi 
ieni to mcoi to zuuzika 'o okosi ho aepʉnga na suseomʉ. i'vaha poa tma'usnu to 
hamo 'e aʉcʉcʉhʉ ta pepe ho ceoa. 

21ne auyusi, mohmula nomio no kokuzo ci koyu ho ino peipeis'ausna hocu 
namcovha 'o hamo, cu hangʉ to hamo. 

22maitan'e, ieni to mcoi to feango to okosi, isicu nanghianeni to hamo na muu, 
akoeva no poa yonto tuhcusi ho socofkoya, uk'a heo'tʉ, uk'a 'eongʉ no koica. 

23temu asansana ayʉca na singkoo, bʉʉlʉlʉ ta mo mahtʉicʉ ci i'tohungva; 
teav'a teongasi na ohmu ta'usni ne mohmun'a ahoi tiou ta fukuin. maitan'e, 'e 
fukuin eni micu psoengabo ta mauhpʉhpʉngʉ; na a'o - poolo. 'aeno soskuskunu 
ta fukuin tan'e. 

'o lasi hioa to poolo 

24maitan'e ho la'u 'atutumzeni muu mo ma'kakaebʉ ci hi'hioa; maica homo 
'atutumzo 'e feango'u, mais'a os'o ticngiha 'o nia 'atutumzo to kilisto ho ohsila 
'atutumzeni 'e feangosi - 'ai'o ohsieno uveica ho o'temocu aepʉnga ci 'atutumzo 
ta kiokaisi. 

25nomio note koa ʉmnʉ muu, isi toveineni a'o to hamo 'e hioa eni, poa 
soskuskunu ta kiokai a'o. 'e hioa eni tesi a'sʉftona poa psoyaskeni a'o 'e 
fukuinsi, 



453 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

26'ai'o isieno acngucnguha mi'usneni ta yatatiskova ho sootoefʉnga ci 
moumsʉ'eonʉ; 'e moumsʉ'eonʉ eni. isicu sopopayoa ta mao'o'okosi maitan'e. 

27'e isi ta'kokoeva to hamo tesi poa cohivneni ta 'o'okosi, 'emo at'otngaso ho 
psoevohngʉ ci moumsʉ'eonʉ 'ateeno epa'teni ta yatatiskova. 'e moumsʉ'eonʉ 
eni 'aeno: mo yonta nsoumu 'o kilisto. tee yainca, mimu tma'upu no 
psoevohngʉ to hamo. 

28i'mi tan'e, mimza mi'usnu ta afu'u cou ho psoyaska 'o kilisto, boemi ta 
mav'ov'o ci moutʉs'ʉ ho kokoica ho po'pa'cohivi muu, akoeva no 'ucia poa 
yʉepʉngi ci sinto 'emo macicihi, hafa uhto tuhcu to hamo. 

29nomio ta isi mituhci tan'e, os'o titha 'e isi pafeni a'o to kilisto ci meoino no 
tonʉ, o'te bʉʉpsʉpsʉ no ngoseo, 'aanana'o yaahioai. 

Kolosai 2 

1os'o tata'ia no poa cohivneni muu, nomzo muu ho ito coulauticia, ho i'o 
botngonʉ ci o'amocu o'u la aiti ci cou, la'u pnanfi na 'tohʉngʉ ho tonʉ ho 
yaahioai. 

2te'o poa elʉ no poucufnu, meelʉ boemi no himngonghi ho tmuteuyunu, i'mi 
nomo bocbochio bohbohngʉ ho cmʉfeʉ ci singkoo ho honga na moumsʉ'eonʉ 
to hamo; 'e moumsʉ'eonʉ eni. 'ai'oeno feango to kilisto. 

3zou 'oyomzana maavo no ohsi la afu'a siya to hamo ci moutʉs'ʉ ho 
mau'to'tohʉngʉ. 

4ho os'o e'e eni, temu o'te noa boemi no ecocohʉmʉ ci e'e ho e'usna nomo 
emopeu ci ceonʉ. 

5e'vono o'a mo no'upu muu 'e feango'u, at'inghi co 'tohʉngʉ'u la asngʉcʉ 
no'upu muu. mi'o na'no kaebʉ, peelʉi aiti ho lamu meot'ʉt'ʉcʉ, a'vinano namo 
mi'usnu to kilisto ci singkoo micu yaa mahtʉicʉ ci io'tohungva. 

h'aucucunu ci nsou to 'ayumona to kilisto 

6ho imueno tiova ho nooe'oca 'o kilisto iesu, temu asansana sotaica no lamu 
peipeis'ausna. 

7yonto 'ayumonasi ho biemisi, yusuhci. p'eyac'a na singkoo, 'amoeno maica na 
lamu tiova ci mo'ma'cohio; temu yaeza poa ngangcʉngcʉ na 'aveoveoyʉ ci 
'tohʉngʉ. 

8temula bumemealʉ, teav'a poa e'eʉngceni ta mo sveepʉ ci motposʉ; maica 
'emo maica ci motposʉ, lac'o psoecingcingha ta cou, mo i'tohungu ta nana'so 
moipiepiya no macocongeoha ta mouhpʉhpʉngʉ, o'a mo i'tohungu to kilisto. 

9maica ina h'aucucunu ci yu'ausna to hamo. mo acʉhʉ yonto 'ayumona to 
kilisto. 

10mimu yupa cmunghu 'o kilisto, maezo mayo no atngaso ci nsou. zou papoevʉ, 
tosa'ohe to acʉcʉhʉ cila titutuhcu le'aʉt'ʉcʉ ta moipiepiya. 

11mimucu yono nsou to kilisto ho noa s'e'honga; 'e s'e'honga eni o'a isi hioa ta 
cou, ma isi hioa to kilisto ho poa mongoi no yu'ausna no kuisi ta feangoto ci 
s'e'honga. 

12maica, ne mohmu tiou to toonono, ohcu su'upa efo'a to kilisto na muu; ne 
mohmucu tiou to toonono, yaeza ieni no tmaa'uzo tomo poa smoevovei to 
kilisto ci hi'hioa to hamo ho maezo to kilisto ho smoevovei. 

13ne auyusi, maica mohmun'a yaa yu'ausna no kuisi, a'vinano uk'a hoolicu ci 
couyafana, hoci tamza no piepiya mimu mcoi. at'inghi, 'o hamo isi poa smoe'upu 
smoevovei to kilisto na muu. isi peteongasa na nia afu'uto kuisi, 

14saapayo'a i'ote afu'u koa kuzo a'to, mufutu a'to ci isi tatoyangzi to hoolicu ci 
nia kuisi. isi spica to zuuzika ho aapayo'a. 

15yonto zuuzika, isicu iachia yunga to kilisto ina tonʉ tola titutuhcu ho 
le'aʉt'ʉcʉ ta moipiepiya, isi holeo ho paata'zeni tamo botngonʉ ci cou. 

16ko'koeno, teav'a poa ta'poe'eni to 'oesvʉtʉ no eabobonʉ, homeesia, 
meefeohʉ, hocieno 'ansokunici na muu. 

17'e acʉcʉhʉ eni mac'o ongko to tena hi'hioa ho noana'o, 'ai'oeno kilisto 'o 
a'ʉmtʉsi feango. 

18teav'a poa ti'eingneni tola mais'amo afnaso smo'eumcovhi, meeeinu ho 
m'ohkuyu to tensi ci cou na ntohmu yaa ci hnoo. lac'o fiho ta ma'ankʉ ta cou, 
aha'o na'no bobitano. 

19cu antʉhʉ 'o hia yupecnguhu to kilisto. na a'ʉmtʉsi, inac'o i'mi ta fnguu ta 
feango, 'ai'oeno kilisto, niante meelʉ mayo no konansou, ieni to yupa tʉyʉcʉ 'e 
ma'vo'vokʉ maveoveocʉ ho yuecngucnguhu, maino 'tohʉngʉ to homo ho 
ausuhcu yusuhci. 

i'upu to kilisto ho yunsou ho mcoi 

20ho mimucueno tu'upu to kilisto ho mcoi, momeesih'i no moipiepiya ta 
macocongeoha, mainci mimuc'on'a fiho ta h'oyunsova ta cou, a'cʉ'cʉna 
noʉt'ʉci na <teav'a aot'ova eni, teav'a oothomi sico, teav'a aasa eni> 'emo maica 
ci peipeisia? 

21-22'emo maica ci macucuma hocic'u afu'a titha cu aepʉngʉ, maica 'ac'oeno'so 
'oesvʉta ho 'oma'cohioa ta cou. 

23ho isi huuskoskopi, 'emo m'ohkuyu no tensi, meeeinu, iachia poa 'atutumzo 
'e feango, mais'a mo peismau'to'tongʉ ci hioa, hoci e'ofeihna na a'ʉmtʉsi, ieni 
tan'e ho 'ucia atʉkca na ma'cac'ou ta feango. uk'a ci ake'isi a'a'ausna. 

Kolosai 3 

1mimucu smoe'upu smoevovei to kilisto, temula biebimi nola hi'hioa ne pepe; 
ne ne'e. mo yusuhngu to vhona to suoca'ha to hamo 'o kilisto. 

2temu ma'mamhocni nola hi'hioa ne pepe, teav'a siyahe no 'tohʉngʉ 'ela hi'hioa 
ta ceoa. 

3maica ho mimucu tu'upu mcoi to kilisto, ina nsoumu isicu a'upa soʉlʉlʉa no 
'ayumona to hamo. 

4'o kilisto zou a'ʉmtʉmu nsou; ho tenala i'vaho aopa'to, tenamu maezo to 
kilisto ho i'upu aopa'to, tma'upu no psoevohngʉsi. 

noana'o ho faeva ci nsou 

5ko'koeno, temu asansana timcoza namo 'afeo'fu'u ta feangomu cimo tma'usnu 
ta hpʉhpʉngʉ ci ma'konvosʉ, mais'a 'oeno smoc'ou, ma'caca'i, ma'cac'ou, 
kokuzo, ho i'o makonvosʉ ('e makonvosʉ zou 'oahngʉ to m'ohkuyu no uacoua). 

6i'mi tamo maica ci hi'hioa, na but'u to hamo 'ate ahtuo'te cmʉ'ho ta o'ala 
meot'ʉt'ʉcʉ ci cou. 

7ne auyusi mohmula maezo yunsou ta 'ayumona ta ma'konvosʉ tan'e, ho noa 
poa eahahafneni. 

8at'inghi, temu asansana antʉha 'emo maica ci hi'hioa: 'otena i'vaho yaa 
ma'sʉsʉ'no, pak'i, ho mihango; 'ote mo'engho nola ekuzkuzo ho ca'i ci e'e. 

9'otela yupa memeknuyu, maica imucu yunga na noana'o ci a'o ho noana'o ci 
h'oyunsova. 

10aʉe no faeva ci a'o. 'e faeva ci a'o, isi ieni no iachisi mi'ausnasi to moso mooyai 
ci hamo ho ausuhca poa yufafaeva, meelʉ a'sʉftonʉ bohngʉ to hamo. 

11ho isicu e'usna tan'e, 'anate i'vaha avahvoh'una na coungilisia ho couyutaya; 
o'anate yaa s'e'honga hocieno o'te s'e'honga. yano voveiveiyo, uafeihi, tolei 
hocieno couziu. 'o kilisto 'aeno acʉcʉhʉ, 'o kilisto isi nocʉcʉhi 'e acʉcʉhʉ. 

12isi ngohia to hamo na muu, epeiya muu ho ta'okoa. ko'koeno, temula yaa 
himcocoveoi, himngonghi, ma'einu, ma'cocacni ho luaveica ci 'tohʉngʉ. 

13hocila yaa yupa ep'ʉcʉ la conino yupa peteozu, yupa peteongaso; mo 
mainenu na lasi hia peteongasa muu to nooe'oca, tela maezo mainenu na temu 
hia peteongaso no mocmo ci cou. 

14ta acʉcʉhʉsi tan'e, la sopuhngi no himngonghi, mo maica 'e himngonghi mo 
yuecnguhu to acʉcʉhʉ ʉmnʉ ci peipeis'ausna. 

15'e isi pafeni to kilisto ci moususeomʉ la sotmoyaevona ta 'tohʉngʉmu; nomio 
no poa yaa moususemʉ na muu, isi epeiya to hamo muu ho poa conofeango, 
temula 'aveoveoyʉ. 

16'o e'e to kilisto temula at'otngasa poa no'ayumonʉ ta 'tohʉngʉmu. la boemi 
no mav'ov'o ci moutʉs'ʉ ho yupa mo'ma'cohio, eucufnu, boemi no 
tohmomoengʉ, pasunaeno, pasupiepiya ho i'mʉs'onʉ no 'tohʉngʉ ho tayafi 
namo 'aveoveoyʉ ci fihngau ho tohmomoengʉ to hamo. 

17'upena hoci cuma nala hioa, cuma nala e'e, temula aa'pucu boemi to ongko to 
kilisto, ieni to kilisto ho 'aveoveoyʉ to hamo. 

faeva ci natʉ'ca ta cou 

18'e mamespingi temula meo'uzo to vcongʉmu, maica na eni zou anana'o 
yu'ausna ta kilisto sinto. 

19'e hahocngʉ temu ngohia 'e vcongʉ, teav'a akuzkuzoa. 

20'e mao'o'oko, temula aa'pucu tmalʉ to maameoi; maica lasi ʉm'ʉmnʉa to 
hamo na eni. 

21'e maameoi no 'o'oko, teav'a asʉsʉ'nova 'e 'o'oko. ci tes'ala ma'sasmʉzʉ na 
'tohʉngʉ ho ma'papayo'ʉ. 

22na soskuskunu, temula aa'pucu tmaayaezoyʉ to taukemu ta hpʉhpʉngʉ. na 
lamu hioa o'ate anova poa aitneni no tauke ho noa ʉm'ʉmnʉa, la conino i'taico 
no 'tohʉngʉ, maica mimu einu to nooe'oca. 

23upena hoci cuma nala hioa, la conino mimhocni na 'tohʉngʉ ho hioa, mais'a 
imu yaahioaneni 'o nooe'oca, o'a imu yaahioaneni 'e cou. 

24la cohivi na ohsi songacveni no iachisi 'o'oko to hamo ci hnoo. 'atasi ahtao'te 
faeni suu. na imu fifihi zou 'o nooe'oca kilisto. 

25i'ola peiskuzkuzo, 'upena na siya, tena ahtuo'te elʉ no patvovei, maica isi 
titheni nomo totiski ci svʉta to hamo ho mi'usni 'emo macicihi ci cou. 

Kolosai 4 

1i'omo tauke ci cou, la ahmʉskʉ auseoseolʉ ho mi'usni na soskuskunumu, 
maica imu cohivi, mimu maezo yaa cihi ci tauke ne pepe. 

poucufnu ci e'e 

2temula asno'zonʉ 'inoli, a'vinano aʉtʉs'ʉ, mi'usnu to hamo ho yaa 'aveoveoyʉ 
ci 'tohʉngʉ. 

3la yaeza 'inolineni a'mi, p'enzeni to hamo ho pafi no 'oc'ocic'o ci hie ho 
psoyaska 'e fukuin, ko'ko peelʉi psoecocoya 'e moumsʉ'eonʉ to kilisto. 
maitan'e mi'o nomio tan'e ho noekotu. 

4temu'so 'inolineni a'o, te'o peelʉi pnanfi na os'o sviei ho pahsansana 'e 
moumsʉ'eonʉ eni. 

5ho lamu noteuyunu to o'ala tmaa'uzo ci cou la bumomoʉtʉs'ʉ, la tiuseoseolʉa 
na 'oc'ocic'o. 

6hola ya'ei la ema'cocacni ho mangeci, la co'cohivi nate hia yut'ingi ho lahe 
tuucocosi to mo macicihi ci cou. 

sotavei ci tuayokeo 

7na acʉcʉhʉ ci a'a'ausna'u ho mi'o yontan'e, 'o songohia ci tuiciku tenasi 
mi'usneni muu ho esansana eʉsvʉsvʉta. zou a'ʉmtʉs'a meot'ʉt'ʉcʉ ci 
soskuskunu, tala hioa ta fifiho to nooe'oca mimza iepoepohʉ soskuskunu. 

8os'o afnasa skuna ho popeo'usna ta lamu yoni, eʉsvʉsvʉta na a'a'ausnamia 
tan'e, te poa elʉ no poucufnu na muu. 

9mo to'ofeihni 'o cihi cimo maezo meot'ʉt'ʉcʉ ci 'anisimo; zou yata lamu yoni 
ci cou. tahe acʉha eʉsvʉta tamo yoso 'e hi'hioa tan'e. 

10'e isi po'upa a'o ci 'alitaku te maezo mi'usnu muu ho tuayokeo. 'o pop'ehaesa 
to panapa ci maluko maezo tuayokeo muu. (e'usna ta maluko, o'ucula 
eutotaveiya muu. hoci la uhta lamu yoni temu'sola aʉt'ʉt'ʉca.) 

11'o ihe tos'ongki ho poa yusutu ci ieso mo maezo mi'usnu muu ho tuayokeo. to 
'ayumona ta sinto ta couyutaya, 'emoc'o tuyu namo i'upu a'o ho yaahioa ta 
hpʉhpʉngʉ to hamo, mo a'ʉmtʉ meoino to'usnu a'o. 

12'omo i'mi ta lamu yoni ci 'ipafu mo tuayokeo muu; zou maezo soskuskunu to 
kilisto iesu. lasi asngʉcva asno'zona 'inolineni muu, mi'usnu to hamo ho 
p'enzeni no mahtʉicʉ ci singkoo na muu, meelʉcu yʉepʉngi ci kilistoto, 
a'sʉftonʉ meot'ʉt'ʉcʉ no 'tohʉngʉsi. 

13lasi nomzi muu, yaeza nomzi 'o sinto ne lauticia ho silapoli ho peihtutumzo 
yaahioa; na eni te'o peelʉi iachia 'akasi. 

14'emo yoso ci sonanghiato ci leaotothomʉ ci luka ho tima mo maezo tuayokeo 
muu. 

15temun'a mi'usnu to maanat'ohaesa ne lauticia, ho ninfa, ho ito mo yonto 
emoosi ci kiokai ho tuayokeo. 

16ho tamucu engha 'e tengami eni, tenamun'a yoezuhneni to kiokai 
ne lauticia ho poa engheni; tamu yaeza engha 'ote i'mi ne lauticia ho 
yoezuhneni muu ci tengami. 

17tamu eʉsvʉta to 'acipu, na ohsi tiova ci tesi hioa homo fifiho to nooe'oca la 
pnanfi na tonʉ ho aepʉnga. 

18te'o iachi boemi ta emucu'u ho tposi: <tesi tooyokeoi to poolo na muu!> teav'a 
ta'payo'a isin'a seo'eisi ta ekʉka a'o. pafi'sio no mengumi to hamo na muu! 

Tesalonike 1 

Tesalonike 1- 1 

1zou poolo a'o; mimza toehungu 'e siila ho i'e temote tmopsʉ ta tengami ho 
pa'i'usna ta kiokai ta tesalonike - tomo tma'usnu to amohamo ho ito nooe'oca 
iesu kilisto ci masisinto. temu'sola acʉhʉ elʉ no mengumi ho soanono! 

h'oyunsova ho singkoo to yane tesalonike 

2lamza nomio muu ho asngʉcva 'aveoveoneni to hamo, conino e'upa muu ho 
lamza 'inoli, 

3yonto tuhcu to hamo ho talʉa, lamu yainenu na hia peiseafi 'o imu taa'uzva, 
yainenu na hia ieni no himngonghi ho asno'zonʉ yaahioa, yainenu na hia 
nomahtʉicʉ no 'tohʉngʉ ho mingeou to nooe'oca iesu kilisto. 

4maanat'ohaesa, imza cohivi isi ngohia to hamo na muu, isi epeiya muu. 

5ho imza psoecʉ'ha muu 'e fukuin eni, o'atec'o anou boemi no e'e, la maezo 
noe'ocʉ to tonʉ to seilei, a'vinano i'tohungu no a'sʉftonʉ tmaa'uzo to fukuin. 
mimu acʉhʉ bochio, mo mainenu na h'oyunsovamia ne momza la no'upu muu; 
acʉcʉhʉ coninoc'o inate koa ʉmnʉ muu na imza hioa. 

6mimucu momaemaezo a'mi, maezo momaemaezo to nooe'oca; mimu e'vono 
elʉ to meoino no 'atutumzo, mimuc'on'a yono isi pafeni to seilei ci 'aveoveoyʉ 
ho tiou ta fukuin. 

7i'mi tan'e, ihecu huomza no singkoo to sinto ne makitong ho 'akaiya. 

8i'o fukuin to nooe'oca o'amo anou i'mi muu ho psoecʉ'ha 
ta makitong ho 'akaiya, na singkoomu no mi'usnu to hamo yaeza psoecʉ'ha 
tamo cum'u ho covhi ci hpʉhpʉngʉ; na eni a'ʉmtʉ o'a temia nama 'aoko eman'i. 

9ihe toehunga epeaska: ne momza uso ho baito muu, 'o nia hiamu aʉt'ʉt'ʉca 
a'mi, mo mainenu na hiamu mongoi to uacoua ho miezuhu to hamo, fifiho tomo 
a'ʉmtʉ ho yaansou ci hamo, 

10a'vinano mingeovi 'o okosi ci iesu hocic'u i'mi ne pepe ho ohpueho. i'e iesu 
eni. 'ai'oeno 'o ohsi i'mi no mcoi ho poa smoevovei to hamo ci ic'o; isi poa 
mongoi note esmi ci sʉ'no to hamo na a'to. 

Tesalonike 1- 2 

yone tesalonike 'o poolo ho yaahioai 

1maanat'ohaesa, imu iachia cohivi, ne momza uso ho baito muu o'aisis'a yainca 
uk'a ci a'a'ausnasi. 

2imu cohivi, to auyusi ne momza uso muu, yone fuilipi momzacu elʉ to 
'atutumzo, noa aokoe'iya. at'inghi isi fii to 'ʉteʉ to hamo a'mi, yontomo meoino 
yutasufka. imza peelʉi psoecʉ'ha muu 'e fukuin. 

3i'e lamza eucucufna o'a mos'a i'mi no peoupeou ho kuici koyu, maezo o'aimza 
'ucia meknuyu na siya. 

4apuyu, isi taa'uzva to hamo a'mi. toveineni a'mi 'ete yaahioa no psoyaski ta 
fukuin, ko'koeno. lamzac'o pateafa 'o tesi poa pateafneni a'mi ci e'e, o'a lamza 
noa ʉmnʉa ta cou, lamzac'o noa so'eu'ʉmnʉa tola bʉhsʉftʉ ta 'ayumona ta 
'tohʉngʉ ci hamo. 

5imu cohivi, ahoi to ahoisi o'amimza ahtu mi'usnu muu ho mo'engho nomo 
euteoteozu ci e'e, maezo o'amimza ma'sasoe ma'konvosʉ ci koyu; na eni tesi 
peelʉi 'akasineni to hamo. 

6o'a mimza noa emomoengʉa no cou. uk'a ci imza p'enza muu, maezo uk'a ci 
imza p'enza no mocmo ci cou. 

7ho eno feango no sitoo to kilisto a'mi, nte anana'o meelʉ mi'usnu muu ho noa 
einva; at'inghi ne momza no'upu muu, mimza mi'usnu muu ho 
bumama'cocacni, mais'a ino hola paun'u to 'o'oko. 

8akoeva no ngohia muu, o'a imza anova ʉmnʉa hocimu tma'upu tomo i'mi to 
hamo ci fukuin, ac'ʉha ta nsoumza temzac'o kaebeni hoci faeni muu, maica ina 
muu lamza songohia. 

9maanat'ohaesa, 'aimus'a ahtao'te talʉa, lea mainenu na lamza hia asno'zonʉ 
ngoseo yaahioa, mo nomio no o'te poa e'ecvʉhʉ muu ho temza psoyaski ta 
fukuin to hamo. 

10mi'usnu ta mimu sinto, 'e lamza e'e ho i'e peipeis'ausna la acʉhʉ cofkoya, 
ahmʉskʉ, ho uk'a 'o'emamzi no koica. ta tan'e, na muu ho i'o hamo 'ateeno 
acʉhʉ meelʉ 'akasi. 

11imu cohivi, ho lamza mi'usnu ta mimu macicihi, la totiski no amo hola mi'usnu 
no iachi 'o'oko. 

12lamza poucufna muu, ao'pova muu; lamza o'te tosveni eucucufna muu, la 
yono h'oyunsovamu ho noa ʉm'ʉmnʉa to hamo - isi eoho'a muu ho poa 
tma'upu no hpʉhpʉngʉ ho psoevohngʉsi. 

13leamza maezo asngʉcʉ 'aveoveoyʉ to hamo; maica 'o omzala psoyaska ci e'e, 
imucu talʉi hocu tiova, a'vinano o'a imu ta'unano moc'o tiou no e'e no cou, 
mamo tiou nomo a'ʉmtʉ i'mi to hamo ci e'e; maica i'o hamo mo yaahioa ta taico 
ta mimu tmaa'uzo ci cou. 

14maanat'ohaesa, 'eimu elʉa mo totiski to ihe elʉa to makikiokai to mia'usnu 
ne yutaya - i'omo tma'usnu to iesu kilisto ci sinto - lamu noa pohtutumza ta 

iachi 'oahngʉ, aʉlʉ totiski to ohela tiova ci pohtutumzo to iachihe 'oahngʉ 
to couyutaya. 

15i'o couyutaya ohe opcoza 'o iesu ho i'o mayoyongensa, ihen'a peobanga a'mi. 
mo yu'hango to hamo, maezo mihango ta yatatiskova! 

16ac'ʉhʉ no vomti hocimza mi'usnu to couyafana ho psoyaska 'ente meelʉ 
to'usnu to couyafana ci e'e. maicac'o, lahe o'te antʉha no sopuhngi 'o iachihe 
kuisi, at'oca nongcʉngci to kokuzo; isicueno cmʉ'hi to sʉ'no to hamo 'o 
feangohe. 

mo tata'e no i'vaho uhto kiokai ne tesalonike 'o poolo 

17maanat'ohaesa, ho mimza akameosʉ ateno muu, mamoc'o ateno ta feango, na 
'tohʉngʉmza o'amo ahtu ateno muu. lamza na'na taaecingia muu, tongsoyʉ no 
huvahi muu! 

18mimza na'no mici i'vaho uhto lamu yoni. na a'o - poolo o'a mo anouc'o i'nʉskʉ 
ho mi'o mici yuovei ho petpʉskeni muu, at'inghi isi vomti to satan a'mi. 

19muu na leamza ta'usni, zou 'aveoveoyʉmza. ho tac'u i'vaho cmʉ'ho 'o 
nooe'oca iesu, ina tamza epapaata'zeni ci tafange o'as'aeno muu? 

20na muu asansano zou psoevohngʉ ho 'aveoveoyʉmia! 

Tesalonike 1- 3 

1ko'koeno, o'anatemza 'aoko mooteo, petohʉyʉ ma'sansano ho a'cʉ'cʉnʉ 
yonta yaaten, 

2temza popeoskuna 'o ohaesa ci temote ho poa uhta lamu yoni; 'e temote lamza 
toehungu nomio to hamo ho psoyaski to fukuin to kilisto. na atuhcusi ho imza 
popeoskuna tesi amamahtʉica ho to'usni na singkoomu. 

3poa o'te yaa i'mi no noa pohtutumza ho boevovei. imu cohivi, teto ahtao'te mia 
'e pohtutumza eni. 

4ne mohto noteuyunu, omzacu ayoca eʉsvʉta muu na elʉ no pohtutumza ci 
hi'hioa. 'emo esmi maitan'e aʉlʉ totiski to ohola ta'eoyoca; na eni imu acʉha 
cohivi. 

5i'mi tan'e, ko'kocu popeoskuna 'o temote; 'anate'o 'aoko mooteo. ho os'o 
popeoskuna, akoeva no cohivi mionana atuhcu mainenu na singkoomu. o'a os'o 
taa'uzva hocisicu paspepecvazi no 'akuma na muu, ho poa 'afeungu na niala 
hioamza! 

6maitan'e, micu i'mi muu 'o temote ho yuovei; psoevoveiya na ʉmnʉ ci singkoo 
ho himngonghimu. isi eʉsvʉta ho lamu conino talʉa a'mi, tongsoyʉ no 'ucia aiti 
a'mi, totiski ho lamza tongsoya no 'ucia aiti muu. 

7ko'koeno, maanat'ohaesa, ho mimza yonta acʉcʉhʉ ci ngoveo ho 'atutumzo, 
i'mi no singkoomu ho elʉ no poucufnu. 

8hocimu yaa mahtʉicʉ ci singkoo to nooe'oca, temzacu a'ʉmtʉ sop'o ci 
'tohʉngʉ. 

9temza peelʉi 'aveoveoneni to hamo na muu. ho temza 'aveoveoyʉ to hamo, mo 
maica ho imu'so poa kokaekaebʉ ho mimza yonto tuhcu to hamo. 

10lamza huhucmasi mi'usnu to hamo ho 'inoli, poa'so meelʉ iachi uhsica ho 
baito muu, ho topuhngi poa am'amso nala o'temocu amso no singkoomu. 

11tesi'so iachia ptuceoneni to hamo - i'o amoto ta pepe ho ito nooe'oca iesu, poa 
meelʉ uhto lamu yoni na a'mi. 

12tesi'sola poa yaa 'tohʉngʉ no yupa himngonghi ho yaa 'tohʉngʉ no ngohia 'e 
yatatiskova, a'vinano huhucmasi yusuhci, totiski ho lamza ma'cucuveu ho 
ngohia muu. 

13maicac'o, tesi poa ma'mahtʉicʉ muu, ho tenac'u cmʉ'ho 'o nooe'oca iesu ho 
i'o masisintosi, meelʉ yonto tuhcu to hamo ho cofkoya ho uk'a heo'tʉ. 

Tesalonike 1- 4 

emomoengʉa to hamo ci h'oyunsova 

1ataveisi, maanat'ohaesa, mimucu meelʉ momaemaezo a'mi ho yono 
h'oyunsova ho cohivi nate hia noa so'eʉ'ʉmnʉa to hamo - a'ʉmtʉsi, mimu 
apaezumo maica; maitan'e temia epici to ongko to nooe'oca iesu ho poucufna 
muu, temu'sola asuhcu bitotonʉ. 

2mimu acʉhʉ bochio, cuma na imza ieni to nooe'oca iesu ho po'pa'cohivneni 
muu. 

3'o 'tohʉngʉ to hamo tesi 'ucia poa socofkoya muu, asansano o'ate yaa smoc'ou 
ci hi'hioa. 

4'emo macicihi la acʉhʉ fiho no socofkoya ci peipeis'ausna ho atʉkca 'e iachi 
feango, 

5o'a mos'a i'mi no ma'cac'ou, mais'a 'ola o'te bohngʉ to hamo ci couyafana. 

6yonta mo maica ci hi'hioa, 'otes'a yaa 'oha einu tola toteuyunu hocieno yaa 
aaknuesu ci peipeis'ausna. omzacula mi'usni muu ho eʉsvʉta, yaeza engahva 
muu: 'atasi ahtao'te patvovei to hamo 'emo maica peis'epo ci cou. 

7ho isi epeiya to hamo a'to, o'atesi poa yunsou no 'ayumona no ca'i, ma tesi poa 
socofkoya a'to. 

8ko'koeno nala bʉʉpsʉpsʉ tamo maica ci mo'ma'cohio, o'amos'a bʉʉpsʉpsʉ ta 
cou, mamo bʉʉpsʉpsʉ tomo mofi to seilei muu ci hamo. 

9inacu yupa himngonghi ci hi'hioa, o'ate'o nama fii no tengami muu ho 
toʉsvʉsvʉtneni; ohsicu po'pa'cohivi to hamo na muu te mainenu na te hia yupa 
himngonghi, 

10mimu maezo maito hia mo'ma'cohio tan'e ho aʉt'ʉt'ʉca 'o afu'u sinto 
ne makitong. at'inghi maanat'ohaesa, te'on'aso eucufna muu ho asuhcu 
bitotonʉ, 

11la bikoyu no noyʉyʉci 'e iachi, la iachi yaahioa ho iachia e'oca na h'oyunsova, 
aʉlʉ mais'a 'o niala hiamza mo'ma'cohio muu ne auyusi, 

12te peelʉi poa einveni to o'ala tmaa'uzo ci cou na muu, maezo o'ate nama 
noe'ocʉ no to'usni no mocmo ci cou. 

te i'vaho cmʉ'ho 'o nooe'oca 

13maanat'ohaesa, e'usnu to micu mcoi ci cou, imza tata'za ho cimu ake'a cohivi 
'emo piyo ci hi'hioa, temus'ala angu ma'nanac'o. mais'a 'ola uk'a ta'usni ci cou. 

14imza taa'uzva 'o iesu mo mcoi ho smoevovei, ko'koeno taa'uzva 'o hamo tasila 
yaeza e'upi to iesu ho hafa 'o micu mcoi ci sinto. 

15maitan'e temza maito hia mo'ma'cohio to nooe'oca ho eʉsvʉta muu: 'e 
miton'a yaansou ci cou, no hiesi ho tena i'vaho cmʉ'ho 'o nooe'oca. o'ate auyuhe 
to micu mcoi ci cou ho yupteilʉ to nooe'oca. 

16maica, hotena afu'u mashʉyʉ 'o nooe'oca, i'nʉskʉ moozoyʉ 'o tensicoo, 
i'nʉskʉ muni 'o la'pa to hamo, te iachi i'mi ne pepe 'o nooe'oca ho ohpueho, ho 
mio; i'o mosola tmaa'uzo to kilisto hocu mcoi ci cou te auyu smoevovei. 

17acnguhu, 'e miton'a yaansou ci cou te acʉhʉ fiho ho tas'usna to cmʉcmʉ, yone 
pepe ho yupteilʉ 'o nooe'oca. ahoi tan'e tatocula 'auesiesi no'upu to hamo. 

18ko'koeno, temula boemi ta e'e tan'e ho yupa ao'pou. 

Tesalonike 1- 5 

ae'ayocʉ no yungeou to nooe'oca hote i'vaho cmʉ'ho 

1maanat'ohaesa, e'usna ta hiesi no esmi 'e a'a'ausna eni, o'ate nama tengami na 
mocmo ho eʉsvʉta muu; 

2maica ho imu iachia cohivi, ho tena cmʉ'ho 'o nooe'oca te mais'a thokeainʉ ho 
aemo'au cmʉ'ho ho mo feʉngna. 

3homo seolʉa no acʉhʉ mainca <acʉcʉhʉ soanono ho sosonʉ> te akameosʉ 
cmʉ'ho 'o meakvo'ʉ, mais'a 'o congo to mamespingi ho tec'u yayo 'o okosi. o'ate 
meelʉ noesih'i. 

4at'inghi. maanat'ohaesa. o'amimu yunsou no 'ayumona no voecʉvcʉ; na hiesi 
ho mio o'ate mais'a thokeainʉ ho aemo'au esmi. 

5zou cou tiskova muu, mo tma'usnu ta hie. o'amito tma'usnu no feʉngna, o'a mo 
yunsou no 'ayumona no voecʉvcʉ. 

6ko'koeno, o'anteto mais'a mocmo ho m'onoi; teto aʉtʉs'ʉ etngou. 

7la oengʉtʉ homo feʉngna 'ola oengʉtʉ; 'ola voemi ci cou la moyomo homo 
feʉngna. 

8ho mitoeno no'usnu no hie, 'anteeno anana'o etngou. teto teyai pihci na 
tmaa'uzo ho himngonghi, teto ceopngu na lato ta'usni ci to'usnu. 

9o'aisi epeiya to hamo na a'to ho akoeva no patvovei, matesi ieni to nooe'ocato 
ci iesu kilisto ho to'usni a'to. 

10'o kilisto isi mcoineni a'to, 'upena na micu mcoi hocieno yaansoua, tesi akoeva 
no poa meelʉ a'upu yaansou ho tenac'u i'vaho cmʉ'ho. 

11i'mi tan'e, temula yupa poucufnu, yupa to'usnu, mais'a 'e imu hioa maitan'e. 

sotavei ci pahsʉsʉfta ho tuayokeo 

12maanat'ohaesa, temia m'ene muu, temula einva 'ola ngoseo yaahioa ta 
'ayumonamu - 'ai'o ohsi epeiya to nooe'oca ho poa eucufnu ho kokoicʉ muu. 

13nomio to lahe hioa, ntemula boemi no atva'esi meoino himngonghi ho einu ci 
'tohʉngʉ ho aʉt'ʉca. temula maezo iachi nananghinghia. 

14maanat'ohaesa, temia eucufna muu, la engahva 'ola lue'amamza ci cou, 
poucufna 'ola ma'sasmʉzʉ ci cou, e'oca 'ola yoheoz'u ci cou, uveica 'emo 
macicihi ci cou. 

15la bumemealʉ, 'otes'ala boemi no kuzo ho auski no kuzo, la asngʉcʉ yupa 
smo'eʉt'ʉt'ʉcʉ, ta'to'tohʉngveni no te koa ʉmnʉ na mocmo ci cou. 

16la asngʉcʉ kokaekaebʉ, 

17asngʉcʉ 'inoli, 

18yono mav'ov'o ci a'a'ausna la aa'pucu 'aveoveoyʉ. na eni isi asvʉtneni ta 
mimu tma'usnu to kilisto iesu ci 'tohʉngʉ to hamo. 

19teav'ala tomʉti na lasi hi'hioa to seilei; 

20teav'a hupotfʉnga 'e isi psoyaska ci fukuin. 

21la ta'sansana 'emo macoconi ci hi'hioa, noyʉci namo yonghu ho ʉmnʉ, 

22bʉʉpsʉpsʉ no afu'u kokuzo. 

23i'ola mofi a'to to soanono ci hamo tesi'sola poa a'sʉftonʉ cofkoya muu! 
tesi'sola aʉt'ʉca na piepiya, hzoo, ho feangomu, ho tac'u i'vaho cmʉ'ho 'o 
nooe'oca iesu kilisto meelʉ h'aucucunu! 

24i'omo epei muu ci hamo la peelʉi taa'uzva ho noe'oci; 'atasi ahtao'te aepʉnga 
'e hi'hioa eni. 

25maanat'ohaesa, temu 'inolineni a'mi. 

26la boemi no socofkoya ci kisu ho mi'usnu no nanat'ot'ohaesa ho tuayokeo. 

27te'o epici to ongko to nooe'oca ho eutotaveiya muu, mi'usnu to acʉcʉhʉ ci 
sinto ho engha 'e tengami eni. 

28tesi'sola pafeni muu to nooe'oca iesu kilisto na mengumisi! 

Tesalonike 2 

Tesalonike 2- 1 

1zou poolo a'o; mimza toehungu 'e siila ho temote ho tengami ta kiokai 
ta tesalonike - tamo tma'usnu to amohamo ho nooe'oca iesu kilisto ci sinto. 

2faeni'sio muu to amohamo hoito nooe'oca iesu kilisto na mengumi, ho ina 
soanonosi! 

yʉsvʉta to kilisto ho tena i'vaho cmʉ'ho 

3maanat'ohaesa, mantemza asngʉcva 'aveoveoneni to hamo na muu. 'aeno 
a'ʉmtʉ; maica homo meoino asuhcu na singkoomu, na yupa himngonghi ci 
'tohʉngʉ mo maezo meoino apuhngu. 

4i'mi tan'e, leamza mi'usnu to makikiokai to hamo ho emomoengʉa muu. imu 
mia na mav'ov'o ci pohtutumzo, 'atutumzo, ho a'cʉ'cʉnʉ tmaa'uzo, a'cʉ'cʉnʉ 
buveici; 'aeno eni na imza koa emomoengʉa. 

5na eni aʉla humzi ho zou ahmʉskʉ ci yʉsvʉtʉ to hamo, soomei temu 'aseolʉ 
no tma'upu no ʉm'ʉmnʉ to hpʉhpʉngʉ to hamo. 'amimueno nomio ta 
hpʉhpʉngʉ tan'e ho a'cʉ'cʉnʉ buveici no 'atutumzo. 

6tesi hioa to hamo na moulʉlʉ. tesi poa elʉ no ku'kuici na mosola pohtutumzo 
muu; 

7'e mimu notutumzo ci cou tesi poa totiski a'mi ho psoevoyunga. 'o nooe'oca 
iesu ho i'o yaa tonʉa ci tensi ho tena i'mi ne pepe ho no'ayumonʉ to yafeu ho 
aopa'to, tesicu hioa to hamo na eni. 

8tesi patvovei 'omo me'o'o'te bohngʉ, ho o'te tmalʉ to fukuin to nooe'oca iesu 
ci cou. 

9to hiesi no i'vaho cmʉ'ho 'o nooe'oca, 'emo maica ci cou tena noa patvovei, 
'auesiesi aapayo'ʉ. tahesa to tuhcu to nooe'oca, mongoi to psoevohngʉ ci tonʉ 
to hamo. 

10to hiesi ho mio, tena i'mi ta sinto ho elʉ no psoevohngʉ, a'vinano tiou no 
tohmomoengʉ. tenamu maezo to'upu to 'ayumonahe, maica ho imu taa'uzva 'e 
imza psoyaska ci fukuin. 

11nomio ta isi mituhci tan'e, lamza conino 'inolineni muu, eyoho'ʉ to hamo ho 
o'te poa yuszozʉ no koa ohsi eyoho'a na muu. tesi'sola boemi no taso ci tonʉsi 
ho to'usni muu, acʉha'so peiseafi namo mi'usnu no ʉmnʉ ci 'tohʉngʉsi, 
peihcʉ'hi na ohmu boemi no singkoo ho hioa ci hi'hioa. 

12maicac'o, 'o ongko to nooe'ocato ci iesu te i'mi muu ho elʉ no psoevohngʉ, 
temu maezo i'mi to iesu ho elʉ no psoevohngʉ; na eni isi ieni to mengumi to 
hamo ho ito nooe'oca iesu kilisto ho esmi. 

Tesalonike 2- 2 

'ola popeiskuzkuzo 

1maanat'ohaesa, e'usnu no i'vaho cmʉ'ho 'o nooe'oca iesu kilisto, ho ina 
a'a'ausna ho tasi eteuyuna a'to ho yupteilʉ ci hi'hioa, te'o eutotaveiya muu. 

2teav'a poa 'afeo'fu'neni ho ma'pepecvai ho lahe yainca <micu esmi 'e hiesi no 
i'vaho cmʉ'ho 'o nooe'oca>, nenusi no panola mainca 'emo maica pat'a'ausna 
zou e'emza ho lamza eʉsvʉsvʉtʉ ho psoyaski ta fukuin, hocieno ac'ʉhʉ no 
panola mainca mo maica na hiamza tmopsʉ ta tengami. 

3teav'a poa peev'ov'ohneni to mav'ov'o ci lahe ti'a'ausna to cou. maica, auyusi 
hotena cmʉ'ho na hiesi 'atena ahtuo'te auyu yaa yutasufku; i'oisi asvʉta no 
meaapayo'ʉ ci la popeiskuzkuzo te yuyafo. 

4i'ola popeiskuzkuzo tehe acʉha yutasufku 'o afu'u mahihicu ho i'ola afu'a 
p'ohkui ta cou, hoepzeni 'e iachi ho poa yuepehe ta acʉcʉhʉ; ac'ʉhʉ no 
yusuhngu to seiten to hamo, ho iachi bihamo. 

5o'aimueno talʉa? ne mo'un'a no'upu muu o'ucula eʉsvʉta muu na eni. 

6zou cuma namo motano hocic'u esmi maitan'e na eni, imueno o'te cohivi. 
hotac'u esmi na hiesi, tenac'u biyoyafo 'ola popeiskuzkuzo. 

7i'ola nootoefʉngʉ ci la peiskuzkuzo micu ahoi yaahioa; at'inghi, totea ho tasicu 
ese'veni 'o emucu tomo nomʉtʉ ta hi'hioa, niantec'u yuyafo 'e hi'hioa eni. 

8homio, te yuyafo 'ola popeiskuzkuzo, at'inghi ho tena i'vaho cmʉ'ho 'o 
nooe'oca iesu tasi yomza to peucu to ngayosi ho opcoza, ieni no tiskovasi ho 
aapayo'a. 

9i'ola popeiskuzkuzo te mahafo no tonʉ to satan ho cmʉ'ho, hioa 'omo mav'ov'o 
ci la huunona'vʉ ci tonʉ, peispa'teni 'omo meknuyu ci mavolosi, 

10a'vinano mi'usnu to tec'u meaapayo'ʉ ci cou ho boemi to mav'ov'o ci kuici 
hioa, maica o'a ihe tiova, o'aihe ʉmnʉa 'ete meelʉ to'usnu ci so'emio. 

11i'mi tan'e, 'emo maica ci cou isi fii no kuici ma'peu to hamo, ho poa 
mee'ofeihni ta eknuyu. 

12ataveisi, i'omo afu'u o'te tmaa'uzo to so'emio, ho i'o la peiskaebʉ to kuisi ci 
cou te acʉha topci to kuisi. 

epeiya ho poa tiou no mengumi 

13ngohia to nooe'oca ci maanat'ohaesa, ntemza anana'va asngʉcva 
'aveoveoneni to hamo na muu; maica ho isi epeiya to hamo na muu, ieni to 
cofkoya ci lasi hioa to seilei ho i'olamu hia mi'usnu to so'emio ci singkoo, poa 
auyu elʉ no to'usnu muu. 

14ieni to omzala psoecʉ'ha muu ci fukuin, isi eoho'a to hamo na muu; isi eoho'a 
muu ho poa tma'upu no psoevohngʉ to nooe'oca iesu kilisto. 

15ko'koeno, maanat'ohaesa, la yaa bimahtʉicʉ ci singkoo, mi'usnu ta omzala 
po'pa'cohivneni ci so'emio, 'upena 'o ohola psoyaska ho i'o omza tposi ta 
tengami. temula acʉha noyʉci. 

16isi ngohia to hamo a'to, i'mi to mengumisi, isi pafi no 'auesiesi ci 'ʉteʉ ho 
yonghu ci ta'usni na a'to. 'e amohamo eni ho i'o nooe'oca iesu kilisto tesi'sio, 

17poucufna muu, poa yaa ma'ʉ'ʉteʉ ci 'tohʉngʉ. psoyaska ho peiseafi 'e 
acʉcʉhʉ cimo yonghu ci hi'hioa. 

Tesalonike 2- 3 

'inolineni a'mi 

1atavei, maanat'ohaesa, temu'sola 'inolineni a'mi, ko'ko peelʉi aupcieva 
psoyaska 'e fukuin to nooe'oca, a'vinano noa einva, mais'a ne ohola psoyaska ta 
'ayumonamu ho noa einva. 

2temu'so yaeza eoho'neni to hamo. to'usni a'mi ho momeesih'i to kokuzo ci cou, 
maica ma'imoc'oso acʉhʉ tmaa'uzo to nooe'oca. 

3at'inghi, zou 'o'emio 'o nooe'oca; tesi peelʉi poa bimahtʉicʉ muu, o'te poa 
suv'ohneni tola kokuzo. 

4isi poa taa'uzveni a'mi to nooe'oca na singkoomu, imza ta'sansana ho imu 
peiseafi, a'vinano a'cʉ'cʉna peiseafi 'o omzala eutotaveineni. 

5tesi'sola eahafa to nooe'oca muu, asuhcu mʉ'eona na lamu ta'hongi ci 
himngonghi to hamo, a'vinano yayo na isi pafeni to kilisto ci luaveica. 

peihcʉ'hi nante anana'va hioa 

6maanat'ohaesa, temia epici to ongko to nooe'oca iesu kilisto ho pashʉya muu: 
la nose'u tola biyavoveic'o ho o'te tmalʉ to lamza hia mo'ma'cohio ci sinto. 

7imu iachia na'no ta'sansana, nte mainenu nate hia momaemaezo a'mi, ne 
momzan'a no'upu muu, ma'i momzala mo'ma'mio, 

8maezo o'amimza obohtʉ no naveu no mocmo, apuyu peisngongoseo ho 
peihtutumzo, huhucmasi yaahioa, akoeva no o'te poa e'ngoseo muu. 



469 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

9homo maica 'o lamza hioa, o'aisis'a yainca o'atemza meelʉ m'ene no temza 
tititha no h'oyunsova, matemza 'ucia poa momaemaezo no lamza hioa na muu. 

10ne momzan'a no'upu muu omzacula yainca: <i'ola o'te yaahioa ci cou o'ate 
meelʉ bonʉ.> 

11ho imza e'e eni, maica ho imza tac'ʉhi ta 'ayumonamu la yaa biavoveic'o ci 
h'oyunsova, concono hie o'te yaahioa, ho cu'cumaso nola hioa no mocmo. 

12'emo maica ci cou, temia epici to ongko to nooe'oca iesu kilisto ho ehangva, 
pashʉya ho poa amzocni, la iachi yaahioa ho p'ayunsova 'e iachi. 

13at'inghi, maanat'ohaesa, temu la o'te ma'sasmʉzʉ ho peismi nomo ʉmnʉ. 

14nenusino pano o'ate meo'uzo ta imza eutotaveiya ta tengami; 'emo maica ci 
cou, temula etngoeva, teav'ala noteuyuneni, poa iachi ma'kokoe'i. 

15at'inghi, teav'a tahangʉa, la mais'a hola mi'usnu ta sinto ho poucufna. 

tooyokeo 

16i'ola mofi no soanono ci nooe'oca tesi'sola boemi no mav'ov'o ci peipeis'ausna 
ho pafi no soanono muu! asngʉcva'so la no'upi to nooe'oca muu! 

17te'o iachia tposi: <'e poolo te'o tooyokeoi muu.> 'emo macoconci tengami'u 
la'u acʉha yaica ci hia tmopsʉ; zou tma'a'ausna'u eni. 

18'o nooe'oca iesu kilisto tesi'so pafi no mengumisi na muu! 

Temote 1 

Temote 1- 1 

1zou poolo a'o; te'o epici to leto'usnu ci nooe'oca hamo ho itola mashʉyʉ to lato 
ta'usni ci kilisto iesu, hocu sitoo to kilisto iesu. 

2te'o tmopsʉ ta tengami ho faeni suu - temote, 'aeno yonta singkoo ci a'ʉmtʉ'u 
oko: pafeni'sio suu to amohamo ho ito nooe'oca iesu kilisto na mengumi, 
himcocoveoi, soanonosi! 

koica 'ola meknuyu ci mahsʉsʉftʉ 

3os'o tata'za ho ciko nochʉmʉ ne 'epeso; ne te'o emo'usnu ne makitong o'ucu 
eutotaveiya suu. panto piyo ci cou la yone'e ho psoyaski to o'amo emzo ci 
mahsʉsʉftʉ, teko asansana pashʉi ho potani. 

4teko poa teongasneni 'emo maica e'ankʉ ci ehohamva ho i'ola etacvoh'i ci 
tposno suezopʉ; maica 'e macucuma eni lac'o ec'ʉ no koa eehcʉvho, o'amo ake'i 
to'usnu bochio no isi ta'koeva to hamo, 'e isi ta'kokoeva tan'e la ieni to singkoo 
niante peelʉi cohivi. 

5na atuhcusi ta mashʉyʉ tan'e la cucufnu no himngonghi; 'e himngonghi eni, la 
i'mi no cofkoya ci 'tohʉngʉ. ʉmnʉ ci koyu, ho ino a'ʉmtʉ ci singkoo ho cmʉfeʉ. 

6pantola emose'u tan'e, ma'papayo'ʉ tala e'ankʉ ci eʉsvʉsvʉtʉ. 

7la mici lema'cohio to hoolicu to hamo, at'inghi o'a lahe maka a'ʉmta asansana 
'e e'ehe, ac'ʉha no o'te maka asansana 'o ihe iachia ep'opnanfa ci hi'hioa. 

8ito cohivi, 'e cou hoci peelʉi tiuseoseolʉa 'e hoolicu, mamo anana'o ʉmnʉ 'e 
hoolicu. 

9'aeno a'ʉmtʉ, teto cohivi na eni: 'e hoolicu. o'aisis'a teyaineni tomo ʉmnʉ ci 
cou, maisi teyaineni tola kokuzo, o'te tiou no atʉkca, 'oha einu, peiskuisi, 
potfʉngʉ ta kiokai, ma'konvosʉ ta hpʉhpʉngʉ, opcoi no maameoi, opcoi no 
cou, 

10smoc'ou, vohahocngʉ, topano, meknuyu, ebohtʉ, yutasufku to yuayayokeo ci 
'omahsʉfta ci cou. 

11'e yuayayokeo ci 'omahsʉfta mo i'tohungu to fukuin, 'ai'o isieno toveineni a'o 
to psoevohngʉ ho peelʉi tohmomoengʉneni ci hamo ho epeaska. 

'aveoveoyʉ no himcocoveoi to hamo 

12te'o 'aveoveoyʉ to nooe'ocato ci kilisto iesu; maica ho isi pafi to tonʉ a'o, 
taa'uzva a'o, popeoskuna a'o ho poa fifihoa. 

13o'ula e'vono ekuzkuzoa, akuzkuzoa ho aokoe'iya. at'inghi isi coveoza to hamo 
a'o; maica ne mio o'amocu o'u taa'uzva. o'a os'o cohivi cuma na nia hioa'u. 

14'o nooe'ocato isi pafi to afnaso ci mengumi a'o, poa yaa singkoo ho 
himngonghi a'o, na eni mo i'mi ho mo yuecnguhu to kilisto iesu ho cmʉfeʉ. 

15<na atuhcusi homo ohpueho 'o kilisto iesu tesi to'usni 'e mo yaa kuisi ci cou> 
mo eʉlʉ 'e e'e eni, asansana peelʉi tiova. ta 'ayumona ta coukuisi mi'o sokuzoa 
cimo cihi, 

16at'inghi 'aeno eni na koa isi coveoza to hamo a'o, peelʉi i'mi tamo sokuzoa ci 
coukuisi ho pa'teni na a'sʉftonʉ ci buveicisi, poa buhmi a'o na tenala atavei 
tmaa'uzo ho tiou no 'auesiesi nsou ci cou. 

17na koe'ia ho psoevohngʉ. no'unu'sio to 'auesiesi honte ta hpʉhpʉngʉ - i'o 
o'ate kuzo, o'te teolʉi, cihic'o ci hamo! 'aamen. 

18oko'u ci temote, i'tohungu tomo natʉ'ca suu ci isi eyoca, te'o toveineni suu 'e 
mashʉyʉ eni. 'e e'e eni teko soanothʉ ho tekola yu'susuyumo. 

19la noyʉci na singkoo ho tʉs'ʉ ci koyu. pantola o'te tmalʉ to iachi ʉmnʉ ci 
koyu, ko'ko laeno smotokʉ 'o singkoohe, 

20ta 'ayumona tan'e panto suminai ho i'o 'alisanta; os'ocu faeni to emucu to 
satan, poa meelʉ o'tena ekuzkuzo to hamo. 

Temote 1- 2 

hia m'ohkuyu ta 'ayumona ta kiokai 

1ahoi, te'o eucufna suu, la mi'usnu to hamo ho eoho'neni 'e afu'u cou, 'inoli, 
'inolineni, e'aveoveoyʉ; 

2la yaeza 'inolineni 'o honte ho i'o la afu'u yaa suoca'ha ci cou, teto ko'ko meelʉ 
soanono, suseomʉ, eʉlʉlʉ, einu ci h'oyunsova. 

3mo ʉmnʉ 'emo maica, lasi ʉm'ʉmnʉa to leto'usnu ci hamoto. 

4tesi acʉha poa elʉ no to'usnu to hamo 'e yatatiskova, acʉhʉ bohngʉ to so'emio. 

5'e so'emio eni 'aisieno yainca: moc'o cihi 'o hamo, ta pae'ohsa to hamo ho ita 
cou mo yaa cihi cimo notaico ci cou, 'ai'o moeno tmucou ci kilisto iesu; 

6isi ciha 'o iachi ho poa elʉ no ziu 'e yatatiskova, soomei ho tac'u mic'ʉhi 'e hie, 
tesi acʉha poa elʉ no to'usnu 'e macicihi ci cou. 

7nomio ta isi mituhci tan'e, mi'o noa popeoskuna ho lepsoyaski ho sitoo to 
couyafana, lema'cohio ho poa tmaa'uzo a'vinano bohngʉ ta so'emio. o'a mi'o 
meknuyu; 'e e'e'u mo acʉhʉ eʉlʉ! 

8yontomo mav'ov'o ci nouteuyunu, os'o tata'za 'e haahocngʉ la 'inoli, ma'einu 
ho eepza 'e emucu ho 'inoli, 'otela masʉ'no, 'otela yupa eehcʉvho. 

9la'u yaeza tata'za 'e maamespingi hola ai'i'ihosi hoci mako cofkoya ho suce; 
'ote 'ahʉyʉ boemi no h'unasi ci popef'ʉsʉ, maasku no king ho maceofʉ no pepe 
ci yʉsʉ ho ehoehongsi 'e iachi. 

10la yaa ʉmnʉ ci peipeis'ausna, e'tatiski 'ola iachia epa'ta ci singkoo. 

11'e maamespingi la amiocni ho momaemaezo, aa'pucu ma'ceaco. 

12o'a os'o ʉmnʉa 'e maamespingi hoci mo'ma'cohio ta cou, hocieno atʉkca 'e 
haahocngʉ; tela amiocni. 

13maica ho ohsi aueva teyai to hamo 'o 'atamu, teotavei 'o 'eva. 

14o'a i'o 'atamu na isi eepepecvazi, ma i'o mamespingi; homo noa paspepecvazi, 
mo yuszozʉ to hoolicu to hamo. 

15at'inghi 'e mamespingi hoci iachi atʉkcʉ, noyʉci na singkoo, himngonghi, 
cofkoya, te meelʉ i'mi no mebabo no 'o'oko ho noa to'usni. 

Temote 1- 3 

so'ehti ta kiokai 

1'e e'e eni te peelʉi noe'oci. pantola mainca: siya nate ma'koyu no so'ehti ta 
kiokai 'aeno siya nala tata'e no yonghu ci hioa. 

2na so'ehti ta kiokai. la asansano uk'a 'o'emamzi. tec'o cihi na vcongʉsi. hola 
mi'usnu to mocmo la eyʉyʉcʉ, peelʉi atʉkca 'e iachi, suce 'o h'oyunsova, 
smoekaebʉ aʉt'ʉcʉ tola i'mocvihi. la meemealʉ mo'ma'cohio, 

3o'ala voemi, o'ala eyobai, ma'cocacni ci yu'ausna, o'ala ma'konvosʉ no yupasʉ. 

4la meemealʉ asusuce ta iachi emoo, poa bochio no meot'ʉt'ʉcʉ na 'o'oko, 
aa'pucu einu. 

5'emo cihi ci cou hoci o'te cohivi na asusuce ta iachi emoo, nteeno meelʉ 
smo'eʉt'ʉcʉ ta kiokai to hamo? 

6inate so'ehti ta kiokai o'ante ina mon'a ahoi uhta kiokai ci cou, sokoeva no 
cmʉfeʉ na bitano ci 'tohʉngʉ. su'ayumonʉ no h'oepona no 'akuma ho noa topci 
no kuisi. 

7hola yonta yafana la maezo taotofsi'i ci ongko, tes'a noa eayaezoya, ho 
su'ayumonʉ no h'oepona no 'akuma. 

leto'usnu to so'ehti ta kiokai 

8i'ola to'usnu to so'ehti ta kiokai te maezo yaa ʉmnʉ ci yu'ausna. la 'o'emio hola 
aomotʉ'ʉ. o'ala voemi, o'ala ma'konvosʉ no yupasʉ; 

9nte boemi no cofkoya ho tʉs'ʉ ci 'tohʉngʉ ho noyʉci na moumsʉ'eonʉ ta 
singkoo. 

10nte auyu tiou no hʉsvʉta. asansano uk'a 'o'emamzi, niantec'u tovei note hioa. 

11na vcongʉhe te maezo yaa ʉmnʉ ci peipeis'ausna, o'te buusumsu. la ayʉyʉcʉ. 
aa'pucu eʉlʉ ho tae'oci. 

12nala to'usnu ta so'ehti ta kiokai tec'o cihi na vcongʉ. a'vinano meemealʉ 
aʉt'ʉcʉ ta 'o'oko ho tisusucza 'e emoo. 

13i'ola yaa ʉmnʉ ci humzi cila to'usnu, homo yaahioai la elʉ no taotofsi'i ci 
ongko. meelʉ uk'a eh'eftongi ho eʉsvʉsvʉta na singkoohe hola mi'usnu to 
kilisto iesu. 

someoino moumsʉ'eonʉ 

14os'o tposi 'e tengami eni, yaeza tata'za ho ci'u meelʉ aupcio baito muu; 

15hoci ma'i poha'o, 'e tengami eni tesi eʉsvʉta muu, ho lato yonta emoo to hamo 
ntee mainenu na teto h'oyunsova. 'e emoo eni 'aeno kiokai to no'auesiesi ci 
hamo, zou sʉesʉ ho totnguca ta so'emio. 

16la toehunga esansana, 'e moumsʉ'eonʉ ta singkooto mo mainenu na hia pepe 
ho mʉ'eona: isi ieni ta feango ta cou ho aopa'to, soomei to seilei zou moulʉlʉ, 
noa aiti to matetensi. noa psoyaska ta mauhpʉhpʉngʉ, noa taa'uzva ta 
yatatiskova, noa esifova ne pepe. 

Temote 1- 4 

meknuyu ci lema'cohio 

1cu esansana to seilei, no puesona ta hie, panto tena mochi to singkoo, ho 
mee'ofeihni to piepiya no meknuyu ho ito e'e to 'akuma. 

2'emo maica ci e'e mo i'mi to lasi ti'a'ausna to totpiei; i'o nia ʉmnʉ ci 
'tohʉngʉhe mais'a isicu tomcozi no fkʉngeo ci meemeno. 

3lahe potani hoci yupa totovcongʉ; potani hoci bonʉ no cuma, at'inghi ho ohsi 
teyai to hamo 'e 'oanʉ eni 'aisieno faeni ta mo bochio no so'emio ci cou ho poa 
boemi no 'aveoveoyʉ ho ana. 

4'e isi afu'a teyai to hamo mo acʉhʉ ʉmnʉ, nte acʉha titheni no 'aveoveoyʉ ho 
tiova, o'ate hopsʉpseni. 

5maica 'e e'e to hamo ho i'e 'aveoveoyʉ ta cou isicu poa cofkoya 'emo maica ci 
'oanʉ. 

ʉmnʉ ci soskuskunu to kilisto iesu 

6hociko pa'cohivneni to maanat'ohaesa 'e hi'hioa eni, mikocu ʉmnʉ ci 
soskuskunu to kilisto iesu; a'vinano inamo yaa singkoo ci e'e ho i'o lako 
asonghoza fihi ci mo emzo ci ceonʉ tesi to'usni na piepiyasu ho poa yusuhci. 

7i'ocu 'o koacuma engha cimo e'ankʉ ci ehohamva te ʉmnʉ hoci totoefʉngi; la 
nomio no einu ci h'oyunsova ho poa biʉsvʉsvʉtʉ 'e iachi. 

8mioeno o'te yaa koa ʉmnʉ ho isi poa biʉsvʉsvʉtʉ 'e feango, 'e biʉsvʉsvʉtʉ ta 
piepiya te mav'ov'o i'ote koa ʉmnʉ suu, maica tesi hafneni no ta'usni ta 
maitan'e ho noana'o. 

9'e e'e eni te peelʉi noe'oci, peelʉi a'sʉftona tiova. 

10i'mi tan'e, lamza asno'zonʉ ho ngoseo, nala ta'usni la toveineni to no'auesiesi 
ci hamo; zou nooe'oca ta yatatiskova. afnaso leto'usnu tamo tmaa'uzo ci cou. 

11teko pahsansana 'emo maica ci hi'hioa, po'pa'cohivneni. 

12teav'a poa hupotfʉngneni no cou ho mikon'a foinana. 'upena na pat'a'ausna, 
peipeis'ausna, himngonghi ci 'tohʉngʉ, singkoo, ho acocofkoya, 'emo mav'ov'o, 
la acʉha teyaineni no tehe hu'ofeihni ta sinto. 

13tekola tvaezoya no mo'engho ta seiso, evaho, ho mo'ma'cohio, ac'ʉhʉ ho 
ta'ucu esmi. 

14teav'a peaezoni 'e osko elʉa cimo no'usnu no piepiya ci mengumi; 'e mengumi 
eni isi ieni no ohela eyoca to eyongensa ho ine ho ohe hoe'oci to coolo ho pafeni 
suu. 

15tekola mimhocni ho hioa eni, poa honganeni tamo botngonʉ na lako hia 
ohsuhcu. 

16tekola iachi bumemealʉ, maezo bumemealʉ to lako hia mo'ma'cohio. la yaa 
peishʉhʉyʉ ci koyu ho yaahioa; maicac'o, teko to'usni si iachisu, ho yaeza 
to'usni namo tmalʉ ci cou. 

Temote 1- 5 

e'usnu note sviei ta sinto 

1'otela kokoicʉ to mamameoi; la eucufna mais'a iachi amo. mi'usnu to 
yu'fafoinana la mais'a nanat'ot'ohaesa; 

2mi'usnu to mamameoi ci maamespingi la mais'a mi'usnu no ino; mi'usnu to 
mon'a foinana ci maamespingi la yaa cofkoya ci 'tohʉngʉ, mais'a nat'ohaesa. 

3la einva 'o mon'a tuvcongʉ ci mamespingi. 

4hoci pano 'o'oko hocieno mʉntʉ'casi, 'emo maica cimo yutotavei te yonta 
emoo ho auyun'a momaemaezo no tela hia meot'ʉt'ʉcʉ, poa evei no amo ino 
ho ito ak'i ho ba'i, maica na eni lasi ʉm'ʉmnʉa to hamo. 

5i'o lan'a tuvcongʉ ci mamespingi, la uk'a noe'oci ho yohcoi, lac'o mingeou to 
hamo, huhucmasi 'inoli ho noa to'usni. 

6i'o lac'o ma'nou no ma'unu no eabobonʉ ho 'aveoveoyʉ ci mo tuvcongʉ 
mamespingi, e'vono mion'a yaansoua. na a'ʉmtʉsi micu mcoi. 

7teko po'pa'cohivi 'emo maica ci mamespingi, ci tes'ala noa koica. 

8hoci panola o'te aʉt'ʉcʉ no 'oahngʉ, aavaho ina yano iachi emoo, micu pef'uhu 
no singkoo, kuzohe to o'amo tmaa'uzo ci cou. 

9e'usnu no tposi namo tuvcongʉ ci mamespingi, te ahoza no tomonmʉha 
niantec'u tposi no tposʉ; ahtuo'te mosoc'o i'nʉskʉ mevcongʉ, 

10a'vinano asansano yaa popeislʉlʉ ci ongko, maihoci: meemealʉ aʉt'ʉcʉ no 
'o'oko, aʉt'ʉt'ʉcʉ no la i'mocovhi, tocaphʉ to sinto, ec'ʉ ho to'usnu tola 
akokameosʉ 'atutumzo, pnanfi na tonʉ ho peismi tomo mav'ov'o ʉmnʉ ci 
hi'hioa. 

11i'ocu mon'a foinana ci mo tuvcongʉ ci mamespingi, teav'a tposi no tposʉ; 
maica holan'a ma'cac'ou 'o 'tohʉngʉhe, lua mongoi to kilisto ho mici i'vaho 
mevcongʉ, 

12la pef'uhu to nia esvʉtʉsi, i'mizi no mayo no kuisi. 

13a'vinano la at'ocʉ lue'amamza, smaicacni to maemoemoo ho ne'neisu. 'omo 
asuhcuhe kuzo, la buusumsu, enou to o'ante pateafa ci e'e. 

14ko'koeno, os'o ʉmnʉahe hoci mevaho mevcongʉ 'emo tuvcongʉ ci mon'a 
foinana ci mamespingi, yaa 'o'okoa, aʉt'ʉca na iachi emoo, poa o'te yaa 
'eo'eongʉ no pohcinghi 'ola mihango a'to ci cou. 

15maica panto micu piyo ci mo tuvcongʉ ci mamespingi mo mongoi to nia 
ahoihe 'tohʉngʉ, mee'ofeihni to satan. 

16ta emoo ta sinto hoci yaa tuvcongʉ ci mamespingi, tela aʉt'ʉt'ʉca, teav'a 
tomakneni to kiokai na cvʉhʉ; maicac'o, 'e kiokai te peelʉi aʉt'ʉca 'omo a'ʉmtʉ 
uk'a noe'oci cimo tuvcongʉ ci mamespingi. 

17'ola meemealʉ eahahafo ci macocoolo, aavaho 'ola afnaso bitotonʉ no 
eʉsvʉsvʉtʉ ho mo'ma'cohio, nte mayo no apuhngu ci evei. 

18maica isi yainca to seiso: <hola seolʉa no tmaiei'i to pai 'o 'uachumu, teav'a 
topui 'o ngayosi>; i'vaha yainca: <nte anana'o mayo no hnoo 'emo yaahioa.> 

19hoci panomo ehpʉngʉ to coolo ci hi'hioa, hoci o'te mako yoso tuyu nante 
soomei ci cou, o'ate 'ahʉya cumasa. 

20la apa'ta koica 'ola afu'u peiskuzkuzo ci cou, te ko'ko maezo tohayo 'o 
'tohʉngʉ to mocmo ci cou. 

21te'o yonto tuhcu to hamo, kilisto iesu, ho ito isi epeiya ci matetensi, 
bumemeala eutotaveiya suu ho pee'ofeihni 'emo maica ci hia mahsʉsʉftʉ, 
'otes'ala yaa ma'cachi ho ma'peu ci 'tohʉngʉ ta mo mav'ov'o ci hi'hioa. 

22'ote 'aʉnpʉnpʉ meehoe'ocʉ ta cou. 'ote mea'upu no kuisi no mocmo; la 
noʉyʉci 'e iachi cofkoya. 

23maica si feangosu mo yaa tma'congoa, 'ote penou no chumu, la maezo ake'i 
mimo to emi. 

24pantola nopopayo ho husansana 'o kuisihe, ihecu noana'va tiova na yʉsvʉtʉ; 
pantola aopoha'va hupopayoi 'o kuisihe. 

25totiski, la lua hupopayoi 'omo popeis'ʉ'ʉmnʉ, 'upena hoci o'te nopopayo 
o'ate peelʉi efʉnga. 

Temote 1- 6 

1i'ola ngoe to ngotohva ci soskuskunu, ntela einva 'o iachi tauke, ci tehes'a 
'o'emamzi no cou ho ekuzkuzoa na ongko to hamo ho i'o lamza hia 
mo'ma'cohio. 

2hoci zou sinto na tauke, 'e soskuskunu 'ote i'mi ho zou'so maezo sinto ho 'oha 
koe'ia, la apuya h'unasa asno'zona aʉt'ʉt'ʉca, maica inamo tiou no koasi ʉmnʉ 
homo aʉt'ʉt'ʉcʉ 'aeno 'o isi ngohia ci sinto. 

meknuyu ci eʉsvʉsvʉtʉ ho a'ʉmtʉ ci yuyupasʉ 

nteko pahsʉsʉfteni ho eucucufna 'emo maica ci hi'hioa: 

3hoci panola psoyaski nomo h'unasi ci e'e, ho o'te toseolʉ ta mo yuayayokeo ho 
einu ci e'e to nooe'oca iesu kilisto, 

4'amoeno bobitano ho bimeoisi, mo a'sʉftonʉ nongonongo. 'emo maica ci cou 
la kokaebʉ micic'o yupa eehcʉvho, 'o'esvocʉ tamo macoconci tposʉ, mooyai 
i'mizi no smo'eubut'u, youbobai, ekuzkuzo, totmaakoknuyu, 

5ec'ʉvi 'ola mipeyu 'o 'tohʉngʉ, ho payo'ʉ to so'emio ci cou ho koa o'te tosvo 
yupa 'eehcʉvho. to 'tohʉngʉhe, 'e siukio mac'o ceonʉ no ma'eayupasʉ. 

6'aeno a'ʉmtʉ. 'emo cihi ci cou hoci ma'mamso, tesi a'ʉmta poa atngaso ta 
siukio. 

7ho mito uhta hpʉhpʉngʉ, uk'a ci ito hafa ci cuma; ma cuma na nteto hafa 
mongoi ta hpʉhpʉngʉ? 

8hocitola maka yaa ana, yaa paceofa, 'antec'ueno ma'mamso. 

9i'ola micic'o yuyupasʉ ci cou la supeohʉ to ma'pepecvai, noa tʉtpʉta to man'i 
ci nongonongo ho ito te koa kuzo ci ma'kokonvosʉ, ataveicu sʉhcʉ'o ho 
meaapayo'ʉ. 

10zou 'oi'miza no mav'ov'o ci kuzo 'e konvosʉ no yupasʉ. pantola nomio no 
konvosʉ to yupasʉ ho pef'uhu to singkoo, nongcʉngci to ma'tutumzo ho poa 
auz'oz'o 'o piepiya. 

eʉsvʉsvʉti 'o temote 

11inacu suu, lasi atuhca titha to hamo ci cou, la totoefʉngʉ ta acʉcʉhʉ tan'e. 
e'ofeihni no moulʉlʉ, einu, singkoo, himngonghi, luaveica, ho ma'cocacni. 

12yonta yupa toosa'o no singkoo ho pnanfi na tonʉ ho peayofʉ, yaeni no 
'auesiesi nsou 'e iachi; 'amoeno nomio ta isi mituhci tan'e, miko noa eoho'a to 
hamo, yonta tuhcu tamo botngonʉ ho apa'ta esansana 'omo yonghu ci singkoo. 

13a'ʉmtʉsi, ne mosola mi'usnu to pangsiu pilato ho 'akasi 'o kilisto iesu, mosola 
maezo yaa totiski ci yonghu ci mahsansano. yonto tuhcu to mosola mofi no nsou 
ta aʉcʉcʉhʉ ci hamo ho ito iesu, te'o eucufna suu: 

14la meot'ʉt'ʉcʉ, uk'a 'o'emamzi no koica ho pee'ofeihni 'e osko tiova ci 
mashʉyʉ, ac'ʉhʉ no hiesi ho tac'u aopa'to 'o nooe'oca iesu kilisto. 

15ho tac'u toc'ʉha na hiesi tasi poa aopa'to to hamo; 'o hamo tee peelʉi 
tohmomoengʉi, zou cihic'o ho soyaatonʉa, honte to mahohonte, nooe'oca to 
manonooe'oca. 

16i'oc'o hamo na o'ate kuzo ho aapayo'ʉ. mo yonto o'ate peelʉi ohcum'a ta cou 
ci tiskova; uk'a mocu ci mosola baito ci cou, maezo o'ate peelʉi aiti ta cou. na 
taotofsi'i ho 'auesiesi ci tonʉ te no'usnu to hamo! 'aamen. 

17mi'usnu tomo atngaso ta maitan'e ci cou, tekola engahva ho o'te poa bitano. 
nala ta'usni teav'a toe'ocneni ta o'ate peelʉi noe'oci ci yupasʉ, la noe'ocʉ tomo 
mofi ta at'otngaso ci macucuma ho poa titheni a'to ci hamo. 

18teko eucucufna ho poa popeis'ʉ'ʉmnʉ, lua peismi no ʉmnʉ ci hi'hioa, mealʉ 
ho luetato'usnu, conino to'usnu. 

19maicac'o, ihecu a'pʉ'pʉneni no yupasʉ 'e iachi, p'eac'eni no bʉʉlʉlʉ ci te 
i'tohungvi ho noana'o, peelʉi tʉyʉca na nsou, 'ai'oeno a'ʉmtʉ nsou. 

20 temote, teko bumemeala tiʉt'ʉca 'o osko tiova ci eutotavei. la totoefʉngi 'ola 
'oha einu ci e'ankʉ ho i'ola i'mizi no yupa eehcʉvho ci lahe yainca 
<mau'to'tohʉngʉ>. 

21pantola ma'unano micu'so yaa maica ci mau'to'tohʉngʉ, hocu payo'a na 
mi'ausna no singkoo. na mengumi to hamo pafeni'sio muu! 

Temote 2 

Temote 2- 1 

1zou poolo a'o; mi'o i'mito 'tohʉngʉ to hamo ho sitoo to kilisto iesu, ho 
psoevaha 'o ohsi ieni to kilisto iesu ho teomneni ci faeva ci nsou. 

2te'o tmopsʉ ta tengami ho faeni suu - songohia ci oko'u temote: pafeni'sio suu 
to amohamo ho ito nooe'oca kilisto iesu na mengumi, himcocoveoi, soanono! 

'aveoveoyʉ ho eucufnu 

3te'o 'aveoveoyʉ to hamo, 'ai'o la'ueno totiski to nia maameoi ho boemi to 
cofkoya ho ʉmnʉ ci 'tohʉngʉ ho p'ohkui ci hamo. yonto la'u huhucmasa 'inoli 
ho conino taaecingia suu, 

4cono hola'u talʉa 'o esʉʉsu ne tetocu yupepeevai, ta'ucu na'na 'ucia aupcieva 
aiti suu. hoci'u aiti suu; te'o ahtuo'te a'sʉftonʉ kokaekaebʉ. 

5os'o talʉa 'o a'ʉmtʉ cofkoya ci singkoosu, 'ai'omoeno mais'a singkoo to ba'isu 
ci looi ho ito inosu ci iuniki. 'o singkoohe, os'o taa'uzva 'amo ahtuo'te maezo 
yayo suu. 

6ko'koeno, te'o poutʉs'ʉa suu: i'o ohsi faeni to hamo ci mengumi ne o'u hoe'oci 
suu, tekola poa mais'a puzu ho yunzou ho o'te afsi. 

7maica, na isi faeni a'to to hamo ci piepiya o'a tesi poa t'oe'ʉya a'to; apuyu, 'o 
piepiyasi tesi a'sʉftona poa yaa tonʉa, himngonghi, ho ma'tʉkcʉ a'to. 

8i'mi tan'e, 'atekos'a ta'unano isi h'oinveni ci hi'hioa ho teko 'akasi 'o nooe'oca, 
yaeza teav'a h'oinveni ho mi'o nomio to nooe'oca ho noekotu. teko maino isi 
faeni to hamo ci tonʉ, nomio ta fukuin ho e'to'usnu no 'atutumio. 

9isi to'usni to hamo a'to, eyoho'a a'to ho ta'okoa, o'amos'a i'mi no panos'a ʉmnʉ 
ci lato peipeis'ausna, mamo i'mi no 'tohʉngʉsi ho ino mengumisi. ohsicu la 
ahoza ne noana'o ho ieni to kilisto iesu ho faeni a'to 'e mengumi eni, 

10maitan'e mo i'mi homo cmʉ'ho 'o leto'usnu ci nooe'oca kilisto iesu hocu 
peispa'teni. 'o kilisto isi aapayo'a na tonʉ no mcoi, asuhca ieni ta fukuin ho 
epa'teni 'o o'ate aapayo'ʉ ci nsou. 

11nomio ta fukuin tan'e, isi skuna to hamo a'o ho lepsoyaski, sitoo ho 
lema'cohio. 

12i'mi tan'e, ko'ko mi'o tiou tamo maica ci 'atutumio. at'inghi, os'oc'o asngʉcva 
ta'sansana taa'uzva; maica os'o cohivi mi'o noe'ocʉ no siya, yaeza ta'sansana 
tesi noyʉci 'o isi toveineni a'o. ac'ʉhʉ no hiesi ho tena yuovei 'o nooe'oca. 

13tekola noyʉyʉci 'o o'ula faeni suu cimo yoayokeo ci e'e, teko teyai p'ofiha, 
yaeza noyʉyʉci 'o ito yaa ci singkoo ho himngonghi ho mito yuecnguhu to 
kilisto iesu. 

14la ieni tomo yonta 'tohʉngʉto ci seilei ho tʉyʉca 'o isi toveineni suu cimo 
yonghu ci e'e. 

15osko cohivi, 'omo yone 'aziasoo ci cou mo acʉhʉ mongoi a'o, a'upu 
'o fuicilu ho i'o heimocini. 

16tesi'so coveoza to nooe'oca 'o conoemoo to 'anisifo, maica isi siho poucufna 
a'o, poa ma'eayokeo a'o. o'a isi h'oinveni ho mi'o noekotu, 

17ne micu sʉc'ʉhʉ ne looma isi osnia eukukuyungva a'o, petohʉyacu elʉa. 

18poa'so elʉ no himcocoveoi to nooe'oca no hiesi ho mio! i'o ohsi hioaneni a'o 
ne moso yone 'epesocimo man'i ci hi'hioa, osko asansana cohivi. 

Temote 2- 2 

maotano to heetai to kilisto 

1oko'u, teko ieni to isi faeni to kilisto iesu ci mengumi ho yumamahtʉicʉ. 

2miko yonto ihe mi'usni tamo botngonʉ ci mo 'akasi ci cou ho tiou ta os'o 
po'pa'cohivneni, nteko yaeza toveineni no osko taa'uzva cite meelʉ 
mo'ma'cohio no mocmo ci cou. 

3ho isieno yainca zou maotano to heetai to kilisto iesu, teko e'paevai no 
'atutumio. 

4'emon'a ahoi heetai hoci akoyu no mici noa ʉm'ʉmnʉa no taicinisi. o'ate ʉmnʉ 
hoci poa taip'ʉcneni no hi'hioa ta yafana. 

5'emo toosa'o no mayahe ci cou ho mo seolʉano toosa'o hoci o'te meot'ʉcʉ no 
h'oesvʉta o'ate meelʉ mayo no hnoo. 

6'ela peisngoseo no emʉemʉm'ʉ ci leyaezoi nte anana'o auyu bonʉ no isi 
tov'oha. 

7teko ta'to'tohʉngva 'e e'e'u. maica tesi ahtao'te poa ta'hongneni suu to 
nooe'oca 'e acʉcʉhʉ ci hi'hioa. 

8teko talʉa 'o iesu kilisto, zou mʉntʉ'ca to tavite, 'o hamo isi poa i'mi to mcoi 
ho smoevovei; 'aeno eni 'e os'o psoyaska ci fukuin. 

9mi'o i'mi no psoyaska 'e fukuin eni ho tiou ta 'atutumio, ac'ʉha no noa seo'eisi, 
totiski tomo yaa kuisi, at'inghi, na e'e to hamo o'ate peelʉi seo'eisi. 

10i'mi tan'e, mi'o nomio to isi epeiya to hamo ci 'o'okosi ho uveica 'e acʉcʉhʉ, 
te ko'ko peelʉi poa maezo mayo tomo i'mi to kilisto iesu ci to'usnu ho 'auesiesi 
ci psoevohngʉ. 

11'e e'e ta oi'isi te peelʉi noe'oci: hoci mitocu tu'upu to kilisto, teto maezo i'upu 
to kilisto ho yaansoua. 

12hocito apaezumo buveici, teto maezo ti'upu no tonʉ to kilisto. hocito meoo'te 
honga 'o kilisto, tasila yaeza o'te honga a'to. 

13hoci to payo'a na tmaa'uzo, ‘o kilisto teec'o asngʉcva tae'oci, maica o'atesi 
yuszoza na iachi. 

noa e'ʉ'ʉmnʉa ci soskuskunu 

14teko poutʉs'ʉa 'o botngonʉ, yono tuhcu to hamo ho bumemeala pahsʉsʉfti: 
'otela yupa 'eehcʉvho no e'e; 'omo maica uk'a ci ake'isi koa ʉmnʉsi, tec'o 
at'inghi koakuzo tamo tmalʉ ci cou. 

15la asno'zonʉ yonto tuhcu to hamo ho meelʉ masvo'ho no bʉhsʉftʉ, o'te 
ma'kokoe'i ci soskuskunu, etuhca ho tekola eʉsvʉsvʉta 'o so'emio ci e'e. 

16la totoefʉngʉ tola eloʉngʉ ho e'ankʉ, maica 'emo maica ci e'e lac'o poa 
ausuhcu emomcovhi to hamo 'e cou; 

17i'o lahe engha mo mais'a 'ola koa ton'on'o ta fou ci h'oh'o. to taico ta cou tan'e 
mo no'upu 'o suminai ho i'o fuilitu; 

18mo mongoi ta so'emio, yainca micu noana'o ci hi'hioa na smoevovei, i'mizi no 
taot'ova 'o singkoo tomo 'enepio ci cou. 

19at'inghi, i'o ohsi p'eyac'a to hamo ci mo mahtʉicʉ ci totnguca o'ate ahtu 
tmaot'ou; to bako ta totnguca tan'e panto isi tposi: <isi honga to nooe'oca 'omo 
tma'usnu ci cou>. isi yaeza tposi: <namo ma'unano mo tma'usnu to nooe'oca ci 
cou te ahtao'te ciha na kokuzo.> 

20i'omo atngaso ci emoo la man'i ci macucuma, o'amo anouc'o yaa king, nging, 
maezo yaa macucuma no evi, macucuma no ceoa; pantola titheni to afnasa ci 
hi'hioa, panto lac'o titheni to h'oyunsova. 

21hoci meelʉ iachi acocofkoya 'e cou, mongoi no kokuzo ci hi'hioa, 'atesi 
ahtao'te meoino titha to nooe'oca; maica ho isicu sʉ'teni to nooe'oca, noa 
meoino titha to nooe'oca, hioa na mav'ov'o cimo ʉmnʉ ci hi'hioa. 

22'ote mais'a 'o yu'fafoinana ho maemayahe ci koyu; la fihohe tola cofkoya ci 
'tohʉngʉ, conino noa to'usnu to nooe'oca ho toehungu biebimi no moulʉlʉ, 
singkoo, himngonghi, ho moususeomʉ. 

23la bʉʉpsʉpsʉ tola enongonongo ci eehcʉvho; teko cohivi, 'emo maica ci 
eehcʉvho la lua i'mizi no koa youbobai. 

24na soskuskunu to nooe'oca o'ate eyobai; nte ma'cocacni hola mi'usnu to cou, 
asno'zonʉ mo'ma'cohio, aa'pucu buveici. 

25boemi no ma'cocacni ho eʉsvʉsvʉti 'ola mihango suu. saho'oa tesin'a fii no 
tesi hia ma'vovei to hamo, poa bohngʉ no so'emio. 

26maicac'o, e'vono ohsila tʉtpʉta no 'akuma ho 'ahʉya poa meo'uzo, tenaeno 
o'te ma'tʉtʉs'ʉ, tenala maezo peihsasmome, i'mi no keʉpʉ no 'akuma ho 
tomeesih'i. 

Temote 2- 3 

puesona ta hpʉhpʉngʉ 

1teko cohivi, no puesona ta hpʉhpʉngʉ tena yaa mav'ov'o ci 'atutumzo. 

2ho mio, 'e cou i'ec'o iachi nate aʉt'ʉca, ma'konvosʉ no yupasʉ, efnaso, 
bobitano, ekuzkuzo, yutasufku no maameoi, luema'payo'ʉ no mengumi no 
mocmo, 'oha acocofkoya, 

3uk'a na'oahnga, peispapak'i, kaebʉ buusumsu, moezʉezʉhʉ. pak'i, himsʉ'no 
no mou'ʉmnʉ. 

4lahe phieni 'o tauke ho nanghia, peis'ankʉ, 'o'efnaso, na kokaebʉ eabobonʉ 
mo nosa'ohe no himngonghi to hamo. 

5la sikuhcu ta yʉsʉno siukio, bʉʉpsʉpsʉ no a'ʉmtʉsi ta siukio. 'emo maica ci 
cou, temula totoefʉngi. 

6ta 'ayumonahe pantola yupopaezumo to phingi to mocmo, yʉmeʉmʉ to emoo 
to cou, topani 'ola 'oha taso 'o 'tohʉngʉ, ho noa skotpʉta to kuisi ho ito mav'ov'o 
ci ma'konvosʉ ci maamespingi. 

7'emo maica ci maamespingi la e'vono mici asno'zonʉ momaemaezo nomo 
ʉmnʉ, at'inghi o'anamo meelʉ bohngʉ to so'emio. 

8mo mais'a ne noana'o i'o yaani ho yampulei moso mainenu na hia yutasufku 
to moose, maitan'e 'emo maica ci cou mioc'o totiski ho yutasufku to so'emio. 
mo ton'on'o 'o 'tohʉngʉhe, o'anamo yaa tonʉ no tiou no hʉsvʉta na singkoo, 

9o'a nate i'vaho yaa a'a'ausna; maica i'o peisloʉngʉhe tena acʉcʉha hupopayoi 
tamo botngonʉ, totiski to yaani ho i'o yampulei. 

sotavei ci pahsʉsʉfta 

10at'inghi, mikocu mee'ofeihni ta hia'u mo'ma'cohio ho ita la'u h'oyunsova, 
momaemaezo ta la'u peipeis'ausna, singkoo, ma'cocoyʉ, himngonghi ci 
'tohʉngʉ, luaveica, 

11a'vinano e'paevai ta os'o tiova ci akuzkuzo ho 'atutumzo. osko acʉha cohivi 'o 
os'o yupteilʉneni ho uveica ci akuzkuzo ne mo'u yone 'antia, 'ikonen, ho 
ine lusuto; at'inghi, isi to'usni to nooe'oca a'o ho poa momeesih'i ta acʉcʉhʉ 
tan'e. 

12namo afu'u bikoyu no to'ofeihni to kilisto iesu, mino mo einu ci h'oyunsova ci 
cou, la acʉhʉ yupteilʉ no akuzkuzoa. 

13i'ola kokuzo ci cou ho i'ola lolekoknuyu te huhucmasi ausuhcu kuzo; la 
meknuyu to mocmo, lea maezo noa peknui. 

14inacu suu, teko noyʉyʉci 'o osko tiova ho ta'sansana ci so'emio. osko cohivi 
zou siya na lema'cohiosu; 

15osko yaeza talʉa miko ahoi ne mosun'a oko ho bochio to seiso, 'ai'oeno tposʉ 
cimo mofi no moutʉs'ʉ ho pahceoceoni suu, ieni to tmaa'uzo to kilisto iesu ho 
ko'ko mayo no to'usnu. 

16acʉcʉhʉ 'e seiso mo tiou no piepiya to hamo ho tposi, homo ma'cohio ta 
so'emio, koicʉ no epeu, esngʉcvi namo emo'epo, ma'cohio no emio ci ceonʉ, 
mo acʉhʉ yaa ʉmnʉsi. 

17tesi poa a'sʉftonʉ ae'ayocʉ 'ela fifiho to hamo ci cou, meelʉ peismi no 
mav'ov'o ci ʉmnʉ ci hi'hioa. 

Temote 2- 4 

1yono tuhcu to hamo ho itote yʉsvʉtʉ tomo afu'u yaansou ho mcoi ci kilisto 
iesu, ieni hote aopa'to ho ito atuhcusi tonʉ, te'o bueeutotaveiya suu: 

2la psoyaska 'e fukuin, 'upena hoci auseoseolʉ ho o'te auseoseolʉ na hie la 
asno'zona psoyaska, boemi no someoisa ci luaveica ho eucucufnu, kokoicʉ, 
poucufnu, mo'ma'cohio. 

3ho tac'u cmʉ'ho na hiesi, ho mio 'e cou tahe hose'veni 'emo yutataso ci 
mahsʉsʉftʉ, mee'ofeihni to iachi ma'konvosʉ, 'akikieingi biebimi no 
lema'cohio, ko'ko poa ma'mamso 'omo soe'os'o ci koyuhe. 

4lahe tʉmʉta 'o koyu ho o'te tmalʉ ta so'emio ci e'e, namala toh'unuhe to e'ankʉ 
ci ehohamva. 

5inacu suu, 'upena hoci yono mo mainenu ci a'a'ausna la asngʉcʉ bumemealʉ; 
la uveica na 'atutumzo, ho hioa nante anana'va hioa nola lepsoyaski, conci 
'tohʉngʉ ho pee'ofeihni na teko hioa ho miko fifiho. 



484 

 

buacou seiso no faeva esvʉtʉ 

© 台灣聖經公會版權所有 2014 

© 2014 The Bible Society in Taiwan 
 

 
 

 

6inacu a'o, micu esmi 'e hiesi no ciha 'e iachi; maitan'e zoucu hiesi no mongoi ta 
tiskova. 

7i'omo 'aseolʉ ci yupania toosa'o no peayofʉ, o'ucula toe'ofeihna; i'onte'o 
anana'va toemizi ci ceonʉ, os'ocu toepaezuma; 'ente noyʉci ci singkoo, os'ocu 
noyʉyʉci. 

8ahoi maitan'e no ataveisi, isi totea no moulʉlʉ ci tafange a'o, 'ai'oteeno boemi 
no moulʉlʉ ho hioa na yʉsvʉtʉ ci nooe'oca, tasi pafeni a'o no hiesi ho tena 
i'vaho cmʉ'ho 'o kilisto, o'atesi anova pafeni a'o. tesi yaeza pafeni tola tata'e 
hote aopa'to ci cou. 

eutotaveineni 'o iachisi hi'hioa 

9teko pnanfi aupcio uhtan'e. 

10mo ma'tata'e ta hpʉhpʉngʉ 'o tima, mongoi a'o hocu uhne tesalonike. mo 
uhne ngalatea 'o kolosu, uhne tamatai 'o tito, 

11i'oc'o luka 'omo no'upu a'o. teko usa ho i'ima 'o maluko, engocha uhtan'e, 
maica tesi peelʉi to'usni 'o la'u hioa. 

12os'ocu popeoskuna 'o tuiciku ho poa uhne 'epeso. 

13ho tako uhtan'e. neisu ne toloya ho yaa 'o o'u teongasi to emoo to kapu ci 
yʉsʉno aoskopa ho hafa uhtan'e; panto mo piyo ci tposʉ, afnaso 'o mo piyo ci 
tposno feo'u yaeza e'upi. 

14'o lemuutu meemeno ci 'alisanta isi na'na akuzkuzoa a'o; 'o nooe'oca tasi 
yaito isi hioa ho auska. 

15tekola yaeza etngoeva, maica ho isi itotonveni yutasufka 'o ito psoyaska ci e'e. 

16ne o'u ahoza ehcʉvheni 'e iachi, uk'a ci moso no'upu a'o, cu acʉhʉ mongoi a'o. 
tesi'so o'te 'ahʉya topci no kuisi to hamo! 

17la bichipi to nooe'oca ho e'oca a'o, fii to tonʉ a'o, ho a'sʉftona psoecʉ'ha to 
couyafana 'e fukuin; mo'u maezo i'mi to ngayo to e'uho ho noa to'usni. 

18'atasi ahtao'te to'usni to nooe'oca a'o ho poa momeesih'i no acʉcʉhʉ ci 
kokuzo, tiova a'o ho poa soanono ho uhto hpʉhpʉngʉsi. 'auesiesi'sio no'usnu 
to nooe'oca na psoevohngʉ! 'aamen. 

sotavei ci tuayokeo 

19mi'usnu to paicila, 'acila, ho ito conoemoo to 'anisifo ho tuayokeoneni a'o. 

20'o 'ilatu cu nochʉmʉ ne kolinto. 'o tolofuimo mo tma'congo, os'o poa nongaco 
ne militu. 

21teko pnanfi esmi no auyusi no hosoyʉma. mo acʉhʉ mi'usnu suu ho tuayokeo 
'o yopulo, puten, linu, kolautia, ho i'o mocmo ci maanat'ohaesa. mo acʉhʉ 
mi'usnu suu ho tuayokeo. 

22no'upi'sio to nooe'oca na suu! na mengumi to hamo pafi'sio muu! 

Tito 

Tito 1 

1na a'o - poolo zou soskuskunu to hamo, sitoo to iesu kilisto. mi'o noa eoho'a, 
noa popeoskuna ho to'usni 'o singkoo to ohsila epeiya to hamo ci cou, eahafa 
ho poa bohngʉ to isi po'pa'cohivneni ci so'emio ta singkoomia; 

2'e so'emio eni mo i'tohungu to isi ieni to mingeou no 'auesiesi nsou. i'o o'ala 
meknuyu ci hamo, ne auyusi ta mauhpʉhpʉngʉ, ohsicula teomneni ho pafeni 
a'to 'e 'auesiesi nsou, 

3ho micu mic'ʉhi 'e hiesi, isicu ieni ta isi psoyaska ci e'e ho hupopayoi. mi'o noa 
tovei to hamo - to mashʉyʉ to nooe'ocato, sviei 'e hioa no psoyaski ta e'e tan'e. 

4 tito, te'o tmopsʉ ta tengami ho faeni suu; yontamo totiski ci singkooto zou 
a'ʉmtʉ'u oko na suu. pafeni suu'sio to amohamo ho ito nooe'oca kilisto iesu na 
mengumi, ho soanonosi! 

hi'hioa to tito homo yone kolitho 

5ho os'o teongasi ne kolitho na suu, na atuhcusi te'o poa tasuczeni 'o o'amocu 
os'o aepʉnga ci hi'hioa, a'vinano yonta mahohosa ho m'eac'ʉ no coolo. o'ucula 
eutotaveiya: 

6namo coolo asansano o'ate yaa 'o'emamzi no koica ci cou. tec'o cihi na 
vcongʉsi na 'o'okosi nte acʉhʉ sinto. o'ala 'aʉnpʉnpʉ hocieno 'oha tmaolalʉ ci 
a'a'ausna. 

7ho teeno so'ehti ta kiokai, leaʉt'ʉcʉ ta emoo to hamo, nte uk'a 'o'emamzi no 
koica, o'ate ʉmnʉ hoci bobitano, pak'i, voemi, youbobai, makonvosʉ no 
yupasʉ; 

8la kokaebʉ aʉt'ʉt'ʉcʉ to cou, kokaebʉ peis'ʉ'ʉmnʉ, iachi ayʉyʉcʉ, la 
mousʉngcʉ, acocofkoya, peelʉi atʉkca 'e iachi. 

9tesi asansana noyʉci 'ola peelʉi noe'oci, toseolʉ to mou'ʉmtʉ ci mahsʉsʉftʉ. 
maicac'o, tesieno peelʉi titha 'emo noyaemʉhʉ ci 'omahsʉfta ho ptav'ohʉ no 
mocmo ci cou, a'vinano peelʉi pesngʉcva 'o ma'peu tola yutasufku suu. 

10maica mo botngonʉ 'ola yuszozʉ ta ceonʉ, boemi to e'ankʉ uk'a a'a'ausna ci 
e'e ho meknuyu to cou, aavaho 'olan'a ephou no s'e'honga ci sinto ta yutaya. 

11teko asansana potani hoci aomotʉ'ʉ 'emo maica ci cou, maica, la nomio no 
ma'konvosʉ no yupasʉ, micu boemi to o'ante psoyaska ci motposʉ hocu 
aon'oza 'omo man'i ci emoo. 

12'e coukolitho mo iachi yaa cihi ci eyongensa panto e'esi isi yainca: <la couno 
leoknuyu 'e coukolitho, zou kuici yuansou, kokaebʉ bonʉ ho lue'amamza.> 

13'e e'esi o'amo epeu. ko'koeno, teko eyʉyʉci ho meoino koica, ko'ko peelʉi poa 
yaa yoayokeo ci singkoo, 

14o'tena i'vaho tmalʉ to e'ankʉ ci niala ehohamva to couyutaya ho ito lahe 
atʉkca ci h'ofiha tola pef'uhu to so'emio ci cou. 

15hoci e'usna tola acocofkoya ci cou, la acʉhʉ cofkoya 'e acʉcʉhʉ; at'inghi hoci 
e'usna tola coca'i ho o'te tmaa'uzo ci cou, uk'a ci mo conci cofkoya ci macucuma, 
maica 'o ʉmnʉ ci 'tohʉngʉhe micu acʉhʉ kuici ca'i. 

16la mainca mo bohngʉ to hamo, at'inghi la yonto peipeis'ausna ho peecveni 'o 
hamo. zou kokuzo, zou moyutasufku, cuma nantehe peelʉi hioa cimo ʉmnʉ. 

Tito 2 

yoayokeo ci 'omahsʉfta 

1inacu suu, na lako po'pa'cohivneni la poa toseolʉ to yoayokeo ci 'omahsʉfta. 

2teko eucufna 'o mamameoi ci cou, la mouyʉcʉ, ʉmnʉ ci yu'ausna, atʉkca 'e 
iachi, yaa yoayokeo ci singkoo, himngonghi, ho luaveica. 

3teko yaeza eucufna 'o mameoi ci maamespingi, la bumemealʉ na 
peipeis'ausna. 'otela buusumsu, 'ote noa tolei no emi. la yaa ʉmnʉ cila 
hu'ofeihni, 

4po'pa'cohivi 'o mon'a yu'fafoinana ci maamespingi, poa aʉsvʉsvʉtʉ no 
himngonghi to vcongʉ ho 'o'oko, 

5yainenu nate hia atʉkca 'e iachi, la ma'cocofkoya, tvaezoya no asusucza na 
emoo, ma'to'usnu to cou, meo'uzo to vcongʉ, tees'ala noa eaknuesa 'o e'e to 
hamo. 

6totiski, teko yaeza eucufna 'o yu'fafoinana, la poa atʉkceni na iachi. 

7'ecu iachisu, 'upena no mainenu ci hi'hioa la acʉha poa ʉmnʉ nala 
peipeis'ausna, mooyai no tehela peis'ofeihni. hola mo'ma'cohio to cou la eʉlʉ, 
ho mouyʉcʉ, 

8la poa suuseoseolʉ na e'e, poa o'te yaa 'eongʉ no eayaezoya no mocmo ci cou. 
maicac'o, i'ola mihango suu ci cou, maica ho uk'a ci lahe elʉa ci lato peis'epo, 
iachi ma'kokoe'i ho uk'a na e'e. 

9teko eucufna 'ola soskuskunu, la meo'uzo to tauke, aa'pucu noa ʉmnʉa to 
tauke, 'ote la yʉhcʉvho, 

10maezo 'otela meo'eoi, tamo macoconi ci hi'hioa la pa'teni na meot'ʉt'ʉcʉ ho 
noe'oci, peelʉi asuhca poa einveni 'o lasi po'pa'cohivneni to nooe'oca hamo ci 
h'omahsʉfta. 

11maica na mengumi no to'usnu ta yatatiskova to hamo isicu husansana. 

12'e mengumi eni isi poa aʉsvʉtʉ bʉʉpsʉpsʉ nomo 'oha einu ho inomo 
tma'usnu ta ceoa ci ma'konvosʉ, yonta ceoa ho mino mo atʉkcʉ, mousʉngcʉ, 
ho einu ci h'oyunsova. 

13totea hocic'u esmi na hiesi to lato mingeovi ci mengumi; homio, 'o 
psoevohngʉ to so'einva ci hamo ho i'o nooe'ocato ci iesu kilisto te hupopayoi. 

14'o kilisto isi nomzi a'to ho ciha 'o iachi, to'usni a'to ho poa momeesih'i no afu'u 
kokuzo, poacu cofkoya ci 'o'okosi, tma'usnu to hamo, ho poa popeislʉlʉ. 

15tekola yue'engha 'emo maica ci hi'hioa, a'sʉftona titha na tonʉsu ta lako 
hi'hioa ho eucufnu ta cou ho kokoicʉ. teav'ala poa hupotfʉngneni ta cou na suu. 

Tito 3 

peipeis'ausna ta sinto 

1teko poutʉs'ʉa 'emo botngonʉ, la meo'uzo tola yaa tonʉ no tiʉt'ʉcʉ ta 
hpʉhpʉngʉ, tmaayaezoyʉ to lahe pashʉya, conino ae'ayocʉ peismi tomo ʉmnʉ 
ci hi'hioa. 

2eucufna 'otela tokuzkuzo no mocmo ci cou. 'ote youbobai; la ma'popoha'o ho 
bunananghiya. boemi no ma'einu ci mi'ausna ho mi'usnu ta afu'u cou. 

3ne auyusi mohto la maezo nongonongo, yutasufku, eʉngcʉ; mohtola tolei to 
mav'ov'o ci ma'cac'ou ho ma'nou no peispak'i, yunsou to 'ayumona no 
ma'papak'i ho smo'eububut'u. yupania mihango. 

4-5at'inghi, 'o nooe'oca hamoto isicu epa'teni na ma'cinghi ho himngonghisi, ieni 
to isi faeni to seilei ci i'momhomʉ yayo ho ito yufaeva ci toonono, cu to'usni 
a'to; na eni o'amos'a i'mi no pano ʉmnʉ ci lato peipeis'ausna. mamo i'mi no 
hiasi acocoveoza a'to. 

6ieni to nooe'ocato ci iesu kilisto, 'o hamo isi at'otngasa ho cohmeni ta feangoto 
'o seilei; 

7i'mi to mengumisi, mitocu meelʉ yaa suseolʉ ci natʉ'ca 'o hamo, ho peelʉi elʉa 
'o ito mingeovi ci 'auesiesi nsou. 

8'e e'e eni te peelʉi taa'uzva. os'o tata'za hociko ep'opnanfa 'emo maica ci 
hi'hioa, ko'ko poa asno'zonʉ peismi nomo ʉmnʉ 'omo tmaa'uzo to hamo ci cou; 
'emo maica ci hi'hioa mo yonghu, koa ʉmnʉ ta cou. 

9la yose'vi 'ola enongonongo cila yupa eehcʉvho yupa eebkocʉ tomo natʉ'ca 'o 
ceoceona no suezopʉ; ho i'o yupa toohcʉvho to hoolicu; 'emo maica ci hi'hioa 
uk'a cimo koa ʉmnʉ ta cou, uk'a ci a'a'ausnasi. 

10mi'usnu tola mooyai youbobai ci cou, la maka i'popsoha engahva, ataveisi 
teav'anala cumasa. 

11osko cohivi, 'emo maica ci cou micu tokuzo; 'o peiskuisisi isicu soomei 'o iachi 
o'amo emzo. 

sotavei ci eutotavei 

12hota'u popeoskuna 'o 'atima hocieno 'o tuiciku ho poa uhta lako yoni, pnanfi 
na teko peelʉi ho uhne nikopoli ho baito a'o, maica mi'ocu ma'sansano no 
yone'e hote hosoyʉma. 

13la pnanfi na tonʉ ho to'usni 'o leehcʉvho ci siina ho i'o 'apolo hote ma'koyu 
no covnʉ, to'usni ho o'te poa auvzovzo no cuma. 

14poa aʉsvʉsvʉtʉ asno'zonʉ peislʉlʉ 'o iachito 'oahngʉ, ho poa am'amso nala 
tititha ta h'oyunsova; 'otela mo'ma'na'o ho uk'a a'a'ausna ci cou. 

15'emo no'upu a'o ci cou acʉhʉ tuayokeo suu. teko mi'usnu tomo totiski 'o 
singkoo ci maananghia ho tuayokeo. faeni'sio muu to hamo na mengumisi! 

Fuilimong 

Fuilimong 1 

1zou poolo a'o; mi'o nomzo to kilisto iesu ho noa poekotva. temia iepoepohʉ 'e 
ohaesa ci temote tmopsʉ ta tengami ho faeni suu - sonanghia ci 
'oahngʉ fuilimong. 

2ho itola yonto emoosu ho yu'eteuyunu ci kiokai, yaeza fii 'o nat'ohaesa 
ne 'afuiya ho i'o momza noteuyunu heetai ci 'acipu. 

3pafeni'sio muu to amohamo ho ito nooe'oca iesu kilisto na mengumi, soanono! 

himngonghi ho singkoo to fuilimong 

4nat'ohaesa ci filimong, cono hola'u 'inoli la'u ahtao'te e'upa suu, nomio suu ho 
asngʉcʉ 'aveoveoyʉ to hamo'u; 

5maica os'o tac'ʉhi na lako hia angongohia 'o masisinto, yaa singkooa ho lako 
mi'usnu to nooe'oca iesu. 

6la'u m'ene to hamo peelʉi ieni to cono taucunu ci totiski singkoo, asuhca 
amsʉ'eona ta'hongi na afu'u ʉmnʉsi ho mito yuecnguhu to kilisto. 

7songohia ci nat'ohaesa, 'o himngonghisu a'ʉmta fii no meoisi ci kaebʉ ho 
poucufna a'o; 'o afu'u sinto maezo i'mi suu ho ma'kakaebʉ. 

p'enzeni 'o 'anisimo 

8ho zoueno nat'ohaesasu to 'ayumona to kilisto na a'o, nte'o anana'va peelʉi 
smeesosoni eucufna suu ho hioa 'o nteko hioa ci hi'hioa; 

9at'inghi, isi cucufni no himngonghi a'o ho m'ene suu. na a'o - poolo, e'vono zou 
soskuskunu to kilisto iesu, maitan'e os'o yaeza nomzi ho noekotu, te'oc'o 
ma'kaebʉ no maica ci hioa. 

10'e te'o mi'usneni suu ho p'enia zou nomio to 'anisimo ho noa 'tohʉngʉ. zou 
oko'u to 'ayumona to kilisto; ne mo'u yonto poo'usna ohsi ta'amoa to piepiyasi 
a'o. 

11to auyusi uk'a ci nia koasi ʉmnʉ suu, maitan'e ta suu hocieno a'o mo na'no 
yaa koa ʉmnʉa. 

12maitan'e te'o popeovoveiya ta lako yoni, mo mais'a hoci'u pa'i'upa 'e 
'tohʉngʉ'u. 

13o'u yainca no 'tohʉngʉ'u 'ucia sohcia, ho mi'on'a seolʉa no nomio to fukuin 
ho noekotu poa meʉe no nteko hia aʉt'ʉcʉ a'o; 

14at'inghi, os'o tata'za hoci i'mi no ma'kaebʉsu, o'a mo i'mi no meumzomzo. 
hociko o'te teomneni, uk'a ci te'o 'ucia hioa. 

15homo akameosʉ mongoi suu 'o 'anisimo, nenusino te ko'ko poa 'auesiesi 
no'upu suu. 

16maitan'e, o'anas'a cihi ci tolei, ma micu na'nohe nosa'o no tolei; maica ho 
zoucu songohia ci nat'ohaesa to 'ayumona to kilisto. hoci e'usna a'o, mio 
asansano maica, namaeno hoci e'usna suu! maica ho mimu yaa naskuna ci 
natʉ'ca, maezo nat'ohaesa to 'ayumona to nooe'oca. 

17ko'koeno. hociko ta'usna no nayʉca ci nanghia a'o. teko'so tiova ho poa 
yuovei. mais'a no osko tiova a'o. 

18hoci moso peismi no o'aosko ʉmnʉa ci hi'hioa, hocieno pano isi yuevaha ci 
cumasu, 'atekoeno acʉha ta'usna a'o. 

19te'o yontan'e ho aʉla iachia tposi: na a'o - poolo, te'o sviei ho peʉezi. (o'ana 
te'o nama aʉtʉs'a suu, i'o osoko yuevaha a'o ma i'o iachisu nsou!) 

20ko'koeno, ohaeva, nomio to nooe'oca, teko'so teomneni 'e os'o p'enza suu, 
ko'ko ma'eʉpngʉ co la'u ecvʉhneni ta 'tohʉngʉ'u! zou acʉhʉ nat'ohaesa to 
'ayumona to kilisto na a'to. 

21os'o taa'uzva teko ahtao'te talʉi a'o, 'aeno ko'ko os'o tposi 'e tengami eni. na 
a'ʉmtʉsi, os'o cohivi, na teko hi'hioa 'ate ahtuo'te nosa'ohe ta os'o p'enza. 

22conosi tan'e, takon'a ayocneni no ta'ula yoni; os'o tata'za hocisi yut'inga to 
hamo na 'inolimu, poa yuovei ta lamu yoni a'o. 

sotavei ci tuayokeo 

23'emo nomio to kilisto iesu ho po'upa a'o ta poo'usna ci 'ipafu te tuayokeo suu. 

24'e la'u toehungneni yaahioa ci maluko, 'alitaku, lusuto, luka maezo mi'usnu 
muu ho tuayokeo. 

25pafeni'sio muu to nooe'oca iesu kilisto na mengumisi! 

Hevulu 

Hevulu 1 

ieni to okosi 'o hamo ho aomotʉ'ʉ 

1ne noana'o, 'o hamo la siho boemi tomo mav'ov'o ci ti'a'ausna, ieni to 
eyongensa ho mi'usnu to nia maameoito ho aomotʉ'ʉ; 

2at'inghi to puesona ta hie, isi ieni to okosi ho mi'usnu a'to ho aomotʉ'ʉ. 'e oko 
eni, 'o hamo ohsila ieni ho teyai 'e mouhpʉhpʉngʉ, a'vinano epeiya ho poa 
tiuskeni 'e aʉcʉcʉhʉ. 

3isi psoevoveiya 'o tiskova to hamo, yaeza a'sʉftona psoe'ongka 'o atuhcusi 
feango to hamo; isi yomza to meoino tonʉ ci e'esi ho e'oca 'e aʉcʉcʉhʉ. ataveisi 
ne ohsicu ateop'ʉca 'e kuisi ta cou, cu yusuhngu to vhona tomo soyaatonʉa ne 
pepe. 

mo noepehe to tensi 'e oko 

4'e isi yac'i ta oko tan'e mo na'nohe noepe to tensi, aʉlʉ maito isi pafeni to hamo 
ci ongko mo na'na pepehe to ongko to tensi. 

5'o hamo uk'amocu ci ohsila ahta mi'usni cimo cihi ci tensi ho yainca: zou oko'u 
suu; maitan'e teko amo a'o. maezo uk'a ci ohsila ahta pas'osi ci mocmo ci tensi 
ho yainca: tesi amo a'o; te'o oko na taini. 

6ne tesi popeoskuna to hamo 'o pehozaisi ho poa uhta hpʉhpʉngʉ, i'vaha 
yainca: na afu'u tensi to hamo te asansano acʉhʉ m'ohkuyu ta oko'u. 

7e'usna to tensi, isi yainca: ‘o hamo isi poa tmupoepe 'o tensi, poa tmupuzu 'o 
soskuskunusi. 

8e'usna to oko, namaisi yainca: hamo, 'o suoca'hasu te 'auesiesi nongaco! 
teko boemi no moʉhmʉskʉ ho aʉt'ʉcʉ. 

9lako ʉmnʉa na moulʉlʉ, himsʉ'no no 'oha moulʉlʉ; i'mi tan'e 'o hamo - 'o 
hamosu isicu epeiya ho p'eyac'a suu; ‘o isi pafeni suu ci kokaekaebʉ mo na'nohe 
tosa'o to isi pafeni to 'oahngʉsu. 

10isi i'vaha yainca: nooe'oca, to ahoisi ohsucu teyai 'e ceoa; osko i'vaha yomza 
to emucusu ho teyai 'e engʉca. 

11tena acʉhʉ aapayo'ʉ 'e engʉca ho ceoa, na suu teko no'auesiesi; ‘e engʉca ho 
ceoa te mais'a 'e yʉsʉ te noana'o ho aekieki. 

12teko taipupsu'ha 'e engʉca ho ceoa, mais'a peʉezi na noana'o ci yʉsʉ, miko 
ahoi to ahoisi 'auesiesi o'te aezuhu. 

13o'amocu mosola ahtu mi'usnu nomo cihi ci tensi 'o hamo ho yainca: teko 
yusuhngu ta vhona'u, totea ho ta'ucu acʉha poa peteozu ta caphʉsu 'o hangʉ. 

14ma cumaeno na tensi? malac'o acʉhʉ fifiho to hamo ci piepiya; lasi 
popeoskuna to hamo ho to'usni 'ote tiou no to'usnu ci cou. 

Hevulu 2 

taunona'vʉ ci to'usnu 

1i'mi tan'e, teto asansana asuhca noyʉci 'e ohto afu'a talʉi ci so'emio, tes'a noa 
meaapapayo'ʉ. 

2'o ohe psoecʉ'ha a'to to tensi ci e'e isicu husansana homo acʉhʉ yaa a'a'ausna, 
acʉcʉhʉ 'omo o'te mee'ofeihni ta e'e tan'e ci cou micu acʉhʉ tiou nontehe tiova 
ci patvovei. 

3homoeno maica, hocito peaezoni 'emo maica ci taunona'vʉ ci to'usnu, teenana 
meelʉ pkaako no patvovei? 'o nooe'oca isi ahoza iachia psoevaha 'e to'usnu eni; 
ohe yaeza mi'usneni a'to ho soomei to moso tmac'ʉhʉ ci cou. 

4conosi ne mio, 'o hamo isi titheni to iachisi tonʉ, huunona'vʉ ci hi'hioa, ho i'o 
mav'ov'o ci po'e ho topuhngi 'o 'akasihe. isi yaeza ieni to iachisi 'tohʉngʉ, 
aangaezeni a'to 'o mengumi to seilei. 

ptuceoneni no to'usnu 'e yatatiskova 

5'o tasi teyai to hamo ci hpʉhpʉngʉ, 'ai'oeno 'o lato yainca ci hpʉhpʉngʉ ic'o, 
ma'i isi faeni to tensi ho poa aʉt'ʉcneni. 

6apuyu, aʉlʉ mais'a 'omo coni ci isi engha to seiso: hamo, zou cuma 'e cou. 
cilako conino taaecingia; zou cuma 'e yatatiskova. lako conino aʉt'ʉt'ʉca. 

7osko akameosa poahe cʉecʉ to tensi; miko boemi to psoevohngʉ, so'einu ho 
teyaineni tafange; 

8osko poa aʉt'ʉcneni 'e aʉcʉcʉhʉ. yainca tan'e, 'o hamo isi poa <aʉt'ʉcneni ta 
cou 'e aʉcʉcʉhʉ>, isi husansana na eni isi pai'upi 'e acʉcʉhʉ. at'inghi, maitan'e 
ma'i ito aiti hoci aʉt'ʉca ta cou 'e aʉcʉcʉhʉ. 

9ito apuya aiti 'o iesu, isi akameosa siyahe to mo cʉecʉhe to tensi, te ko'ko 
peelʉi ieni to mengumi to hamo ho nomio ta yatatiskova ho mcoi. maitan'e, ito 
aiti 'o iesu micu sucaefi to 'atutumzo to mcoi ho mayo to psoevohngʉ, so'einu 
ci tafange. 

10i'o moso mooyai ho asusuce ta acʉcʉhʉ ci hamo isi poa sucaefi to 'atutumzo 
'o iesu, meelʉcu noemʉhʉ, tesi akoeva no poa meelʉ toehungu tma'upu no 
psoevohngʉsi na 'o'okosi; mo 'aseolʉ ho isi yaica to hamo. maica 'o iesu 'aeno 
anana'o papoevʉ no hafa 'e cou ho yʉmeʉmʉ no to'usnu. 

11isi toʉlʉi 'e kuisi ta cou; te toehungu 'o mohcu cofkoya ci cou ho tma'usnu 
tomo cihi ci amo. ko'koeno, o'aisi h'oinveni to iesu hoci ta'upa no conoemoo. 

12isi yainca: hamo, te'o mi'usnu to maanat'ohaesa'u ho psoecocoya 'e ongkosu; 
te'o yonta tuhcu tamo botngonʉ ci cou ho tohmomoengʉ suu. 

13isi yaeza yainca: te'o tmae'ocʉ to hamo; i'vaha yainca: aiti, 'o hamo ho a'o 'o 
ihe afu'a pafeni a'o ci 'o'oko mo acʉhʉ yontan'e! 

14'e 'o'oko eni ho mioeno acʉhʉ yaa hmuyu ho feango ci cou, 'o feango to iesu 
mio maezo totiski ho yaa yu'ausna ta cou. maicac'o, i'mi to mcoisi, tesi peelʉi 
aapayo'a 'omo tiʉt'ʉcʉ no mcoi ci 'akuma, 

15a'vinano psoevoyunga 'o moso maica smoyo no mcoi ho apaezumo yono tolei 
ci cou. 

16na'na husansana, o'a isis'a to'usni 'o tensi, maisi to'usnihe 'o mʉntʉ'ca 
to 'avulahamu. 

17ko'koeno, te ahtuo'te yonta mo mav'ov'o ho totiski ta maanat'ohaesasi, yonto 
tuhcu to hamo ho ma'cocacni ho tae'oci ci saisi, te ko'ko peelʉi peteongasa 'e 
kuisi ta cou. 

18maica isi iachia sucaefiza 'emo 'atutumzo ci hʉsvʉta, tiou no tikuzkuzoa ci 
'atutumzo; maitan'e tesicu peelʉi to'usni 'omo noa hʉsvʉta ci cou. 

Hevulu 3 

mo tosa'ohe to moose 'o iesu 

1noa epeiya ho eyoho'a to hamo ci sinto maananghia, ntemu ta'to'tohʉngva 'o 
iesu; 'aeno 'o ito ehohonga ta singkooto ci soskuskunu ho taisaisi. 

2la meot'ʉcʉ tomo eyoho'ʉ ho poa yaahioai ci hamo, mais'a 'o moose ho 
meot'ʉcʉ no yaahioai to emoo to hamo. 

3'o psoevohngʉ tola eemo ci cou mo tosa'ohe to isi teyai ci emoo. totiski, 'o isi 
elʉa to iesu ci psoevohngʉ mo na'nohe man'i to moose. 

4'emo macoconi ci emoo isic'o acʉha teyai ta cou, at'inghi isi teyai to hamo 'e 
aʉcʉcʉhʉ. 

5'o moose mo yonto emoo to hamo ho meot'ʉcʉ ci soskuskunu, tesi 'akasi na 
tasila e'e to hamo ho tac'ula noana'o. 

6at'inghi, 'o kilisto mo boemi ta ongko nosi oko ho meot'ʉcʉ ho aʉt'ʉca 'e emoo 
to hamo. hocito tʉyʉca 'e ito taa'uzva ci mingeovi ho 'ʉteʉ, 'acueno 'oahngʉ to 
cono emoo to hamo. 

amiocni ta 'o'oko to hamo 

7ko'koeno, aʉlʉ mais'a 'o isi yainca to seilei: maitan'e, hocimu tac'ʉhi 'o fihngau 
to hamo, 

8o'atemu yameomʉ, mais'a ne noana'o ho yutasufku to hamo, totiski ho mosola 
yone maepuepuhu ho hʉsvʉta 'o hamo. 

9yainca to hamo: tamo tomsʉptʉha, ‘o nia maameoimu ohela e'vono aiti 'o nia 
peipeis'ausna'u, ohec'o yonto ic'o ho hʉsvʉta a'o, ta'seiseita a'o. 

10ko'koeno, mo'ula mi'usnu to cou ne mio ho sʉ'no; o'u yainca: mihin'i acʉhʉ 
'oha meot'ʉcʉ, maezo yutasufku ta mashʉyʉ'u. 

11mi'o yono sʉ'no ho esvʉtʉ: ‘auesiesi o'a tehin'i tma'upu to te'o pafeni ci 
soanono! 

12maanat'ohaesa'u, temula bumemealʉ, ta taicomu tees'ala yaa kokuzo ci 
'tohʉngʉ, o'te mimho tmaa'uzo, pef'uhu to 'auesiesi yaansou ci hamo. 

13at'inghi, nomio no o'te poa pa'hi'povneni no kuisi 'e cou ta taicomu ho 
kʉhtosʉ na 'tohʉngʉ, temula ieni ho panon'a isi yainca <maitan'e>, huhucmasi 
yupa poucufnu. 

14hocito peelʉi amamahtʉica na nia ahoi singkoo, o'te avaevoezuhu, 
'amitocueno toehungu yaahioai 'o kilisto. 

15mo maica 'o e'e to seiso: maitan'e, hoci imucu tac'ʉhi 'o fihngau to hamo, 
o'atemu yameomʉ, totiski ne noana'o ho yutasufku to hamo. 

16siyanamoso tmac'ʉhʉ to hamo hon'a yutasufku? o'as'aeno 'o ohsi e'eafi 
ne 'ezivuto to moose ci yatatiskova? 

17to tomsʉptʉha ne mio, moso mi'usnu no siya ho sʉ'no 'o hamo? o'as'aeno 'o 
moso peiskuisi, e'puyu mcoi ne maepuepuhu ci yatatiskova? 

18ne moso esvʉtʉ 'o hamo ho yainca: <o'atehin'i ahtu meelʉ tma'upu to te'o 
faeni ci soanono>, na eni mio mi'usnu no siya ho esvʉtʉ? 'amos'aeno mi'usnu 
tomo yutasufku ci yatatiskova? 

19maicac'o ci hia baito, ho o'amo meelʉ tma'upu no soanono mo i'mi homo o'te 
tmaa'uzo. 

Hevulu 4 

1ho isieno teomneni to hamo ho teto tma'upu to isi pafeni ci soanono, manteto 
yaa ma'sasmoyo ci 'tohʉngʉ, citehes'ala ta'unano pano mimu peispapayo'ʉ, ho 
o'tena meelʉ tma'upu no soanonosi. 

2mitocu totiski ta micu tmac'ʉhʉ to fukuin. ne ohe talʉi 'e e'e, ma'imoso mayo 
no ʉmnʉsi, maica ne ohecu talʉi o'amo boemi no singkoo ho tiova. 

3'emito tmaa'uzo ci cou te meelʉ tma'upu no soanono to hamo, aʉlʉ maito isi 
yainca: mi'o sʉ'no ho esvʉtʉ: tehin'i 'auesiesi o'te tma'upu to te'o pafeni ci 
soanono! ahoi ne ohsicu teoepʉngi to hamo 'e hpʉhpʉngʉ, e'vono isicu 
aepʉnga 'o hioasi. mioc'on'a maica 'e e'esi. 

4panto isi tposi to seiso ci isi engha na miptuhi, yainca: <ne micu miptuhi, isicu 
acʉha tosveni to hamo na afu'usi hioa.> 

5tomo totiski ci hi'hioa to isi titha ci seiso isi i'vaha yainca: <tehin'i 'auesiesi o'te 
meelʉ tma'upu to te'o pafeni ci soanono.> 

6'emoso auyu tmac'ʉhʉ ta fukuin ci cou ho o'ate meelʉ tma'upu no soanono, 
mo maica ho o'amo tmaa'uzo; at'inghi panto h'unasi ci cou mo meelʉ tma'upu 
to soanonosi. 

7isi engha tan'e, 'o hamo maincis'a asvʉtʉ tamo h'unasi ci hie ho yainca 
<maitan'e>. mohcu toaveiveiya isi ieni to e'e to tavite ho yainca. na'e e'e eni 
isicu tposi to seiso: maitan'e, hocimu tmac'ʉhʉ to fihngau to hamo, o'atemu 
yameomʉ. 

8hoci ohsicu hafa to yosiya 'o yatatiskova ho yʉmeʉmʉ to ohsi teomneni to 
hamo ci soanono, no ataveisi o'anantesi i'vaha engha to hamo namo h'unasi ci 
hie. 

9yaica ci hia baito. panon'a mocmo ci <'ansokunici>, tesi akoeva no songacveni 
ta 'o'oko to hamo ci soanono. 

10maica, namo afu'u yʉmeʉmʉ to ohsi teomneni to hamo ci soanono, 'aisicueno 
tosveni na iachisi hioa, aʉlʉ mais'a 'o hamo ho isi tosveni 'o hioasi. 

11ko'koeno, nteto asno'zonʉ yʉmeʉmʉ to soanono to ic'o; maicac'o, 'upena na 
siya o'ate mais'a 'omo yutasufku to mashʉyʉ ci cou ho smopcuku ho 
peispapayo'ʉ. 

12'o e'e to hamo mo yoayokeo ho yaa a'a'ausna, mo feofeohe tomo aavai feofeo 
ci poyave, a'upu no piepiya ho hzoo, ma'vo'vokʉ ho hʉsʉ, acʉha peelʉi 
hopaezumi. tesi peelʉi honga 'e 'tohʉngʉ ho inala ta'koeva ta cou. 

13uk'a cimo conci hioa cite peelʉi mi'usneni to hamo ho efʉefʉnga; acʉcʉhʉ 'e 
oho noa teyai isi acʉha so'eumaesih'a to mcoosi. tenatola ahtuo'te acʉhʉ 
mi'usnu to hamo ho tuyafa na ohola hioa. 

taisaisi iesu 

14homo maica. nteto tʉyʉca 'e ito ehohonga ci singkoo. maica mito yaa cihi ci 
taunona'vʉ ci taisaisi, 'ai'oeno oko to hamo ci iesu; micu yʉmeʉmʉ to tuhcu to 
hamo. 

15'o taisaisito isieno o'te ta'cingha na yoz'uto. apuyu, 'o taisaisito mosola mais'a 
a'to ho sucaefi tamo mav'ov'o ci hʉsvʉta, at'inghi o'amosola peiskuisi. 

16ko'koeno, nteto smeesosonʉ ho uhto tuhcu to yaa mengumi ci suoca'ha to 
hamo, ko'ko tiou no angongohia ho ino mengumi, teyaineni note meelʉ osni 
to'usnu a'to. 

Hevulu 5 

1'emo macicihi ci taisaisi la acʉha i'mi tamo botngonʉ ho epeiya, la asvʉta no 
fifiho to hamo ho yaahioaneni 'e yatatiskova, nomio to kuisihe ho mi'usnu to 
hamo ho mofi no teonghia ho ito sʉ'ta. 

2'o taisaisi mio iachi maezo man'i cila yoheoz'u, i'mi tan'e ko'ko meelʉ 
ma'cocacni ho mi'usnu tola nongonongo ho itola peis'epo ci cou. 

3a'vinano, maica homo iachi yoz'u, o'amo anouc'o nomio to kuisi ta yatatiskova 
ho sʉ'tʉ, lasi yaeza sʉ'teni 'e iachisi kuisi. 

4uk'acite meelʉ iachi mayo no so'einva ci ca'hʉ to taisaisi, i'oc'o 'o isi epeiya to 
hamo ci cou nate meelʉ taisaisi, mais'a i'o 'along. 

5totiski, 'o kilisto o'amo nomio no iachi ho ti'eingi no so'einva ci ca'hʉ to taisaisi; 
apuyu, isi mi'usni to hamo ho yainca: zou oko'u suu; maitan'e teko amo a'o. 

6isi i'vaha yainca tomo h'unasi: teko fiho to t'ʉcna to maicisito. ‘auesiesi saisi. 

7ne moson'a yonta hpʉhpʉngʉ 'o iesu, mosola mi'usnu tote meelʉ to'usnu ho 
poa momeesih'i no mcoi ci hamo ho tmunoi 'inoli, yʉesʉ ho eyoho'ʉ. maica 
homo ma'ceaco, isi talʉi to hamo 'o hiasi eyoho'ʉ. 

8e'vono zou oko to hamo. mioc'o i'mi to isi esmiza ci 'atutumzo ho aʉsvʉsvʉtʉ 
no meo'uzo. 

9ho isieno poa peihcʉ'ho no a'sʉftonʉ to hamo, isicu peelʉi i'tohungvi no 
'auesiesi to'usnu tomo afu'u meot'ʉt'ʉcʉ to hamo ci cou. 

10isi epeaska to hamo te ieni to t'ʉcna to maicisito ho taisaisi. 

engaho tomo yutasufku to e'e ci cou 

11e'usna ta hi'hioa tan'e, mion'a man'i 'o nten'a peelʉi engha, at'inghi o'amo 
sonʉ hoci mi'usneni muu ho esansana, maica lan'a lua tmaononhʉngʉ na 
koyumu. 

12mantemucu noana'o lema'cohio to cou, at'inghi ci mimuc'on'a ahoi ta i'hozisi 
ta e'e to hamo ho noa pa'cohivi. leamuc'on'a nun'u, o'amocu te ov'ohʉ no naveu. 

13na moc'on'a afu'u nun'u zoun'a acʉhʉ foinana, o'amocu mo bohngʉ no ʉmnʉ 
ho kuzo. 

14hoci i'eivheni ho yainca, i'omicu yʉepʉngi ci cou na tec'u ov'ohʉ no naveu. 
micu yaa atngaso ci ohola sucaefiza, meelʉ bohngʉ nomo ʉmnʉ ho kuzo. 

Hevulu 6 

1maicacu, mantetocu saf'uha na ahoisi ta fukuin to kilisto, mi'usnu no micu 
asuhcu yʉepʉngi ci singkoo ho emosuhcu. o'ateto amameoi yontac'o ahoisi ta 
singkoo ho bitotonʉ, mais'a 'oeno ma'susuae no kuici h'oyunsova, tmaa'uzo to 
hamo, 

2h'unasi ci toonono, meehoe'oci, smoevovei namo mcoi, 'auesiesi ci yʉsvʉtʉ 
tamo ma'maica ci hia mahsʉsʉftʉ. 

3teto poa emo'usnu no micu yʉepʉngi ci singkoo ho emosuhcu! hocisi teomneni 
to hamo, 'aeno eni na teto hioa. 

4i'ocu 'omo mongoi tomo emzo ci ceonʉ ci cou, tee mainenu hoci poa 
i'momhomʉ i'vaho ma'vovei? panoniacula hiasi psoetiskovi to hamo, olʉa na 
na'ausna no tma'usnu ne pepe ci mengumi, mohcula maezocu tma'upu to seilei, 

5a'vinano ta'hongi na 'oyonghua no e'e to hamo, yaeza ta'hongi na tonʉ no 
puesona ta hpʉhpʉngʉ, 

6mioc'on'a mongoi ta emzo ci ceonʉ. 'emo maica ci cou 'anate peelʉi poa 
miovei, i'momhomʉ ma'vovei; maica ho ihe i'vaha spica to zuuzika 'o oko to 
hamo, apa'ta aokoe'iya. 

7'emo cono ezoyʉ la conino esusu no mʉchʉ, cmʉfeʉ 'e machachae, la meoino 
koa ʉmnʉ tamo emʉemʉm'ʉ ci cou, na eni isi pafeni to hamo ci ʉm'ʉmnʉ. 

8at'inghi, 'e ezoyʉ eni hoci cmʉfeʉ na o'ate koa ʉmnʉ ci cʉcʉmʉ ho emcu, tec'u 
sokoeva no noa patkuzoi, a'vinano te noa hmoi. 

9at'inghi, songohia ci maananghia, 'upena ho isieno pat'usna yaica, imzac'on'a 
asngʉcva ta'sansana taa'uzva tee asuhcu ʉmnʉ na a'a'ausnamu, asuhcu 
nocmu'u no noa to'usni. 

10la mouhmʉskʉ 'o hamo; o'atesi ahta ta'payo'a na ohmula hioaneni ci hi'hioa 
ho ina himngonghi, 'aeno i'mi to lamu hia o'te tosvo to'usnu to mocmo ci sinto. 

11'olamza someoino no tata'zeni: 'e mimu macicihi la ahoi no ahoisi apaezumo 
cuveu ci 'tohʉngʉ, ko'ko poa meelʉ esmi na lamu afu'a mingeovi ci hi'hioa. 

12'otela ma'mio, la momaemaezo tola tmaa'uzo ho luaveica ci cou, ho tiou to 
ohsila teomneni to hamo. 

asansano ci ohsi teomneni to hamo 

13ne moso mi'usnu to 'avulahamu 'o hamo ho p'eyac'a 'o isi teomneni, moso 
esvʉtʉ. maica ho uk'a cimo tosa'o to iachisi, cu mi'usnu to iachi ongko ho 
esvʉtʉ. 

14isi yainca: <te'o ahtao'te pafi no ʉm'ʉmnʉ suu, poa mebabo na mʉntʉ'casu.> 

15ohsi uveica totea to 'avulahamu, petohʉyacu toc'ʉha 'o ohsila teomneni to 
hamo. 

16hola esvʉtʉ 'e cou, mala mi'usnu tomo tosa'ohe ta iachi ho esvʉtʉ; 'e e'e no 
esvʉta la iftongi no aepʉngʉ na afu'u yupa eehcʉvho ta taico ta cou. 

17mi'usnu tote tiou no teomneni ci cou, tesi pahsansani to hamo, tesi 'auesiesia 
o'te aezuha na ohsi ta'koeva, cu yonto isi teomneni ho topuhngi to e'e no 
esvʉtʉ. 

18'emo yuso ci a'a'ausna o'ate ahta aezuha, maica o'ate meknuyu 'o hamo. 
ko'koeno, i'mi tan'e. 'e mito biebimi no noa aʉt'ʉca to hamo ci cou a'ʉmtʉ tiou 
no meoino poucufnu, la tʉyʉca 'emo yonta ito mi'usni ci lato ta'usni. 

19mito yaa maica ci ta'usni, aʉlʉ mais'a momsʉhcʉ'o no nsou, tmaʉlʉlʉ ho 
noe'oci, yupaezumo to toomʉtʉ to seiten ne pepe, sʉc'ʉhʉ to socofkoyana ne 
'ayumonasi. 

20nomio a'to, mo papoevʉ 'o iesu, auyu sʉc'ʉhʉ ne'e; isicu yaito t'ʉcna 
to maicisito ho 'auesiesi taisaisi. 

Hevulu 7 

saisi maicisito 

1'e maicisito zou honte to salemu, maezo saisi to sopepea ci hamo. ne ohsi 
opcoza to 'avulahamu 'o mahohonte, nemo ehtothomʉ ho yuovei, isi yungeova 
to maicisito, a'vinano tooyokeoi. 

2'o 'avulahamu mo i'mi to ohsi tov'oha ho mayo tomo amaskaconi ho faeni. 
(ahoisi, 'o e'a'ausna to ongko to maicisito zou <moulʉlʉ ci honte>; maica ho 
zou'so honte to salemu, 'o ongkosi zou maezo <moususeomʉ ci honte> 'o 
e'a'ausnasi.) 

3'o maicisito mo uk'a amo, uk'a ino, uk'a ci ceona no suezopʉsi, maezo uk'a ci 
tposʉ no yayo ho mcoi. mo aʉlʉ totiski to oko to hamo, 'auesiesi saisi. 

4temu ta'to'tohʉngva, mo mainenu na hiasi taunona'vʉ! 'o papoevʉ to suezopʉ 
ci 'avulahamu isi acʉha faeni 'o amaska coni to ohsi tov'oha ne moso 
yu'susuyumo. 

5i'omo saisi ci mʉntʉ'ca to levi, mo mito hia esvʉtʉ to hoolicu, mi'usnu to 
yatatiskova to 'isolaelu, 'ai'oeno iachihe 'oahngʉ, ateuyuna 'o amaska coni, 
e'vono zou totiski mʉntʉ'ca to 'avulahamu. 

6at'inghi, 'o maicisito o'amo tma'usnu to t'ʉcna to levi, a'vinano mo a'pʉ'pʉyʉ 
to amaska coni to 'avulahamu, a'vinano tooyokeoi 'omo tiou to isi teomneni to 
hamo ci 'avulahamu. 

7'omo tooyokeo to mocmo te meoisihe to isi tooyokeoi, uk'a cite taakoknuevasi 
tan'e. 

8hocic'o e'usna to saisi. la tiou to amaska coni to cou. te ahtuo'te mcoi; at'inghi. 
hoci e'usna to maicisito. la maezo tiou to amaska coni. at'inghi mo yaansoua. 
aʉlʉ mais'a 'o e'e to seiso. 

9i'mi tan'e, ne moso mofi to amaska coni 'o 'avulahamu, teto peelʉi yainca, 
'o levimoso maezo mofi to amaska coni (na a'ʉmtʉsi 'o mʉntʉ'ca to levi la tiou 
to amaska coni). 

10a'ʉmtʉsi, ne ohsi yungeova to maicisito 'o 'avulahamu, o'amocu moso yayo 
'o levi, at'inghi teto peelʉi yainca, mohcu no'ayumonʉ to feango to nia 
maameoisi ci 'avulahamu. 

11'o ohola faeni to cou'isolaelu ci hoolicu 'aohoeno i'tohungveni to 'ofiha to saisi 
to levi. hoci micueno a'sʉftonʉ 'o 'ofiha no saisi to levi, o'anante 'ahʉyʉ yaa 
h'unasi ci maicisito - o'a 'along - ci h'ofiha no saisi. 

12homoeno aezuhu 'e h'ofiha no saisi, 'ateeno maezo aezuhu 'o hoolicu. 

13'o nooe'ocato, 'ai'oisieno toʉsvʉsvʉtneni maitan'e cimo cihi, mo tma'usnu 
tomo h'unasi ci suezopʉ; 'e suezopʉ eni uk'amocu ci mosola ahtu saisi, ho yonto 
'oyona sʉ'tʉ ho yaahioa. 

14ito toehunga cohivi. 'o nooe'ocato mo tma'usnu to suezopʉ to yutaya; ne ohsi 
engha to moose 'o saisi. ma'i ohsi e'upa 'e suezopʉ eni. 

totiski to maicisito cimo h'unasi ci saisi 

15isicu h'unasa husansana 'e a'a'ausnasi maitan'e, maica ho micu yuyafo 'emo 
h'unasi ci mo mais'a 'o maicisito ci saisi. 

16homo saisi, o'amo i'mi no t'ʉcna no h'oesvʉta, mo i'mi to tonʉ no uk'a 
noca'cʉ'hi nsou. 

17maica isi 'akasi to seiso ho yainca: <teko maezo to t'ʉcna to maicisito ho 
'auesiesi saisi.> 

18maicac'o, 'o noana'o ci h'ofiha isi aapayo'a; maica homo yoz'u ho uk'a tonʉ, 
uk'a ci a'a'ausna. 

19'o hoolicu to moose o'atesi peelʉi poa peihcʉ'ho no a'sʉftonʉ 'emo mav'ov'o 
ci hi'hioa. maitan'e mitocu yaa asuhcu ʉmnʉ ci ta'usni, ieni tan'e, teto meelʉ 
ohcum'u to hamo. 

20mocmosi tan'e, panton'a esvʉta to hamo, hola p'eyac'a 'o mocmo ci saisi uk'a 
'emo maica ci esvʉtʉ. 

21at'inghi 'o iesu isi ieni to esvʉtʉ ho meelʉ saisi; ohsila mi'usni to hamo ho 
yainca: mosola esvʉtʉ 'o nooe'oca, o'ate ahtu aezuhu na 'tohʉngʉ: teko 
'auesiesi saisi. 

22'emo maica ci naskuca isi poa hosoo tomo asuhcu ʉmnʉ ci esvʉta 'o iesu. 

23panton'a h'unasi ci naskuca, ne noana'o mosola botngonʉ 'o oho p'eyac'a ci 
saisi; maica homo mcoi, o'amo meelʉ a'cʉ'cʉnʉ yaahioai. 

24at'inghi, mo 'auesiesi yayo 'o iesu; 'o lasi hioa to saisi o'ate ticngiha no mocmo. 

25ko'koeno, tesi conino peelʉi to'usni 'omo emomio to iachisi ho ohcum'u to 
hamo ci cou; maica homo 'auesiesi yaansoua, mi'usnu to hamo ho eoho'neni. 

26maicac'o, 'o iesu 'aeno 'o ito tata'ia ci teto noe'oci ci taisaisi. zou socofkoya, 
uk'a peis'epo, uk'a kuisi; isi i'mi tamo yaa kuisi ci cou ho ah'una, taspepza ho 
poa noepehe ta maepepe. 

27o'amo totiski to mocmo ci taisaisi, o'ate nama huhucmasa auevan'a sʉ'teni 'e 
iachisi kuisi, hocu sʉ'teni 'e kuisi ta yatatiskova. mosoc'o i'nʉskʉ sʉ'tʉ; isi sʉ'ta 
'o iachisi, isic'o peisnʉski aepʉnga. 

28'o hoolicu to moose isi p'eyac'a 'e o'amo a'sʉftonʉ ci cou ho poa taisaisi; 
at'inghi, 'o hamo mo yonta ataveisi to hoolicu ho esvʉtʉ ho teomneni, p'eac'acu 
'o 'auesiesi ho a'sʉftonʉ ci okosi. 

Hevulu 8 

taisaisito ci iesu 

1'e atuhcusi ta ito toʉsvʉsvʉtneni mo maica: mito yaa maicac'o cihi ci taisaisi; 
mo yusuhngu to vhona tomo soyaatonʉa ta sopepea. 

2mo yonto socofkoyana ho taisaisi; 'e cofkoyana o'aisi p'eyac'a ta cou, maisi 
p'eyac'a to nooe'oca ci a'ʉmtʉ ci toohesa. 

3'emo macicihi ci taisaisi la noa skuna ho mi'usnu to hamo ho mofi to teonghia 
ho sʉ'ta; i'mi tan'e 'o taisaisito nte maezo panonte faeni. 

4hocita yonta ceoa, asonʉ o'ateta meelʉ saisi, maica ho panto micu fiho to 
hoolicu to yutaya ho mofi to teonghia ci saisi. 

5'e ihe hioa tamo maica ci saisi 'amac'o mi'ausna ho hu'ongka to toohesa ne 
pepe. aʉlʉ mais'a ne tesi p'eyac'a to moose 'o toohesa, isi mi'usni to hamo ho 
yainca: <'e teko p'eyac'a acʉha poa fiho to pas'a'auna ne moso yone hcuyu na 
tesi mi'a'ausna.> 

6at'inghi maitan'e, 'o isi tiova to kilisto ci hioa no saisi mo tosa'o ʉmnʉhe ta ihe 
hioa, aʉlʉ mais'a mo notaico ta cou ho hamo cimo asuhcuhe ʉmnʉ ci esvʉta, 
maica 'e esvʉta eni mo i'tohungu tomo asuhcu ʉmnʉ ci isi teomneni ho p'eyac'a. 

7'e ahoi esvʉta hoci o'amo yaa ca'i, o'ante 'ahʉyʉ yaa i'vaho esvʉta. 

8at'inghi isi koica to hamo 'o 'o'okosi, yainca: yainca to nooe'oca: tec'u mic'ʉhi 
'e hiesi, na a'o ho i'e cou ta 'isolaelu ho i'o cou ta yutaya te eh'unu m'eac'ʉ to 
esvʉta. 

9'e esvʉta eni o'anate mais'a 'o omza p'eyac'a ci esvʉta to nia maameoihe; to 
nia hiesi ne mio o'ula tiemuca yaakaka, engocha mongoi ne 'ezivuto. at'inghi o'a 
ohe pee'ofeihni 'o omza p'eyac'a ci yu'tasvʉta. i'mi tan'e yainca to nooe'oca: 
yaeza 'anate'o cumasa hin'i. 

10isi i'vaha yainca to nooe'oca: to hie no ataveisi, temza m'eac'ʉ tomo maica ci 
esvʉta 'e cou'isolaelu: te'o siya ta 'ayumonahe 'e hoolicu'u. tposi ta 'tohʉngʉhe. 
tehin'i teyai hamo a'o; te'o teyai 'o'oko hin'i. 

11o'atehe nama po'pa'cohivi 'o iachihin'i ehuehungu, hocieno eʉsvʉta no 
'oahngʉhe ho yainca: ntemu bohngʉ to hamo; maica ahoi to so'okoa ac'ʉhʉ to 
somameoza, tehin'i acʉhʉ bohngʉ a'o. 

12te'o peteongasa na peis'epo hin'i, o'ana te'o i'vaha talʉa na kuisi hin'i. 

13ho isieno engha to hamo na faeva ci esvʉta, isicu humzi ho uk'anaci a'a'ausna 
ta ahoi esvʉta; namo afu'u uk'ana a'a'ausna ho ausuhcu noana'o, ahtuo'te 
monmon'i aapayo'ʉ. 

Hevulu 9 

na m'ohkuyu ta ceoa ho m'ohkuyu ne pepe 

1'o ahoi esvʉta mo yaa 'ofiha no m'ohkuyu ho i'o la teyai ta cou ci 'oyona 
m'ohkuyu. 

2ina 'o isi teyai ci tohesa, 'o yafanasi la yainca cofkoyana, 'o 'ayumonasi mo yaa 
totnguca lampu, pangka, ho i'ola sʉ'teni ci pang. 

3'o f'uhu to isi ivaha tohesi la yainca socofkoyana, 

4to 'ayumonasi pantola titha phomeo to hiu cimo king ci 'oyona sʉ'tʉ, ho i'o isi 
to'sicucunva to king ci tvo'esvʉta, 'o 'ayumona to tvo'esvʉta isi sii tomo king ci 

tvoisia maana. panto maezo s'ofʉ to 'along ci mosola yaa cʉfeʉ ho i'o isi tposi 
to yuso ci fatu cimo maskʉ ci 'oesvʉta. 

5to skoskopna to tvoesvʉta panto cilupo, huomza no isi no'upi to hamo; 'o 
yopngu to cilupo isi feʉ'sa 'o ca'hʉ no peteongaso kuisi. e'usna tan'e o'amocu 
te'o peelʉi macoconi esansana. 

6'emo ma'maica ci macucuma mo maica 'e hia matotoyange. 'o masasaisi la 
huhucmasi uhta yafana ta cofkoyana ho hioa 'ola hia m'ohkuyu; 

7i'oc'o taisaisi 'ola yʉmeʉmʉ to mʉ'eona to cofkoyana, at'inghi lac'o i'nʉskʉ 
homo conotonsoha, la aacni mahafo to hmuyu homo yʉmeʉmʉ, nomio ta iachi 
ho itamo peisnongonongo peiskuisi ci yatatiskova ho sʉ'tʉ to hamo. 

8'o seilei isi ieni tamo maica ci matoyange ho pahsansana, hocin'a afu'u yayo 'e 
tohesa ta yafana, i'omo sʉc'ʉhʉ to socofkoyana ci ceonʉ o'ate paavi. 

9'e tohesa ta yafana isi epo'usa ta hie maitan'e. te yainca eni 'o isi faeni to hamo 
ci teonghia ho i'o sʉ'ta o'atesi ahta poa a'sʉftona na 'tohʉngʉ tamo m'ohkuyu 
ci cou. 

10na eni moc'on'a e'usnu ta 'oanʉ ho ito mo mav'ov'o ci meecofkoya, mo 
no'usnu ta h'ofiha ta yafana; na tesi peihcʉ'hi ta h'ofiha tec'o ac'ʉhʉ no hiesi ho 
tasi teovahi to hamo 'e acʉcʉhʉ. 

11at'inghi 'o kilisto micu cmʉ'ho; homo taisaisi, tesi peiseafi 'e yonghu ci 
hi'hioa'o tohesasi mo asuhcu meoisi ho asuhcu a'sʉftonʉ, o'aisis'a teyai ta 
emucu ta cou; te yainca, o'a 'oahngʉ ta isi teyai ci hpʉhpʉngʉ. 

12nemo yupaezumo to tohesa 'o kilisto, ne isi peisnʉski aepʉngʉ yʉmeʉmʉ to 
socofkoyana, o'amo titho no hmuyu to moatʉ'nʉ ho ito oko no 'uachumu ho 
teyai sʉ'ta, ma isi titheni to iachisi hmuyu ho nomio a'to ho aepʉnga 'e 'auesiesi 
to'usnu. 

13'o hmuyu to moatʉ'nʉ ho hmuyu to hahocngʉ ci 'uachumu, ho i'o fuu to isi 
hmoi ci inhe 'uachumu, hoisi yapneni to feango to mo i'upu meesi cimo ca'i ci 
cou, ho peelʉi toonvi na ca'ihe ho poa cofkoya, 

14na tesi aepʉnga to hmuyu to kilisto o'ates'aeno asuhcuhe man'i? ieni to 
'auesiesi ci piepiya, isi aucunva teyai sʉ'ta 'o iachisi feango ho sʉ'teni to hamo. 
'o hmuyusi tesi poa cofkoya 'e 'tohʉngʉto peuonva 'emo kuzo ci lato 
peipeis'ausna, poa meelʉ fifiho to 'auesiesi yaansoua ci hamo. 

15ko'koeno, 'o kilisto micu bitaico ci cou ta faeva esvʉta, akoeva no poa tiou no 
ohsi teomneni ci 'auesiesi ʉm'ʉmnʉ 'o ohsi afu'a eyoho'a to hamo. ho isi 
aepʉnga na eni isi ieni to mcoi; 'e mcoi eni isi yungvo'a 'o ohela hioa ci kuisi to 
nia ahoi 'oesvʉtʉ. 

16'o afu'u eutotavi ahtao'te asansanana'a ho micu mcoi na moso m'eac'ʉ no 
eutotavei; 

17maica hocin'a yayo 'emo eutotavei, uk'a ci tesi a'a'ausna ta eutotavei, mac'ocu 
mcoi 'emo eutotavei niante yaa a'a'ausna 'e isi eutotaveiya. 

18ko'koeno, a'upu 'e ahoi esvʉta mo maezo boemi ta hmuyu ho p'eyac'a niamicu 
yaa a'a'ausna. 

19to nia ahoisi, 'o moose isi fihi 'o hoolicu ho aueva psoecingha ta yatatiskova 'o 
'oesvʉta, ataveisi mayo to hmuyu to oko no 'uachumu ho ito hmuyu to 
moatʉ'nʉ, atvoha to chumu. boemi tomo fʉhngoya ci yʉteʉ ho ito haengu ho 
tfʉi. epsʉpseni to tposno hoolicu ho ito feango to yatatiskova. 

20isi yainca: <'e hmuyu eni zou to'honga no temu pee'ofeihni 'o mashʉyʉ to 
hamo.> 

21totiski, 'o moose isi yaeza epsʉpseni to tohesa ho itola tititha ci macucuma 
hola m'ohkuyu 'o hmuyu. 

22hoci ieni to hoolicu, 'e mav'ov'o ci macucuma la na'nosino boemi to hmuyu ho 
poa cofkoya; hoci o'te yuhmuyu, uk'anaci peteongaso no kuisi. 

'o mcoi to kilisto isi poa cofkoya 'o kuisi 

23'e isi poa maezo no teo'a'ausna no macucuma ne pepe, ahtuo'te boemi nomo 
maica ci ti'a'ausna ho poa cofkoya. at'inghi, 'o macucuma ne pepe ahtao'te 
titheni nomo asuhcu ʉmnʉhe ci sʉ'ta ho poa cofkoya. 

24'o kilisto ma'imo yʉmeʉmʉ to isi teyai ta cou ci socofkoyana; mac'o hu'ongka 
to a'ʉmtʉ socofkoyana. mo yʉmeʉmʉ ne pepe, yac'ʉneni to tuhcu to hamo a'to. 

25'o taisaisi to couyutaya la totovaha mahafo to hmuyu to yuansou ho 
yʉmeʉmʉ to socofkoyana. at'inghi, 'o kilisto o'atesi nama i'vaveivia sʉ'teni 'o 
iachi, 

26hoci maica, ahoi ne ohcu teyai 'e hpʉhpʉngʉ, 'atesieno siho uveica na 
'atutumzo. 'o kilisto isic'o i'nʉska aepʉnga sʉ'teni 'e iachisi, ta puesonasi ta 
hpʉhpʉngʉ, isi teyai sʉ'ta 'e iachi, ho acocofkoya na kuisi. 

27ho tac'u mic'ʉhi, 'e yatatiskova te ahtuo'te acʉhʉ i'nʉskʉ mcoi, ataveisi no 
mcoi tasi yʉsvʉta to hamo. 

28totiski, 'o kilisto yaeza i'nʉska sʉ'teni, peuonvacu 'e kuisi tamo botngonʉ ci 
cou. tena maezo i'nʉskʉ aopa'to, o'ate cmʉ'ho ho mi'usni 'e kuisi, mate cmʉ'ho 
ho to'usni 'emo mingsoyʉ mooteo ci cou. 

Hevulu 10 

1'e hoolicu o'amocus'a h'aucucunu ho mi'ausna ta a'ʉmtʉsi, mac'on'a ongko ta 
tenala esmi cimo yonghu ho ʉmnʉ ci hi'hioa. 'omo totiski ci sʉ'ta la totovaha 
o'te tosveni sʉ'teni, 'e hoolicu nte mainenu hocisi ieni tamo maica ci sʉ'ta ho 
poa sʉc'ʉhʉ no a'sʉftonʉ 'emo uhto tuhcu to hamo ci cou? 

2'o kuisi tomo m'ohkuyu to hamo ci cou hoci a'ʉmtʉ elʉ no cofkoya, 'anate 
i'vaho ma'unano mo yaa kuisia, acʉcʉhʉ 'e sʉ'tʉ ci hi'hioa 'atec'ueno peelʉi 
tosveni. 

3a'ʉmtʉsi. hola totovaho sʉ'tʉ lac'o at'ingha poa talʉaneni na iachihe kuisi ta 
cou. 

4maica 'e hmuyu ta hahocngʉ ci 'uachumu ho moatʉ'nʉ acʉhʉ o'atesi ahta 
peelʉi aapayo'a na kuisi ta cou. 

5ko'koeno, nete uhta hpʉhpʉngʉ 'o kilisto, mo mi'usnu to hamo ho mainca: 
o'ateko tiova 'e sʉ'ta ho i'e teonghia; oskocu ayocneni ta feango a'o. 

6o'aosko ʉmnʉa 'emo yonta paesitohva ci meehmoi, yaeza o'aosko ʉmnʉa 'e 
meepoptoengaso kuisi. 

7os'ocu yainca: hamo. mi'ocu cmʉ'ho, akoeva no pee'ofeihni 'o 'tohʉngʉsu, aʉlʉ 
mais'a to isi tposi to hoolicu cimo e'u'usnu a'o ci hi'hioa. 

8isi ahoza yainca: <o'ateko tiova, yaeza o'aiko ʉmnʉa 'e sʉ'ta ho i'e teonghia, 
hocieno 'emo yonta paesitohva ci meehmoi ho meepoptoengaso kuisi.> 'e sʉ'ta 
eni e'vono fiho to hoolicu ho sʉ'teni, mioc'on'a maica 'e e'esi. 

9isi ecnguha yainca: <hamo, mi'ocu cmʉ'ho, akoeva no pee'ofeihni 'o 
'tohʉngʉsu.> ko'koeno, isicu acʉha aapayo'a to hamo 'o nia afu'u auyu sʉ'tʉ, 
akoeva no peʉezi to mcoi to kilisto. 

10isicu pee'ofeihni to iesu kilisto 'o 'tohʉngʉ to hamo, sʉ'teni 'o iachisi feango, 
peisnʉski hocu aepʉnga, poa cofkoya a'to ho tmaovei to nooe'oca. 

11'o saisi to yutaya la huhucmasi yac'ʉ ho fifiho to hamo, siho sʉ'teni 'omo 
totiski ci sʉ'ta; at'inghi 'emo maica ci sʉ'ta 'auesiesi o'atesi ahta peelʉi toononvi 
'e kuisi ta cou. 

12at'inghi. 'o kilisto isic'o i'nʉska sʉ'teni 'emo 'auesiesi yaa a'a'ausna ci 
meepoptoengaso kuisi. ataveisi micu yusuhngu to vhona to hamo. 

13yonto ic'o ho totea 'o hamo ho tasicu psatpʉti ho poa peteozu 'o hangʉ. 

14'o i'nʉskʉsi mcoi, 'omo cofkoya ho ma'hi'usnu to nooe'oca ci cou poa meelʉ 
'auesiesi a'sʉftonʉ. 

15mosola maezo mi'usnu a'to 'o seilei ho 'akasi. isi ahoza yainca: 

16isi yainca to nooe'oca: to hie no ataveisi, temia yupa m'eac'ʉ tamo maica ci 
esvʉta: te'o siya ta 'tohʉngʉhe 'e hoolicu'u, tposi ta 'ayumona ta fnguuhe. 

17isi ecnguha yainca: <'anate'o i'vaha talʉa 'o kuisi ho peis'epohe.> 

18ko'koeno, ho isieno peteongasa 'emo maica ci kuisi, 'anate 'ahʉyʉ i'vaho titho 
no sʉ'ta no peteongaso kuisi. 

poa ohcum'u to hamo na a'to 

19maicacu, maanat'ohaesa, ito ieni to mcoi to kilisto meelʉ o'te ma'sasmoyo ho 
yʉmeʉmʉ to socofkoyana. 

20isi ptuceoneni tamo mehacni cimo faeva ci ceonʉ, mehacni cimo yupaezumo 
to tohesa, 'aeno yupaezumo to feangosi cimo yaansou ci ceonʉ. 

21homitoeno yaa taunona'vʉ ci saisi ho tʉʉt'ʉca 'o emoo to hamo, 

22'antetoeno boemi no mou'ʉmtʉ ci 'tohʉngʉ ho mahtʉicʉ ci singkoo, boemi to 
isicu poa cofkoya, uk'a heo'tʉ ci 'tohʉngʉ, ho i'o ohcu toʉlʉi to chumu ci feango, 
ho ohcum'u to hamo. 

23teto poa mahtʉicʉ o'te aezuhu ho noyʉyʉci 'e ito ebobohnga ci ta'usni, maica 
'o isi teomneni to hamo te peelʉi noe'oci. 

24teto yupa ma'tat'ʉcʉ, poecʉ'o no himngonghi, poucufnu no popeislʉlʉ. 

25'otes'a maezo tola at'ocʉ o'tena i'upu yu'eteuyunu ci cou, tela yupa poucufnu; 
ho isieno cohivi tec'u mon'i cmʉ'ho na hiesi to nooe'oca, ntemu asuhcu maica. 

26hocitocu bohngʉ to so'emio hon'a a'cʉ'cʉnʉ emozu peiskuisi, 'anate ahtun'a 
i'vaho yaa peteongaso no kuisi ci sʉ'ta. 

27tetocuc'o ma'eopeophi ho mooteo no yʉsvʉta ho ino te paesipapayo'ʉ tola 
mihangʉ to hamo ci yafeu! 

28i'ola yuszozʉ to hoolicu to moose, hoci mako yoso hocieno tuyu ci cou nate 
'akasi no peis'eposi, te ahtao'te opcoza, o'ate ake'an'a coveoza. 

29homoeno maica, mi'usnu tola potfʉngʉ to oko to hamo, hukoacumai 'o hmuyu 
to esvʉta to hamo - 'ai'oeno 'omo poa cofkoya to kuisisi ci hmuyu, a'vinano 
aokoe'iya 'o piepiya no mengumi, teeno yainenu 'emo maica ci cou? 
ta'to'tohʉngva. o'ates'aeno anana'o tiou note so'ecvʉha ci patvovei? 

30ito cohivi siya na mosola mainca: <mo yonta a'o na evei. 'ata'u ahtao'te 
auska>; i'vaha yainca: <tesi yʉsvʉta to nooe'oca 'e 'o'okosi.> 

31hoci tma'toho no emucu to 'auesiesi hamo a'ʉmtʉs'a ko'sosmoyoa! 

32la talʉa na nia hie ne auyusi. ne ohsicula pahtiskovi to hamo na muu, mohmu 
elʉ tomo man'i ci 'atutumzo, at'inghi ma'i mimu ahtu yonta ehtothomʉ ho noa 
atpʉta. 

33leamu aasvʉtʉ yono lahe apa'ta aokoe'iya ho tikuzkuzoa; leamu aasvʉtʉ 
bi'upu tomo 'atutumzo ci cou. 

34lamu i'upu 'atutumzo tola poekotva ci cou. cono holahe ti'einga 'o acʉcʉhʉ ci 
macucumamu, temuc'o uveica tiova; maica ho imu cohivi, panton'a imu 
songacva cimo afnaso ʉmnʉ ho noana'ohe ci ezoezoyʉ. 

35ko'koeno, teav'as'a payo'a na 'ʉteʉmu; 'e 'ʉteʉ eni tasi hafneni nomo 
someoisa ci hʉpeʉeza. 

36nomio no peiseafi na 'tohʉngʉ to hamo ho tiou no ohsila teomneni, temu 
asansano buveici. 

37maica isi yainca to seiso: o'ate aomane, i'otena esmi tec'u cmʉ'ho, o'ate 
noononhʉngʉ. 

38'e coumoʉlʉlʉ'u te i'mi no tmaa'uzo ho elʉ no nsou. at'inghi, hoci panonte 
smase'u ci cou, o'ana te'o ʉmnʉa. 

39o'amitos'a smase'u ho suhcʉhcʉ ci cou; mito yaa singkoo a'vinano elʉ no 
to'usni ci cou. 

Hevulu 11 

e'usnu no tmaa'uzo 

1homoeno maica, zou cuma na isi yainca singkoo? 'e singkoo la mi'usnu to isi 
afu'a mingeovi ci hi'hioa ho tʉyʉca, mi'usnu to o'amocu isi teolʉi ci hi'hioa ho 
ma'sansano. 

2'o nia cou ne noana'o ho isi ko'ko ʉm'ʉmnʉa to hamo 'amoeno i'mi homo 
tmaa'uzo to hamo. 

3i'mi no singkoo, ito cohivi 'e mouhpʉhpʉngʉ isi ieni to e'e to hamo ho 
teoepʉngi; maicac'o, 'o isi teolʉi mo i'mi to o'aisi teolʉi ho teyai. 

4i'mi no singkoo, 'o yaapo mo sʉ'tʉ tomo asuhcuhe ʉmnʉ to sʉ'ta to kai'in ho 
sʉ'teni to hamo. isi ieni no singkoo, noa emomoengʉa to hamo, hocu noa yainca 
coumoulʉlʉ, maica ho isi iachia tiova to hamo 'o teonghiasi. moso e'vono mcoi, 
mioc'o asngʉcʉ boemi ta singkoo tan'e ho aomotʉ'ʉ. 

5i'mi no singkoo, meelʉ o'te mcoi 'o 'ino. isi taspepza ho uhto isi yoni to hamo, 
o'ana ohe elʉa to cou, maica ho isi tiova to hamo. yainca to seiso, ne o'amocuisi 
taspepza ohsicu ʉm'ʉmnʉa to hamo. 

6hoci uk'a singkoo 'e cou o'ate meelʉ noa ʉm'ʉmnʉa to hamo. namo afu'u uhto 
tuhcu to hamo ci cou ahtao'te taa'uzva ho mio yayo 'o hamo, a'vinano taa'uzva 
ho tasi evei 'omo biebimi ci cou. 

7i'mi no singkoo, 'o noa mo yono o'amocu isi aiti ci hi'hioa ho taa'uzva 'o engaho 
to hamo, mooyai to conci 'apangʉ, to'usni 'o iachisi ho i'o conosi emoo. 
maicac'o, ohsi topci no kuisi 'o nia hpʉhpʉngʉ ne mio, mo maezo iachi i'mi to 
hamo ho tiou nomo i'mi no singkoo ci moulʉlʉ. 

8i'mi no singkoo, 'o 'avulahamu moso meo'uzo ho isi eyoho'a to hamo, uhto isi 
teomneni to hamo ho pafeni ci hpʉhpʉngʉ. ne moso mongoi to anana'osi 
hpʉhpʉngʉ, o'a mocu isi cohivi tee uhnenu. 

9ieni no singkoo, mo nohi'u amiocni to isi teomneni to hamo ci hpʉhpʉngʉ, 
totiski to ohsi yaeza teomneni to hamo to 'isaku ho ito yakovu ho yonto teova. 

10maica 'o 'avulahamu mo mingeou to isi teyai to hamo, ho mahtʉicʉ 'o 
totngucasi ci hosa. 

11i'mi no singkoo, e'vono o'ate mahmahafo 'o saala, maezocu nocaefi no 
yaaokoa, taa'uzva 'o hamo tesi ayʉca 'o ohsi teomneni. 

12e'vono mais'a micu mcoi 'o 'avulahamu, i'mi tamo cihi ci isi pecngicngiha ci 
mʉntʉ'casi mo mais'a 'e congeoha ta pepe ho i'o efuefu'u ta aaskiti ta etʉpʉ 'o 
hia botngonʉ. 

13'emo maica ci cou mo ac'ʉhʉ no mcoi ho yaa singkoo. uk'a mocu ci ihe tiova 
to isi teomneni to hamo; at'inghi mo i'mocvihi ho aiti, 'aveoveoyʉ 'e 'tohʉngʉ, 
a'vinano ta'sansana homo yonta hpʉhpʉngʉ moc'o covnʉ ho lenohi'u ci cou. 

14'emo mo'engho tamo maica ci e'e ci cou. husansana homon'a iachi biebimi 
nomo conci emoo. 

15o'aihe nama taaecingia na ohecu ngozi ci hpʉhpʉngʉ. hoci o'te maica, tenan'a 
yaa hiesi no yuovei. 

16i'o ihe tongsoya zou 'omo yone pepe cimo asuhcu yonghu ci emoo; ko'koeno, 
'o hamo o'aisi h'oinveni ho lahe yainca hamo, maica ho isicu ayocneni no tehe 
yoni ci conci hosa. 

17i'mi no singkoo, 'o 'avulahamu ne ohsi hʉsvʉta to hamo, isi sʉ'teni 'o okosi 
ci 'isaku ho teyai sʉ'ta. 'o 'avulahamu la tiou to isi teomneni to hamo ci cou, 
at'inghi isi soekaebeni 'o pecniasi ci okosi ho sʉ'teni to hamo. 

18ohsila mi'usni to hamo ho yainca: <teko i'mi to 'isaku ho elʉa 'o o'ula 
teomneni ci mʉntʉ'ca.> 

19isi ta'unano tesi peelʉi poa i'mi no mcoi ho smoevovei to hamo 'o 'isaku. 
a'ʉmtʉsi. teto yaeza peelʉi yainca, 'o 'avulahamu moso a'ʉmtʉ i'mi to mcoi ho 
e'vovei 'o 'isaku. 

20i'mi no singkoo, 'o 'isaku moso nomio no tenala hioa ho noana'o ho tooyokeoi 
'o yakovu ho 'isau. 

21i'mi no singkoo, ne tesicu yʉepʉnga to yakovu 'o nsousi isi tooyokeoi 'omo 
yoso ci 'o'oko to yosefu; mo bohso'fʉ ho m'ohkuyu to hamo. 

22i'mi no singkoo, ne tesicu yʉepʉnga to yosefu 'o nsousi isi engha ho tenala 
mongoi ne 'ezivuto 'o suezopʉ to 'isolaelu, a'vinano eutotaveiya na te hia 
emuf'o to feangosi. 

23i'mi no singkoo, ne mohcu yayo 'o moose, ihe aiti to maameoisi homo 
mʉʉlʉlʉ 'e oko, tuyu no feohʉ ne ohe efʉnga; o'aihe smoyoa 'o mashʉyʉ to 
honte. 

24i'mi no singkoo, ne mohcu yʉepʉngi 'o moose, mo bʉʉpsʉpsʉ hoci yainca zou 
oko to oko no mamespingi to honte ne 'ezivuto. 

25mo kaebʉhe no'upu to 'o'oko to hamo ho 'atutumzo, o'a mo kaebʉ hoci 
no'ayumonʉ no kuisi ho tma'upu no akameosʉ ci kokaekaebʉ. 

26ho isi aiti, homo nomio to misaiya ho tiou no akuzkuzoa mo pepehe to 
acʉcʉhʉ ci yupasʉ to 'ezivuto, maica ho isi mingeovi 'o tena tohnoneni ho 
noana'o. 

27i'mi no singkoo, mo mongoi ne 'ezivuto 'o moose, o'amo smoyo no sʉ'nova to 
honte; maica homo mais'a isi teolʉi 'o o'aisi teolʉi ta mcoo ci hamo, apaezumo 
buveici, o'amo mimho yuovei. 

28i'mi no singkoo. isi p'eyac'a 'o meem'esa'o. a'vinano eutotaveiya ho sahua to 
phingi 'o hmuyu. poa o'te opcozneni tote suapayo'ʉ ci tensi 'o pehoza ci oko 
to 'isolaelu. 

29i'mi no singkoo, meelʉ supihi to fʉhngoyaetʉpʉ 'o cou'isolaelu, mais'amo 
mino mo keolo ci ceoa; mo mici aothomʉ 'o cou'ezivuto, isicu epʉna to chumu. 

30i'mi no singkoo, mo miptuhi ne ihe ta'kukuyungva to cou'isolaelu 'o hosa 
ne 'eliko, ataveisi micu oefʉ'ʉ ho toczoyʉ 'o tonghifa to hosa. 

31i'mi no singkoo, 'o noasisi ci laaho o'aisi pot'upa to o'amo meot'ʉcʉ to hamo 
ci cou, maica ho isi aʉt'ʉt'ʉca 'o supai. 

32te'on'a 'aoka esuhca? 'anate'o tiv'ov'oha yaeza engha 
'o ciiten, pala, samuson, iefuta, tavite, samu'elu, ho i'o niala hi'hioa to 
mayoyongensa. 

33ohela ieni no singkoo, atpʉta 'o hpʉhpʉngʉ to aukukuyunguhe. ohela hioa na 
moʉhmʉskʉ, tiou no ohsi teomneni to hamo. ohela sngʉsnga na ngayo no sisi, 

34mot'afso no yafeu, noesih'i no opcoza no poyave. poa aezuhu yumahtʉicʉ na 
yoz'uhe, mou'ʉteʉ homo ehtothomʉ, atpʉta 'o heetai to mocmo ci hpʉhpʉngʉ. 

35ieni no singkoo, panto piyo ci maamespingi ihe tiova 'omo i'mi to mcoi ho 
smoevovei ci 'oahngʉ. panto mo bʉʉpsʉpsʉ no poesih'a. kaebʉhe mcoi no 
tikuzkuzoa, akoyu no mayo note asuhcu yonghu ho faeva ci nsou. 

36panto la buveici no keematmohi, ti'usna; panto lahe seo'eisi to cou, noa 
poekotva. 

37panton'a isi mamcozi to fatu, noa s'eftunga to noko, noa himcoza to poyave. 
pantola mʉfeʉ'sʉ to feo'u no moam'um'u ho toetoekameosʉ, buveici no 
aviovio, pohtutumza, tikuzkuzoa. 

38o'aihe ta'mimiveia 'e hpʉhpʉngʉ! la mais'a uk'a 'oyona ci cou hoc'o mimimiyo 
ta yʉn'ʉ ho mafufuengu, yonto mafeofeongo ho amzocni. 

39'o singkoo tamo maica ci cou mo acʉhʉ yaa taunona'vʉ ci ehohamva; at'inghi 
o'amocu ihe toc'ʉha na ohsi teomneni to hamo, 

40maica 'o hamo tesin'a teyaineni note asuhcu yonghu ci ceonʉ a'to. na 
'tohʉngʉsi zou: tehin'i asansano to'upu a'to niante meelʉ sʉc'ʉhʉ no a'sʉftonʉ. 

Hevulu 12 

amoto ci hamo 

1ho mitoeno yaa maica botngonʉ cimo 'akasi ci cou, mais'a 'o cmʉcmʉ ho 
nokuyungu a'to, mantetocu yupsʉpsa 'emo afu'u tmamʉtʉ ho koa paepop'ʉcʉ 
a'to ci kuisi, tomamahtʉicʉ ho smai'usnu ta ito mi'usni ci ceonʉ. 

2teto michʉmʉ to iesu, maica 'aeno iesu 'omo moteongfongfo ho moteoepʉngʉ 
ta singkooto. o'amo boevovei to tuhcu to zuuzika; apuyu, nomio tomo mooteo 
ci 'aveoveoyʉsi, o'aisi maka cumasa na aokoe'iya homo mcoi to zuuzika. 
maitan'e micu yusuhngu to vhona to suoca'ha to hamo. 

3ta'to'tohʉngva na ohsi sucaefiza. isi yainenu na hia uveica ho ihe sʉ'nova tamo 
yaa kuisi ci cou! ko'koeno o'atemu ma'papayo'ʉ ho suhcʉhcʉ na 'to'tohʉngʉ. 

4ho mimu ehtothomʉ no kokuzo, o'amocu mo teehcʉ'ho no yuhmuyu. 

5imun'asi ta'payo'a 'o hamo mio mainenu na lasi hia mais'a eucufnu no oko ho 
eucufna muu? isi yainca: oko'u, la butataayaezoi 'o lasi hia mahsʉsʉftʉ to 
nooe'oca, ‘ote i'mi ho lasi koica ho ma'papayo'ʉ; 

6maica lasi pahsʉsʉfti 'o isi afu'a ngohia ci macicihi ci cou, eplikva 'o isi tiova ci 
macicihi ci 'o'oko. 

7temula buveici hola pahsʉsʉfti, maica ho mimu tiou no pahsʉsʉfti 'amoeno 
totiski no isi ta'okoa to hamo na muu. panolaeno o'te noa pahsʉsʉfti no amo ci 
oko? 

8hocimu o'te mais'a 'o mocmo ci oko ho tiou no pahsʉsʉfti, o'ana a'ʉmtʉ oko, 
zoucu pee'ʉe'ʉha. 

9mi'usnu ta amo ta feango, lato tiou no pahsʉsʉfti, lean'a a'cʉ'cʉna einva. 
namaeno hote mi'usnu to amo no piepiya, o'a tetos'aeno afnaso meo'uzo ho 
akoyu no m'elʉ no nsou? 

10'o amo ta feango la maino iachi 'tohʉngʉ ho akameosa pahsʉsʉfti a'to; 
at'inghi, 'o mahsʉsʉftʉ to hamo la nomio note koa ʉmnʉ a'to, akoevano poa 
tma'upu no socofkoyasi a'to. 

11holato tiou no pahsʉsʉfti, la auc'oc'ou 'oha kaebʉ; at'inghi to ataveisi, 
i'omosola tiou no pahsʉsʉfti ho sucaefi no ngoseo ci cou te meelʉ beahci no 
soanono, hocu yunsou no mousngʉcʉ ci h'oyunsova. 

po'pa'cohivi ho cucufni 

12i'mi tan'e, temula hoepzeni namo uk'a tonʉ ci emucu, hoʉsʉzneni namo 
bismo'ʉe'ʉyʉ ci t'ango! 

13la asngʉcʉ mitomo sʉngcʉ ci ceonʉ, poa o'te aosu'u kuzo 'e micu toci'ci'o ci 
t'ango, apuyu i'momhomʉ yaa tonʉa. 

14la asno'zonʉ nananghinghia to cou, mino mo socofkoya ci h'oyunsova; hoci 
uk'a socofkoya ci h'oyunsova uk'ana ci cou cite teolʉ to nooe'oca. 

15la bumemealʉ, tees'a yaa payo'ʉ no mengumi to hamo. la bumemealʉ, tees'a 
yaa mais'a mahiz'o ci cacʉfea, holac'u yʉepʉngi, cu koakuzo tamo botngonʉ. 

16la bumemealʉ, tees'a yaa smoc'ou ci cou, hocieno mais'a 'o 'isau ho 'oha einu, 
nomio no moc'o aseou ci 'oanʉ ho phieni 'o ongko nosi pehoza. 

17'o ataveisi imu cohivi, moso mici noa tooyokeoi to amosi, at'inghi mo noa 
hopsʉpseni; e'vono mongsi ho mici noa eovei, at'inghi 'anaisi peelʉi aezuha 'o 
ohsicu hioa ci hi'hioa. 

18ma'i mimucu ahtu ohcʉ'ho to isicu peelʉi peuasa ci hcuyusiinai, mais'a 'o 
ohecula sʉc'ʉhi to 'isolaelu; to ic'o panto yafeu, mokvo'ʉ, voecʉvcʉ, ho tucvihi. 

19panto fihngau no la'pa ho fihngau no ya'ei. ne ihe talʉi to yatatiskova 'e 
fihngau eni, cu m'eya o'tena ivaho tmalʉ no mocmo ci e'e; 

20maica ho 'atehe pasvo'ha 'o isi pashʉya, yainca: <nate aaso ta hcuyu tan'e, 
'upenaeno na snoecavʉ ahtao'te titheni no fatu ho mamcozi.> 

21ko'sosmoyoa 'o mi'ausnasi, malʉ ho tesieno'so yainca to moose: <mi'o 
yaʉm'ʉm'i ho ma'sasmoyo!> 

22at'inghi, mimu esmi ta hcuyu sii'an, 'amoeno esmi ta hosa to 'auesiesi yaansou 
ci hamo, zou 'elusalemu ne pepe. mo yaa posibotngonʉ ci tensi. 

23mimu esmi ta 'oyona yu'eteuyunu 'aveoveoyʉ to pehoza ci 'o'oko to hamo, 'o 
ongko tamo maica ci mapepehoza isicu acʉha tposi ne pepe. mimu esmi ta 
tuhcu tola yʉsvʉtʉ ta yatatiskova ci hamo, esmi to micu a'sʉftonʉ ehcʉ'ho to 
moulʉlʉ ci piepiya. 

24mimu esmi ta tuhcu ta coutaico ta faeva 'oesvʉtʉ ci iesu, 'aeno esmi to isi 
sahuneni ci hmuyu; 'e isi epa'teni ta hmuyu tan'e mo yonghuhe to hmuyu 
to yaapo. 

25homo maica, temula bumemealʉ, 'ote bʉʉpsʉpsʉ tomo mi'usnu muu ho 
aomotʉ'ʉ. i'o moso bʉʉpsʉpsʉ to socofkoya ci e'e ne ohon'a psoevaha ta ceoa 
ci cou, ho o'amosoeno meelʉ momeesih'i no kuisi, namaeno hocito bʉʉpsʉpsʉ 
tomo i'mi ta pepe ho aomotʉ'ʉ, tec'u asuhcu o'tena meelʉ momeesih'i no kuisi! 

26ne mio, 'o mʉmʉsi isi taot'ova 'e ceoa, at'inghi maitan'e isi teomneni: <hotena 
i'vaho, o'anate'o anova taot'ova 'e ceoa, te yaeza taot'ova 'e engʉca.> 

27'e <hotena i'vaho> ci e'e isi husansana ho isi yainca tena noa taot'ova 'e ohola 
teyai ci macucuma, noa soezuha, tenaeno peelʉi poa nongaco 'o o'aisi taot'ova. 

28ko'koeno, teto nomio to o'ate taot'ova ci hpʉhpʉngʉ ho to'aveoveoyʉ. teto 
fiho no isi ta'ʉ'ʉmnʉa to hamo, boemi no einu ci 'tohʉngʉ ho fifiho to hamo, 

29maica'sio 'o hamoto zou o'te afsi ci puzu. 

Hevulu 13 

mainenu te meelʉ noa ʉmnʉa to hamo 

1temula asngʉcʉ yaa 'tohʉngʉ no himngonghi no 'oahngʉ. 

2la aʉt'ʉt'ʉca ho poa yonto emoomu 'ola i'mocvihi ci cou. panto mosola maica 
ci cou, 'oc'ocic'o aʉt'ʉcʉ to tensi. 

3la talʉa 'ola noekotu ci cou, mais'a mimu maezo noekotu. la talʉa 'ola yonto 
'atutumzo ci cou, mais'a mimu maezo yono 'atutumzo. 

4'e macicihi la huecvʉhʉa 'e natʉ'ca no navconga; la asansano ma'ʉ'ʉmtʉ 
yu'tat'ʉcʉ 'e navconga. tesi yʉsvʉta to hamo 'ola 'aʉnpʉnpʉ ho smoc'ou ci cou. 

5'otela ma'konvosʉ no yupasʉ, la ma'mamso ta acʉcʉhʉto. maica ohsila yainca 
to hamo: <'auesiesi o'ate'o ahta ngozi suu, 'auesiesi o'ate'o ahta ciha suu.> 

6homo maica. 'antetocueno meelʉ e'ʉ'ʉteʉ mainca: la to'usnu a'o 'o nooe'oca, 
o'ate'o smoyo; tehe peelʉi yainenu ta cou? 

7temula taaecingia 'o mosola eahahafo muu, psoecingha muu 'o e'e to hamo ci 
cou, ta'voveiya mosola mainenu na niala h'oyusovahe. mainenu na hia mcoi; la 
yoyayaeza na nia singkoohe. 

8'o iesu kilisto, ne hucma, maitan'e, 'auesiesi, moc'o totiski. 

9teav'a poa e'ep'epveni tola mav'ov'o ci eʉsvʉsvʉtʉ. nte noe'ocʉ to mengumi 
to hamo, ho poa yutataso na 'tohʉngʉmu. 'ote noe'ocʉ to 'ofiha no 'oanʉ; i'ola 
noe'ocʉ tomo maica ci 'ofiha ma'imo elʉ no koa ʉmnʉ. 

10i'omo no'ayumonʉ to socofkoya tohesa ci saisi to yutaya o'ate yaa tonʉ no 
bonʉ to sʉ'ta to 'oyona sʉ'tʉ. 

11'o taisaisi to yutaya la hafa yʉmeʉmʉ to socofkoyana 'o hmuyu to snoecavʉ, 
ta'upa no sʉ'ta no toakuisi ho sʉ'teni; 'o feango to snoecavʉ la hafa uhto yafana 
ho hmoi. 

12ko'koeno, 'o iesu mo maezo mcoi to yafana to hosa, akoeva no titheni to 
hmuyusi ho tocofkoyai 'e kuisi ta cou. 

13homo maica, 'antetoeno maezo uhta yafana ta hosa ho i'ima 'o iesu, e'paevazi 
'o isi tiova ci aokoe'i. 

14ta ceoa, uk'aci 'auesiesi ci hosato; mamito biebiemi to tena 'auesiesi hosa ho 
noana'o. 

15nteto ieni to iesu, asngʉcʉ boemi no tohmomoengʉ ho meesi, sʉ'teni to hamo, 
'aeno boemi ta sumsuto ho ebobohngʉ to ongkosi. 

16teav'as'ala ta'payo'a na peis'ʉ'ʉmnʉ ho to'usnu no mocmo ci cou, maica 
'ai'emoeno maica ci sʉ'ta 'e isi ʉm'ʉmnʉa to hamo. 

17la meo'uzo tola eahahafo muu ci cou, talʉi 'o lahe e'e. lahe asngʉcva so'eʉt'ʉca 
na piepiyamu, maica ho noana'o tenahela mi'usneni to hamo ho epa'teni. 
hocimu talʉi 'ate ahtuo'te peiskakaebʉ yaahioai, hoci o'te maica, te suhcʉhcʉ 
na 'tohʉngʉhe, hoci maica cumanantesi koa ʉmnʉ muu? 

18teav'asola tosveni 'inolineni a'mi. imza iachia taa'uzva mo tʉs'ʉ ho ʉmnʉ 'e 
koyumza, smoekakaebʉ mino mo emio ci ceonʉ. 

19te'o afnaso m'ene muu ho 'inolineni a'o, eoho'neni to hamo te'o ko'ko meelʉ 
aupcio yuovei ta lamu yoni. 

'inoli 

20-21'o hamo isicu poa i'mi to mcoi ho smoevovei 'o nooe'ocato ci iesu. isi ieni 
tomo mohtoesuyu ci hmuyu to iesu ho to'hongi 'o 'auesiesi ci esvʉta, poa meelʉ 
meoino le'aʉt'ʉcʉ moatʉ'nʉ. i'ola mofi no soanono ci hamo tesi'sola poa yono 
lamu hioa cimo mav'ov'o ci peis'ʉ'ʉmnʉ ho poa a'sʉftonʉ muu, poa meelʉ 
peis'ofeihni no 'tohʉngʉsi, tesi'sola ieni to iesu kilisto yonta feangoto ho 
aepʉnga na lasi 'aveoveoneni ci hi'hioa! no'unu'sio to kilisto na psoevohngʉ, 
ac'ʉhʉ ho noana'o! 'aamen. 

pahtaveiya ci e'e 

22maanat'ohaesa'u, temu'so uveica tiova 'e e'e no'u poucufnu; o'aos'o nama poa 
tacvoh'i 'e hia tmopsʉ ta tengami. 

23te'o poa cohivneni muu, 'e ohaesato ci temote micu yuyafo to poo'usna. hoci 
mon'i esmi, tetacu meelʉ fiho a'o ho baito muu. 

24mi'usnu tola eahafo muu ho ito afu'u sinto ho tuayokeo. i'omo i'mi ne 'italia ci 
sinto mi'usnu muu ho tuayokeo. 

25tesi'sola fii no mengumi to hamo 'e mimu macicihi! 

Yakovu 

Yakovu 1 

1na a'o - yakovu zou soskuskunu to hamo ho ito nooe'oca iesu kilisto; te'o 
tuayokeo tamo nopeaski ta mauhpʉhpʉngʉ ci 'o'oko to hamo. 

singkoo ho moutʉs'ʉ 

2maanat'ohaesa, homimu elʉ to mav'ov'o ci hʉsvʉta, ntemula ma'unano mo 
abohtʉ ci hi'hioa, 

3maica la cohivi na singkoomu mac'ocu sucaefi no hʉsvʉta teeno cmʉfeʉ na 
luaveica. 

4temu apaezumo buveici niantec'u a'sʉftonʉ yʉepʉngi, uk'ana ake'i avzovzo. 

5ta taicomu hoci panomo o'te amso na moutʉs'ʉ, nte mi'usnu to hamo ho m'ene, 
tesi pafi no moutʉs'ʉ na muu, maica lasi kaeba at'otngasa ho pafeni tamo 
macicihi ci cou. 

6at'inghi, temula boemi no singkoo ho m'ene, 'otes'a ake'i ma'pepecvai; i'ola 
ma'pepecvai ci cou, la mais'a 'o smahu to etʉpʉ. noa peaot'ovneni to poepe, ho 
conino tmau'fu. 

7-8'emo maica ci cou lac'o ma'pehaeso ho e'vaevoezuhu, 'otes'a ma'unano 
panonte p'elʉa ci cuma to nooe'oca. 

thi'cia ho atngaso 

9'omo noaceaco ci sinto ho lasi poa taspepza to hamo. nte kokaekaebʉ; 

10'omo atngaso ci cou hoci taspueha nte maezo maica, 'omo atngaso ci cou la 
mais'a bʉvnʉ ho suehi. 

11homo bohinoi 'o hie, ta'poepza to cuveu ci poepe, la oemi'mi 'o maukukuzo, 
suehi 'o bʉvnʉ, na nia yonghusi cu acʉhʉ aapayo'ʉ. totiski, 'omo atngaso ci cou 
la asno'zonʉ yaezoi, tec'o maezo aapayo'ʉ. 

hʉsvʉta ho topani 

12'ola elʉ to hʉsvʉta ho apaezumo buveici ci cou te ʉm'ʉmnʉ; maica ho micu 
yupaezumo no hʉsvʉta, tena tiou to isi ayocneni tomo himngonghi to hamo ci 
ohsi teomneni ci tafange no nsou. 

13'e cou hoci mitamo maica ci hʉsvʉta, o'ate mainca: <ma isi hʉsvʉta to hamo 
a'o>; maica 'o hamo o'ate peelʉi hʉsvʉta no kokuzo, maezo o'ala bʉhsʉftʉ ta 
cou. 

14homo tiou no hʉsvʉta 'e mo cihi ci cou, 'aisic'oeno peolʉa no iachi 
ma'konvosʉ. 

15hoci ngangho'ʉ na ma'konvosʉsi, la peyafa 'o kuisi, hoci yʉepʉngi 'o kuisi 
tec'u cmʉfeʉ 'o mcoi. 

16songohia ci maanat'ohaesa'u, 'ote noa tonongonongoi! 

17acʉcʉhʉ 'ola yonghu ho ʉmnʉ ci hi'hioa ho i'omo mav'ov'o ci a'sʉftonʉ ci 
mengumi mo acʉhʉ i'mi ne pepe, mo i'mi to amopepe; moso mooyai ta tiskova 
ci nooe'oca. o'amo ahtu aezuhu, maezo uk'a cimo tmaiezuhu ci ongko. 

18la maino iachisi 'tohʉngʉ, ieni no so'emio ci e'e ho teyai a'to, poa 
notmoyaevonʉ ta ohsila afu'a teyai ci acʉcʉhʉ na a'to. 

tmalʉ ho hioa 

19songohia ci maanat'ohaesa'u, 'e mimu macicihi ci cou ntela aa'pucu tmalʉ no 
'tohʉngʉ no mocmo ci cou, 'ote 'aumeumeusu ya'ei, 'otela angu luesasʉ'no. 

20'e yuububciki ta cou o'ate peelʉi peihcʉ'hi na atuhcu moulʉlʉ to hamo. 

21ko'koeno, temula momeesih'i no afu'u 'oha ʉmnʉ ci h'oyunsova ho i'ola 
kokuzo ci peipeis'ausna, boemi no meo'uzo ci 'tohʉngʉ ho tiova na isi emʉ'a ta 
'tohʉngʉmu ci e'e to hamo, 'ai'o teeno meelʉ to'usnu ta nsoumu ci e'e. 

22at'inghi, teav'ala peknui si iachimu, ma'unano tec'u amso hocic'o tmalʉ no e'e; 
apuyu, temula asansana peiseafi 'e e'e. 

23i'ola tmalʉ to e'e ho o'te fihi hioa, aʉlʉ mais'a 'emo cihi ci cou mo buh'ongko 
ho aiti 'o iachisi mi'a'ausna, 

24aomanza hʉʉlʉlʉi, hocu emose'u, cu osnia ta'payo'a 'o iachisi mi'a'ausna. 

25at'inghi, i'ola ma'eʉyʉcʉ ho 'ucia ta'sansana 'ola koa ziu ta cou ci 'ofiha ho fihi, 
o'alasis'a talʉi hocu ta'payo'a, malasi asansana fihi hioa; 'emo maica ci cou te 
yonta lasi hi'hioa ahtuo'te noa pafi no ʉm'ʉmnʉ to hamo. 

26siya nala ma'unano mo yaa singkooa, ho o'te atʉkca na iachi umo, isicu peknui 
'e iachi; ina singkoosi uk'a ci tesi ake'a a'a'ausna. 

27inalasi hia baito to amohamo, i'ola cofkoya ho uk'a heo'tʉ ci singkoo 'aeno: 
aʉt'ʉcʉ tola 'atutumzo ci 'o'oko ho itola tuvcongʉ ci mamespingi, ayʉca 'e iachi 
ho o'te poa uv'ohneni no tokuzo ta hpʉhpʉngʉ. 

Yakovu 2 

koica 'ola ma'peu 

1maanat'ohaesa'u, ho zoueno sinto to psoevohngʉ ci nooe'oca iesu kilisto na 
muu, 'otela buhmi ta yafana ta cou, boemi nomo o'te totiski ci teo'ausna ho 
mi'usnu ta cou. 

2maihocieno yaa cihi cimo yuyupasʉ, maasku no king ho maceofʉ nomo 'ukini 
ci yʉsʉ, uhta imu yoni yu'eteuyunu, conosi ho mio mo maezo esmi namo 
sʉ'eʉsʉ nomo athʉthʉsʉ ci thi'cia, 

3hociko mi'usni namo sʉ'eʉsʉ no 'ukini ci cou ho afnasa einva, mi'usni ho 
yainca: <yusuhngu tamo ʉmnʉ ci ca'hʉ> ho mi'usnu tomo thi'cia ho yainca: 
<yac'ʉ ta ciepi>, hocieno yainca: <suchipi ta ca'hʉ'u>, 

4'amikocueno ma'peu, mo kuici koyu ho hupotfʉnga 'e cou. 

5songohia ci maanat'ohaesa, temu tmalʉ: isi epeiya to hamo 'o thi'cia ta 
hpʉhpʉngʉ, poa yonto singkoo ho atngaso, yaeza poa ticngihi to ohsila 
teomneni tola himngonghi to hamo ci cou 'o faeva ci hpʉhpʉngʉ. 

6nama lamu aokoe'i tomo thi'cia ci cou! a'ʉmtʉsi, i'ola pohcinghi muu ho e'usna 
to taicini. 'aeno 'emo maica yuyupasʉ ci cou! 

7i'ola ekuzkuzo to lamu tiova ho einva ci ongko, 'aeno maezo 'emo maica ci cou. 

8honcimu meot'ʉcʉ to isi tposi to seiso <himngonghi to cou mais'a ngohia 'e 
iachi> ci p'ofiha to faeva ci hpʉhpʉngʉ. 'amicu emzo. 

9at'inghi, hocimuc'o buhmi ta yafana ta cou ho mi'usnu ta cou, 'amicu peiskuisi; 
'e hoolicu tesi yʉsvʉta na muu mo yuszozʉ. 

10siya namo pef'uhu tamo mehacni ta 'ayumona ta h'oesvʉta, 'amicueno 
maihoci pef'uha 'e acʉcʉhʉ ci h'oesvʉta. 

11maica 'omo mashʉyʉ ho yainca <'ote mseezo>, yaeza yainca <'ote opcoi no 
cou>. 'upena hociko o'te mseezo, ho opcoi no cou 'amoeno maezo pef'uhu to 
hoolicu. 

12ho temueno tiou to yʉsvʉtʉ tola koa ziu ta cou ci h'ofiha, 'atemueno poa 
touseoseolʉ ta isi esvʉta na lamu e'e ho peipeis'ausna. 

13maica i'o hamo ho tena yʉsvʉtʉ, o'atasi yomza no ma'cocacni ho mi'usni 'ola 
'oha ma'cocacni ci cou. at'inghi, na ma'cocacni la tosa'ohe to yʉsvʉtʉ. 

singkoo ho peipeis'ausna 

14maanat'ohaesa'u, hoci panonte mainca mi'o yaa singkooa, ho o'te peelʉi 
honga no peipeis'ausnasi, cuma na koasi ʉmnʉ? tesieno peelʉi to'usni tamo 
maica ci singkoosi: 

15ta 'ayumonamu hoci pano nanat'ot'ohaesa mo uk'a maka paceofa, 

16temu mi'usni ho yainca: <soanono'sio. temusola mateonoyano. temusola 
yoseʉ'sio!> ho o'te fii no tehe tititha, ma cuma na tesi koa ʉmnʉ? 

17totiski, hoci uk'a peipeis'ausna na singkoo 'amoeno mcoi. 

18at'inghi, panomo mainca: <'e cou eni mo yaa singkoo, ta cou ta'e mo yaa 
peipeis'ausna.> te'o yut'inga: <tekon'a poa aitneni a'o namo uk'a peipeis'ausna 
ci singkoo; te'o boemi ta peipeis'ausna ho pa'teni suu 'e singkoo'u.> 

19osko taa'uzva moc'o cihi na hamo, mio a'ʉmtʉ ʉmnʉ! 'o h'aokuv'o la maezo 
maica ci hia tmaa'uzo, a'vinano isi na'na smoyoa 'o hamo. 

20nongonongo ci cou, temula cohivi 'omo uk'a peipeis'ausna ci singkoo panoeno 
ʉmnʉsi? 

21'o nia maameoito ci 'avulahamu mosoeno mainenu na hiasi meelʉ yupa 
toseolʉ na natʉ'ca to hamo? 'amoeno i'mi to peipeis'ausnasi ne moso yonto 
'oyona sʉ'tʉ ho sʉ'teni to hamo 'o okosi ci 'isaku. 

22tec'u honga, 'o singkoosi ho i'o peipeis'ausna mo toepohʉ, 'o singkoo te ieni 
no peipeis'ausna niantec'u a'sʉftonʉ. 

23yainca to seiso: <mo tmaa'uzo to hamo 'o 'avulahamu, i'mi to tmaa'uzosi, isicu 
ta'usna no moulʉlʉ ci cou to hamo.> 'aisieno miya 'e e'e eni; isicu yainca zou 
nanghia to hamo. 

24ko'koeno, hoci meelʉ yupa toseolʉ ci natʉ'ca to hamo 'e cou te ieni no 
peipeis'ausna, o'atec'o anova ieni no singkoo. 

25'o a'a'ausna to noasisi ci laaho 'amoeno totiski. homo meelʉ yupa toseolʉ ci 
natʉ'ca 'o hamo mo maezo i'mi to peipeis'ausnasi; ohsi aʉt'ʉca 'o soskuskunu 
to couyutaya, isin'a to'usni ho poa mito mocmo ci ceonʉ ho poa pkaakoa. 

26ko'koeno, aʉlʉ mais'a 'e feango hoci uk'a nsou 'amoeno mcoi, hoci uk'a 
peipeis'ausna 'e singkoo mo maezo mcoi. 

Yakovu 3 

atʉkca 'e iachi umo 

1maanat'ohaesa'u, o'antemu ma'i'iachi acʉhʉ mici lema'cohio, maica, imu 
cohivi ina lema'cohio te tiou no asuhcu ecvʉhʉhe no mocmo ci yʉsvʉta. 

2lato asngʉcʉ peis'epo. inala yono e'e ho o'te mat'epo micu a'sʉftonʉ ci cou; 
isicu peelʉi aucunva atʉkca 'e iachi. 

3hocito peelʉi teapha to ngayo to 'uma 'o popngayasi, tec'u peelʉi poa tmaolalʉ, 
popeoskuna ho poa uhno teto 'ucia poa usaneni. 

4ivaha aiti, 'omo coni ci 'apangʉ mo e'vono maica 'o hiasi meoisi, yonto mo taso 
ci poepe, lac'o boemi tomo okosi ci pulopela ho poʉt'ʉca, tac'u meelʉ fiho to 
'tohʉngʉ tola poʉt'ʉcʉ ho emo'usnu tote atuhca usa. 

5totiski, 'e umo e'vono moc'o na'no okosi, tena meelʉ emeoisi. aʉsvʉta 
ta'to'tohʉngva. 'omoc'o meaemo'ʉ ci ksiksi. 'alasieno peelʉi pae'ʉhi 'o meoino 
poneo? 

6'e umo mo aʉlʉ mais'a 'o puzu, ta 'ayumona ta maesoesouto zou kokuzo ci 
hpʉhpʉngʉ, peelʉi acaca'ia 'e feango; lasi ieni to puzu ne vooecʉvcana ho 
aucunva hmoi 'e h'oceona no nsou ta cou. 

7la peelʉi atpʉta ta cou 'o yuansou, mazozomʉ, mayoyoi, ho i'o mayayayo ta 
chumu; a'ʉmtʉsi, isicu acʉha atʉkca ta cou 'e mav'ov'o ci yuansou. 

8at'inghi, o'amocuisi ahta peelʉi atʉkca ta cou 'e umo; la o'te peelʉi atʉkca ci 
kokuzo, isi nongcʉngci tola tumzi ta nsou ci peucu no mahiz'o. 

9lato boemi ta umo ho tohmomoengʉ to nooe'oca, to amopepeto, tena maezo 
boemi ta umo ho patkuzoi 'e ohsila teyai to hamo ho poa mi'u'usnu no 
mi'ausnasi ci cou. 

10'o tohmomoengʉ ho matkuzkuzo mo yuyafo ta moc'o conci ngayo! 
maanat'ohaesa, o'ante maica! 

11teeno ahtu i'mi nomoc'o conci esbobuka namo cohʉmʉ ho mayʉmʉ ci 
chumu? 

12maanat'ohaesa, 'o moezunge o'ate beahci no 'olivu; 'o amcuyu o'ate beahci no 
moezunge; 'omo maski ci esbobuka o'ate moheafo nomo cohʉmʉ ci chumu. 

i'mi ne pepe ci moutʉs'ʉ 

13ta taicomu panomo yaa mau'to'tohʉngʉ ho moutʉs'ʉ ci cou? hoci pano, nte 
ieni no a'sʉftonʉ ci ma'einu ho toutʉs'ʉ ci peipeis'ausna, ho peispa'teni na mo 
yonghu ci h'oyunsovasi. 

14ho mimueno yaa ma'konvosʉ mahiz'o ci smo'eubut'u ho ma'cachi ta 
'tohʉngʉmu, o'a na temu meelʉ iachi etano, 'ote lolekoknuyu ho mihango to 
so'emio. 

15'o lamu yainca moutʉs'ʉ o'amo i'mi ne pepe, mamo tma'usnu ta ceoa, 
tma'usnu no ma'konvosʉ, tma'usnu no 'akuma. 

16namo afu'u yaa smo'eubut'u ho ma'cachi, ahtuo'te yaa ep'ʉcʉ ho mav'ov'o ci 
kokuzo ci peipeis'ausna. 

17at'inghi, 'omo i'mi ne pepe ci moutʉs'ʉ mo piyo cila humzi: 'o ahoisi zou 
cofkoya, 'o cnguhusi zoucu moususeomʉ, luaeinva, nanghia, nongcʉngci to 
himngonghi, meelʉ beahci nomo atngaso ci ʉmnʉ, o'ala ma'cachi, o'amo 
me'ʉ'ʉmnʉ. 

18acʉcʉhʉ na beahci no moulʉlʉ mo acʉhʉ i'mi tola miyapo to moususeomʉ ci 
cou, nomio tola asno'zonʉ miyapo to tutu no moususeomʉ ho cmʉfeʉ. 

Yakovu 4 

'ote enananghia ta hpʉhpʉngʉ 

1ta taicomu mioeno i'mi nenu na yu'totokʉ ho youbobai? mo i'mi talamu 
ehtothomneni ta taicomu ci ma'konvosʉ! 

2lamu konvosʉ ho ti'eingi, hoci o'te ma'vo'ho tamucu opcoi; lamu 
ma'kokonvosʉ, hocimu o'te ma'vo'ho. tamucu yu'konvosʉ ho yu'totokʉ. ho 
lamu o'te elʉa na ntemu tata'ia, 'amoeno maica ho o'alamu mi'usnu to hamo ho 
m'ene. 

3hocimu m'ene leac'o o'te m'elʉ, mo maica hola 'oha ʉmnʉ na koyumu; na lamu 
p'enza lac'o ti'hi'hisa to eabobonʉ ho kokaekaebʉ. 

4'e mimu 'oha meot'ʉt'ʉcʉ ho o'te tmaa'uzo ci cou, o'aimueno cohivi hoci 
enananghia ta hpʉhpʉngʉ, te nahanga 'o hamo, siya nate nanghia ta 
hpʉhpʉngʉ, 'aeno siya na hangʉ to hamo! 

5yainca to seiso: <i'o isi siya ta 'ayumonato ci piepiya mo kuici makonvosʉ. 
imun'asi ta'unano uk'a ci e'a'ausnasi ta e'e tan'e? 

6at'inghi, na isi pafeni to hamo ci mengumi mo na'nohe atngaso, aʉlʉ mais'a 'o 
isi yainca to seiso: <isi tahanga to hamo 'ola bobitano ci cou, pafi to mengumi 
'ola ma'einu ci cou.> 

7ko'koeno. temula meo'uzo to hamo; la bʉʉpsʉpsʉ to 'akuma. 'o 'akuma 'ate 
ahtuo'te toekameosʉ. 

8hocimu bicmu'u to hamo, 'atesi ahtao'te bicmu'i to hamo na muu. 'ola yaa kuisi 
ci cou, la poa cofkoya na emucumu! 'ola me'ʉ'ʉmnʉ ci cou, la poa cofkoya na 
'tohʉngʉmu! 

9temu nac'o, smoesʉ'sʉ'ʉ, mongsi; la poa tmumongsi na cocvo, poa ma'nanac'o 
na kokaekaebʉ. 

10la yonto tuhcu to hamo ho ma'einu, 'atesi ahtao'te taspepza muu. 

'ote la eayaezoyʉ 

11maanat'ohaesa, 'otela yupa etfʉngʉ. siya namo etfʉngʉ hocieno eayaezoyʉ 
no nanat'ot'ohaesa, 'aisieno etfʉnga ho eayaezoya 'o hoolicu to moose. hociko 
etfʉnga ho eayaezoya 'o hoolicu, o'ana miko meo'uzo to hoolicu, ma isi 
eayaezoya 'o hoolicu. 

12'ai'oc'o hamo 'ola m'eac'ʉ to hoolicu, leyʉsvʉtʉ; i'oc'o hamo nate meelʉ 
to'usnu, meelʉ aapayo'ʉ. zou siya na suu, cis'a smeecʉ'ho eayaezoyʉ ta 
ehuehungusu! 

'ote la etano 

13pantola mainca: <maitan'e hocieno ho hucma, temia uhto hosa to ic'o, 
notonsoha ne'e ho 'amamhimhino, ho tmahtumzu no yupasʉ.> at'inghi'so, 
talʉin'a a'o. 

14o'aimu cohivi temu nana makon'a yaansoua ho hucma! lamuc'o mais'a 
meansohʉ ci cmʉcmʉ, akameosʉ yuyafo tac'u huapayo'i. 

15mantemu mainca: <hociko teomneni nooe'oca, temzacu meelʉ yaansoua, 
hioa 'e hi'hioa eni, hioa 'o hi'hioa ic'o.> 

16at'inghi, nama lamu bitano ho bimeoisi; 'emo maica ci bitano zou acʉhʉ 
kokuzo. 

17ko'koeno, hoci cohivi namo peis'ʉ'ʉmnʉ ho o'te hioa zoucu kuisi. 

Yakovu 5 

engaho tomo yuyupasʉ ci cou 

1homo maica, 'e mimu yuyupasʉ ci cou, tmalʉ ta e'e'u. temu nomio tote esmi ci 
meakvo'ʉ ho tmunoi mongsi! 

2na yupasʉmu tec'u payo'a, 'o 'i'ihosa cu ana no yoi. 

3na king ho ngingmu tec'u fkʉngeo; 'e fkʉngeo eni 'ateeno huomza hote 
ehpʉngneni muu, te maezo mais'a puzu ho hmoi 'e feangomu. ta puesona ta 
hpʉhpʉngʉ, inac'o a'pʉ'pʉyʉ no yupasʉ na lamu cohivi. 

4lamu pa'maesih'a 'ola yaahioa to ezoezoyʉmu ci leyaahioa, aovoha 'o ntehe 
hnoo, ma ihe o'te ehpʉngneni na muu! 'o fihngau no eokvo'ʉ tomo efeutu micu 
yʉmeʉmʉ to koyu to nooe'oca - to papoevʉ to heetai. 

5'e lamu hia au'hi'hisi ho 'auveoveoyʉ, la poa onoyʉnʉ 'e iachi, mooteo no hiesi 
no chua. 

6lamu to'anki topci no kuisi 'o uk'acila nama hioa ci cou, ho opcoza; o'ala mako 
yu'hango. 

buveici ho 'inoli 

7ko'koeno, maanat'ohaesa, temula buveici, toc'ʉha ho tac'u i'vaho esmi 'o 
nooe'oca. aiti. 'o leyaezoi la a'ʉmtʉ buveici ho mooteo hocic'u tov'oha 'ola 
emʉemʉ'a ta ezoezoyʉ, buveici ho mingeou hoci ahtu mʉchʉ. 

8temula maezo buveici. temu yaa mahtʉicʉ ci ta'usni, maica tec'u mon'i esmi 'o 
hiesi no i'vaho cmʉ'ho 'o nooe'oca. 

9maanat'ohaesa, 'otela yupa eubut'u, tesis'a yʉsvʉta to hamo na muu. tec'u 
mon'i cmʉ'ho 'ote yʉsvʉtʉ ci nooe'oca, cu yonta phingi. 

10maanat'ohaesa, la talʉa 'omoso boemi to ongko to nooe'oca ho aomotʉ'ʉ ci 
eyongensa, yoyayaeza 'o nia hiahe noututumzo ho luaveica. 

11maica homoso apaezumo buveici, lato yainca micu ʉm'ʉmnʉ ci cou. 
ohmucula talʉi na nia luaveica to yovu, yaeza cohivi ohsi yainenu to hamo na 
nia hia mʉʉt'ʉci no ataveisi, maica 'o hamo mo a'sʉftonʉ na himcocoveoi ho 
himngonghi. 

12maanat'ohaesa'u, nate sotva'esa zou: 'ote esvʉtʉ, o'te mi'usnu ta pepe ho ita 
ceoa, hocieno ito mav'ov'o ci macucuma ho esvʉtʉ. hoci zou, 'ateeno yainca zou; 
hoci o'a, 'ateeno yainca o'a. maicac'o, 'anatemu noa yʉsvʉta to hamo. 

13ta taicomu pano mo nana esmi no 'atutumzo? ntela 'inoli; pano mo nana 
kokaekaebʉ? ntela tohmomoengʉ; 

14pano mo nana tma'congo? ntela eoho'ʉ to coolo ta kiokai ho poa inolineni, 
boemi to ongko to nooe'oca ho siesa no s'os'o. 

15'e 'inoli eni honci i'mi no singkoo, 'ate ahtuo'te yov'o 'emo tma'congo ci cou; 
tesi poa yuovei yoayokeo to nooe'oca, na ohsi hioa ci kuisi tamo tma'congo ci 
cou, te elʉ no peteongasa. 

16ko'koeno, temula yupa mo'esansano no kuisi, yupa nia 'inoli, teeno peelʉi poa 
yov'o na tma'congomu. 'o 'inoli to coumoulʉlʉ la na'no yaa tonʉa. 

17'o 'iliya moc'o totiski a'to ci cou; isi pnanfi na 'tohʉngʉsi ho 'inoli, m'ene to 
hamo ho o'te poa mʉchʉ, micu a'ʉmtʉ totueha ho ang'osʉ to hia noana'o homo 
o'te mʉchʉ. 

18moso i'vaho 'inoli, cu kuici smʉnʉ'ʉ 'e pepe, micu cmʉfeʉ 'o heoheoemʉ'ʉ ta 
ceoa. 

19maanat'ohaesa'u, ta 'ayumonamu hoci panomo eʉngcʉ ho mongoi ta ceonʉ 
no so'emio, pano mo himhohioa ho eoveiya, 

20temu cohivi: namo poa miovei 'emo eʉngcʉ ho yaa kuisi ci cou, 'aisieno i'mi 
no mcoi ho tasvoveiya na piepiyasi, a'vinano peelʉi peteongasa namo man'i ci 
kuisi. 

Petelo 1 

Petelo 1- 1 

1na a'o - petelo zou sitoo to iesu kilisto. te'o tmopsʉ ta tengami ho faeni ta ohsi 
epeiya to hamo ci mao'o'okosi: 'omo nomio no pohtutumza ho nopeaski 
totoefʉngʉ ta pentu, ngalatea, kapotoke, 'azia, pituini ci masisinto. 

2ho mimu noa epeiya mo maino ohsi ta'eoyoca no 'tohʉngʉ to hamo, isi ieni to 
seilei ho meelʉ cofkoya, akoeva no te meo'uzo to iesu kilisto, a'vinano noa 
cofkoya to hmuyusi. tesi'sola at'otngasa pafi no mengumi, soanono to hamo na 
muu! 

yaansou ci ta'usni 

3teto 'aveoveoyʉ to amohamo to nooe'oca iesu kilistoto! i'mi to uk'a noca'cʉ'hi 
ci himcocoveoisi, ieni to mcoi ho smoevovei to iesu kilisto, pafeni a'to 'emo 
faeva ci nsou, poa yaa yoayokeo ci ta'usni a'to. 

4ho ticngiha na ohsi teongasneni ta mao'o'oko to hamo ci ʉm'ʉmnʉ ne pepe; 'e 
ʉm'ʉmnʉ eni o'ate kuzo, o'ate ca'i, o'ate toapayo'ʉ, 

5te faeni ta mimu maica i'mi no tmaa'uzo to hamo ho noa noʉt'ʉci no meoino 
tonʉsi ci cou, poa elʉaneni muu 'o isicu ayoca ho i'o te esmi ci to'usnu ho tac'u 
nouhpuhpusi 'e lekisi. 

6i'mi tan'e. temu kokaekaebʉ, maitan'e e'vonon'a yontamo mav'ov'o ci hʉsvʉta, 
nenusino ten'a akameosʉ tiou no 'atutumio; 

7'emo maica ci oho sucaefiza 'ateeno ko'ko soomei ho mimu asansano yaa 
mahtʉicʉ ci singkoo. ac'ʉhʉ to tenala kuzo ci king 'alaeno hmoi to puzu; na 
singkoomu mo na'nohe pepe to king, te h'unano tiou no hʉsvʉta, teeno peelʉi 
tohmomoengʉneni, taotofsi'i, einva ho tac'u esmi na hiesi no aopa'to 'o iesu 
kilisto. 

8e'vono o'a ohmula aiti 'o iesu, at'inghi imu ngohia; e'vono o'aimu aiti maitan'e, 
at'inghi imu taa'uzva. mimu yaa o'ate peelʉi engha no e'e cimo uk'a noca'cʉ'hi 
ci kokaekaebʉ; 

9maica ho mimu seolʉa no tiou to beahci to singkoo, 'aeno to'usni na piepiyamu. 

10ec'ʉha ta to'usnu tan'e, 'o mayoyongensa mohcula yaa asansana ci hia biebimi 
ho eseita, a'vinano eyoca 'emo natʉ'ca to tasila pafeni muu to hamo ci mengumi. 

11ho ihe eseiseita, te cohivi na tesi pa'cohivneni ta 'tohʉngʉhe to piepiya to 
kilisto - 'aeno eoyoca 'o kilisto hote tiou no 'atutumio, atavei te elʉ no 
psoevohngʉ ci a'a'ausna - tena esmi ho homna, yono mo mainenu ci a'a'ausna 
na tasi hia esmi. 

12'o hamo isi poa cohivneni to eyongensa, na hiahe yaahioa o'a ihe hioaneni 'e 
iachi, ma ihe hioaneni muu. 'o ohela maeengha ci hi'hioa, maitan'e isicu ieni tola 
yaahioa to fukuin, noe'ocʉ to tonʉ tomo i'mi ne pepe ci seilei, hocu psoecʉ'ha 
muu; 'emo maica ci hi'hioa, ac'ʉhʉ to tensi ma ohe yaeza 'ucia asansana! 

socofkoya ci h'oyunsova 

13ko'koeno, temula ae'ayocʉ na 'tohʉngʉ, conino etngou, nala ta'usni la 
a'sʉftona toveineni no tasi pafeni ci mengumi ho tena aopa'to 'o iesu kilisto. 

14temu meo'uzo to hamo, teav'a poa eahafneni no ma'konvosʉ, mais'a ne 
mohmun'a nongonongo ne auyusi. 

15'omo eyoho'ʉ muu ci hamo mo socofkoya; ta lamu afu'a hi'hioa te aa'pucva 
yaeza poa socofkoya. 

16yainca to seiso: <temula socofkoya, maica ho zou'so socofkoya a'o.> 

17holamu 'inoli, lamu yainca amo 'ola ieni no la peipeis'ausna, boemi no conci 
svʉta ho yʉsvʉta 'e cou ci hamo; homo maica, ta hiesi ho mimun'a nouchichipi 
ta hpʉhpʉngʉ ntemu einu to hamo. 

18imu cohivi, ho mimu meelʉ i'mi to kuzo ci h'oceoceona to nia maameoi ho noa 
poesih'a. mo mainenu na hʉpʉezasi. ma'imo anou mais'a 'ola peelʉi payo'a na 
hʉpeʉezasi ci macucuma, mais'a 'oeno king ho nging. 

19maisi ieni tomo mohtoesuyu ho sopepea ci hmuyu to kilisto, mais'a 'o o'amo 
ake'i ca'i ci hmuyu to oko no moatʉ'nʉ. 

20'o kilisto zou ohsila ayoca epeiya to hamo ho o'amocu ohsila teyai 'e 
hpʉhpʉngʉ, yonta puesona ta lekisi ho nomio muu ho aopa'to. 

21ieni to kilisto, imu taa'uzva 'omo poa i'mi no mcoi ho smoevovei, a'vinano 
mofi no psoevohngʉ ci hamo; i'mi tan'e, na singkoo ho ina lamu ta'usni la 
miteuyunu to hamo. 

22maitan'e, maica ho mimu meo'uzo to so'emio, imucu poa acocofkoya si iachi, 
a'vinano lamu yaa mais'a cono feango to mocmo ci sinto, a'ʉmtʉ i'mi no taico 
no 'tohʉngʉ ho yupa himngonghi. 

23mimucu i'momhomʉ yayo, o'amo i'mi tote kuzo ci tutu ho yayo, mamo i'mi to 
o'ate kuzo ci tutu - 'amoeno cmʉfeʉ to isi peyafa to hamo cimo yoayokeo ho 
'auesiesi ci e'e. 

24aʉlʉ mais'a 'o isi engha to seiso: ‘e yatatiskova mo acʉhʉ mais'a 'e kukuzo, 
acʉcʉhʉ na taotofsi'i mo mais'a bʉvnʉ; te oemi'mi 'e kukuzo, te su'oveosʉ 'e 
bʉvnʉ, 

25at'inghi na e'e to nooe'oca te no'auesiesi! ‘e e'e eni 'aeno 'o isi psoecʉ'ha muu 
ci fukuin. 

Petelo 1- 2 

yaansou ci fatu ho socofkoya ci hpʉhpʉngʉ 

1ko'koeno, temula yuse'va na afu'u kuzo ci hi'hioa, 'ote i'vaho meknuyu, 
me'ʉ'ʉmnʉ, smo'eubot'u, hocieno eayaezoyʉ no cou ci e'e; 

2la mais'a 'o mon'a yuhoi ci foinana, conino tongsoyʉ no cofkoya ci nun'u no 
piepiya, ieni ho yusuhci, elʉ no to'usnu. 

3aʉlʉ mais'a 'o isi yainca to seiso: <ohmucula oothomi 'o mengumi to 
nooe'oca.> 

4la smacmu'u to nooe'oca - yaansou ci fatu; ihe e'vono ciha ta cou, at'inghi isi 
epeiya to hamo ho angongohia. 

5temula maezo mais'a yaansou ci fatu, titha m'eac'ʉ nomo tma'usnu no piepiya 
ci seiten, yonto ic'o ho socofkoya ci saisi, ieni to iesu kilisto ho sʉ'teni ci isi 
ʉmnʉa to hamo cimo no'usnu no piepiya ci sʉ'ta. 

6maica isi yainca to seiso: mi'o epei tamo sopepea ci fatu totnguca ta cuculili ta 
tonghifa ta sii'an; namo afu'u tmaa'uzo ho noe'ocʉ ci cou, o'ate ahtu 
ma'papayo'ʉ. 

7mi'usnu ta mimu tmaa'uzo ci cou, 'e fatu eni mo a'ʉmtʉ sopepea; at'inghi, hoci 
mi'usnu to o'amo tmaa'uzo ci cou: ‘e ihe tose'veni tamo yaahioa ci fatu. cu 
sotva'esa ci totnguca! 

8to h'unasi ci isi tposi to seiso isi yainca: ‘emo coni cite paepekosi ci fatu. tee 
ekosi ta cou ci fatu. ho ihe ekosi, maica ho o'a ihe taa'uzva 'e a'ʉmtʉ e'e; na eni 
'amoeno maezo i'mi no 'tohʉngʉ to hamo. 

9at'inghi, isi epeiya to hamo ci suezopʉ na muu, zou saisi to emoo to honte, 
socofkoya ci hpʉhpʉngʉ, 'o'oko to hamo. isi epeiya to hamo na muu ho poa 
mongoi no voecʉvcʉ, yʉmeʉmʉ no tiskovasi, ho poa psoyaski no taunona'vʉ ci 
lasi peipeis'ausna. 

10ne auyusi o'a 'o'oko to hamo na muu, maitan'e zoucu 'o'okosi; ne auyusi o'a 
ohsila coveoza to hamo, maitan'e mimucu elʉ no himcocoveoisi. 

soskuskunu to hamo 

11songohia ci maananghia, ho mimu yonta hpʉhpʉngʉ moc'o nouchichipi, la 
covnʉ ci cou. te'o eucufna muu. teav'a poa 'aʉnpʉnpʉ no poc'ou si feangomu; 
'emo maica ci poc'ou la conino ehtothomneni 'e piepiya. 

12ho lamu no'ayumonʉ ta couyafana, ntemula yaa peislʉlʉ ci peipeis'ausna, 
i'ola ekuzkuzo, ho maus'os'osʉ muu ci cou, i'mi ho lahe aiti na lamu hia 
popeislʉlʉ, yono hiesi no ivaho cmʉ'ho 'o nooe'oca, tehe ta'usna to hamo na 
psoevohngʉ. 

13nomio to nooe'oca, temula meo'uzo tola aʉt'ʉt'ʉcʉ ta yatatiskova: 'ai'oeno la 
suepe ci honte. 

14ho i'olasi tovei cila himhohioa tohno to ʉmnʉ ho patvovei 'omo kuzo ci taicini. 

15maica na 'tohʉngʉ to hamo. tesi poa boemi no lamu hia popeislʉlʉ ho tomʉti 
'o ngayo tola ma'nongonongo ci cou. 

16zou couziu na muu, at'inghi teav'a titha na ziu ho tofeʉ'si na afu'u kokuzo; tela 
noa soskuskunu to hamo. 

17temula einva 'emo macicihi ci cou; la ngohia 'omo tmaa'uzo to nooe'oca ci 
nanat'ot'ohaesa; la smoyoa 'o hamo; einva 'o honte. 

yoyayaeza 'o buveici no 'atutumzo to kilisto 

18i'ola noa soskuskunu, temula einu ho meot'ʉcʉ to tauke, o'a anouc'o 'omo 
ma'cocacni ci tauke na temu la yaica, i'omo mouyʉcʉ ci tauke teec'o totiski. 

19hocimu i'mi no ta'hongi ho zou 'tohʉngʉ to hamo na eni, meelʉ buveici ta 
o'antemu anana'va elʉa ci 'atutumio, 'atasi ahtao'te pafi no ʉm'ʉmnʉ to hamo 
na muu. 

20hocimu nomio no peis'epo ho noa ti'usna, cuma nate koa emomoengʉa? 
'ai'olac'o i'mi no peis'ʉ'ʉmnʉ ho buveici no 'atutumio ci cou na tesi pafi no 
ʉm'ʉmnʉ to hamo. 

21na atuhcusi ho isi eyoho'a to hamo na muu 'amoeno yontan'e; maica 'o kilisto 
mo nomio muu ho 'atutumzo, teongasneni no temula huomza, akoeva no 'ucia 
poa msa'ofeihni no cocaphʉsi na muu. 

22o'amosola peismi no kuisi; uk'a ci mosola tmalʉ hoci meknuyu. 

23o'ala mahsuski ho isi ekvo'i, o'amo maosmoyo ho isi tikuzkuzoa, lac'o 
mingeou nola moulʉlʉ ci leyʉsvʉtʉ. 

24isi iachia hafa to kilisto na kuisito ho uhto zuuzika, poa o'tena i'vaho yaansou 
no 'ayumona no kuisi na a'to, c'o nomio no moulʉlʉ ho yaansou. i'mi to isi tiova 
ci alolongʉ, mimu meelʉ yov'o. 

25ne auyusi mohmula mais'a eapayo'ʉ ci moatʉ'nʉ, maitan'e mimucu yuovei, 
to'ofeihni to lepocengi ho ito lemʉʉt'ʉcʉ to piepiyamu. 

Petelo 1- 3 

navconga 

1totiski, 'e mamespingi, ntemu meo'uzo to iachi vcongʉ, te ko'ko buhmi no lamu 
ʉmnʉ ci peipeis'ausna na o'amo tmaa'uzo ci vcongʉ ho aezuhu. o'atemu nama 
man'i ci e'e, 

2maica tehe aiti na lamu hia cofkoya ho peislʉlʉ ci peipeis'ausna. 

3'ote noe'ocʉ no mismisisi ho ayoyonghua 'e iachi, 'ote ma'nou no yainca mate 
ti'vo'vona na f'ʉsʉ, maasku no king ci ehoehongsʉ, maceofʉ nomo mainenu ci 
yʉsʉ. 

4ntemu yaa yonghu ci 'ayumona, boemi no o'ate aapayo'ʉ ci ma'cocacni ho teyai 
ehoehongsʉ; na eni isi atva'esa hupepea to hamo. 

5maica, i'o mosola mingeou to hamo ho acocofkoya ci maamespingi. ohela 
yaeza ieni no meot'ʉcʉ no vcongʉ ho ehoehongsʉa na iachi. 

6'amoeno maezo maica 'o saala; la meot'ʉcʉ to 'avulahamu, yainca <tauke>. 
lamu yaa ʉmnʉ ci peipeis'ausna, o'te smoyo no cuma, temucu acʉhʉ oko no 
mamespingi to saala. 

7totiski, na hahocngʉ, lamu iepoepohʉ 'o vcongʉ ho yunsou, nte peu'uzva 
hola'so yoz'uhe muu. la einva, maica mo totiski muu ho tiou no isi pafeni to 
hamo ci faeva ci nsou. hoci meelʉ maicac'o, na 'inolimu o'a nate yaa eftongi. 

nomio no moulʉlʉ ho 'atutumio 

8hoci ensoha: temu aa'pucu tohmʉskʉ. yupa ma'cocoveoyi, himngonghi mais'a 
nat'ohaesa, boemi no ma'cocacni ho ma'einu ho yu'tat'ʉcʉ. 

9'ote boemi no kuzo ho auski no kuzo, boemi no ekvo'ʉ ho euski ekvo'ʉ; apuyu, 
la boemi no tooyokeo ho evei, maica ina atuhcusi to hamo ho isi eyoho'a muu 
tesi akoeva no pafi no ʉm'ʉmnʉ. 

10aʉlʉ mais'a 'o isi engha to seiso: siya nate tma'upu no 'aveoveoyʉ ci hia 
yunsou. tata'e no mino mo ʉmnʉ ci hie, te tomʉti 'e umo hoci ekuzkuzo, tomʉti 
'e sumsu hoci meknuyu, 

11nte totoefʉngʉ no kuzo ho peis'ʉ'ʉmnʉ, conci 'tohʉngʉ ho biebimi no 
moususeomʉ. 

12maica lasi so'eʉt'ʉca to hamo 'o coumoʉlʉlʉ, talʉi 'o 'inolihe; at'inghi la 
teokvo'ʉ tola peiskuzkuzo ci cou. 

13hocimu asno'zonʉ peis'ʉ'ʉmnʉ, siya nate akuzkuzo muu? 

14'upena hocieno nomio no moulʉlʉ ho 'atutumio, tec'o maezo a'ʉmtʉ 
ʉm'ʉmnʉ! 'ote smoyo ho lahe auepihza to mocmo ci cou, maezo 'ote 
ngoheʉngeʉ. 

15la yaa ma'einu to kilisto ci 'tohʉngʉ, la atuhca mie'oci. hoci panonte mi'usnu 
muu ho poa esansaneni nalamu ta'usni ta 'tohʉngʉ, la coni no ae'ayocʉ ho 
yut'inga; 

16at'inghi tela boemi no ma'cocacni ho ma'eaceaco ci koyu ho yut'ingi. la yaa 
cofkoya ho ʉmnʉ ci 'tohʉngʉ, poa iachi ma'kokoe'i 'ola aokoe'i muu, ho lamu 
tmaa'uzo to kilisto ho popeis'ʉ'ʉmnʉ. 

17hoci zou 'tohʉngʉ to hamo na osko elʉa ci 'atutumio ho miko peislʉlʉ, na eni 
te na'nohe tosa'o no nomio no peiskuzkuzo ho 'atutumio. 

18maica 'o kilisto mosola maezo peisnʉskʉ aepʉnga ho mcoineni na kuisi. isi 
peʉezi to moulʉlʉ 'o 'oha moulʉlʉ, akoeva no hafa muu ho uhto tuhcu to hamo. 
noa opcoza 'o feangosi, at'inghi isi pa'eunsova 'o piepiyasi. 

19ohsila ieni ta piepiya tan'e ho mi'usnu to isi poekotva ci piepiya ho epeaska 
na e'e to hamo. 

20'emo maica ci piepiya o'amo tmaa'uzo to hamo - 'e piepiya eni 'aeno 'o ohsila 
uveica totea to hamo ci piepiya ne ohsin'a ayoca 'o 'apangʉ to noa. ne mio o'amo 
botngonʉ 'o moso yʉmeʉmʉ to 'apangʉ, mosoc'o voyu ci cou, oho i'mi to 
chumu ho to'usni; 

21'e chumu eni 'aisieno epo'usa no toonono. maitan'e 'e toonono eni isi to'usni 
muu, o'a isis'a yainca isi toonvi na ca'i ta feangomu, mamo boemi no cofkoya ci 
'tohʉngʉ ho mi'usnu to hamo ho ekoyu; 'e toonono eni isi ieni to smoevovei to 
iesu kilisto hocu to'usni muu. 

22micu uhne pepe 'o iesu kilisto, maicutan'e mo yonto vhona to hamo, aʉt'ʉca 
na afu'u tensi ho inala aʉt'ʉcʉ ho yaa tonʉa ta mouhpʉhpʉngʉ. 

Petelo 1- 4 

aezuhucu ci h'oyunsova 

1homoeno tiou no 'atutumzo 'o feangosi to kilisto, ntemu maezo boemi no 
totiski ci koyu ho seu'heni 'e iachi, maica ina mohcula mino 'atutumio ci cou 
micu ateno no kuisi. 

2ahoi maitan'e, na ang'osʉsi no temun'a mia ci hie ta hpʉhpʉngʉ temu poa 
aʉt'ʉcneni no 'tohʉngʉ to hamo, teav'ana i'vaha poa atʉkceni no ma'konvosʉ 
ci 'tohʉngʉ ta cou. 

3ne auyusi ohmula au'hi'hisa 'e hie, hioa 'o lahe ʉmnʉa hioa to couyafana, 
h'oyunsova na smoc'ou, 'aʉnpʉnpʉ, voemi, eabobonʉ, soekuzkuzo, ho i'ola 
so'eʉsʉ'nova ci m'ohkuyu to uacoua. 

4maitan'e o'ana lamu peis'upu to lahe hia 'aʉnpʉnpʉ, uk'a atʉkcʉ ci 
h'oyunsova, lahe yamceni, i'mizi no aokoe'iya muu. 

5at'inghi. tenala ahtuo'te mi'usnu to tena yʉsvʉtʉ to mcoi ho yaansou ci hamo 
ho tasvʉta na ohela hioa. 

6nomio tan'e, 'e fukuin ohola yaeza psoecʉ'ha tomo mcoi ci cou, faeni tamo 
totiski to mocmo ho tiou no yʉsvʉta 'e feango ci cou, ko'ko peelʉi poa mais'a 'o 
hamo ho yunsou na piepiyahe. 

pafi no mengumi to hamo ci ʉmnʉ ci le'aʉt'ʉcʉ emoo 

7tec'u noc'ʉhi na puesona ta acʉcʉhʉ. temula bumemeala noʉyʉci 'e iachi, 
aʉtʉs'ʉ 'inoli. 

8na sotva'esasi tela aʉ'ʉmtʉ yupa himngonghi. maica ina himngonghi lasi 
peelʉi aapayo'a na man'i ci kuisi. 

9la asno'zonʉ yupa aʉt'ʉt'ʉcʉ, 'otela eubut'u. 

10'e macicihi ho mioeno acʉhʉ yaa mav'ov'o ci mengumi ho ʉmnʉ ci le'aʉt'ʉcʉ 
emoo to hamo, 'atelaeno maino imu tiova to hamo ci mav'ov'o ci mengumi ho 
yupa fifiho. 

11siya nala eʉsvʉsvʉtʉ, te eʉsvʉsvʉta 'o e'e to hamo; siya nala fifiho, te 
i'tohungu no isi faeni to hamo ci tonʉ ho fifiho, te ko'ko meelʉ i'mi to iesu kilisto 
ho psoevohngʉ to hamo 'e acʉcʉhʉ ci hi'hioa. na psoevohngʉ ho tonʉ acʉhʉ'so 
no'usnu to hamo, ac'ʉhʉ no 'auesiesi! 'aamen. 

buveici no 'atutumzo 

12ngohia ci maananghia, mimu esmi tamo totiski no puzu ci hʉsvʉta, teav'a 
yamceni, mais'a mo yupteilʉ nomo afnaso ci hi'hioa. 

13mantemu kokaekaebʉ ho mimu e'to'usnu to 'atutumio to kilisto, teeno 
a'sʉftonʉ kokaekaebʉ ho tac'u aopa'to na psoevohngʉsi. 

14hocimu i'mi ho mimu'so to'ofeihni to kilisto ho noa aokoe'iya, te yaa 
ʉm'ʉmnʉ; te humzi tan'e na psoevohngʉ ci seilei, 'aeno piepiya to hamo, mo 
yonta feangomu. 

15at'inghi, ta taicomu hoci yaa 'atutumio, 'otes'aso i'mi no opcoi, yaksai, 
popeiskuzkuzo, hocieno i'mi no buusumsu ho 'atutumio. 

16hoci i'mi no mio'so tmaa'uzo to kilisto ho tiou no 'atutumio, o'ate ma'kokoe'i, 
mate i'mi ho osko sikuhca 'o ongko to kilisto ho psoevohngʉ to hamo. 

17micu sʉc'ʉhʉ 'e hiesi no yʉsvʉtʉ, te aueva yʉsvʉta 'e 'o'oko ta emoo to hamo. 
hoci ahoi a'to na yʉsvʉta, i'omo o'te tmaa'uzo to fukuin to hamo ci cou ma 
tenaeno mainenu na tahe atotavei? 

18aʉlʉ maito isi engha to seiso: micu engha ngoveo hoci elʉ no to'usni 'e 
coumoʉlʉlʉ. ‘omo yaa kuisi ci cou mates'aeno mainenu? 

19ko'koeno, i'omo i'mi no 'tohʉngʉ to hamo ho tiou no 'atutumio ci cou, nte o'te 
tosvo a'cʉ'cʉnʉ boemi no ʉmnʉ ci peipeis'ausna, ho peispa'teni ho miko conino 
a'sʉftonʉ tmae'ocʉ to mou'ʉmtʉ ci mosola mooyai ta hpʉhpʉngʉ ci nooe'oca. 

Petelo 1- 5 

mamomoatʉ'nʉ to hamo 

1te'o ieni ta ongko no'u coolo ho mi'usnu ta mimu maezo coolo ci haah'o ho noa 
'tohʉngʉ. na a'o la'u 'akasi 'o 'atutumzo to kilisto ci cou, tma'upu to tenala 
epa'teni ci psoevohngʉ ho noana'o. te'o m'em'ene muu, 

2la aʉt'ʉca 'o isi toveineni muu to hamo ci mamomoatʉ'nʉ, peiskakaebʉ ho 
maino 'tohʉngʉ to hamo ho aʉt'ʉca, o'ate i'mino meumzomzo; o'amo akoyu no 
m'ehno ho yaahioa, mate iachi smoekaebʉ ho fifiho. 

3teav'a anga ayʉca 'o lamu aʉt'ʉca ci moatʉ'nʉ, mate mooyai no tehela 
hu'ofeihni to moatʉ'nʉ. 

4maicac'o, ho tena cmʉ'ho 'o meoino le'aʉt'ʉcʉ moatʉ'nʉ, temueno meelʉ tiou 
to 'auesiesi o'te afsi na psoevohngʉsi ci tafange. 

5totiski, 'emimu yu'fafoinana ntemu meo'uzo to mamameoi. acʉhʉ ekuyungu 
to ma'einu ci taf'u, yupania fifiho; maica isi yainca to seiso: <la mihango tola 
bobitano 'o hamo, pafi to mengumi 'ola ma'einu ci cou.> 

6ko'koeno, temula noskufu to sotonʉa ci hamo ho ma'einu, maicac'o, ho tac'u 
seoseolʉa na hiesi tasila poepza na muu. 

7temula toveineni to hamo na afu'u ma'tipvongʉ. maica lasi siya no 'tohʉngʉsi 
muu. 

8temu aʉtʉs'ʉ ho etngou! 'o hangʉmu - 'akuma aʉlʉ mais'a muhiei ci sisi ho 
biyavovei, eseiseiti no tesi peelʉi pnʉska ci cou. 

9temula poa mahtʉicʉ na singkoo ho yutasufka, maica imu cohivi namo 
tmaa'uzo to nooe'oca ci maanat'ohaesa ta mauhpʉhpʉngʉ mo acʉhʉ maezo 
smaimio tamo totiski ci 'atutumio. 

10at'inghi, ataveisi ho mimu tiou ta akameosʉ ci 'atutumio, i'ola mofi to afu'u 
mengumi ci hamo, 'ai'omoeno eyoho'ʉ muu ho ieni to kilisto iesu ho yuecnguhu 
ho toehungu tma'upu no psoevohngʉ ci hamo, 'atasi ahtao'te iachia p'eʉlʉlʉa. 
amamahtʉica, pafi no tonʉ ho ino tmaʉlʉlʉ ci totnguca na muu. 

11no'usnu'sio to hamo na tonʉ, 'auesiesi uk'a noc'ʉhi! 'aamen. 

sotavei ci tuayokeo 

12yonto hia to'usnu to meot'ʉt'ʉcʉ ci siila, mi'o tmopsʉ ta moc'o nanʉhtʉ ci 
tengami ho faeni muu. te'o poucufna muu, a'vinano 'akasi 'o mou'ʉmtʉ ci 
mengumi to hamo. temula yonta mengumi tan'e ho bʉʉlʉlʉ o'te aot'ou. 

13'omo totiski muu ho noa epeiya ci kiokai ta papilong mo mi'usnu muu ho 
tuayokeo; 'o oko'u ci maluko maezo tuayokeo muu. 

14temu boemi no cofkoya ci kisu ho yupa tuayokeo. ‘e mimu tma'usnu to kilisto 
ci macicihi acʉhʉ'sola elʉ no soanono! 

Petelo 2 

Petelo 2- 1 

1na a'o - saimong petelo zou sitoo ho soskuskunu to iesu kilisto. te'o tmopsʉ ta 
tengami ho faeni tamo boemi to moulʉlʉ to hamo ho ito leto'usnu ci iesu kilisto, 
ho maezo a'mi ho tma'upu no sopepea ci singkoo ci cou: 

2temu'sola ieni ho mimu bohngʉ to hamo ho ito nooe'ocato ci iesu kilisto ho elʉ 
no atngaso ci mengumi ho soanono! 

epeiya ho eyoho'ʉ to hamo 

3ina tonʉ to hamo isicu acʉha faeni a'to na teto tititha ho mito boemi no singkoo 
ho yaansou; 'e mengumi eni isi ieni no bohngʉ tomo eyoho'ʉ a'to ho poa 
tma'upu no psoevohngʉsi ci hamo ho elʉa. 

4maicac'o, isi faeni a'to 'omo atva'esi meoisi ho atva'esa ngohia ci mengumi; ieni 
ta mengumi tan'e, mimu meelʉ pkaako tate koa meaapayo'ʉ ci ma'konvosʉ ta 
hpʉhpʉngʉ, ho tma'upu no yu'ausna to hamo. 

5nomio tan'e, temu pnanfi na tonʉmu ho yono singkoo ho topuhngi na yonghu 
ci yu'ausna, na yonghu ci yu'ausna topuhngi no mau'to'tohʉngʉ, 

6na mau'to'tohʉngʉ topuhngi no atʉkcʉ, na atʉkcʉ topuhngi no luaveica, na 
luaveica topuhngi no ma'einu, 

7na ma'einu, topuhngi no himngonghi no 'oahngʉ, na himngonghi no 'oahngʉ 
topuhngi no himngonghi ta acʉcʉhʉ. 

8'aeno eni nantemu anana'va seocavi ci yu'ausna, hocimucu acʉha poa 
noemʉhʉ eni, 'atemu ahtuo'te h'unano tvaezoya h'unano mipo'ʉ'ʉmtʉ no 'ucia 
a'ʉmta honga 'o nooe'oca iesu kilisto. 

9at'inghi, namo aviovio tamo maica ʉmnʉ ci yu'ausna ci cou mo buhnanʉhtʉ, 
mo bʉkngʉ, ta'payo'a na nia noana'o ci kuisihe ho isicu toʉlʉi toonvi. 

10ko'koeno, maanat'ohaesa, temula h'unano asno'zonʉ, temu 'auesia ta'hongi 
ho ohsila eyoho'a ho epeiya to hamo; hocimucu ta'hongi eni, 'anatemu 'aoko 
suhcʉhcʉ. 

11maicac'o, temu a'sʉftonʉ mayo no tonʉ, meelʉ yʉmeʉmʉ no 'auesiesi 
hpʉhpʉngʉ to nooe'oca - 'o leto'usnu ci iesu kilisto. 

12i'mi tan'e, imu e'vonocu cohivi na eni, a'vinano bʉʉlʉlʉcu ta imu tiova ci 
so'emio, te'oc'on'a a'cʉ'cʉna o'te tosveni poutʉs'ʉa na muu. 

13os'o yainca no koyu'u, hocin'a mako conohie na te'o hia yunsoua, nte'o 
asngʉcva to'usni muu ho poa talʉaneni 'e hi'hioa eni. 

14os'o cohivi, 'anate noana'o ta'ucu mongoi tate anana'o kuzo ci feango; na eni 
isi eʉsvʉta a'o to nooe'oca iesu kilisto. 

15te'o pnanfi ho ta'to'tohʉngva ho poa talʉaneni muu 'e hi'hioa eni no ataveisi 
ho ta'ucu mcoi. 

'akasi 'o psoevohngʉ to kilisto 

16i'e imza eʉsvʉta muu cimo natʉ'ca to meoino no tonʉ ho i'vaho cmʉ'ho 'o 
nooe'oca iesu kilisto ci hi'hioa, o'a mos'a i'tohungu no isic'o teoteai ho e'ankʉ 
ci ehohamva; omzala aʉla iachia aiti 'o hiasi taunona'vʉ. 

17ne moso i'mi to hamo ho tiova 'o so'einva, ho psoevohngʉ, momza acʉhʉ 
no'upu. ne mio, ohsi mi'usni to sopepea psoevohngʉ ci hamo ho yainca: <zou 
songohia ci oko'u eni, os'o ʉmnʉa taini.> 

18mimza noteuyunu to socofkoya ci hcuyu, aʉla iachia talʉi 'emo i'mi ne pepe 
ci fihngau. 

19maicac'o, 'o ohela epeaska to eyongensa ci e'e imza h'unasacu ta'sansana. 
temula a'ʉmta buyuyue'iya 'e e'e eni; maica mo mais'a conci lampu mo 
psoetiskou tomo voecʉvcʉ, ac'ʉhʉ ho tac'u moseo'ohngʉ. noc'ʉhʉ no hiesi ho 
tac'u psoetiskou ta 'tohʉngʉmu 'o tiskova to congeoha. 

20ina te sotva'esa zou, temu atatalʉa: 'o afu'u eyoyocʉ to seiso o'ate i'mi no iachi 
'tohʉngʉ ho esansana. 

21maica, uk'a cimo conci eyocʉ mo i'mi no 'tohʉngʉ ta cou, mamo tiou no 
poot'ova to seilei 'o eyongensa ho psoecʉ'ha 'e e'e to hamo. 

Petelo 2- 2 

meyoyongensa 

1ne auyusi 'o meyoyongensa mosola yuyafo ta 'ayumona ta 'isolaelu; totiski 
panto tenala yuyafo ta 'ayumonamu ci meknuyu ci lema'cohio. ihe aasoeza 
e'ayumona 'ote koa meaapayo'ʉ ta cou ci h'omahsʉfta, o'te taa'uzva 'o mosola 
to'usnu ci nooe'oca, monmon'i iachi noa aapapayo'a. 

2e'vono maica, mioc'o engha botngonʉ ci cou 'ola peis'ofeihni to lahe hia 
'aʉnpʉnpʉ ci peipeis'ausna, 'amaknocu i'mi to lahe peipeis'ausna ho elʉ no 
ekuzkuzoa 'e so'emio. 

3'emo maica ci meyoyongensa nomio no ma'mamso 'o iachihe ma'konvosʉ, la 
boemi to isic'o teoteai ci ehohamva ho mi'usnu muu ho tʉspʉcʉ no yupasʉ. ahoi 
ne noana'o, 'o yʉsvʉtʉ to hamo lasi conino totea 'emo maica ci cou; o'atehe ahta 
noszozi na meaapayo'ʉ! 

4ma'i ohsi peteongasa to hamo 'o moso peiskuisi ci tensi, a'vinano 
to'ayumoneni ne vooecʉvcana, poekotva to 'ayumona tomo vooecʉvcʉ. 
mooteo no yʉsvʉta. 

5yaeza o'aohsi h'unano peteongasa to hamo na nia noana'o, a'vinano boemi to 
fozu ci chumu ho epʉna na moso uk'a hamo na 'tohʉngʉ ci cou, ohsic'o to'usni 
'omoso psoyaski to moulʉlʉ ci noa ho i'omo pitu ci cou. 

6ohsi patkuzoi to hamo 'omo yuso ci hosa sotoma ho 'omola, mʉchʉ no puzu ho 
poa hoapapayo'ʉ, poa huthaeveni tola o'te tmaa'uzo ci cou. 

7ohsi to'usni 'o ʉmnʉ ci cou looto; 'e looto lasi nomzi 'ola peis'usnu no smoc'ou 
ci kuici cou ho meoino ma'nanac'o. 

8'e ʉmnʉ ci cou homo no'ayumonʉ to kuici cou, la huhucmasa aiti, huhucmasi 
tmalʉ tomo kokuzo ci hi'hioa, la na'no ma'tutumzo 'o 'tohʉngʉ. 

9-10lasi cohivi to nooe'oca te yainenu na tesi hia to'usnu tola tmaa'uzo ci cou ho 
poa mongoi no hʉsvʉta, yaeza cohivi te yainenu ho teongasi 'omo kuici cou, 
aavaho 'ola peisnou no smoc'ou ci feango, ho i'ola potfʉngʉ to tonʉ to hamo ci 
cou, tasi toteni no hiesi no yʉsvʉtʉ ho patvovei. ‘emo maica ci meknuyu ci 
lema'cohio la yameomʉ ho 'aʉnpʉnpʉ, o'amo anou o'te einu tonte so'einva ne 
pepe, lean'a apuya aokoe'iya; 

11'o tensi cimo yaahe tonʉ tamo maica ci meknuyu ci lema'cohio. o'ala mako 
titho no aokoe'i ci e'e ho mi'usnu to hamo ho ehpʉngneni. 

12at'inghi, 'emo maica ci cou mo mais'a yuansou, asonghoi anana'va ayocneni 
no tʉtpʉta ho chua; lac'o fiho no yu'ausna ho aot'ou, ekuzkuzoa 'o o'aihe 
asansana ci hi'hioa. tena totiski mais'a yuansou ho noa aapayo'a. 

13la mooyai 'atutumio, tena ahtao'te tanvonvi na beahcisi. ina lahe yainca mo 
kokaekaebʉ, 'aeno yonta tiskova ho hioa nate ma'mamso ta feango ci hi'hioa. la 
coca'i; hola mai'upu muu ho bonʉ, conino ina moezʉezʉhʉ na lahe 
kokaekaebeni! 

14'o coeke ci mcoohe la teochʉmʉ to noasisi, o'ala ahtu ma'mamso na peis'usnu 
no kuisi ci koyu. la topano tola yoheoz'u ci cou; 'o 'tohʉngʉhe micu at'ocʉ no 
konvosʉ; zou 'oahngʉ to tesi patvovei to hamo! 

15la mongoi to atuhcu ceonʉ, emo'usnu tomo emopeu, mo smai'ofeihni to 
ceonʉ to palan ci oko to pielu. 'o palan 'aeno 'omo ma'konvosʉ to ca'i ci yupasʉ, 

16i'mi to iachisi peiskuisi ho noa koica. i'omo o'te meelʉ aomotʉ'ʉ ci lova cis'a 
meelʉ aomotʉ'ʉ ho potani 'o yongensa homo angu peis'epo. 

17'emo maica ci cou mo mais'a micu keolo ci esbobuka, mais'a isi peaemo'neni 
no poepe ci cmʉcmʉ; 'o hamo isicu songacveni no tahe yoni ne voecʉvcʉ ci 
mʉ'eona. 

18la mo'engho tomo bitano ho eloʉngʉ ci e'e, la boemi to boevovoyo ci koyu ho 
topani 'o lan'a aʉlʉ momeesih'i to kokuzo ci h'oyunsova ci cou. 

19lahe yainca tehe fii no ziu 'e cou, la iachi tolei to kokuzo ci h'oyunsova; maica 
'e cou hoci atʉkca no cuma, 'acueno tolei no cuma. 

20'e cou hoci i'mi homo bohngʉ to nooe'oca - iesu kilisto, i'mi ta tonʉ no tokuzo 
ta hpʉhpʉngʉ ho tomeesih'i, ataveiya i'vaha tʉtpʉta ho noa atʉkca, na 
atotaveisi tamo maica ci cou te asuhcuhe kuzo ne auyusi. 

21ihe cohivi pano ceonʉ no moulʉlʉ, nama mongoi ta ihe tiova ci socofkoya ci 
mashʉyʉ; 'emo maica ci cou te ʉmnʉhe hoci o'te bochio tamo moulʉlʉ ci ceonʉ. 

22mo emio 'o mahtuyaecihi, i'o a'a'ausnahe aʉlʉ mais'a <'o av'u lasi ooveia 'o 
ohsi teavta>, maezo mais'a <'o feʉ'ʉ cu 'afeunga toʉlʉi, mo yuovei to lingki ho 
tmaifeifei'i.> 

Petelo 2- 3 

teomneni ho i'vaho cmʉ'ho 'o nooe'oca 

1songohia ci maananghia, 'e os'o tposi ci tengami maitan'e os'ocuc'o pa'ivaha. 
ta 'ayumona tamo yuso ci tengami, os'o conino poutʉs'ʉa muu 'emo ma'maica 
ci hi'hioa, poot'ova namo cofkoya ci lamu hia ma'to'tohʉngʉ. 

2te'o poa talʉaneni muu 'o niala maee'e to eyongensa, hoi'o ohsila ieni to sitoo 
ho psoecʉ'ha muu ci mashʉyʉ to nooe'oca. 

3na sotva'esa zou, temu asansana cohivi, ta puesona ta hie, panto cou la noa 
atʉkca to iachi ma'konvosʉ, la yuyafo ho potfʉnga muu, 

4yainca: <o'aohsis'aeno yainca tena i'vaho cmʉ'ho? mioeno yonenu? 'o nia 
maameoito micu acʉhʉ mcoi, 'e acʉcʉhʉ o'amoc'os'aeno acʉhʉ totiski no nia 
a'a'ausnasi ho ohon'a teongfongfi 'e hpʉhpʉngʉ?> 

5ihe ezua o'te cumasa 'o hamo ho ohsi boemi no e'esi ho teyai 'e hpʉhpʉngʉ. 'e 
ceoa moso i'mi no chumu ieni no chumu ho teoyafa; 

6'emo noana'o ci hpʉhpʉngʉ mo maezo i'mi to chumu, 'ai'o ohsieno aapayo'a 
to fozu ci chumu. 

7'e engʉca ho ceoa maitan'e, te totiski ieni no e'e to hamo ho songacva, tena 
totea na hiesi ho tac'u noa yʉsvʉta, ho aapayo'a 'o o'amo tmaa'uzo ci cou, ko'ko 
boemi no puzu ho hmoi. 

8at'inghi, songohia ci maananghia, mo conci hioa o'atemula ta'payo'a: yono 
mcoo to nooe'oca, 'emo toposifova, mais'ac'o conohie, 'emo conohie mais'a mo 
toposifova. 

9i'o nooe'oca o'amo mais'a 'ela ta'to'tohʉngva ta cou, aononhʉnga o'te poa esmi 
na ohsila teomneni. apuyu. isi coveoza muu; maica o'aisi ʉmnʉa hoci cihi nate 
suhcʉhcʉ, isi totea hoci ma'vovei 'emo macicihi ci cou. 

10at'inghi, na hiesi no i'vaho cmʉ'ho 'o nooe'oca te mais'a thokeainʉ ho aemo'au 
cmʉ'ho. no hiesi ho mio, 'e maepepe tena yono meoino no yamumi ho aapayo'ʉ, 
'e mouhpʉhpʉngʉ te yono yafeu ho yunzou, 'e ceoa ho acʉcʉhʉ ci macucuma 
te acʉha aapayo'a. 

11ho teeno maica na tesi hia aapapayo'ʉ ta acʉcʉhʉ, ntemu no'usnu nomo 
mainenu ci cou? ntemu mino mo cofkoya, ho einu ci h'oyunsova, 

12mooteo no hiesi to hamo, bitotonʉ ho poa aupcio cmʉ'ho. to hiesi ho mio. te 
hoapayo'ʉ 'e maepepe. te hos'ʉs'ʉ no yafeu 'e mouhpʉhpʉngʉ. 

13at'inghi, mito mooteo no ohsi la teomneni to hamo ci faeva ci hpʉhpʉngʉ; ne 
ne'e, mo no'upu na moulʉlʉ. 

14ko'koeno, songohia ci maananghia, ho mimueno mooteo no hiesi ho mio, nte 
asno'zonʉ yonto tuhcu to hamo ho acocofkoya, uk'a e'omamzi no koica ci 
h'oyunsova, naovei to hamo. 

15te ieni no buveici to nooe'oca ho noa 'oc'ocic'o to'usni, aʉlʉ mais'a 'o nanghia 
ci poolo moso boemi no ohsi la faeni to hamo ci moutʉs'ʉ ho pa'i'usni to 
tengami ho poucufna muu. 

16to nia afu'usi tengami ohsi acʉha e'upa 'emo maica ci hi'hioa. to tengamisi 
panto mo ake'i ngoveo ci e'a'ausna, lahe lua titha to o'amo motposʉ ho itola 
ma'vaevoezuhu ci cou ho eknon'a, mais'a holahe eknon'a 'o mocmo ci e'e to 
seiso, atavei iachi meapapayo'ʉ. 

17at'inghi, songohia ci maananghia, imucu aueva cohivi 'emo maica ci hi'hioa, 
ntela etngoeva, tehes'ala boemi tola epeu ci eʉsvʉsvʉtʉ ho e'usna nomo 
yupeevai ci ceonʉ, ho poa mongoi nomo mahtʉicʉ cila yac'i. 

18temula yonto 'ayumona to nooe'oca - to mengumi to nooe'oca iesu kilisto ho 
ino hiato honga, a'cʉ'cʉnʉ ohsuhcu, no'usnu'sio to nooe'oca na psoevohngʉ, 
ahoi maitan'e ac'ʉhʉ no 'auesiesi! 'aamen. 

Yohane 1 

Yohane 1- 1 

e'e no nsou 

1ho imza tposi 'e tengami eni temza mi'usnu muu ho etotoyangza 'e mohcula 
ahoi to ahoisi yayo ci e'e no nsou, 'e e'e no nsou eni, omzacula talʉi, aʉla 
huceoevi; 'aeno zou. omzacula aiti. a'vinano aʉla peuasa. 

2ne moso yuyafo 'e nsou eni, omzacu aiti; ko'koeno, temza mi'usnu muu ho 
'akasi, a'vinano psoyaska 'o mohcu anana'o no'upu to amopepe, a'vinano micu 
aopa'to a'to ci 'auesiesi nsou. 

3'e omza afu'a aiti, ho talʉi imza psoecʉ'ha muu, ko'ko poa meelʉ i'upu a'mi ho 
mai'upu ta cono taucunu; 'e cono taucunu eni 'aeno teto toehunga tanua 'o 
amopepe ho i'o okosi ci iesu kilisto. 

4ho imza tposi 'emo maica temza poa nongcʉngcʉ na kokaekaebʉto. 

zou tiskova 'o hamo 

5maitan'e temza psoecʉ'ha muu 'o omzala i'mi to oko to hamo ho talʉi ci e'e: 
zou tiskova 'o hamo, asansano uk'a ci voecʉvcʉsi. 

6ko'koeno, hocito mainca mito cono taucunu 'o hamo, ho c'on'a asngʉcʉ yunsou 
no 'ayumona no voecʉvcʉ, 'amitocueno emeknuyu, o'a mo 'aseolʉ to so'emio 
na peipeis'ausna. 

7at'inghi, ho cito yaansou to taico to tiskova, mais'a 'o hamo hola yono taico to 
tiskova, tetocu meelʉ yupania cono taucunu, ina hmuyu to okosi ci iesu tesi 
toʉlʉi na afu'uto kuisi. 

8hocito iachi mainca uk'a ci kuisi, isicu peknui 'e iachi, o'ana teto yaa natʉ'ca 'o 
so'emio. 

9hocito mi'usnu to hamo ho eh'ʉta na kuisi, zou mou'ʉmtʉ ho moulʉlʉ 'o hamo, 
tesi peteongasa na kuisito, toʉlʉi na ohtola afu'a hioa cimo o'te emio. 

10hocito iachi mainca o'a mo'ula ahtu peiskuisi, 'aitoeno toleleoknuyui 'o hamo, 
'o e'esi 'anate yaa natʉ'ca a'to. 

Yohane 1- 2 

isi aomotʉ'neni to kilisto na a'to 

1mao'o'oko'u, ho os'o tposi 'emo ma'maica te'o akoeva no o'te poa peiskuisi 
muu; hoci pano mo peiskuisi ci cou, mito yaa cihi ci moulʉlʉ ci iesu kilisto, la 
mi'usnu to amopepe ho aomotʉ'neni a'to. 

2'o kilisto isi ciha 'o iachi, phini 'o kuisito; o'a anouc'o na kuisito, isi yaeza nomzi 
'e kuisi ta yatatiskova ho ciha 'o iachi. 

3hocito noyʉci 'o mashʉyʉ to hamo, tetocu cohivi ito honga 'o hamo. 

4hoci pano mo mainca <os'o honga 'o hamo>, ho o'te noyʉci 'o mashʉyʉsi, 'emo 
maica ci cou mo meknuyu, uk'a ci natʉ'casi to so'emio. 

5-6at'inghi i'ola noyʉcʉ to e'e to hamo ci cou, na mi'usnu to hamo ci himngonghi 
micu a'sʉftonʉ. i'ola mainca pano nsou to hamo, nte maito peipeis'ausna to iesu 
kilisto na h'oyunsova; maicac'o, tetoeno peelʉi pahsansana ho yainca, mitocu 
yaa nsou to hamo. 

faeva ci mashʉyʉ 

7ngohia ci maananghia, 'e os'o tposi ho faeni muu, o'as'a faeva ci mashʉyʉ, ma 
noana'o ci mashʉyʉ. 'a i'o imueno asonghoza tiova. 'e noana'o ci mashʉyʉ 'aeno 
'o ohmucula talʉi ci e'e. 

8at'inghi. 'e os'o tposi ho faeni muu. te peelʉi yainca faeva ci mashʉyʉ; na 
so'emiosi ta mashʉyʉ tan'e mo yonto feango to kilisto. yaeza peiseafi ta 
taicomu. maica homo seolʉa no aapayo'ʉ 'o voecʉvcʉ. 'o a'ʉmtʉ tiskova micu 
ahoi psoevohngʉ. 

9hoci pano mo mainca mio yaansou no taico no tiskova, ho himsʉ'no no iachisi 
maanat'ohaesa, mioc'on'a asngʉcʉ no'ayumonʉ no voecʉvcʉ. 

10nala himngonghi no maanat'ohaesa, 'amoeno yaansou no mo tiskova, o'atesi 
poa m'evio na mocmo ci cou ho poa peiskuisi. 

11at'inghi. i'ola himsʉ'no to maanat'ohaesa. 'amoeno no'ayumonʉ no voecʉvcʉ; 
la coeconʉ nomo voecʉvcʉ. o'a isi cohivi 'e iachi tena emo'vonʉ. maica ho isicu 
poa bʉkngʉ no voecʉvcʉ. 

12mao'o'oko, mi'o tmopsʉ ta tengami ho faeni muu. maica ina kuisimu isicu ieni 
to kilisto ho noa peteongasa. 

13maameoi. mi'o tmopsʉ ta tengami ho faeni muu. maica ho imu honga 'o 
mohcu asonghoi yayo. yu'fafoinana. te'o tmopsʉ ta tengami ho faeni muu. 
maica imucu atpʉta 'o kokuzo. 

14mao'o'oko, mi'o tmopsʉ ta tengami ho faeni muu, maica imu honga 'o 
amopepe. maameoi, mi'o tmopsʉ ta tengami ho faeni muu, maica imu honga 
'omo asonghoicu yayo. yu'fafoinana, mi'o tmopsʉ ta tengami ho faeni muu, 
maica ho mimu yutataso; mo yunsou ta nsoumu na e'e to hamo, a'vinano 
mimucu tosa'ohe tola kokuzo. 

15teav'a ngohia 'e hpʉhpʉngʉ, ho ina mo afu'u tma'usnu ta hpʉhpʉngʉ ci 
macucuma. hocimu ngohia 'e hpʉhpʉngʉ, temucu uk'a na 'tohʉngʉ no 
himngonghi to amopepe. 

16'emo afu'u tma'usnu ta hpʉhpʉngʉ ci hi'hioa, mais'aeno 'ola tata'ia ta feango, 
tata'ia ta mcoo, ho i'ola afu'a epapaata'ieni ta cou, acʉhʉ o'a mo i'mi to 
amopepe, mamo i'mi ta hpʉhpʉngʉ. 

17'e hpʉhpʉngʉ ho i'e mo afu'u tma'usnu ta hpʉhpʉngʉ cila tata'ia mo seolʉa 
no aapayo'ʉ; at'inghi, inala peiseafi na 'tohʉngʉ to hamo ci cou te 'auesiesi 
nongaco. 

i'ola mihango to kilisto 

18mao'o'oko, na puesona ta hpʉhpʉngʉ tec'u esmi! ohmula tac'ʉhi te cmʉ'ho 
'ote mihango to kilisto; maitan'e 'o botngonʉ ci hangʉ to kilisto micu biyoyafo, 
i'mitan'e tetocu cohivi tec'u esmi na puesonasi. 

19'emo maica ci cou o'amo tma'usnu a'to, ko'ko mo mongoi a'to; hoci mio 
tma'usnu a'to, 'ate ahtuo'te no'upu a'to. at'inghi, mo emose'u, cu humzi ho o'a 
mo a'ʉmtʉ tma'usnu a'to. 

20mimucu tiou no s'os'o to socofkoya, ko'ko mimu acʉhʉ bohngʉ to so'emio. 

21mi'o tmopsʉ ta tengami ho faeni muu, o'a mos'a i'mi no o'a mimu bohngʉ to 
so'emio, mamo i'mi ho mimucu acʉhʉ bohngʉ, a'vinano cohivi na afu'u eknuyu 
acʉhʉ o'a mo i'mi no so'emio. 

22zoueno siya namo meknuyu? o'a i'omos'aeno peeco to iesu ho zou kilisto? 
'emo maica ci cou 'ai'olaeno mihango to kilisto; ihe hopsʉpseni 'o socofkoya ci 
amo, yaeza hopsʉpseni 'o socofkoya ci oko. 

23maica, nala afu'u bʉʉpsʉpsʉ to socofkoya ci oko, 'amoeno maezo bʉʉpsʉpsʉ 
to socofkoya ci amo; namo afu'u apa'to ebobohngʉ to socofkoya ci oko, te yaeza 
elʉa 'o socofkoya ci amo. 

24homo maica, temu asansana noyʉci 'o ohmula ahoza talʉi ci e'e. hocimu 
noyʉci 'o ohmula ahoza talʉi ci e'e, temucu meelʉ asngʉcʉ yaansou to 
'ayumona to socofkoya ci oko ho ito socofkoya ci amo. 

25na eni 'ai'o ohsilaeno iachia teomneni to kilisto ho faeni a'to ci 'auesiesi nsou. 

26ho os'o tposi 'emo maica ci hi'hioa. os'o pas'usna tola mici meknuyu muu ci 
cou ho engha. 

27inacu muu, isicu faeni muu to kilisto na piepiyasi. hoci mako no'upu muu na 
piepiyasi, 'anatemu 'ahʉya noa po'pa'cohivi no mocmo ci cou; maica ina 
piepiyasi tesi acʉha po'pa'cohivneni muu na acʉcʉhʉ ci hi'hioa, a'vinano na lasi 
hia mo'ma'cohio mo acʉhʉ aʉ'ʉmtʉ, o'amo meknuyu. ko'koeno, temula 

meo'uzo no lasi hia mo'ma'cohio to seilei, conino yaansou to 'ayumona to nsou 
to kilisto. 

28'aeno zou, mao'o'oko, temula yaansou to 'ayumona to nsousi; maicac'o. ho 
tac'u hiesi no yuovei ho aopa'to 'o kilisto, tetocu meelʉ tobohtʉ o'te 
ma'sasmoyo, o'ate nama totoefʉngʉ. 

29imu asansana 'o kilisto zou moulʉlʉ; ko'koeno, ntemucu cohivi, nala 
mee'ofeihni no moulʉlʉ ci cou 'aeno 'o'oko to hamo. 

Yohane 1- 3 

'o'oko to hamo 

1temueno aiti, mo mainenu na lasi hia ngohia a'to to amopepe! ac'ʉha no yainca 
zou 'o'oko to hamo na a'to; a'ʉmtʉsi, 'aeno a'ʉmtʉ 'o'oko to hamo a'to. ho lahe 
ko'ko o'te honga ta yata hpʉhpʉngʉ a'to, mo maica ho o'a ihe honga 'o hamo. 

2ngohia ci maananghia, maitan'e zou 'o'oko to hamo na a'to, tenala mainenu ho 
noana'o, o'a mocu isi husansana. at'inghi, ito cohivi, ho tena aopa'to 'o kilisto, 
tato acʉhʉ mimamaezo, maica tato aiti na a'ʉmtʉsi mi'a'ausna. 

3nala afu'u mooteo no aopa'to 'o kilisto ci cou te acʉhʉ iachi ayʉyʉcʉ 
acocofkoya, totiski to kilisto ho cofkoya. 

4i'ola peiskuisi, 'amoeno yutasufku to hoolicu to hamo, maica ina kuisi 'amoeno 
yutasufku to hoolicu. 

5imu cohivi, na atuhcusi homo aopa'to 'o kilisto tesi aapayo'a na kuisi; 'o kilisto 
uk'a ci kuisi. 

6ko'koeno. namo yaa nsou to 'ayumona to nsou to kilisto ci cou o'ala peiskuisi; 
i'ola a'cʉ'cʉnʉ peiskuisi ci cou o'amocu ohela aiti 'o kilisto. yaeza o'amocu ohela 
ahta honga 'o kilisto. 

7mao'o'oko, 'ote noa peknui no mocmo ci cou. nala mee'ofeihni no moulʉlʉ, 
niante tamza no cou moulʉlʉ. aʉlʉ mais'a 'o kilisto zou moulʉlʉ. 

8nala a'cʉ'cʉnʉ peiskuisi, mo tma'usnu to 'akuma, maica ina 'akuma mosola 
asonghoi peiskuisi. nomio tan'e, micu aopa'to 'o oko to hamo, tesi atuhca 
aapayo'a na lasi hioa to 'akuma. 

9na 'o'oko to hamo. o'ate a'cʉ'cʉnʉ peiskuisi. maica homo no'ayumonʉ to 
nsouhe na nsou to hamo. ho zoueno amohe 'o hamo. o'anate a'cʉ'cʉnʉ 
peiskuisi. 

10na 'o'oko to hamo ho ina 'o'oko no 'akuma isi husansana 'o hia yupa h'unasi: 
i'ola o'te mee'ofeihni to moulʉlʉ, o'te ngohia 'o iachi maanat'ohaesa, o'a na 
'o'oko to hamo. 

yupa himngonghi 

11'o ohmula ahoza talʉi ci e'e 'aeno: teto yupa nia himngonghi. 

12o'ateto mais'a 'o kai'in. mo tma'usnu to kokuzo; ohsi opcoza 'o iachisi ohaesa. 
mo mainci isi opcoza 'o ohaesasi? 'amoeno maica homo kokuzo 'o 
peipeis'ausnasi, 'o ohaesasi mo mousʉngcʉ 'o lasi peipeis'ausna. 

13ko'koeno, maanat'ohaesa, hocihe sʉ'nova ta yata hpʉhpʉngʉ muu, o'atemu 
nama yamci. 

14ito cohivi mitocu yuyafo no mcoi hocu yaansoua; ho ito ko'ko cohivi 
'aitoeno'so ngohia 'e nanat'ot'ohaesato. i'ola uk'a himngonghi, mioc'on'a 
asngʉcʉ noskufu no tonʉ no mcoi. 

15nala afu'u himsʉ'no no nanat'ot'ohaesa, 'amoeno opcoi no cou; imu cohivi, 
nala afu'u opcoi no cou, cu uk'ana 'auesiesi nsou. 

16mo nomzo a'to 'o kilisto ho ciha 'o nsousi, i'mi ta moc'o coni tan'e, itocu cohivi 
zou cuma na isi yainca himngonghi. homoeno maica. 'antetoeno maezo maica 
ho nomzo no nanat'ot'ohaesa ho ciha 'e nsou! 

17namo cihi cimo atngaso ci cou aiti 'e iachi nanat'ot'ohaesa homo aviovio, 
sʉmcʉ na 'tohʉngʉsi ho o'te cumasa, teeno ahta peelʉi yainca isi ngohia 'o 
hamo? 

18mao'o'oko, na himngonghito o'ante anovac'o ngov'eni ta sumsu, ahtuo'te 
aʉ'ʉmtʉ ci himngonghi, boemi no peipeis'ausna ho soomei! 

yonto tuhcu to hamo ho o'te ma'sasmoyo 

19homo maica, 'atetocueno i'mi tamo coni tan'e ho cohivi, mito tma'usnu to 
so'emio; mito yonto tuhcu to hamo ho ma'sosohuyu 'e 'tohʉngʉto. 

20'upena hocisi koica no iachi ʉmnʉ ci 'tohʉngʉ, iton'a cohivi mo cocoyahe a'to 
na 'tohʉngʉ to hamo; lasi so'eʉh'ʉta 'e acʉcʉhʉ. 

21ko'koeno, ngohia ci maananghia, hocisi o'te koica no ʉmnʉ ci 'tohʉngʉto, 
tec'u meelʉ o'te ma'sasmoyo hoteto yonto tuhcu to hamo. 

22'upena hocito mi'usnu to hamo ho m'ene no cuma, tesi acʉha pafeni a'to; 
maica ho mito meot'ʉt'ʉcʉ to mashʉyʉsi, hioa 'o lasi afu'a ʉmnʉa ci hi'hioa. 

23'o mashʉyʉsi 'aeno: teto asansana taa'uzva 'o ongko to okosi ci iesu kilisto, 
a'vinano maito mashʉyʉ to kilisto ho yupa himngonghi. 

24i'ola meot'ʉt'ʉcʉ to mashʉyʉ to hamo, micu yaa nsou to hamo, na nsou to 
hamo mo maezo no'ayumonʉ ta nsousi. teto yainenu hoci cohivi ho mio 
no'ayumonʉ a'to na nsou to hamo? 'amoeno i'mi to isi pafeni a'to ci seilei. 

Yohane 1- 4 

a'ʉmtʉ ci piepiya ho meknuyu ci piepiya 

1songohia ci maananghia, mi'usnu tola invonvo mainca mio yaa seilei, o'atemu 
acʉha taa'uzva, conino hʉsvtana'a na piepiyahe mio nana i'mi to hamo, maica 
micu yaa botngonʉ ci meyoyongensa mo nongabo yuyafo. 

2temu yainenu nate hia honga no piepiya to hamo? siya namo ebobohngʉ to 
iesu kilisto homo nomzo ta cou ho uhta hpʉhpʉngʉ, 'aeno siya namo yaa i'mi 
to hamo ci piepiya. 

3siya namo o'te apa'to mahsansano to iesu, 'aeno siya namo uk'a i'mi to hamo 
ci piepiya; na acʉcʉhʉsi zou mihango to kilisto ci piepiya. ohmu tac'ʉhi tena 
cmʉ'ho 'e piepiya eni, maitan'e micu yonta hpʉhpʉngʉ. 

4at'inghi, mao'o'oko, mimu tma'usnu to hamo, a'vinano mimucu atpʉtʉ to 
meyoyongensa, maica i'omo no'ayumonʉ muu ci piepiya mo tasohe tamo 
no'ayumonʉ ta yata hpʉhpʉngʉ ci piepiya. 

5ho lahe engha 'e hi'hioa ta hpʉhpʉngʉ, lahe talʉi ta yata hpʉhpʉngʉ, maica 
'amoeno'so tma'usnu ta hpʉhpʉngʉ. 

6at'inghi, mito tma'usnu to hamo. i'omo bohngʉ to hamo ci cou la tmalʉ a'to; na 
o'amo tma'usnu to hamo o'ala tmalʉ a'to. ieni tamo coni tan'e, tetocu cohivi te 
yainenu hote peelʉi hupaevazi na so'emio ci piepiya ho ina meknuyu ci piepiya. 

zou himngonghi 'o hamo 

7ngohia ci maananghia, tetola yupa himngonghi, maica 'e himngonghi mo i'mi 
to hamo. inamo yaa himngonghi, zou 'o'oko to hamo, yaeza honga 'o hamo. 

8na mo uk'a himngonghi, o'a mo bohngʉ to hamo, maica 'o hamo zou 
himngonghi. 

9isi popeoskuna to hamo 'o pecnia ci okosi ho cmʉ'ho ta hpʉhpʉngʉ, teto ieni 
to oko ho meelʉ mayo no nsou; isi ieni tan'e to hamo ho pa'teni ho isi ngohia 
a'to. 

10'aeno eni na himngonghi: o'as'a a'to namo himngonghi to hamo, ma i'o hamo 
'omo himngonghi a'to, popeoskuna 'o okosi, nomzo a'to ho ciha 'o feangosi, i'mi 
to kuisi ho psuovei a'to. 

11ngohia ci maananghia, ho isieno yaica ci hia ngohia to hamo na a'to, 
'antetoeno maezo anana'o yupa himngonghi. 

12uk'a mocu ci mosola baito to hamo, at'inghi hocito yupa himngonghi, micu 
no'ayumonʉ ta nsouto 'o hamo, ina himngonghisi cu ieni a'to ho a'sʉftona 
peiseafi. 

13isi pafeni a'to to hamo na piepiyasi, i'mi tan'e itocu cohivi, pano nsou to hamo 
ta 'ayumonato, i'o hamo mo no'ayumonʉ ta nsouto. 

14'o amopepe isi popeoskuna 'o okosi ho leto'usnu ta yata hpʉhpʉngʉ; 'e 
hi'hioa eni omzala aiti, yaeza mi'usneni ta mocmo ci cou ho 'akasi. 

15namo apa'to ebobohngʉ to iesu ho zou oko to hamo, 'o hamo micu yonto 
'ayumona to nsousi, mo maezo yonto nsousi 'o hamo. 

16ko'koeno, ito cohivi, a'vinano taa'uzva 'o hamo isi ngohia a'to. zou 
himngonghi 'o hamo. na micu yaa himngonghi na nsousi ci cou 'amicueno yayo 
ta nsousi 'o hamo. 'o hamo mo no'ayumonʉ to nsousi. 

17maicac'o, na himngonghi cu ieni a'to ho a'sʉftona peiseafi, poa o'te 
ma'sasmoyo no hiesi no yʉsvʉtʉ na a'to; teto asansano meelʉ maica, maica ho 
mito yonta hpʉhpʉngʉ mo yaa totiski to kilisto ci nsou. 

18homo yaa himngonghi uk'a naci ma'sasmoyo; na a'sʉftona ci himngonghi tesi 
aapayo'a na afu'u ma'sasmoyo. ko'koeno, namo yaa ma'sasmoyo o'a mo 
a'sʉftonʉ na himngonghi, maica ina ma'sasmoyo ho patvovei mo yupa natʉ'ca. 

19ho mito himngonghi, maica ho isi auevahe ngohia to hamo a'to. 

20hoci panonte mainca <mi'o himngonghi to hamo>, ho asʉsʉ'no no iachi 
nanat'ot'ohaesa, 'amicu meknuyu; ho o'a isieno maka ngohia 'e isi teolʉi ci 
nanat'ot'ohaesa, mante mainenu hoci himngonghi no o'a isi teolʉi ci hamo? 

21ko'koeno, mo maica 'o hiasi mashʉyʉ a'to to kilisto: nala himngonghi to 
hamo. te asansana yaeza ngohia na iachisi nanat'ot'ohaesa. 

Yohane 1- 5 

atpʉtʉ ta hpʉhpʉngʉ 

1namo afu'u tmaa'uzo to iesu ho zou kilisto. zou acʉhʉ 'o'oko to hamo. hocito 
ngohia na cihi ci amo, 'ate ahtao'te yaeza ngohia na 'o'okosi. 

2i'mi ho mito himngonghi to hamo, a'vinano meot'ʉcʉ to mashʉyʉsi, tetocu 
cohivi ito ngohia na 'o'okosi. 

3meot'ʉt'ʉcʉ no mashʉyʉ to hamo 'amoeno himngonghi to hamo; 'o 
mashʉyʉsi o'amo ngoveoa noʉt'ʉci, 

4maica na macicihi ci 'o'oko to hamo te acʉhʉ meelʉ atpʉtʉ ta hpʉhpʉngʉ. 
inamo koa atpʉtʉ ta hpʉhpʉngʉ 'aeno singkooto. 

5siya nate meelʉ atpʉtʉ ta hpʉhpʉngʉ? 'ai'o moc'o tmaa'uzo to iesu ho zou oko 
to hamo ci cou nate meelʉ atpʉtʉ ta hpʉhpʉngʉ. 

'akasineni 'o iesu kilisto 

6'o iesu kilisto homo uhta hpʉhpʉngʉ isi ieni to chumu no toonono ho ito 
hmuyu no ciha 'o nsousi; o'amo anouc'o boemi to chumu, mamo boemi to 
chumu ho hmuyu. 'o seilei isi iachia 'akasi na eni ho zou mou'ʉmtʉ, maica 'o 
seilei 'aeno so'emio. 

7-8'o seilei, chumu, ho i'o hmuyu mo acʉhʉ 'akasi, 'emo tuyu mo acʉhʉ 
tohmʉskʉ. 

9ho mitoeno tiou ta 'akasi ta cou, na 'akasi to hamo ahtuo'te h'unano yaa tonʉa, 
'e 'akasi eni isi 'akasineni to hamo 'o okosi. 

10ko'koeno, siya namo tmaa'uzo to oko to hamo, 'aeno siya na micu yaa 'akasi 
ta 'tohʉngʉsi; siya namo o'te tmaa'uzo to hamo, 'aisieno toleleoknuyui 'o hamo, 
maica ho o'a isi taa'uzva 'o hamo ho ohsila 'akasineni 'e okosi. 

11'e 'akasi eni 'aeno: isi faeni a'to to hamo na 'auesiesi nsou, na i'hozisi ta nsou 
tan'e 'aeno 'o okosi. 

12siya namo yaa oko to hamo, 'aeno siya na micu yayo 'e nsou eni; siya namo 
uk'a oko to hamo, 'aeno siya namo uk'a 'e nsou eni. 

'auesiesi ci nsou 

13os'o tposi 'emo ma'maica ho faeni muu, te poa cohivneni muu, 'e mimu 
tmaa'uzo to oko to hamo ci cou mo yaa 'auesiesi ci nsou. 

14ho mito o'te ma'sasmoyo ho yonto tuhcu to hamo; mo maica ho ito ta'sansana 
cohivi, hocito maino 'tohʉngʉsi ho eyoho'ʉ, tesi acʉha talʉi. 

15ho itoeno cohivi ho lasi talʉi na lato afu'a eoho'neni. 'atetocueno yaeza cohivi 
na lato mi'unei ho p'enza. 'atesi ahtao'te pafeni a'to. 

16hoci pano mo baito no maanat'ohaesa homo peismi no o'amocu tesi aʉla 
tumzi ci kuisi, ntesi mi'usneni to hamo ho eoho'neni, tesi ahtao'te pafi no nsou 
to hamo. na eni ma isi pas'usna tola peismi to o'amocu tesi tumzi ci kuisi ho 
engha. at'inghi, panto te meaosu'u mcoi ci kuisi, os'o yainca 'emo maica ci kuisi 
o'a temu 'ahʉya eoho'neni. 

17na afu'u 'oha moulʉlʉ ci peipeis'ausna zou acʉhʉ kuisi, at'inghi panto o'ate 
aʉlʉ mcoi ci kuisi. 

18ito cohivi, na 'o'oko to hamo o'a te a'cʉ'cʉnʉ peiskuisi, maica lasi noʉt'ʉci to 
oko to hamo, poa o'te akuzkuzoneni to kokuzo. 

19ito cohivi, acʉhʉ 'e hpʉhpʉngʉ e'vono yono lasi atʉkca to kokuzo, tetoc'o 
asngʉcʉ tma'usnu to hamo. 

20ito cohivi, micu cmʉ'ho 'o oko to hamo, a'vinano pafi no toutʉs'ʉ na a'to, ko'ko 
poa bohngʉ to a'ʉmtʉ hamo na a'to. mito no'ayumonʉ no nsou to a'ʉmtʉ hamo. 

'aeno 'ayumona to nsou to okosi iesu kilisto. zou a'ʉmtʉ hamo, 'aeno 'auesiesi 
ci nsou. 

21mao'o'oko, temu boemocvihi to uacoua! 

Yohane 2 

Yohane 2- 1 

1zou coolo a'o; te'o tmopsʉ ta tengami ho faeni suu - noa epeiya ci miacmo'na, 
yaeza faeni to 'o'okosu: na muu la'u songohia ta 'tohʉngʉ. o'a la'u anovac'o 
ngohia muu, 'omo afu'u bohngʉ to so'emio ci cou la maezo himngonghi muu; 

2maica mo yonta 'tohʉngʉto 'o so'emio, a'vinano te 'auesiesi no'upu a'to. 

3faeni'sio a'to to hamo ho ito okosi iesu kilisto na mengumi, himcocoveoi, 
soanono, poa conino yunsou no so'emio ho himngonghi na a'to! 

so'emio ho himngonghi 

4mi'o na'no kaebʉ, maica os'o cohivi, ta 'ayumona ta 'o'okosu pantomo 
mee'ofeihni to mashʉyʉ to amopepe. yunsou to 'ayumona to so'emio. 

5ko'koeno, ngohia ci miacmo'na, te'o m'ene suu, teto'so yupa himngonghi. 'e 
os'o eyafa ma'ic'oso faeva ci mashʉyʉ, ma i'o ohtocula asonghoza tiova. 

6i'o os'o engha ci himngonghi 'aeno: teto asansano mee'ofeihni to mashʉyʉ to 
hamo. 'e ohmula asonghoza talʉi ci mashʉyʉ 'aeno: temula poa taiconeni ta 
h'oyunsovamu 'e mashʉyʉ eni. 

7botngonʉ ci totpiei micu nongabo ta hpʉhpʉngʉ ho aut'ot'ou, lahe apa'ta 
peecveni 'o hi'hioa to iesu kilisto ho mosola a'ʉmtʉ ohpueho ta hpʉhpʉngʉ. 
'emo maica ci cou zou totpiei, la mihango to kilisto ci cou. 

8temu bumemealʉ niantemu o'te payo'a na ohmucula peihcʉ'hi, mate acʉcʉha 
nate anana'va yaa ci hnoo. 

9hoci panonte o'te noyʉcʉ to h'omahsʉfta to kilisto, apuyu emoszozʉ, 'aeno 
uk'a ci hamo ta mcoosi; i'ola tʉyʉcʉ to h'omahsʉfta, isicu elʉa 'o socofkoya ci 
amo ho i'o socofkoya ci oko. 

10hoci panonte uso muu, o'te epeaska 'e h'omahsʉfta eni, teavas'a tiova ho poa 
uhta emoomu, maezo 'ote mi'usnu ho tuayokeoi; 

11maica hoci mi'usni ho tuayokeo, tec'u totiski no 'oahngʉ nola peiskuzkuzo. 

pahtaveiya ci e'e 

12mion'a man'i 'o nte'o eʉsvʉta muu, at'inghi o'a os'o 'ucia yomza ta tposʉ ho 
psoecʉ'ha. tata'za ho ci'u aʉlʉ uso ho baito muu, aʉlʉ mi'usnu muu ho 
eʉsvʉsvʉtʉ, te meelʉ a'sʉftonʉ na 'aveoveoyʉto. 

13'o 'o'oko to isi epeiya ci nat'ohaesasu mi'usnu suu ho tuayokeo. 

Yohane 3 

Yohane 3- 1 

1zou coolo a'o; te'o tmopsʉ ta tengami ho faeni ta os'o songohia ci 
nanghia kaiyo - la'u a'ʉmta ngohia ci nanghia: 

2ngohia ci nanghia, te'o tooyokeoi suu aa'pucusola so'so'eʉ, yoayokeo na 
feango, aʉlʉ totiski to piepiyasu ho yuayayokeo. 

3panto piyo ci sinto mo uhtan'e ho eʉsvʉta a'o, na lako hia a'ʉmtʉ meot'ʉt'ʉcʉ 
to so'emio, conino poa taiconeni no lako h'oyunsova 'o so'emio. poa a'sʉftonʉ 
kokaekaebʉ a'o. 

4uk'a ci mocmo ci hi'hioa nante tmakakaebʉhe ho os'o tac'ʉhi na 'o'oko'u hola 
acʉhʉ yunsou no 'ayumona to so'emio. 

emomoengʉa 'o kaiyo 

5ngohia ci nanghia, lako maica mou'ʉmtʉ ci 'tohʉngʉ ho yaahioaneni 'o sinto, 
ac'ʉhʉ no o'a osko honga ci sinto leac'o totiski. 

6ohela mi'usneni ta kiokai tan'e ho ec'ʉha na himngonghi ci 'tohʉngʉsu. teko'so 
maino lasi ʉmnʉa to hamo, to'usni ho meelʉ smai'cʉ'cʉnʉ no tehe mia ci ceonʉ. 

7la nomio to kilisto ho yuyafo yaahioa. o'a la tiou no to'usni to o'a sinto. 

8ko'koeno, teto a'ʉmta aʉt'ʉt'ʉca 'emo maica ci cou, toehungneni nomio to 
so'emio ho yaahioa. 

titofei ho i'o timitho 

9mo'ula tmopsʉ to tengami ho faeni to kiokai; at'inghi, 'o mo mici papoevʉ 
ci titofei o'a isi cumasa 'o nia e'e'u. 

10ho ta'u cu esmi, tena'u eafa 'o ohsila hi'hioa. mo boemi to kuici e'e ho 
ekuzkuzoa a'mi, mooyai e'e ho eayaezoya. o'a moc'o anou maica, la iachi o'te 
aʉt'ʉcʉ tola i'eafo ci sinto, ac'ʉhʉ no potani 'ola mici aʉt'ʉt'ʉcʉ ci cou, ho 
peteoyafa ta kiokai! 

11ngohia ci nanghia, 'ote maezo tomo kuzo, la maezo tomo ʉmnʉ. siya namo yaa 
ʉmnʉ ci peipeis'ausna, 'aeno siya namo tma'usnu to hamo, siya namo 
peiskuzkuzo, 'aeno siya na o'a mo bohngʉ to hamo. 

12la toehunga emomoengʉa 'o timitho. isi 'akasineni to so'emio; temza yaeza 
'akasineni. osko cohivi 'e imza engha ci e'e mo emzo. 

sotavei ci tuayokeo 

13mion'a man'i 'o nte'o e'e ho faeni suu, at'inghi o'a os'o 'ucia ieni ta tposʉ ho 
psoecʉ'ha. 

14os'o tata'za o'ate noana'o ta'ucu aiti suu, aʉlʉ yupa mi'usnu ho eʉsvʉsvʉta. 

15teko'so la soanono! ‘e maananghiasu te acʉhʉ tuayokeo suu. tekon'a mi'usnu 
to macicihi ci maananghia ne'e ho tuayokeoneni a'o. 

Yuta 

Yuta 1 

1zou soskuskunu to iesu kilisto a'o, ohaesa to yakovu ci yuta. te'o tmopsʉ ta 
tengami ho faeni to ohsila epeiya ho eoho'a to hamo, yunsou to 'ayumona to 
himngonghi to hamo, a'vinano noa noʉt'ʉci to iesu kilisto ci cou. 

2tesi'sola yotngasi no himcocoveoi, soanono ho himngonghi to hamo na muu. 

meknuyu ci lema'cohio 

3ngohia ci maananghia, la'u conino mici tengami muu ho yue'engha 'emo yaa 
natʉ'ca to to'usnu a'to ci a'a'ausna, at'inghi os'o yainca no koyu'u nte ʉmnʉ 
hoci'u aupcieva mi'usni muu ho eucufna, poa a'cʉ'cʉnʉ nomio to isic'o i'nʉska 
aucunva pa'cohivneni ta masisinto to hamo ci singkoo ho ehtothomʉ. 

4maica homo yaa 'oha einu ci cou mo aasoe ohtuvho ta taicoto, boemi to 
eknon'a 'omo yaa mengumi ci e'e to hamo ho efʉnga 'o kuzo ci peipeis'ausnahe, 
lahe hopsʉpseni 'o moc'o cihi ci tmuoteuyuna - nooe'ocato ci iesu kilisto. ne 
na'no noana'o, ohsicula eyoca to seiso te asansano tiou no patvovei 'emo maica 
ci cou. 

5imu e'vono cohivi 'e acʉcʉhʉ eni, te'oc'on'a a'cʉ'cʉna poutʉs'ʉa muu: 'o 
nooe'oca isi yainenu na hiasi to'usni 'o 'isolaelu ho poa momeesih'i to 'ezivuto, 
ataveisi isicu aapayo'a 'o o'amo tmaa'uzo ci cou. 

6teav'a ta'payo'a 'o mosola iachi o'te noyʉyʉcʉ, ho mongoi to isi yac'i ci 
matetensi, isi seo'eisi to 'auesiesi o'ate peelʉi yunga ci ekʉka ho seo'tʉneni 
tomo mʉ'eona ho voecʉvcʉ; isi poekotva ne ne'e to hamo, mooteo to meoino 
no hiesi no yʉsvʉta. 

7ho i'omo yone sotoma, 'omola. ho i'o cou to cum'usi ci hosa. mo totiski to 
mosola maica ci tensi, la smoc'ou 'o peipeis'ausnahe, fiho to peis'aʉnpʉnpʉ ci 
poc'ou, nomio tan'e te patvovei ho tiou no 'auesiesi o'ate afsi ci puzu. 'e hi'hioa 
eni te teyaineni note huthaeva tamo macicihi ci cou. 

8'emo maica o'te einu ci cou teec'o totiski. na ma'cac'ou ci 'tohʉngʉhe lasi 
popeo'usna no peiskuisi. acaca'ia 'o iachi feango; lahe hupopotfʉnga na tonʉ to 
hamo, aokoe'iya 'omo yone pepe ci so'einva. 

9ac'ʉhʉ to tensicoo ci micialo, ne moso nomio to mcoi ci feango to moose ho 
yupa eehcʉvho 'o 'akuma, o'a ohsi maka seecʉ'ha yomza no aokoe'i ci e'e ho 
koica. isic'o yainca: <tesi koica to nooe'oca suu!> 

10at'inghi 'emo maica ci cou lahe eayaezoya 'o o'aihe cohivi ci hi'hioa, totiski to 
yuansou ho fiho to yu'ausna ho hioa 'ote iachi meaapayo'ʉ ci hi'hioa. 

11'emo maica ci cou te ku'kuici! ihe pee'ofeihni 'omo totiski to ceonʉ to kai'in. 
nomio no yupasʉ, mo su'ayumonʉ to ohsi su'si to palan ci feongo no peis'epo, 
mais'a 'o koola ho totiski yutasufku, totiski aapapayo'ʉ. 

12'emo maica ci cou la no'upu ho lamu eabobonʉ la o'te koe'i ho peaknuesu, poa 
ca'i 'o iachi, mais'a 'o lepocengi moatʉ'nʉ inac'o iachia poa yoseʉ na bʉyohe na 
lahe cohivi. mais'a 'o cmʉcmʉ ho lasi peaemo'neni to poepe, ho o'te smuv'ohʉ 
mʉchʉ, maezo mais'a 'o o'ala mimho beahci ci evi homo hobeahcia, te tum'um'i 
ho poa a'sʉftonʉ oemi'mi. 

13i'ola h'oinveni ci lahe peipeis'ausna la mais'a 'o feosʉ to taso ci smahu ne 
etʉpʉ. la mais'a 'omo mongoi to ceonʉsi ci congeoha ho su'to isi ayocneni to 
hamo cimo mʉ'eona ho 'auesiesi voecʉvcʉ. 

14'o 'ino ci pop'epitua ci mʉntʉ'ca to 'atamu ohsicula noana'va eyoca 'emo 
maica ci cou, ohsi yainca: <aiti, mo mahafo to posibotngonʉ ci tensi 'o nooe'oca 
ho nʉthʉ esmi. 

15tesi yʉsvʉta 'e afu'u cou, patvovei 'ola afu'u peiskuisi ho 'oha einu ci cou; 
maica hola 'oha einu 'o peipeis'ausnahe, tenan'a boemi to 'oha einu ci e'e ho 
yutasufku to hamo.> 

16'emo maica ci cou la asngʉcʉ eubut'u to mocmo ci cou, boh'usnu ho koicʉ to 
mocmo ci cou; la fiho to iachi kokuzo ci ma'konvosʉ, mo'engho tomo esvocʉ ci 
e'e, nomio note koa ʉmnʉ ho euteoteozu to mocmo ci cou. 

engahva ho po'pa'cohivi 

17at'inghi, songohia ci maananghia, teav'ala ta'payo'a 'o nia afu'u e'e to sitoo to 
nooe'oca iesu kilisto. 

18ohela mi'usni muu ho yainca: <to puesona ta lekisi panto tena yuyafo ci cou, 
fiho to iachi kokuzo ho 'oha einu ci 'tohʉngʉ ho potfʉnga muu.> 

19'emo maica ci cou la mooyai youbobai, fiho to 'osmuhnua to yu'ausna, uk'a ci 
seilei. 

20inacu muu, songohia ci maananghia, ntemu conino bimahtʉicʉ ta socofkoya 
ci singkoo, ieni to tonʉ to seilei ho 'inoli. 

21asngʉcʉ no'ayumonʉ to himngonghi to hamo ho yunsou, mingeovi na 
himcocoveoi to nooe'ocato ci iesu kilisto, pafeni no 'auesiesi nsou na muu. 

22mi'usnu tola ma'pepecvai ci cou, temula acocoveoza. 

23pantotemu i'mi to taico to puzu ho to'usni; pantomon'a h'unasi ci cou temu 
acocoveoza, at'inghi te tohayo, ac'ʉhʉ to micu aaso no smoc'ou ci 'i'ihosahe ho 
yaeza kuzoa. 

tohmomoengʉ ci 'inoli 

24tesi peelʉi noʉt'ʉci to hamo na muu ho o'te poa smopcuku, poa uk'a heo'tʉ 
na muu, meelʉ kokaekaebʉ ho uhto tuhcu to psoevohngʉsi. 

25'emoc'o anana'o cihi ci hamo, ieni to nooe'ocato iesu kilisto ho to'usni a'to. 
tesi'so tanua na psoevohngʉ, mitohʉngʉ, taso, ho tonʉ, ahoi ne noana'o ac'ʉhʉ 
maitan'e, ac'ʉhʉ no 'auesiesi. 'aamen! 

mokusi 

mokusi 1 

1'e tposʉ eni isi tposi 'o isi paavi to iesu kilisto. 'o hamo ho isi faeni to iesu kilisto 
'e isi paavneni, tesi poa eʉsvʉtneni to masososkuskunusi 'o tec'u yuyafo ci 
hi'hioa tamo nanʉhtʉ ci hie. isi popeoskuna to kilisto 'o tensi ho mi'usni 'o 
soskuskunusi ci yohane ho pa'teni 'e hi'hioa eni, 

2isicu eʉsvʉta tamo botngonʉ to yohane 'e isi afu'a aiti, 'akasineni 'o e'e to 
hamo ho i'o isi paavneni to iesu kilisto ci so'emio. 

3a'ʉmtʉs'a ʉm'ʉmnʉ 'emo mo'engho ta tposʉ tan'e! 'emo tmalʉ ta isi eyoca ho 
noyʉyʉcʉ ta isi tposi ci cou a'ʉmtʉs'a ʉm'ʉmnʉ! maica ho tec'u mon'i esmi 'e 
hiesi ta a'a'ausna tan'e. 

mi'usnu to pitu ci kiokai ho tuayokeo 

4-5na a'o - yohane, te'o pa'i'usni ta tengami ho faeni tamo pitu ci kiokai 
ta 'aziasoo: i'o mo ahoi ne noana'o, maitan'e, ac'ʉhʉ ho 'auesiesi yayo ci hamo, 
ho i'omo pitu ci piepiya to tuhcu to suoca'hasi, ho i'o mo meot'ʉt'ʉcʉ cila 'akasi, 
ahoi i'mi to mcoi ho smoevovei ho atʉkcʉ ta mahohonte ta ceoa ci iesu kilisto, 
tesi'so pafi no mengumi ho soanono na muu! isi ngohia a'to. nomio a'to ho 
yuhmuyu. i'mi to kuisi ho poesih'a a'to. 

6isi poa saisi ta hpʉhpʉngʉsi a'to, ho fifiho to amohamo. no'usnu'sio to iesu 
kilisto na psoevohngʉ ho tonʉ, ac'ʉhʉ no 'auesiesi! 'aamen. 

7aiti, mo poʉt'ʉcʉ ta cmʉcmʉ hocu cmʉ'ho! te acʉhʉ baito 'e macicihi ci cou, 
ac'ʉhʉ to moso smuyu'cu ci cou ho baito. ho tena cmʉ'ho, tehe toehunga tngisi 
ta yatatiskova ta ceoa. 'ate ahtuo'te esmi 'e hi'hioa eni! 'aamen. 

8to mo ahoi ne noana'o, maitan'e, ac'ʉhʉ ho noana'o ho yayo ci nooe'oca - 
noyaemʉhʉ tonʉ ci hamo isi yainca: <na a'o zou 'alafa. 'aeno ahoisi. zou 'omeka. 
'aeno ataveisi.> 

aopa'to to yohane 'o kilisto 

9zou yohane a'o - ohaesamu. mi'o i'upu to iesu ho e'to'usni na ngoseomu, 
toehungu buveici, te maezo tma'upu no hpʉhpʉngʉsi. nomio no psoyaska na 
e'e to hamo ho i'o isi paavi to iesu ci so'emio, ohela poekotva to isi 
yainca paamo ci hpʉhpʉngʉ a'o. 

10moso conci hiesi to nooe'oca, isi poot'ova to seilei a'o, mi'o tmalʉ tomo 
tmunoi ci fihngau, mais'a fihngau nomo meela'pa, yonta f'uhu'u ho yainca: 

11<tposi 'e osko afu'a aiti, takocu pa'i'usna 
to 'epeso, sumeina, peciamo, tuiyatuila, saati, fuilatefui, lauticia tamo pitu ci 
kiokai 'e tposʉ eni.> 

12mi'o miezuhu ho 'ucia aiti siya 'omo mi'usnu a'o ho aomotʉ'ʉ, os'o teolʉi 'omo 
pitu cimo king ci totnguca lampu. 

13to taico to totnguca lampu mo yac'ʉ 'omo cihi cimo mais'a 'o okocou, yac'ʉ to 
ic'o, sʉ'eʉsʉ to mo mehtʉc'ʉhʉ to t'ango ci yʉsʉno tacvoh'i, 'o t'oengasi mo 
smoeputu tomo king ci snoeputa. 

14mo mais'a yuho 'o f'ʉsʉsi, maezo mais'a 'ola fʉecʉ'za ci m'um'u no moatʉ'nʉ; 
'o mcoosi mais'a yafeu ci puzu ho psoetiskou; 

15'o t'angosi mais'a oho pailʉlʉi pahisi ci too ho cingkoya; 'o fihngausi mais'a 
mʉmʉ no meoino suyoi. 

16mo mʉpʉtʉ to pitu ci congeoha 'o vhona to emucusi, psoyafo to mo aavai 
feofeo ci poyave 'o ngayosi; 'o sapcisi aʉlʉ mais'a 'o hie no cohiona. 

17ne os'ocu aiti, cu e'puyu to tuhcu to t'angosi, mais'a 'o lac'u mcoi ci cou. isi 
hoe'oci to vhona to emucusi a'o, yainca: <'ote smoyo! zou ahoisi a'o, maezo 
ataveisi. 

18zou 'auesiesi yayo a'o! mo'ula mcoi, yaansou maitan'e, a'vinano te 'auesiesi 
yaansoua. os'o tʉʉt'ʉca 'e 'oyomiana maavo to mcoi ho vooecʉvcana. 

19'e osko afu'a aiti, 'upena 'emo esmi maitan'e ho i'o tenala yuyafo ho noana'o, 
acʉha tposi. 

20'e osko afu'a aiti, 'emo yonta vhona ta emucu'u cimo pitu ci congeoha ho i'emo 
pitu ci totnguca lampu na isi epo'usa ci moumsʉ'eonʉ mo maica: 'e pitu ci 
congeoha zou tensi tamo pitu ci kiokai; pitu ci totnguca lampu zou 'o pitu ci 
kiokai.>  

mokusi 2 

faeni to 'epeso kiokai ci tengami 

1<teko tmopsʉ no tengami ho pa'i'usna to tensi to kiokai ne 'epeso, yainca: <<isi 
yainca tomo mʉpʉtʉ to pitu ci congeoha 'o vhona to emucusi, ho biavovei to 
taico tomo pitu cimo king ci totnguca lampu: 

2os'o cohivi 'e osko hioa; la mainenu na hiasu ngoseo yaahioai, mainenu na 
hiasu buveici, os'o yaeza cohivi o'a lako peaezoni 'omo kuici cou. ohsula 
hʉsvʉta i'ola iachi mainca zou sitoo ho o'a a'ʉmtʉ sitoo ci cou, honga ho mio 
meknuyu. 

3miko yaa luaveica ci 'tohʉngʉ, mosula nomio a'o ho sucaefi to 'atutumzo. ho 
o'te peteozu. 

4at'inghi, panto mo coni ci te'o koa koica suu: 'aeno oskocu payo'a 'o nia ahoisu 
himngonghi a'o. 

5teko ta'to'tohʉngva, mikocu tma'cʉ'ho nenu ho miko supeohʉ! teko ma'vovei, 
peisvovei 'o nia yaa himngonghi ci peipeis'ausna to ahoisi. hociko o'te ma'vovei, 
te'o cmʉ'ho, yaa si isi anana'va tnguci ta totnguca lampusu. 

6at'inghi, miko yaa conci ʉmnʉsi: 'aeno lako totiski a'o ho sosʉ'nova 'o lahe 
hi'hioa to cono taucunu to nikola. 

7<<'o isi mi'usneni to makikiokai to seilei ci e'e, namo yaa koyua, la acʉhʉ 
tmalʉ! <<i'ocu 'omo atpʉtʉ ci cou, te'o pafi no tonʉ ho meelʉ bonʉ to beahci to 
evi no nsou to 'ayumona to hpʉhpʉngʉ to hamo.>> > 

faeni to sumeina kiokai ci tengami 

8<teko tmopsʉ no tengami ho faeni to tensi to kiokai ne sumeina, yainca: <<i'o 
ahoisi ho i'o ataveisi, mcoi ho smoevovei ci ic'o, isi yainca: 

9os'o cohivi na 'atutumzo ho ina thi'ciasu; at'inghi na a'ʉmtʉsi ma miko 
atngaso! os'o cohivi ihe ekuzkuzoa tola mainca couyutaya; a'ʉmtʉsi o'as'a 
a'ʉmtʉ couyutaya. ma 'oahngʉ to satan! 

10teav'a smoyoa 'o teko esmiza ci 'atutumzo. aiti, tesi hʉsvʉta to 'akuma na 
muu, tesi to'ayumoneni to poo'usna 'omo piyo ta 'ayumonamu; te mimaski ho 
temu tiou no 'atutumzo. teko ac'ʉhʉ no mcoi ho meot'ʉcʉ. te'oeno pafi no 
tafange no nsou. 

11<<'o isi mi'usneni to makikiokai to seilei ci e'e, namo yaa koyua, la acʉhʉ'so 
tmalʉ! <<namo atpʉtʉ ci cou 'anate ahtu tiou no 'atutumzo no i'popsohʉ 
mcoi.>> > 

faeni to peciamo kiokai ci tengami 

12<teko tmopsʉ no tengami ho faeni to tensi to kiokai ne peciamo, yainca: 
<<i'omo yaa aavai feofeo 'o poyavesi ci ic'o. mo maica 'o e'esi: 

13os'o cohivi 'o lako yoni 'aeno 'o lasi yoni bihonte to satan. leako meot'ʉt'ʉcʉ 
a'o, ac'ʉhʉ ne ohsi opcoza to hupa to satan 'omo meot'ʉcʉ ho 'akasi a'o 
ci 'antipa, yaeza o'aosko teongasi na singkoosu no mi'usnu a'o. 

14at'inghi. mo piyo ci hi'hioa te'o koica suu. to 'ayumonamu pantomo fiho to 
h'omahsʉfta to paalan. 'e paalan eni ohsi eepecvaza 'o palo. euskunu 
to cou'isolaelu ho poa peiskuisi. bonʉ to oho titha meesi to uacoua ci 'oanʉ. 
maezo peismi tomo smoc'ou ci peipeis'ausna. 

15totiski, to 'ayumonamu pantomo to'ofeihni to h'omahsʉfta tomo ma'hi'usnu 
to nikola. 

16ko'koeno, teko ma'vovei, hoci o'te ma'vovei, te'o osni cmʉ'ho, boemi ta 
poyave ta ngayo'u ho 'a'usni 'emo maicaci cou. 

17<<'o isi mi'usneni to makikiokai to seilei ci e'e, namo yaa koyua, la acʉhʉ'so 
tmalʉ! <<inacu 'omo atpʉtʉ ci cou. te'o pafi tomo noototoefʉngʉ ci maana, te'o 
yaeza fii tomo conci fʉecʉ'za ci fatu, isi tposi to skoskopnasi 'omo faeva ci 
ongko; 'e ongko eni, i'omoc'o tiou ci cou 'ote bohngʉ, o'atehe honga to mocmo 
ci cou.>> > 

faeni to tuiyatuila kiokai ci tengami 

18<teko tmopsʉ no tengami ho faeni to tensi to kiokai ne tuiyatuila, yainca: <<'o 
oko to hamo, i'omo mais'a yafeu ho psoecingkoya 'o mcoosi, mais'a isi pahisi ho 
poa cingkoya ci too 'o t'angosi ci ic'o, isi yainca: 

19os'o cohivi 'o osko hioa. os'o cohivi 'o himngonghisu, singkoo, fifiho, ho 
luaveica. os'o cohivi 'o osko hioa maitan'e mo man'ihe ne auyusi. 

20at'inghi, mo coni ci hi'hioa te'o koica suu: osko peteozva 'o iesipi cila iachi 
mainca eyongensa ci mamespingi. isi euskuna ho engocha smoc'ou 'o 
soskuskunu'u, bonʉ to oho titha meesi to uacoua ci 'oanʉ. 

21o'ula aomanza fii no hie, ho 'ucia poa ma'vovei, at'inghi o'amo mimho mongoi 
no ceoceona no smoc'ou. 

22aiti, te'o poa tma'congo ho achʉmʉ yonto to hoposi; i'o mosola yupa smoc'ou 
ci cou, hoci o'te ma'vovei hoc'on'a yupa smoc'ou 'o mamespingi, te'o poa totiski 
to mamespingi na tahe elʉa ci 'atutumzo. 

23te'o yaeza 'a'usni 'ola to'ofeihni ci cou, 'e makikiokai tehecueno peelʉi cohivi, 
la'u so'eusoya 'o 'tohʉngʉ ho koyu ta cou. te'o ieni to ohmula hioa ta macicihi 
ho patvovei muu. 

24<<at'inghi, 'o mimu yonta tuiyatuila ci mocmo ci cou o'amo mee'ofeihni to 
lahe hia epeu, o'a mimu momaemaezo to lahe yainca moumsʉ'eonʉ to satan. 
te'o eʉsvʉta muu, 'anate'o i'vaha topuhngi no mocmo ci cvʉhʉ na muu. 

25at'inghi, temula noyʉyʉci na panocu, ac'ʉhʉ ho ta'ucu cmʉ'ho. 

26-28i'ocu 'omo atpʉtʉ, ho meelʉ ac'ʉhʉ no ataveisi ho meot'ʉcʉ ta 
h'omahsʉftʉ'u ci cou, te'o pafi no tonʉ, totiski to isi faeni a'o to amo'u; te'o fii 
no tonʉ ho aʉt'ʉca 'e mauhpʉhpʉngʉ, boemi no s'ofʉ no meemeno ho aʉt'ʉca, 
mais'a tmo'zo'zo'o no kavo'oe ho t'oz'oz'i. te'o yaeza pafeni tamo atpʉtʉ ci cou 
'o tiskova ci congeoha no taseona. 

29<<'o isi mi'usneni to makikiokai to seilei ci e'e, namo yaa koyua, acʉhʉ'so 
tmalʉ!>> > 

mokusi 3 

faeni to saati kiokai ci tengami 

1<teko tmopsʉ no tengami ho faeni to tensi to kiokai ne saati, yainca: <<i'omo 
yaa pitu ci piepiya ho pitu ci congeoha to hamo, isi yainca: os'o cohivi 'o osko 
hioa; os'o cohivi pano cou cimo ma'unano miko yaansoua, a'ʉmtʉsi miko mcoi! 

2ko'koeno, teko peihsasmome, amamahtʉica 'on'a ake'isu koa yaa nsou; maica 
ho os'o honga 'o osko hioa, o'amocumo a'sʉftonʉ ho isi aiti to hamo. 

3ko'koeno, tekola talʉa 'o ohsula talʉi, ho tiova ci h'omahsʉfta, la asansana 
noyʉyʉci, la ma'vovei. hociko o'te peihsasmome, te'o mais'a thokeainʉ ho 
aemo'au esmi, o'ateko ahta cohivi na hiesi no te'o hia cmʉ'ho. 

4at'inghi, ne saati, mion'a piyo 'omo apaezumo acocofkoya 'o yʉsʉhe; 'emo 
maica ci cou te 'aseolʉ hote sʉ'eʉsʉ tomo fʉecʉ'za ci yʉsʉ ho to'upu a'o. 

5inamo atpʉtʉ ci cou te maezo totiski sʉ'eʉsʉ tomo fʉecʉ'za ci yʉsʉ; o'ate'o 
ahta saapayo'a to tposno nsou 'o ongkosi. yonto tuhcu to amo'u ho ito tensi, te'o 
apa'ta esansana mo tma'usnu a'o. 

6<<'o isi mi'usneni to makikiokai to seilei ho engha ci e'e, namo yaa koyua 
acʉhʉ'so tmalʉ!>> > 

faeni to fuilatefui kiokai ci tengami 

7<teko tmopsʉ no tengami ho faeni to tensi to kiokai ne fuilatefui, yainca: 
<<i'omo socofkoya ho mou'ʉmtʉ, tituhcu to 'oyomzana maavo to tavite. maavo 
to phingi uk'a cite meelʉ amʉtʉ, emʉtʉ to phingi uk'anacite meelʉ maavo, isi 
yainca: 

8os'o cohivi 'o osko hioa; os'o cohivi suu mikoc'o ake'i yaa tonʉa, at'inghi osko 
noʉt'ʉci 'o e'e'u, maezo meot'ʉcʉ a'o. ta tuhcusu os'ocu paavneni tamo conci 
phingi, uk'a cite meelʉ emʉtʉ ci cou. 

9aiti, i'o 'oahngʉ to satan, 'ola iachi mainca zou couyutaya ho o'a 
a'ʉmtʉ couyutaya ci totpiei, te'o poa cmʉ'hoa, yonta tuhcu ta t'angosu ho 
m'ohkuyu, poa cohivneni ho la'u ngohia suu. 

10maica oskocu fihi 'o mashʉyʉ'u, apaezumo buveici, ko'koeno ho tena cmʉ'ho 
ta hpʉhpʉngʉ, tiou no hʉsvʉta 'e yatatiskova, te'o noʉt'ʉci suu. 

11tena'ucu cmʉ'ho. teko noyʉyʉci na acʉcʉhʉsu, teav'a poa ti'eingneni no cou 
na tafange no atpʉtʉ. 

12inamo atpʉtʉ ci cou, te'o poa sʉesʉ ta taico ta seiten to hamo; 'auesiesi 
o'anate ahtu mongoi. te'o peo'hongi ta feangosi na ongko no'u hamo ho i'o 
ongko to hosa'u to amo'u, 'ai'o tenaeno i'mi a'o ho ohpueho ci faeva 
ci 'elusalemu; te'o yaeza peo'hongi ta feangosi 'e faeva ci ongko'u. 

13<<'o isi mi'usneni to makikiokai to seilei ci e'e, namo yaa koyua, acʉhʉ'so 
tmalʉ!>> > 

faeni to lauticia kiokai ci tengami 

14<teko tmopsʉ no tengami ho faeni to tensi to kiokai ne lauticia, yainca: <<i'o 
<'aamen> ci ic'o, 'ai'oeno 'ola meot'ʉcʉ peelʉi noe'oci ci le'akasi, i'o isi i'mizi no 
koa mooyai ta hpʉhpʉngʉ, isi yainca: 

15os'o co'cohivi 'o osko hioa; os'o cohivi o'alako coheʉceʉ o'alakoeno cuveu. 
os'o apuya ʉmnʉa hociko coheʉceʉ hocieno cuveu! 

16maica ho mikoc'o mais'a noyano ci chumu, o'amoeno coheʉceʉ o'amoeno 
cuveu, te'o i'mi ta ngayo'u ho teafneni suu! 

17osko yainca: mi'o at'otngaso, o'ala'u aviovio. at'inghi, o'aiko iachia cohivi lea 
mainenu nala hia a'ʉmta hucocoveoza! miko thi'cia, bʉkngʉ, maezo 
yuamaesih'i. 

18ko'koeno, te'o poucufna suu mi'usnu a'o ho mhino tomo so'ʉmnʉa ci king. 
poa a'ʉmtʉ atngaso suu; maezo mhino tomo fʉecʉ'za ci yʉsʉ ho paceofa, teeno 
tomʉti si h'oinveni cimo yuamaesih'i ci feangosu; maezo mhia s'os'o mcoo ho 
sieseni ta mcoosu, tekoeno meelʉ smo'eusansano. 

19mi'usnu ta os'o ngohia ci cou, la'u acʉha kokoica. ko'koeno, tekola 
ma'cucuveu, la ma'vovei. 

20talʉi, mi'o yac'ʉ ta yafana ta phingi ho tmo'totokʉ; hoci panomo tmalʉ ta 
fihngau'u ci cou ho maavo ta phingi, te'o toehungneni bonʉ. tesi yaeza 
toehungneni bonʉ a'o. 

21inacu mo atpʉtʉ ci cou, te'o pafi no afnaso ci tonʉ, poa su'upu to suoca'ha'u, 
aʉlʉ mais'a ne mo'ucu atpʉtʉ, mi'ocu totiski su'upu to suoca'ha to amo'u 
maitan'e. 

22<<'o isi mi'usneni to makikiokai to seilei ci e'e, namo yaa koyua, acʉhʉ'so 
tmalʉ!>> > 

mokusi 4 

nala hia m'ohkuyu ne pepe 

1acnguhu, mi'o baito tomon'a h'unasi ci mavolosi, teolʉi panto mo maavo ci 
phingi ta pepe. i'o o'ula talʉi ne noana'o cimo mais'a mo meela'pa ci fihngau mo 
i'vaho mi'usnu a'o ho mainca: <teko uhtan'e, te'o pa'cohivneni suu 'o tenala 
ahtuo'te yuyafo ho noana'o ci a'a'ausna.> 

2osniacu eahafa to seilei a'o, os'o aiti 'omo conci suoca'ha ne pepe; cihi 'omo 
yusuhngu to suoca'ha. 

3'o mi'ausnasi mo totiski to cingkoya ci fatu ho ito fʉhngoya hooseki ho 
psoevohngʉ. to aukukuyungu to suoca'ha isi paikuyungvi to hioyu, 'o tatposasi 
mo mais'a enghova ci hooseki. 

4to aukukuyungu to suoca'ha panto mpusku uspotʉ ci ca'hʉ, yusuhngu 'omo 
mpusku uspotʉ ci coolo, sʉ'eʉsʉ to fʉecʉ'za ci yʉsʉ, iceopngu tomo king ci 
tafange. 

5mo i'mito suoca'ha 'o moi'hocʉ, yamumi, ho mʉmʉ no ak'engʉca, to tuhcu to 
suoca'ha panto mehaptu ci veingi; 'ai'oeno 'omo pitu ci piepiya to hamo. 

6to tuhcu to suoca'ha pantomo cingkoya ho mais'a ngalasu ci etʉpʉ. to 
aukukuyungu to suoca'ha panto sʉptʉ ci yuansou, 'o feangosi mo aucunu mcoo. 

7'omo tocni yuansou mo mais'a sisi; 'omo toueso mo mais'a oko no 'uachumu; 
'omo toteu mo mi'u'usnu no sapci no cou; 'omo tospotʉ mo mais'a eiski. 

8'o sʉptʉ ci yuansou, mo acʉhʉ yaa nomʉ ci yopngu, 'o yafana ho 'ayumonasi 
mo acʉhʉ yaa mcooa. homo hie ho feʉngna o'ala tosvo pasunaeno: socofkoya! 
socofkoya! socofkoya! nooe'oca - soyaa tonʉ ci hamo. ne noana'o, maitan'e, ho 
noana'o 'auesiesi yayo! 

9'omo sʉptʉ ci yuansou mo pasunaeno to psoevohngʉ, so'einva, to'aveoveoyʉ 
ci pasunaenva, sʉ'teni tomo yusuhngu to suoca'ha ci 'auesiesi yayo ci ic'o. 

10ne mio, 'omo mpusku uspotʉ ci coolo mo m'ocnguyu ho m'ohkuyu tomo 
yusuhngu to suoca'ha, ho 'auesiesi yayo ci ic'o. ihe iachia siya to tuhcu to 
suoca'ha 'o tafangehe, mainca: 

11nooe'ocamia, hamomia! teko 'aseolʉ no tiou no psoevohngʉ, so'einva, ho 
soyaatonʉa. ohsula teyai 'e acʉcʉhʉ; mo noa teyai 'e acʉcʉhʉ, ko'komo meelʉ 
yayo, isic'o acʉha ieni no 'tohʉngʉsu. 

mokusi 5 

tposʉ to oko moatʉ'nʉ 

1os'o aiti 'omo yusuhngu to suoca'ha ci ic'o, 'o vhona to emucusi mo mʉpʉtʉ to 
tposʉ; 'e aavai ta tposʉ isi tangcʉngci to tposʉ, boemi to pitu ci thoomʉta. 

2os'o i'vaha aiti 'o cihi ci sotasoa ci tensi, mo tmunoi ho psoyaska: <siya nate 
'aseolʉ no maavo ta thoomʉta, eocoi 'e tposʉ eni?> 

3at'inghi, 'upena ta pepe, ceoa, ho mʉ'eona ta ceoa. uk'a cimo cihi cite meelʉ 
eocoyʉ ta tposʉ hocieno meelʉ mo'engho. 

4mi'o tmunoi mongsi, maica uk'a cimo 'aseolʉ no eyocoyʉ ta tposʉ tan'e 
hocieno meelʉ mo'engho. 

5micueno cihi to coolo 'omo mi'usnu a'o ho mainca: <'ote mongsi! aiti, 'omo i'mi 
to suezopʉ to yutaya ho yuyafo ci sisi - mʉntʉ'ca to tavite micu atpʉtʉ; tesi 
peelʉi paavi 'e pitu ci toopca, eocoi 'o tposʉ.> 

6acnguhu, os'o aiti 'o ihe paikuyungvi tomo sʉptʉ ci yuansou ho ito macocoolo 
ci suoca'ha, mo yac'ʉ 'o okomoatʉ'nʉ. 'o okomoatʉ'nʉ mo mais'a ohcula 
opcoza, yaa pitu ci sungu, pitu ci mcoo, 'ai'oeno 'omo pitu ci piepiya to hamo, isi 
popeoskuna ho poa smaingongabo ta hpʉhpʉngʉ. 

7mo smacmu'u 'o okomoatʉ'nʉ, i'mi to vhona tomo yusuhngu to suoca'ha ci ic'o 
ho tiova 'o tposʉ. 

8nemo maica 'o hioasi, 'omo sʉptʉ ci yuansou ho mpusku uspotʉ ci coolo mo 
m'ocnguyu to tuhcu to okomoatʉ'nʉ. 'omo macicihi to coolo mo acʉhʉ mʉpʉtʉ 
to tngootngo ho ito tngoo ci isi songcʉngci to konamusngau; 'e namusngau eni 
'ai'oeno 'inoli to masisinto. 

9mo pasunaeno tomo conci faeva ci pasunaenva: zouc'o suu nate 'aseolʉ no tiou 
ta tposʉ, paavi 'o toopcasi; maica ohola opcoza suu! i'mi ho mosula yuhmuyu 
ho ciha 'e nsou. osko i'mi ta mayoyou. maee'e. masusuezopʉ. mauhpʉhpʉngʉ. 
psuovei 'e cou, poa tmaovei to hamo. 

10osko poa saisi ci hpʉhpʉngʉ, noa fifiho to hamo; tenala atʉkcʉ ta ceoa. 

11os'o i'vaha aiti; os'o talʉi 'o fihngau tomo sobotngona ci tensi. mo yac'ʉ to 
aukukuyungu to suoca'ha. sʉptʉ ci yuansou ho i'o macocoolo, 

12tmunoi pasunaeno: noa opcoza ci okomoatʉ'nʉ, ‘aseolʉ no tiou no tonʉ. 
atngaso. moutʉs'ʉ. taso. so'einva. psoevohngʉ ho tohmomoengʉi! 

13os'o i'vaha talʉi 'omo yaa nsoua ta pepe. ceoa, ho mʉ'eona ta ceoa, 
mayuyuansou ta etʉpʉ, aʉcʉcʉhʉ ta taico ta mouhpʉhpʉngʉ, mo acʉhʉ 
pasunaeno: na tohmomoengʉ. so'einva. psoevohngʉ. ho tonʉ, te acʉhʉ tmaovei 
tomo yusuhngu to suoca'ha ci ic'o ho ito okomoatʉ'nʉ, uk'a noca'cʉ'hi! 

14'omo sʉptʉ ci yuansou micu yut'ingi: <'aamen!> 'o macocoolo mo acʉhʉ 
m'ocnguyu ho m'ohkuyu. 

mokusi 6 

paavi 'o toopca 

1os'o aiti 'o okomoatʉ'nʉ isi paavi 'o ahoisi tomo pitu ci toopca. ne mio, os'o 
talʉi 'omo coni to sʉptʉ ci yuansou mo mais'a mʉmʉ no ak'engʉca, mainca: 
<uhtan'e!> 

2os'o aiti, baito tomo conci fʉecʉ'za ci 'uma. 'omo smopayo mo mʉpʉtʉ to tʉ'sʉ, 
tiova 'o isi pafeni ci tafange, cu e'ohʉ ehtothomʉ, mo siho siho atpʉtʉ. 

3ne isi paavi to okomoatʉ'nʉ 'omo yuso to toopca, os'o talʉi 'omo yuso ci 
yuansou isi yainca: <uhtan'e!> 

4micueno yuyafo 'omo coni to 'uma, mo fʉhngoya. 'omo smopayo mo mayo to 
tonʉ, poa ehtotothomʉ 'e hpʉhpʉngʉ, yupania 'o'opcoi 'e yatatiskova; isi i'vaha 
tiova 'o conci meoino no poyave. 

5ne isi paavi to okomoatʉ'nʉ 'o tuyu ci toopca, os'o talʉi 'o toteu ci yuansou mo 
mainca: <uhtan'e!> os'o aiti, teolʉi 'omo conci kua'onga ci 'uma; 'omo smopayo 
mo mʉpʉtʉ to conci kinkina. 

6panto fihngau mo mais'a mo i'mi to sʉptʉ ci yuansou ho mainca: <'e hnoo no 
conohie tec'o cono kinkina na tesi psuv'ohi ci heome 'o'okosi; 'e hnoo no 
conohie tec'o tuyu no kinkina na tesi psuv'ohi ci heome maamtanʉ. 'o hʉsʉ no 
'olivu ho i'o emi teav'as'a au'hi'hisa!> 

7ne isi paavi to okomoatʉ'nʉ 'o sʉptʉ to toopca, os'o talʉi 'o sʉptʉ ci yuansou 
mo mainca: <uhtan'e!> 

8os'o aiti, teolʉi 'omo tatposa no fuu ci 'uma; 'o ongko tomo smopayo zou 
<mcoi>, mo toyʉyʉcʉ to'upu 'o vooecʉvcana. mo mayo to tonʉ, aspota coni 'o 
ihe atʉkca ta ceoa, te boemi to ehtothomʉ, seova, tma'congo, ho ito yuansou ta 
ceoa ho opcoi ta cou. 

9isi paavi to okomoatʉ'nʉ 'o eimo ci toopca, os'o aiti 'o f'uf'u to 'oyona sʉ'tʉ. 
panto piepiya to mosola nomio no psoyaski to e'e to hamo, meot'ʉcʉ ho 'akasi 
ho noa opcoza ci cou. 

10mo tmunoi ho moozoyʉ: <socofkoya ho mou'ʉmtʉ ci nooe'oca! ho homna na 
takocu yʉsvʉta 'e cou ta ceoa, evei 'e omzala poa mohtoesuyu ci hmuyu?> 

11'omo macicihi micu tiou tomo fʉecʉ'ia ci yʉsʉ, yaeza talʉi 'o e'e cimo mi'usnu 
ho eucufnu, poan'a ake'i to'si'ʉyʉ, totea 'o moso toehungu fifiho to nooe'oca ho 
i'o masisinto ho tac'u totiski yaeza opcoza, ho tenac'u ohmamso 'o hia 
botngonʉ. 

12os'o i'vaha aiti 'o okomoatʉ'nʉ ne isi paavi 'o nomʉ ci toopca. ne mio, mo 
tmanoi tmaot'ou 'e ceoa, smoekua'onga 'o hie; mais'a kua'onga ci yʉteʉ, aucunu 
fʉhngoya 'o feohʉ ho mais'a hmuyu; 

13mo i'mi ta pepe 'o congeoha ho supeopeohʉ, mais'a 'o o'amocu mo tacʉmʉ ci 
beahci to moezunge ho lasi peapeopeohneni to tucvihi. 

14mo mais'a isi taipupsu'ha ci tposʉ 'e engʉca, ho o'tena teolʉi; 'o mahcuhcuyu 
ho i'omo payo to etʉpʉ ci ceoa mo noezuhu to isi anana'va yoni. 

15'o honte ta ceoa, 'ola aʉt'ʉcʉ, yuozomʉ, yuyupasʉ ho yaatonʉa, tolei, ho 
couziu, mo acʉhʉ totoefʉngʉ to feongo to hcuyu ho feongo to teisisi. 

16mo mi'usnu to hcuyu ho teisisi ho moozoyʉ: <oefʉ'ʉ ho toh'usnu ta 
feangomia! sootoefʉnga a'mi, ko'ko meelʉ totoefʉngʉ to sapci tomo yusuhngu 
to suoca'ha ci ic'o ho ito sʉ'no to okomoatʉ'nʉ! 

17maica micu esmi 'o hiesi no meoino sʉ'no; siya na ten'a biv'ohʉ?> 

mokusi 7 

posise'conia msʉptʉhʉ posisospotʉ ci cou'isolaelu 

1to ataveisi, os'o aiti 'omo sʉptʉ ci tensi mo yac'ʉ to sʉptʉ ci pengpingna ta 
ceoa, tomʉti 'o poepe ta aukukuyungu ta ceoa, o'te poa mea'usnu ta ceoa, etʉpʉ, 
ho ito evi 'o poepe. 

2os'o i'vaha aiti 'omo h'unasi ci tensi, isi pʉta 'o toopca to 'auesiesi yaansou ci 
hamo, i'mi ta esmomhana ho cmʉ'ho. mo tmunoi mi'usnu to isi pafi to tonʉ to 
hamo. meelʉ poa kuzo ta ceoa ho etʉpʉ cimo sʉptʉ ci tensi ho moozoyʉ: 

3<teav'a alolonga 'e ceoa, etʉpʉ, hocieno evi, totea ho tamzacu topci ta toopca 
'o sapci to soskuskunu to hamo.> 

4os'o talʉi 'omo mainca. 'o isi topci to toopca ta 'ayumona ta suezopʉ 
ta 'isolaelu, tateuyuna mo posise'conia msʉptʉhʉ posisospotʉ: 

5'o isi topci to toopca to suezopʉ to yutaya, mo posimaskʉ posipopsohʉ; 
suezopʉ to liipen, mo posimaskʉ posipopsohʉ; suezopʉ to ciato, mo 
posimaskʉ posipopsohʉ; 

6suezopʉ to 'aso, mo posimaskʉ posipopsohʉ; suezopʉ to nafutali, mo 
posimaskʉ posipopsohʉ; to suezopʉ to manasi, mo posimaskʉ posipopsohʉ; 

7to suezopʉ to siimen, mo posimaskʉ posipopsohʉ; to suezopʉ to levi, mo 
posimaskʉ posipopsohʉ; to suezopʉ to 'isacia, mo posimaskʉ posipopsohʉ; 

8to suezopʉ to sipulong, mo posimaskʉ posipopsohʉ; to suezopʉ to yosefu, mo 
posimaskʉ posipopsohʉ; to suezopʉ to penyaming, mo posimaskʉ 
posipopsohʉ. 

i'mi to mauhpʉhpʉngʉ ci botngonʉ 

9atavei, os'o aiti, teolʉi 'omo botngonʉ ci cou, o'a isi peelʉi tasvʉta 'o hia 
botngonʉa. mo i'mi to mauhpʉhpʉngʉ, mayoyou, masusuezopʉ, maee'e ho 
cmʉ'ho, acʉhʉ yac'ʉ to tuhcu to suoca'ha ho ito okomoatʉ'nʉ, sifʉecʉ'za ho 
mʉpʉtʉ to ehʉngʉ no ehufu. 

10mo tmunoi moozoyʉ: <'o to'usnu mo i'mi tomo yusuhngu to suoca'ha, to 
hamoto ho ito okomoatʉ'nʉ!> 

11'o afu'u tensi mo acʉcʉhʉ bikuyungu to suoca'ha, coolo, ho ito sʉptʉ ci 
yuansou. mo yonto tuhcu to suoca'ha ho m'ocnguyu ta ceoa, m'ohkuyu to hamo. 

12mainca: <'aamen! ina tohmomoengʉ, psoevohngʉ, moutʉs'ʉ, 'aveoveoyʉ, 
so'einva, tonʉ, taso acʉhʉ'so tmaovei to hamoto, 'auesiesi! 'aamen.> 

13panto cihi ci coolo isi tuocosi a'o: <tamo sifʉecʉ'za zou siya? mihin'i i'mi no 
nenu?> 

14os'o yut'inga: <sensei, 'aosko cohivi.> isi mi'usni a'o ho yainca: <'emo maica 
ci cou mosola yupaezumo to meoino meakvo'ʉ. ohe yomza to hmuyu to 
okomoatʉ'nʉ ho tocofkoyai si iachihe yʉsʉ. 

15ko'koeno, mo bi'upu ta tuhcu ta suoca'ha ta hamo, huhucmasi yonto seitensi 
ho fifiho to hamo. i'omo yusuhngu to suoca'ha ci hamo tesi iachia aʉt'ʉca. 

16'anatehin'i i'vaho sieo, 'anate i'vaho mecu; 'o hie ho inala afu'u cuveu o'ana 
tesi toceu'si. 

17maica i'omo yusuhngu to suoca'ha ci okomoatʉ'nʉ tesi aʉt'ʉca hin'i, engocha 
hafa uhuto isi i'toekui no nsou; tesi yaeza acʉha paipeapi to hamo na esʉʉhe.> 

mokusi 8 

topitu ci toopca 

1ne isi paavi to okomoatʉ'nʉ 'o pitu ci toopca, asonʉ taico no cono huomza hie 
homo amiocni 'e engʉca. 

2ataveisi, os'o aiti 'omo yac'ʉ to tuhcu to hamo cimo pitu ci tensi; ihe tiova 'omo 
pitu ci la'pa. 

3pantomo h'unasi cimo cihi ci tensi mo yuyafo, mʉpʉtʉ tomo king ci tvoisia 
namusngau, yac'ʉ to tuhcu to 'oyona sʉ'tʉ. isi tiova 'o man'i ci namusngau, 
ti'upa 'o 'inoli to masisinto ho sʉ'teni to tuhcu to suoca'ha ci king ci 'oyona sʉ'tʉ. 

4'o feufeu to namusngau ho i'o 'inoli to masisinto mo i'mi to emucu to tensi ho 
mea'usnu to tuhcu to hamo. 

5acnguhu, isi yaa to tensi 'o tvoisia namusngau, teongcʉngci to puzu to 'oyona 
sʉ'tʉ 'o tvoisia namusngau, to'seni ta ceoa. micu yaa ak'engʉca, mʉmʉ, 
moi'hocʉ, ho motoevi. 

la'pa 

6ataveisi, i'omo mʉpʉtʉ to pitu ci la'pa cimo pitu ci tensi te ae'ayocʉ meela'pa. 

7nemo meela'pa 'o tocni to tensi, mo yaa kaceo ho puzu, atvohʉ to hmuyu ho 
miyuhu ta ceoa, micu ateua coni ta ceoa. ateua coni to ma'e'evi, cu acʉhʉ 
hoapayo'ʉ; 'o afu'u maukukuzo mo maezocu acʉhʉ hoapayo'ʉ. 

8nemo meela'pa 'omo toueso to tensi, panto mais'a mo yunzou ho isi aiti ci 
hcuyu isi to'seni ne etʉpʉ. 'o etʉpʉ mo ateua coni 'omo tmuhmuyu, 

9mo ateua coni ci yuansou ta etʉpʉ 'omo mcoi, maezo ateua coni ci 'apangʉ 
'omo aon'oi. 

10mo meela'pa 'omo toteu to tensi, panto conci meoino congeoha, mais'a yafeu 
ci veingi, i'mi ta pepe ho supeohʉ, su'to ateua coni ci mavava'hʉ ho ito isi afu'a 
i'toekui to chumu. 

11('e congeoha eni zou <mayʉmʉ> 'o ongkosi.) micu ateua coni 'omo mayʉmʉ 
ta chumu. maica homo mayʉmʉ 'o chumu, mo botngonʉ 'omo mcoi homo mimo 
ta chumu tan'e. 

12mo meela'pa 'omo tospotʉ to tensi, i'o ateua coni to hie, ateua coni to feohʉ, 
ateua coni to congeoha isi acʉha ʉha. 'o hie, feohʉ, congeoha cu ateua coni 'omo 
afsi 'o tiskovasi; ateua coni 'omo o'te tiskova homo hie, maezo ateua coni ta 
feʉngna 'omo maezo uk'ana tiskova. 

13os'o yue'iya, yaeza talʉi 'omo meiepe ci eiski mo tmunoi mainca: <ku'kuici! 
ku'kuici! 'e acʉcʉhʉ ci cou ta ceoa te ku'kuici! tec'u meela'pa simon'a h'unasi 
cimo tuyu ci tensi!> 

mokusi 9 

1mo meela'pa 'omo toeimo to tensi, os'o teolʉi 'omo conci congeoha mo i'mi ne 
pepe ho supeohʉ ho su'ta ceoa. 'e congeoha eni mo tiou to 'oyomza maavo to 
uk'a puesona ci mʉ'eona. 

2isi paavi 'o uk'a puesona ci mʉ'eona, cu i'mi to 'ayumonasi 'o feufeu ho 
meiyafo, mais'a mo i'mi no meoino pupuzu; 'o hie ho i'e engʉca isi tovoecʉvci 
ta mo i'mi ne mʉ'eona ci feufeu. 

3panto liu cimo i'mi to feufeu ho yuyafo, supeopeohʉ ta ceoa; mo tiou to tonʉ, 
totiski to eepa ta ceoa na tonʉhe. 

4mo tmalʉ to e'e ho o'aihe akuzkuzoa 'o kukuzo, evi, hocieno 'o mocmo ci 
cacʉfea ta ceoa, tec'o akuzkuzoa 'o o'aisi topci to toopca to hamo 'o sapcihe ci 
cou. 

5uk'a citesi tonʉ no opcoi tamo maica ci cou 'o liu, tec'o poa eimo no feohʉ hote 
poa tiou no 'atutumzo 'e cou. 'e 'atutumzo eni mo mais'a 'e cou ho isi yo'eoca to 
eepa. 

6tamo eimo no feohʉ, o'ate mcoi hoci m'eya mcoi, mici mcoi o'ate tuv'ohʉ. 

7'o mi'a'ausna to liu mo mais'a 'ote ehtothomʉ ci 'uma. 'o isi topuneni to fnguusi 
mo mais'a 'o king ci tafange; 'o sapcihe mo mais'a sapci ta cou. 

8'o f'ʉsʉhe mo mais'a f'ʉsʉ no mamespingi, 'o hisihe mo mais'a hisi no sisi. 

9'o isi ngov'eni to t'oengahe, mo mais'a meemeno ci pihci, 'omo i'mi to 
yopnguhe ci fihngau mo mais'a yamumi cimo ponsohʉ ci kuyai no 
yu'susuyumo. 

10mo cmʉfeʉ 'o civci ho i'o cʉmʉ, mais'a 'o eepa, 'ai'eeno civci eni 'emo yaa tonʉ 
no poa eimo no feohʉ ho 'atutumzo 'e cou. 

11panto cihi ci honte isi aʉt'ʉca; 'e honte eni 'ai'oeno tensi cimo aʉt'ʉcʉ to uk'a 
puesona ci mʉ'eona. hoci buahevulu zou 'apatung 'o ongkosi, buangilisia 
zou 'apolong. 

12cu sucaefi 'e ahoisi ta meakvo'ʉ; totea eno, ten'a yusno meakvo'ʉ 'otena ivaho 
cmʉ'ho. 

13mo meela'pa 'o tonomʉ to tensi, os'o talʉi. panto fihngau cimo i'mi to sʉptʉ 
ci cuculili to king ci 'oyona sʉ'tʉ to tuhcu to hamo. 

14'e fihngau eni mo mi'usnu tomo meela'pa ci tonomʉ ci tensi ho yainca: <tuyafa 
'o isi poekotva to c'oeha ne yofalati cimo sʉptʉ ci tensi!> 

15isicu poesih'a 'omo sʉptʉ ci tensi. ohecu noana'va ae'ayoca, te yonta tonsoha 
tan'e, feohʉ tan'e, hie tan'e, te pohcʉcʉha 'omo ateua coni ta yatatiskova. 

16os'o tac'ʉhi na hia botngonʉ to heetai no 'uma mo yuso'oku. 

17to mavolosi, os'ocu teolʉi 'o 'uma ho i'o heetai. 'o pihci to heetai no 'uma mo 
mais'a puzu 'o hiasi fʉhngoya, 'o hiasi enghova mo mais'a enghova no hooseki. 
'o hiasi hof'oya mo mais'a hof'oya no liukoo. 'o fnguu to 'uma mo mais'a fnguu 
no sisi, i'mito ngayohe mo smoyafo 'o puzu, feufeu, ho i'o liukoo. 

18'omo ateua coni ta yatatiskova isi pohcʉcʉha tomo smoyafo to ngayo to 'uma 
ci puzu, feufeu, ho ito liukoo. 

19'o tonʉ to 'uma mo yonto ngayo ho ito civcihe. 'o civcihe mo mais'a fkoi, panto 
fnguu to skoskopnasi; 'aiheeno yomza ta fnguu tan'e ho pohtutumza 'e cou. 

20'o ang'osʉsi to o'aisi pot'upa ta meakvo'ʉ tan'e ci cou, o'amoc'o h'unano 
ma'vovei, o'aihe ciha 'o ihe iachia teyai ci uacoua, mioc'o maica ho m'ohkuyu to 
'akuma. ho ito isic'o teyai to o'amo teolʉ, o'amo tmalʉ, o'amo coeconʉ ci king, 
nging, too, fatu, ho evi. 

21ihe hioa na opcoi, aokvo'ʉ, smoc'ou, meo'eoi ci kuisi, maezo o'amo ma'vovei. 

mokusi 10 

tensi ho i'o oko no tposʉ 

1os'o i'vaha aiti 'o sotasoa ci tensi mo i'mi ne pepe ho ohpueho. mo efeʉ'sʉ to 
cmʉcmʉ, paiftonga 'o hioyu; mais'a hie 'o sapcisi, mais'a yapuzi ci sʉesʉ 'o 
t'angosi. 

2'o emucusi mo mʉpʉtʉ to isi eocoi ci oko no tposʉ. 'o vhona to t'angosi mo 
m'ecihi to etʉpʉ, 'o veinasi mo m'ecihi ta ceoa. 

3mo tmunoi moozoyʉ, mais'a muhiei ci sisi; nemo moozoyʉ mo pitu ci 
ak'engʉca 'omo psoevovei. 

4nte'on'a tposi 'o isi engha to pitu ci ak'engʉca, panto mo i'mi ne pepe ci 
fihngau, yaica: <'o e'e to pitu ci ak'engʉca, teko ayʉyʉca, teav'a tposi!> 

5ataveisi ta hi'hioa tan'e, i'o o'u teolʉi cimo m'eavai ta etʉpʉ ho ceoa ci tensi 
mo mi'usnu ta pepe ho hoepzeni 'o vhona to emucusi, 

6mas'usnu to moso mooyai ta pepe, ceoa, etʉpʉ, ho ita aʉcʉcʉhʉ ci 'auesiesi 
yaansou ci hamo ho esvʉtʉ: <o'anate i'vaho peisnononhʉngʉ! 

7hote meela'pa 'o touptu ci tensi, tesicu hioa to hamo 'o ohsila mi'usneni to 
iachisi soskuskunu - 'aeno 'o ohecula epeaska to eyongensa ci moumsʉ'eonʉ.> 

8atavei, os'o talʉi 'omoso auyu i'mi ne pepe ci fihngau mo i'vaho mi'usnu a'o ho 
mainca: <teko e'ohʉ, yaa ho hafa uhtan'e 'omo eocoyʉ ci tposʉ ci isi pʉta tomo 
yac'ʉ to etʉpʉ ho ito ceoa ci tensi.> 

9os'o usa, p'enza to tensi 'o oko no tposʉ. isi mi'usni a'o ho yainca: <nee, yʉmca! 
tako ta'hongi te mayʉmʉ si cfu'osu, at'inghi te mais'a sʉhsi na tesi hia cohʉmʉ 
ta ngayosu.> 

10os'o tiova to emucusi 'o oko no tposʉ, cu ana, a'ʉmtʉ mais'a sʉhsi 'o hiasi 
cohʉmʉ homo yonta ngayo, at'inghi ne os'ocu yʉmca, a'ʉmta ta'hongi ta cfu'o 
'o hiasi mayʉmʉ. 

11isi i'vaha mi'usni to tensi a'o ho yainca: <'e ohsila eyoca to hamo ci e'e. teko 
asansana i'vaha i'nʉska psoevaha to masusuezopʉ, mauhpʉhpʉngʉ, mav'ov'o 
no e'e ci cou ho ito mahohonte.> 

mokusi 11 

yoso cimo 'akasi 

1mi'o tiou tomo mais'a s'ofʉ ci svʉta, panto fihngau cimo mi'usnu a'o ho 
mainca: <yʉc'ʉ, svʉsvʉti 'o seiten ho i'o 'oyona sʉ'tʉ to hamo, a'vinano 
tohtasvʉta 'omo yonto seiten ho m'ohkuyu ci cou. 

2at'inghi, teav'a svʉti 'o coca to seiten, maica 'o coca isicu faeni to couyafana; te 
msʉptʉhʉ ueso no feohʉ ho tehe psaiei'zi 'e cofkoya ci hosa. 

3te'o popeoskuna 'o yoso cimo sʉ'eʉsʉ to yʉsʉno ngei cimo 'akasi ci cou; te 
posifou se'icha monmʉhʉ ci hie hote psoyaski to e'e to hamo.> 

4'o yoso cimo 'akasi 'ai'omoeno yac'ʉ to tuhcu to nooe'oca ta hpʉhpʉngʉ cimo 
mehaeso ci evi no 'olivu ho i'o yuso ci totnguca lampu. 

5hoci panonte mici akuzkuzo tamo yoso ci cou, la boemi tomo yuyafo to 
ngayohe ci puzu, poa homcoi 'o hangʉ. ko'koeno, siya nate mici akuzkuzo muu, 
siya nate opcoza. 

6mo yaa tonʉ no samʉta 'e engʉca, to hiesi ho tehe psoyaska 'o e'e to hamo, 
tehe poa o'te mʉchʉ 'e pepe. mo maezo yaa tonʉ no tʉʉt'ʉca 'o isi maii'toekui 
to chumu, poa tmuhmuyu 'o chumu, maezo yaa tonʉ no maino 'tohʉngʉhe ho 
boemi no mav'ov'o ci meakvo'ʉ ho 'a'usni 'e ceoa. 

7ataveisi ho tahecu psoevaha 'e e'e, i'omo i'mi ne uk'a puesona ci mʉ'eona ho 
yuyafo ci yuansou, te mi'usnu ho ehtothomʉ, ihe atpʉta hocu opcoza. 

8'o nia feangohe te hoyuha to papae'ohsa ta hosa, 'ai'o ohoeno svopci to zuuzika 
to nooe'oca. na epo'usa no ongko ta hosa tan'e zou sotoma hocieno 'ezivuto. 

9i'mi ta masusuezopʉ, mayoyou, maee'e ho mauhpʉhpʉngʉ, panto te cmʉ'ho 
ci cou. miteuhi ang'osʉ ho tehe aiti 'e nia feangohe, o'aihe teomneni hoci 'ucia 
soʉlʉlʉa. 

10'e cou ta ceoa te nomio ho micu mcoi 'emo yoso ho kokaekaebʉ. toehunga 
peeseni ho yupa tmoengonghi to macucuma, maica 'emo yoso ci eyongensa 
ohela poa meoino 'atutumzo 'e cou ta ceoa. 

11sucaefi 'e miteuhi ang'osʉ, panto peucu no nsou cimo i'mi to hamo, yʉmeʉmʉ 
ta 'ayumonahe, micu yac'ʉ; i'omo baito ci cou mo a'ʉmtʉ meoino yamci. 

12'emo yoso ci eyongensa ihe talʉi 'omo i'mine pepe ci meoino fihngau, isi 
mi'usni ho yainca: <bohsifou tan'e!> micu yonto ihe huceoevi to hangʉ ho 
poʉt'ʉcʉ to cmʉcmʉ ho ohpepe. 

13tuhcusi ne mio, mo meoino tmaot'ou 'e ceoa, 'o hosa ic'o mo amaska coni 'omo 
oefʉ'ʉ, i'mi no motoevi mo posipoptuhu 'omo mcoi ci cou. 'omo tungaco ci cou 
mo kuici smoyo, acʉhʉ tohmomoengʉ to hiasi taunona'vʉ to hamo ne pepe. 

14cu sucaefi 'emo yuso ci meakvo'ʉ, cu esmi 'emo tuyu ci meakvo'ʉ! 

topitu ci la'pa 

15mo meepeucu to la'pa 'o topitu ci tensi, cu yaa meoino fihngau ne pepe ho 
yainca: <'o tonʉ no aʉt'ʉcʉ ta mouhpʉhpʉngʉ micu no'usnu to nooe'ocato ho 
ito isi p'eyac'a ci kilisto; tesi tʉʉt'ʉca na tonʉ, ac'ʉhʉ no 'auesiesi!> 

16i'omo yonto tuhcu to hamo, ho yusuhngu to iachihe ca'hʉ cimo mpusku 
uspotʉ ci coolo mo acʉhʉ m'ocnguyu to ceoa, m'ohkuyu to hamo, 

17mainca: ahoi ne noana'o, ac'ʉhʉ maita'e ho yayo ci nooe'oca - soyaa tonʉa ci 
hamo, temia to'aveoveoyʉ suu; maica osko titheni no meoino tonʉ, hioa na 
aʉt'ʉcʉ. 

18mo yuububciki 'e mauhpʉhpʉngʉ, at'inghi, micu cmʉ'ho 'o sʉ'nosu. micu 
mic'ʉhi 'e hiesi, te tiou no yʉsvʉtʉ na micu mcoi ci cou; ‘o soskuskunusu - 
maeyoeyongensa, ‘o 'o'okosu ho i'omo afu'u einu suu ci cou, ‘upena na isi einva 
ho o'te einva, te acʉhʉ mayo no hnoo. i'o mosola aapayo'ʉ ta ceoa ci cou te 
acʉha aapayo'a! 

19ta maitan'e, 'omo yone pepe ci seiten to hamo cu maavo; 'o tvoisia esvʉta isicu 
teolʉi to seiten. acnguhu panto moi'hocʉ, ak'engʉca, mʉmʉ, motoevi, ho 
meoino smukaceo. 

mokusi 12 

mamespingi ho long 

1tuhcusi tan'e, mo yuyafo ta pepe 'omo meoisi ho taunona'vʉ ci hu'a'ausna. 
panto cihi ci mamespingi isi efeʉ'seni 'o hie, m'ecihi to feohʉ, 'o fnguusi mo 
iceopngu to tafange cimo yaa maskʉueso ci congeoha. 

2tesicu mon'ia peyafa 'o ngho'ʉsi, mo aʉlʉ moozoyʉ to 'ocongoasi hote yayo. 

3mo i'vaho yuyafo ta pepe 'omo h'unasi ci hu'a'ausna. panto coni cimo fʉhngoya 
ci meoino no long, mo pitu 'o fnguusi, maskʉ 'o sungu, 'o macoconci fnguu mo 
acʉhʉ iceopngu to tafange. 

4isi yomza to civcisi ho taipepza 'omo ateua coni ci congeoha ta pepe, isicu 
to'seni ta ceoa. mo yac'ʉ to tuhcu to tec'u yaa oko ci mamespingi, totea hocic'u 
yayo 'o oko tasi pnʉska. 

5'o isi peyafa to mamespingi zou oko no hahocngʉ; 'e okoeni tasila yomza to 
s'ofʉ no meemeno ho aʉt'ʉca 'e mauhpʉhpʉngʉ. at'inghi, 'e oko eni isi e'usna 
to suoca'ha to hamo. 

6mo peʉn'ʉ 'o mamespingi, uhto isi ayocneni to hamo ci hpʉhpʉngʉ; yone'e, te 
posifou se'icha monmʉhʉ no hie hote noa aʉt'ʉca. 

7ataveisi, mo yaa ehtothomʉ 'e pepe. i'o micialo ho i'o tensisi mo mi'usnu to 
long ho ito soskuskunusi ho ehtothomʉ, 'o long ho i'o 'oahngʉsi mo maezo 
yʉc'ʉ ho poengomʉ. 

8at'inghi, isicu atpʉta 'o long; 'e long ho i'o soskuskunusi 'anate meelʉ yone 
pepe. 

9'o meoino long isicu topeohneni; 'aeno 'o ohola yainca fkoi noana'o, 'o ongkosi 
zou 'akuma hocieno satan, la maspepecvai ta yatatiskova. mo noa topeohneni 
ta ceoa; isi yaeza topehneni 'o soskuskunusi. 

10mi'o i'vaho tmalʉ to meoino no fihngau ta pepe mo mainca: <zou hiesi no 
to'usni to hamo maitan'e! isicu pa'teni to hamo 'o tonʉsi ho aʉt'ʉcʉ. 'o isi 
p'eyac'a ci kilisto isi yaeza pa'teni 'o tonʉsi. i'ola conino yonto tuhcu to hamo 
ho ehpʉngʉ to sinto, isicu i'mi ta pepe ho topeohneni. 

11'o masisinto isicu ieni to hmuyu to okomoatʉ'nʉ ho ito ihe epeaska ci so'emio 
ho atpʉtʉ to long; ac'ʉhʉ no kaebʉ hoci ciha 'o iachihe nsou. 

12ko'koeno, 'e maepepe ho i'emo yonta 'ayumonasi, ntemu acʉhʉ kokaekaebʉ! 
at'inghi, 'e ceoa ho etʉpʉ te tomsikaesi! 'o 'akuma micu ma'sʉsʉ'no ho uhto imu 
yoni, maica ho isi iachia cohivi ho o'anate noana'o na tesi mia ci hie.> 

13ne isicu cohivi to long ho isi topehneni ta ceoa, isicu peteonana'va 'omo 
peyafo to oko no hahocngʉ ci mamespingi. 

14'o mamespingi mo elʉ to yuso ci yopngu no eiski, meelʉ mei'usnu to 
maepuepuhu, uhto iachisi hpʉhpʉngʉ. yonto ic'o te totueha ho ang'osʉ hote 
noa aʉt'ʉca, poa o'te noa 'a'usneni to fkoi. 

15mo nof'uhu to mamespingi 'o fkoi ic'o, i'mi to ngayosi ho mufunu to fozu ci 
chumu, 'ucia pangohca 'o mamespingi. 

16at'inghi, isi to'usni ta ceoa 'o mamespingi ic'o, mingayo ho eha'va 'o isi funeni 
to long ci chumu. 

17'o long mo sʉ'no to mamespingi, mi'usni 'o mocmo ci mʉntʉ'casi ho 
ehtothomʉ, 'aeno mi'usnu tomo afu'u meo'uzo to mashʉyʉ to hamo, noyʉcʉ to 
isi paavi to iesu ci so'emio ci cou ho ehtothomʉ. 

18'o long ic'o mo yac'ʉ to aaskiti to etʉpʉ. 

mokusi 13 

yuso ci yuansou 

1acnguhu, os'o aiti 'omo coni ci yuansou mo i'mi to etʉpʉ ho tmo'poyapo. mo 
maskʉ ci sungu ho pitu ci fnguu, 'omo macoconi to sungusi mo acʉhʉ itafange, 
'omo macoconi ci fnguu isi acʉha tposi tomo aokoe'i to ongko to hamo. 

2'o os'o aiti ci yuansou mo mais'a conci e'uho yʉn'ʉ; 'o t'angosi mo mais'a t'ango 
no cmoi, mais'a ngayo no sisi 'o ngayosi. 'o long isi acʉha faeni to yuansou to 
ic'o 'o taso, suoca'ha honte, ho i'o tonʉsi. 

3'o coni to fnguu to yuansou mais'a mosola meoino no alolongʉ, at'inghi micu 
yov'o 'o h'oh'osi. mo acʉhʉ mau'no'na'o 'e yata mauhpʉhpʉngʉ, to'ofeihni to 
f'uhu to yuansou. 

4mo acʉhʉ m'ohkuyu to long, maica ho isi acʉha faeni ta yuansou to long 'o 
tonʉsi. ihe yaeza p'ohkui 'o yuansou ic'o, yainca: <siya nate toc'ʉhʉ ta yuansou 
tan'e? siya nate atpʉtʉ ta yuansou?> 

5'o yuansou ic'o mo yaa 'o'esvocʉ ho boevovoyo ci ngayo, maezo noa tonʉ ho 
poa msʉptʉhʉ ueso no feohʉ ho meelʉ mai no 'tohʉngʉsi na tesi peipeis'ausna. 

6'o yuansou ic'o mo aokoe'i to hamo, eoveoya 'o ongkosi, ho i'o lasi yoni, ho i'ola 
afu'u yonta pepe. 

7mo noa teomneni ho pohcingha 'o 'o'oko to hamo, ho atpʉta. maezo noa tonʉ 
ho atʉkca 'o mayoyou; masusuezopʉ, mauhpʉhpʉngʉ, ho i'o mav'ov'o no e'e ci 
cou. 

8'e afu'u yatatiskova ta ceoa, to auyusi no teyai 'e hpʉhpʉngʉ, 'o ongko to afu'u 
o'a oho tposi to tposʉ no nsou to oho opcoza ci okomoatʉ'nʉ, te acʉhʉ 
m'ohkuyu ta yuansou. 

9<namo yaa koyu, acʉhʉ'so tmalʉ! 

10i'ote anana'va holeo, 'ate ahtao'te holeo; 'ote anana'o mcoi to poyave, ahtuo'te 
mcoi to poyave. ko'koeno, 'e 'o'oko to hamo te yaa luaveica ho singkoo.> 

11os'o i'vaha aiti 'omo h'unasi ci yuansou mo i'mi ta ceoa ho yuyafo. mo yuso 'o 
sungusi, mais'a sungu no moatʉ'nʉ, at'inghi homo aomotʉ'ʉ mo mais'a 'o long. 

12mo yonto tuhcu tomo ahoi yuyafo ci yuansou, hioa 'o isi hioa ci tonʉ to ahoi 
yuansou. isi pohʉhʉya 'e hpʉhpʉngʉ ho i'omo afu'u yonta ceoa, acʉha poa 
m'ohkuyu to mosola alolongʉ ho yov'o ci ahoi yuansou. 

13'e toueso ci yuansou isi ivaha hioa 'e meoino taunona'vʉ; mo yonta tuhcu ta 
cou ho poa i'mi ne pepe 'o puzu ho tma'pueho ta ceoa. 

14mo mayo to tonʉ, yonto tuhcu to ahoi yuansou ho hioa 'o meoino taunona'vʉ, 
i'hozi no poa ma'peu 'emo afu'u yonta ceoa ci cou. isi eucufna 'e cou ho 
teyaineni uacoua 'e moso alolongʉ no poyave hon'a yaansoua ci yuansou. 

15mo i'vaho mayo to tonʉ 'e toueso ci yuansou, isi peelʉi pee'usni to peucu 'o 
isi teyai ci uacoua to ahoi yuansou, poa meelʉ ya'ei 'o uacoua, a'vinano opcoza 
'omo o'te mimho m'ohkuyu to uacoua ci cou. 

16'e yuansou eni isi yaeza 'ahʉhʉya 'o afu'u cou, 'upena 'o mameoi ho 'o'oko, 
thi'cia ho atngaso, tolei hocieno couziu, acʉha topci to toopca 'o vhona to emucu 
ho i'o sapcihe. 

17'e toopca eni. 'aeno ongko to yuansou ho i'ote tamza no ongkosi ci tposno 
tmasvʉtʉ; hoci uk'a 'e toopca eni o'ate meelʉ 'amamhimhino. 

18te boemi no moutʉs'ʉ ta tan'e. namo afu'u mau'to'tohʉngʉ ci cou te acʉhʉ 
meelʉ tmasvʉtʉ ta hia man'i ta yuansou, maica 'emo conci tposʉ no tmasvʉtʉ 
tan'e te tamza no cihi ci cou. 'e tposʉ no tmasvʉtʉ zou se'nonmʉha monmʉhʉ 
unmʉ. 

mokusi 14 

pasuto'usnu 

1os'o i'vaha aiti, teolʉi 'o okomoatʉ'nʉ mo yac'ʉ to hcuyu to sii'an, i'omo no'upu 
mo posise'conia msʉptʉhʉ posisospotʉ ci cou; 'o sapcihe isi acʉha tposi to 
ongkosi ho ito ongko to amosi. 

2mi'o tmalʉ tomo i'mi ne pepe ci fihngau, mais'a mʉmʉ no fozu ci suyoi, maezo 
mais'a ak'engʉca. 'e os'o talʉi ci fihngau mio maezo mais'a 'o fihngau tola 
leetngotngo. 

3mo yac'ʉ to tuhcu to suoca'ha ho ito sʉptʉ ci yuansou ho ito macocoolo, 
pasunaeno tomo faeva ci pasunaenva; 'e pasunaenva eni i'oc'o isi i'mi ta ceoa 
ho to'usni cimo posise'conia msʉptʉhʉ posisospotʉ ci cou 'omo meelʉ 
pasunaeno. 

4'emo maica ci cou acʉhʉ o'amocu mosola aaso no mamespingi ci oko no 
hahocngʉ. hoci uhnenu 'o okomoatʉ'nʉ, te maezo sʉc'ʉhʉ nenu. 'e cou eni isi 
i'mi ta yatatiskova ho psuovei, ahoza titha ho sʉ'teni to hamo ho ito 
okomoatʉ'nʉ. 

5asonghoi o'ala meknuyu, uk'a cimo ca'i. 

tuyu ci tensi 

6os'o i'vaha aiti 'omon'a cihi ci tensi mo yonta pepe ho toesoso; panto 'auesiesi 
ci fukuin tesi mi'usneni ta cou ta mauhpʉhpʉngʉ, mayoyou, masusuezopʉ, ho 
ito maee'e ho psoyaska. 

7mo tmunoi ho yainca: <la einu to hamo, tohmomoengʉ to taunona'vʉsi! maica 
micu esmi na hiesi no yʉsvʉta 'e yatatiskova. la m'ohkuyu to mosola mooyai ta 
pepe, ceoa, etʉpʉ, maeesbobuka ci nooe'oca!> 

8mo mat'ofeihni 'omo toueso ci tensi ho yainca: <cu toczoyʉ! cu toczoyʉ 'o 
meoino papilong! isi yaa 'o sume ci emi no smoc'ou ho pemneni ta yatatiskova.> 

9'omo toteu ci tensi mo mat'ofeihni tomo muyo cimo yoso ci tensi ho tmunoi 
mainca: <siya namo m'ohkuyu to yuansou ho ito uacoua no yuansou, ho yaa 
huomza no toopca to sapci hocieno to emucu, 

10te maezo mimo to sume ci emi to hamo; 'e emi eni o'amocu oho popuhngi, 
pos'usna to sooetohvʉ no moulʉlʉ ci sʉ'no. te yonto tuhcu to cofkoya ci tensi 
ho ito okomoatʉ'nʉ. tiou to isi yomza to yafeu ho ito liukoo ho tʉ'sʉftona. 

11i'omo pohtutumzo ci feufeu 'auesiesi o'ate tosvo yʉc'ʉ. i'omo m'ohkuyu to 
yuansou ho ito uacoua no yuansou, ho i'o isi topci to toopca 'o sapci ci cou, 
huhucmasi o'ate ahtu meelʉ amiocni.> 

12ko'koeno. i'omo meo'uzo to mashʉyʉ to hamo, meot'ʉcʉ to iesu ci 'o'oko to 
hamo te yaa luaveica. 

13mi'o i'vaho tmalʉ tomo i'mi ne pepe ci fihngau isi yainca: <teko tposi 'e e'e 
eni. ahoi maitan'e, i'omo nomio to nooe'oca ho mcoi ci cou te ʉm'ʉmnʉ!> mo 
yut'ingi 'o seilei: <'aeno a'ʉmtʉ! tehecu peiseʉpngi na peihtutumzo hocu 
amiocni, maica na beahci no lahe hi'hioa la to'ofeihni.> 

heʉm'ʉ ta ceoa 

14os'o i'vaha aiti, teolʉ tomo tmucni ci cmʉcmʉ, to skoskopnasi mo yusuhngu 
'omo mais'a 'o okocou, mo iceopngu tomo king ci tafange, 'o emucusi mo 
mʉpʉtʉ tomo feofeo ci fu'fu no efeutu. 

15panto h'unasi ci tensi mo i'mi to seiten ho yuyafo, mi'usnu tomo yusuhngu to 
cmʉcmʉ ho moozoyʉ: <micu mic'ʉhi 'e hie. micu kayani 'e heʉm'ʉ ta ceoa! 
boemi ta fu'fusu hocu efeuta!> 

16i'omo yusuhngu to cmʉcmʉ micu mi'usnu ta ceoa ho eot'ova 'o fu'fusi, isicu 
efeuta 'o heʉm'ʉ ta ceoa. 

17os'o i'vaha aiti 'omo cihi ci tensi mo i'mi to seiten ta pepe ho yuyafo; mo maezo 
yaa conci feofeo ci fu'fu no efeutu. 

18acnguhu, i'vaho yaa cihi cila aʉt'ʉcʉ to puzu ci tensi mo i'mi to 'oyona sʉ'tʉ 
ho yuyafo, mi'usnu tomo mʉpʉtʉ to feofeo ci fu'fu ci tensi ho tmunoi moozoyʉ: 
<boemi ta fu'fusu ho peofeuta 'o amcuyu ta ceoa, maica micu tacʉmʉ 'o 
amcuyu!> 

19'o tensi ic'o micu mi'usnu ta ceoa ho eot'ova 'o fu'fusi, peofeuta 'o amcuyu ta 
ceoa, to'seni to sʉ'no ci 'oyona smaspʉcʉ emi to hamo. 

20'o amcuyu mo yonto 'oyona smaspʉcʉ emi to yafana to hosa ho noa psaiei'zi, 
micu yaa hmuyu cimo i'mi ta 'oyona smaspʉcʉ emi ho moheafo, epʉna 'omo 
se'tueva kilo, mo asonʉ yuso meeta 'o hiasi mʉ'eona. 

mokusi 15 

tensi ho i'o atavei ci meakvo'ʉ 

1os'o i'vaha aiti ta pepe 'omo h'unasi ci a'a'ausna, meoisi ho taunona'vʉ. panto 
pitu ci tensi ihe tiʉt'ʉca 'o atavei cimo pitu ci meakvo'ʉ, maica 'o hamo tesi ieni 
ta meakvo'ʉ tan'e ho peispaezumi 'o sʉ'nosi. 

2os'o i'vaha aiti 'o mais'a ngalasu ci etʉpʉ, mo atvohʉ to puzu. os'o yaeza aiti 
'omo piyo ci cou; micu atpʉtʉ to yuansou, ho ito uacoua no yuansou, ho i'o isic'o 
tamza no tasvʉta 'o ongkohe ci cou. mo acʉhʉ yac'ʉ to aaskiti tomo ngalasu ci 
etʉpʉ, mʉpʉtʉ to isi faeni to hamo ci tngootngo, 

3pasunaenva 'o pasunaeno to soskuskunu to hamo ci moose ho ito 
okomoatʉ'nʉ: nooe'oca - soyaatonʉa ci hamo, ‘o lako hi'hioa a'ʉmtas'a 
taunona'vʉ! na honte ta mauhpʉhpʉngʉ ‘e ceonʉsu a'ʉmtʉs'a ahmʉskʉ ho 
mou'ʉmtʉ! 

4nooe'oca. siya nate smeecʉ'ho o'te einu suu? siya na o'ate tohmomoengʉ no 
ongkosu? zouc'o suu na socofkoya. te acʉhʉ uso 'e mauhpʉhpʉngʉ, yonta 
tuhcusu ho m'ohkuyu. maica na moulʉlʉ ci lako hi'hioa isicu hupopayoi. 

5ataveisi tan'e, os'o aiti 'o seiten ta pepe micu maavo, to 'ayumonasi mo yaa isi 
cmʉ'hi to hamo ci socofkoya toohesa. 

6i'omo tʉʉt'ʉcʉ to pitu ci meakvo'ʉ ci mo pitu ci tensi mo i'mi to seiten ho 
yuyafo, maceofʉ tomo tofsi'i ci yʉsʉ no ngei, smoeputu to king 'o t'oengahe. 

7'omo coni tomo sʉptʉ ci yuansou, isi faeni tomo pitu ci tensi 'o isi songcʉngci 
to sʉ'no to hamo ci pitu cimo king ci takubingi. 

8'o seiten isi meingcʉngci to feufeu cimo i'mi to psoevohngʉ ho sotonʉa ci 
hamo, to auyusi ho o'amocu isi aepʉnga hoyuha to pitu ci tensi 'omo pitu ci 
meakvo'ʉ, uk'a cite meelʉ yʉmeʉmʉ to seiten ci cou. 

mokusi 16 

takubingi no sʉ'no to hamo 

1os'o talʉi 'omo i'mi to seiten cimo tmunoi ci fihngau mo mi'usnu tomo pitu ci 
tensi ho yainca: <temu e'ohʉ, hoyuha ta ceoa 'o isi songcʉngci to sʉ'no to hamo 
cimo pitu ci takubingi!> 

2cu e'ohʉ 'omo tocni to tensi, hoyuha ta ceoa 'o isi pʉta ci takubingi; micu yaa 
nakuzo ho mahiz'o ci h'oh'o mo cmʉfeʉ to feango to isi topci to huomza no 
yuansou ho ito mosola m'ohkuyu to uacoua no yuansou ci cou. 

3'omo tocngihi ci tensi isi hoyuha ta etʉpʉ 'o takubingisi; 'o chumu to etʉpʉ 
micu mais'a hmuyu nomo mcoi ci cou. cu tʉcʉcʉhʉ 'o yuansou ta etʉpʉ. 

4'omo totuyu ci tensi isi hoyuha to va'hʉ ho ito toeku to chumu 'o takubingisi, 
cu acʉhʉ tmuezuhu ho hmuyu 'o chumu. 

5os'o talʉi 'ola aʉt'ʉcʉ to chumu ci tensi isi yainca: <ahoi ne noana'o, ac'ʉhʉ 
maitan'e ho yayo ci socofkoya, na suu zou moulʉlʉ ci leyʉsvʉtʉ. 

6ohela poa mohtoesuyua 'o hmuyu to mayoyongensa ho 'o'oko to hamo, 
maitan'e teko fii ta hmuyu ho poa imneni; na eni 'ateheeno anana'va elʉa!> 

7os'o i'vaha talʉi 'omo i'mi to 'oyona sʉ'tʉ ci fihngau isi yainca: <nooe'oca - 
soyaa tonʉ ci hamo, na hiasu yʉsvʉtʉ mo mou'ʉmtʉ ho moulʉlʉ!> 

8'omo tosʉptʉ ci tensi isi hoyuha to hie 'o takubingisi, poa meelʉ boemi to 
cuveusi ho hoteʉteʉsʉ 'e cou. 

9'o isi poa hoteʉteʉsʉa ci cou, cu boevovoyo tomo tʉʉt'ʉcʉ ta meakvo'ʉ ci 
hamo. mioc'o a'cʉ'cʉnʉ o'te ma'vovei, o'te mimho tohmomoengʉ to 
taunona'vʉ to hamo. 

10'o toeimo ci tensi isi hoyuha to suoca'ha to honte to yuansou 'o takubingisi. 
isicu feʉ'sa to voecʉvcʉ 'o mauhpʉhpʉngʉ to yuansou, maica homo angu 
'atutumzo 'e cou ihecu iachia yo'eoca 'o umohe. 

11i'mi homo 'atutumzo ho cmʉfeʉ to feango 'o h'oh'o. cu boevovoyo to hamo ne 
pepe, o'amoc'o h'unano mongoi to kokuzo ci lahe peipeis'ausna. 

12'omo tonomʉ ci tensi isi hoyuha to c'oeha ne yofalati 'o takubingisi, micu 
ekeololvi 'o c'oeha, te akoeva no ayocneni no ceonʉ 'ote i'mi ne esmomhana ci 
mahohonte. 

13acnguhu, os'o aiti 'omo tuyu ci h'aokuv'o, mo mais'a fo'kunge, apaevai i'mi to 
ngayo to long, ngayo to yuansou, ngayo to meyoyongensa ho yuyafo. 

14zou piepiya to 'akuma eni, la meelʉ peispopo'e. 'e h'aokuv'o eni mo yuyafo ho 
biebimi to honte ta mauhpʉhpʉngʉ, isi eteuyuna, bikoyu no yonto taunona'vʉ 
ci hie to hamo ho ehtothomʉ. 

15<bumemealʉ'sio, te'o mais'a thokeainʉ ho aemo'au esmi! i'ola aʉtʉs'ʉ, ho 
conino aʉyʉcʉ sʉ'eʉsʉ ci cou te a'ʉmtʉ ʉm'ʉmnʉ! o'ate mais'a mo yuamaesih'i 
ho coeconʉ, yonta ihe aiti ho koe'i.> 

16'o h'aokuv'o cu eteuyuna to conci hpʉhpʉngʉ 'o mahohonte; 'o hpʉhpʉngʉ 
ic'o lahe yainca to e'e no hevulu hamicitotun. 

17'omo topitu ci tensi isi hoyuha ta engʉca 'o takubingisi. panto mo i'mi to seiten 
cimo meoino fihngau, yainca: <tec'u!> 

18micu yaa moi'hocʉ, yamumi, ak'engʉca, ho ko'sosmoyoa ci motoevi, ahoi ho 
mohcula yaa yatatiskova, uk'amocu ci mosola maica ci hia tmanoi ci motoevi. 

19'o meoino hosa ci papilong mo meiteu meipci; 'o mahohosa ta 
mauhpʉhpʉngʉ cu acʉhʉ toczoyʉ. isi talʉa to hamo 'o kokuzo ta 
meoino papilong, poa imneni 'o emi no 'osʉ'noasi. 

20acʉha huapayo'i 'o moso payo ta etʉpʉ ci ceoa; 'o mahcuhcuyu mo maezo 
acʉhʉ aapayo'ʉ. 

21panto kaceo cimo i'mi ne pepe ho mtokʉ ta feango ta cou, 'emo macoconi ci 
kaceo mo asonʉ msʉptʉhʉ no kinkina 'o hiasi ecvʉhʉ. nomio tamo maica ci hia 
meoino smukaceo, micu boevovoyo to hamo 'e cou. 

mokusi 17 

somseezo ci mamespingi 

1to 'ayumona tomo mʉpʉtʉ tomo pitu ci takubingi cimo pitu ci tensi, panto cihi 
cimo ohcum'u a'o ho mainca: <uhtan'e suu, te'oeno poa aitneni suu 'o tesi tiova 
ci patvovei ta somseezo ci mamespingi; 'ai'oisieno p'easaskita to c'oeha ci 
meoino hosa. 

2'o mahohonte ta ceoa mosola acʉhʉ yu'tupeu ta somseezo ci mamespingi; 'e 
yatatiskova mosola maezo soemoyomo ta emi nosi smoc'ou.> 

3mi'o noa tʉʉt'ʉca to seilei; isi hafa to tensi a'o ho uhto maepuepuhu. os'o aiti 
'omo cihi ci mamespingi mo smopayo to fʉhngoya ci yuansou; 'o feango to 
yuansou isi tangaboi tomo boevovoyo ci ma'o'ongko, mo cmʉfeʉ 'o pitu ci 
fnguu ho maskʉ ci sungu. 

4'o mamespingi mo sʉ'eʉsʉ tomo fʉhngoya ho tatposa no enghova ci yʉsʉ, 
maasku to king, hooseki, ho ito sinzu. mo mʉpʉtʉ to king ci sooetohva, 'o 
sooetohvasi isi songcʉngci to isi nokʉ'a ci ca'i no smoc'ou. 

5'o sapcisi isi tposi to isi efʉefʉnga ci ongko: <meoino papilong - somseezoa ta 
hpʉhpʉngʉ ci mamespingi ho ino tola afu'a nokʉ'a ci macucuma!> 

6os'o yaeza aiti 'o mamespingi mo soemoyomo to hmuyu to 'o'oko to hamo, ho 
ito hmuyu to moso 'akasi to iesu ho mcoi ci cou. ne os'o aiti 'e mamespingi, 
a'ʉmtʉ meoino yamci. 

7isi tuocosi to tensi a'o: <mainci miko yamci? te'o eʉsvʉta suu 'o isi efʉefʉnga 
ta mamespingi ho i'o isi smopaevi cimo pitu ci fnguu ho maskʉ ci sungu ci 
yuansou. 

8i'o osko aiti ci yuansou mosola i'nanʉskʉ yaansoua, 'anate i'vaho yaansoua 
maitan'e, o'ate noana'o tena i'mi ne mʉ'eona ho yuyafo, emo'usnu to aapayo'ʉ. 
'e cou ta ceoa, ahoi ne ohon'a teyai 'e hpʉhpʉngʉ 'o isi afu'a o'te tposi to tposʉ 
no nsou 'o ongkohe, ho tahe aiti 'e mosola yaansou, o'anamo yaansou maitan'e, 
i'o tenala i'vaho yuyafo ho noana'o ci yuansou, te acʉhʉ meoino no yamci. 

9<ta tan'e te yaa mau'to'tohʉngʉ ho moutʉs'ʉ. 'e pitu ci fnguu isi pas'usna to isi 
yusuhngi to mamespingi cimo pitu ci hcuyu, yaeza pas'usna tomo pitu ci honte. 

10'omo eimo to 'ayumonahe micu oefʉ'ʉ, mion'a yayo 'omo cihi; o'amocumo 
cmʉ'ho 'o mon'a cihi, ho tena cmʉ'ho tec'o to'sikameosʉ. 

11i'omosola yaansoua, o'anamo i'vaho yaansou maitan'e ci yuansou, 'aeno 'omo 
tovoyu ci honte; zou cihi tomo pitu ci honte, mon'a seolʉa no emo'usnu to 
aapayo'ʉ. 

12<'o osko aiti ci mo maskʉ ci sungu isi pas'usna to o'amocu mo ahoi aʉt'ʉcʉ ci 
honte; at'inghi tena tiou no tonʉ no honte, te toehungu 'o yuansou ho cono 
huomza hie ho aʉt'ʉcʉ. 

13'emo maskʉ ci honte mo yaa hmʉskʉ ci tehe mituhci: tehe faeni to yuansou 
'o iachihe tonʉ. 

14tehe mi'usni 'o okomoatʉ'nʉ ho ehtothomʉ; at'inghi tesi atpʉta to 
okomoatʉ'nʉ, maica 'aeno'so nooe'oca ta manonooe'oca, honte ta mahohonte. 
'o isi epeiya, ho meot'ʉcʉ mee'ofeihni ci cou te maezo atpʉtʉ.> 

15isi ivaha mi'usni to tensi a'o ho yainca: <'e osko aiti ci isi yusunghngi to 
somseezo ci mamespingi cimo moh'usnu maica ci chumu, 'aisieno pas'usna to 
masusuezopʉ, mav'ov'o ci cou, mauhpʉhpʉngʉ, ho i'ola bua mav'ov'o no e'e ci 
cou. 

16'e osko aiti cimo maskʉ ci sungu ho i'o yuansou te acʉhʉ himsʉ'no to mseezo 
ci mamespingi, tehe ti'einga 'o acʉcʉhʉsi ho poa yuamaesih'i; tehe ana 'o fou ta 
feangosi, boemi to puzu ho hmoi. 

17maica 'o isi akoeva no hioa to hamo isi siya ta 'tohʉngʉ tamo maskʉ ci honte, 
poa yaa totiski ci tehe mituhci, faeni ta yuansou na tonʉ no aʉt'ʉcʉ, ac'ʉhʉ ho 
tac'u peiseafi na e'e to hamo. 

18<'e osko aiti ci mamespingi 'aeno 'emo aʉt'ʉcʉ ta mahohonte ta ceoa ci 
meoino hosa.> 

mokusi 18 

aapayo'ʉ 'o papilong 

1ataveisi tan'e, os'o aiti 'omo h'unasi ci tensi mo i'mi ta pepe ho ohpueho. isi 
pʉta 'o meoino tonʉ; mo psoetiskou ta ceoa 'o tiskovasi. 

2mo tmunoi ho moozoyʉ: <cu toczoyʉ! cu toczoyʉ si meoino papilong! isicu 
teyai toteovʉ no 'akuma, feongo no h'aokuv'o, sku'u to ca'i ho nokʉ'a ci zomʉ. 

3maica 'e mauhpʉhpʉngʉ mo acʉhʉ mimo to sume ci emi no mseezo ta 
mamespingi, 'o mahohonte ta ceoa mosola acʉha yu'tupeu ta mamespingi, 'o 
momhino ta ceoa mo acʉhʉ i'mi to momseezosi ho yuyupasʉ.> 

4mi'o i'vaho tmalʉ to fihngau cimo i'mi ta pepe, yainca: yuyafocu. mao'o'oko'u! 
i'mi to hosa to ic'o ho yuyafo! hoci o'te maica. temu tma'upu to kuisihe, a'upu 
tiou to meakvo'ʉsi! 

5maica micu peihcʉ'ho ne pepe 'o kuisisi, isi talʉa to hamo 'olasi hia 
popeiskuzkuzo. 

6ohsi ti'vo'vona ta mamespingi na muu, tasi ti'vo'vona 'e mamespingi. maino 
hioasi ho topuhngi patvovei, ohsi yainenu na hiasi mooyai no emi ho faeni muu, 
tasi sopuhngi na tesi hia sume ho posngʉcngʉci 'o sooetohvʉsi! 

7mosola mainenu na hiasi au'hi'hisi ho epaata'zeni 'o iachi, tena yaica nate hia 
tikuzkuzoa, ho poa tmacʉcʉhʉ no 'atutumzo. maica mo o'te tosvo mi'usnu ta 
iachi ho yainca: mi'o yusuhngu ta suoca'ha ci vcongʉ to honte, o'ami'os'a 
tuvcongʉ, o'ate'os'a ahtu ma'nanac'o! 

8'amoeno i'mi homo maica, tac'o conohie, te cmʉ'hi ta feangosi 'e meakvo'ʉ: 
panto seova, nac'o, mcoi! te yonto taico to puzu ho noa hmoi, maica i'ote 
yʉsvʉtʉ ci nooe'oca hamo mo soyaa tonʉa! 

9ne ihe aiti to mosola yu'tupeu to mamespingi ci mahohonte 'o feufeu no hmoi 
'o feangosi mo acʉhʉ tmuezonʉ mongsi. 

10ihe kuzoa aiti ho isi tikuzkuzoa 'o mamespingi, mo i'mocvihi ho yac'ʉ, yainca: 
<tomsikaesi! tomsikaesi! 'e meoino hosa. huunona'vʉ ci hosa ta papilong, 
o'amocu mo mako cono ma'hiezuhu 'o huomza hie, mikocu tiou no patvovei!> 

11'o momhino ci cou ta ceoa mo maezo tmuezonʉ mongsi ho tngisi 'e 
mamespingi, maica uk'a naci tenala i'vaho mhino to macucumahe. 

12uk'anaci te mhino ta king, nging, hooseki ho sinzu; maezo uk'ana cite mhino 
to yʉteʉ no ngei, yʉteʉ no kinu, ho i'o pepe cimo fʉhngoya ho tatposa no 
enghova ci yʉteʉ, mav'ov'o ci evi no namusngau ho i'o isi teyai to hisi to zoo ci 
macucuma, pepe ci isi teyai to evi ci macucuma, macucuma no too, macucuma 
no meemeno, ho i'ola teyai to kaceo ci macucuma; 

13maezo uk'anaci te mhia ni'ki, musngu, konamusngau, niukoo, emi, hʉsʉ, 
tungva, heome, 'uachumu, moatʉ'nʉ, 'uma, kuyai, tolei, ho i'o cou. 

14ihe mi'usni tola 'amamhimhino 'e mamespingi ho yainca: <'e ohsula 
konkonvosa ho ʉmnʉa ci macucuma cu acʉha o'tena aiti; acʉhʉcu aapayo'ʉ 'o 
niala taotofsi'iasu, 'anate ahtan'a eyoveiya!> 

15'emoso yonta hosa ho 'amamhimhino hocu yuyupasʉ ci coumomhino, i'mi no 
kuzoa aiti ho isi tikuzkuzoa 'o mamespingi, mo bimcovhi. mo nac'o ho 
tmuezonʉ mongsi, 

16yainca: <tomsikaesi! tomsikaesi! 'e nia'so meoino hosa, la conino maceofʉ to 
yʉteʉ no ngei, ho itomo pepe cimo tatposa ho fʉhngoya ci yʉsʉ, maasku to king, 
hooseki, ho ito sinzu, 

17o'amocu mo mako cono ma'hiezuhu 'o huomza hie, 'emo maica ci yuyupasʉ 
cu acʉhʉ aapayo'ʉ!> ‘o afu'u taayaezoi to 'apangʉ, covnʉ ci cou, lepoʉt'ʉcʉ 
'apangʉ, ho i'ola afu'u noe'ocʉ ta etʉpʉ ho eansonsou ci cou mo acʉhʉ 
bimcovhi. 

18ihe aiti 'o feufeu no hmoi 'o mamespingi, cu moozoyʉ: <hosa nenu naten'a 
peelʉi patotiska ta hosa tan'e!> 

19mo mayo to fuu ho iachia tomfui 'e fnguuhe, mongsi ho mainca: <tomsikaesi! 
tomsikaesi! 'e meoino hosa, 'omo afu'u yaa 'apangʉ ho mita etʉpʉ ci cou la 
acʉhʉ noe'ocʉ taini ho yuyupasʉ. o'amocu mo mako cono huomza hie, 'o 
acʉcʉhʉsi cu acʉha payo'a!> 

20kaebeni! ma kokaekaebʉ! maica ho micu meaapayo'ʉ! 'e mao'o'oko to hamo, 
sitoo, mayoyongensa, te kokaekaebʉ! maica ho isicu eveineni to hamo na muu, 
isicu patvovei 'o mamespingi! 

21acnguhu, panto cihi cimo yutataso ci tensi isi eepza 'omo mais'a meoino 
huahua ci fatu, to'seni ta etʉpʉ, yainca: <'e meoino hosa ta papilong te maezo 
mais'a 'e fatu ho paemacongveni, 'auesiesi 'anate ahtan'a huvahi. 

22'anateko ahtan'a i'vaha talʉi 'o fihngau tola etngootngo ho i'ola meela'pa. 
mav'ov'o cila tiomemealʉa to macucuma 'anate ahtan'a elʉa; 'o mʉmʉ no 
huahua 'anate ahtan'a tavahi. 

23'anate i'vaho tiskova 'o lampu; 'ola eoc'ou ci mon'a faeva navconga 'anate 
ahtan'a talʉi. 'o momhinosu mo atva'esi yaa tonʉ ci cou ta hpʉhpʉngʉ; 'e 
yatatiskova isicu acʉha pa'hi'povi ta peiseoyoifosu.> 

24cu tiou no patvovei 'o papilong, maica ho isi ho'honga ta hosa tan'e 'o hmuyu 
to nia eyongensa ho ito 'o'oko to hamo; 'aeno. 'o hmuyu to ohola afu'a opcoza 
ta ceoa ci cou isi acʉha ho'honga ta hosa tan'e. 

mokusi 19 

1ataveisi tan'e, os'o talʉi 'o meoino fihngau, mais'a panomo yone pepe cimo 
botngonʉ ho moozoyʉ: <haleluya, tohmomoengʉ to nooe'oca! na mengumi, 
psoevohngʉ, tonʉ, mo acʉhʉ i'mi to hamoto! 

2'o yʉsvʉtʉsi mo mou'ʉmtʉ ho moulʉlʉ! maica ho isi yʉsvʉta 'omo boemi to 
mseezo ho poa kuzo 'e hpʉhpʉngʉ ci somseezo ci mamespingi, patvovei 'o kuisi 
no opcoza 'o soskuskunu to hamo.> 

3mo i'vaho i'nʉskʉ moozoyʉ: <haleluya. tohmomoengʉ to nooe'oca! 'o feufeu 
no hmoi 'o meoino hosa. o'amo tosvo yʉc'ʉ, 'auesiesi o'ate tosvo!> 

4'omo mpusku uspotʉ ci coolo ho i'o sʉptʉ ci yuansou micu m'ocnguyu 
m'ohkuyu tomo yusuhngu to suoca'ha ci hamo, mainca: <'aamen! haleluya!> 

'atatotovcongʉ to okomoatʉ'nʉ 

5acnguhu, panto fihngau cimo i'mi to suoca'ha, yainca: <na afu'u soskuskunu to 
hamo, namo afu'u einu to hamo, 'upena namo suepe suaceaco, te acʉhʉ 
tohmomoengʉ to hamoto!> 

6os'o i'vaha talʉi 'o mais'a fihngau no botngonʉ ci cou, mais'a mʉmʉ no suyoi 
ho ak'engʉca, mainca: <haleluya, tohmomoengʉ to hamo! maica 'o nooe'oca - 
sotonʉa ci hamo micu honte! 

7teto moozoyʉ kokaekaebʉ. tohmoengʉi 'o taunona'vʉsi! maica micu esmi 'o 
hiesi no mevcongʉ 'o okomoatʉ'nʉ; 'o tesi vcongʉ micu aepʉngʉ ae'ayocʉ. 

8'o hamo isicu fii tomo fʉecʉ'ia ho cingkoya ci yʉsʉ no ngei.> ('e yʉsʉ no ngei 
isi pas'usna no popeislʉlʉ to 'o'oko to hamo.) 

9isicu mi'usni to tensi a'o ho yainca: <teko tposi: na isi eho'a ho poa uhno 
eabobonʉ no tovcongʉ to okomoatʉ'nʉ mo ʉm'ʉmnʉ!> i'vaha yainca to tensi: 
<na eni zou acʉhʉ mou'ʉmtʉ ci e'e to hamo.> 

10mi'o m'ocnguyu to tuhcu to t'angosi, te'o p'ohkui, at'inghi isi mi'usni a'o ho 
yainca: <'otes'a maica! na suu ho a'o, ho i'o mocmo ci sinto, acʉcʉhʉ 'emo afu'u 
noʉt'ʉcʉ to isi paavneni to iesu ci so'emio, zouc'o acʉhʉ totiski soskuskunu. 
'anteko m'ohkuyu to hamo!> maica 'o isi paavneni to iesu ci so'emio 'aeno 
maezo i'o mosola tmaot'ou to mayoyongensa ci so'emio. 

'omo smopayo to fʉecʉ'ia ci 'uma 

11atavei, os'o aiti 'e pepe mo maavo. aiti, panto conci fʉecʉ'ia ci 'uma, i'omo 
smopayo to 'uma la yainca <mou'ʉmtʉ> ho <tae'oci>; la i'tohungu to moulʉlʉ 
ho yʉsvʉtʉ ho ehtothomʉ. 

12'o mcoosi mo mais'a yafeu, mo iceopngu tomo man'i ci tafange. 'o feangosi isi 
tposi tomo conci ongko, at'inghi tapeoha na iachisi uk'a cimo bochio no 
e'a'ausnasi. 

13'o isi paceofa ci yʉsʉ mo aucunu hmuyu. 'o ongkosi isi yainca <e'e to hamo>. 

14'o heetai ne pepe mo smopayo to fʉecʉ'ia ci 'uma, maceofʉ to fʉecʉ'ia ci yʉsʉ, 
ho to'ofeihni. 

15isi psoyafa to ngayosi 'o feofeo ci poyave; tesi yomza ta poyave tan'e ho atpʉta 
'e mauhpʉhpʉngʉ. tesi yomza to s'ofʉ no meemeno ho aʉt'ʉca, a'vinano yonto 
mo atvohʉ to sʉ'no to sotonʉa hamo ci 'oyona smaspʉcʉ emi ho tmaispʉcʉ to 
sume ci emi. 

16to yʉsʉ no tacvoh'i ho ito mabʉyasi isi tposi to <honte ta mahohonte, 
nooe'oca ta manonooe'oca> ci ongko. 

17mi'o i'vaho teolʉ tomo cihi ci tensi mo yac'ʉ to hie. mo tmunoi mi'usnu tomo 
afu'u toesoso ci zomʉ ho moozoyʉ: <uhtan'e toehungu mai'upu to meoino 
eabobonʉ to hamo! 

18uhtan'e ho ana 'e fou to honte, yuozomʉ, ho ito heetai, yaeza ana 'o fou to 'uma 
ho i'o fou to lesmopayo 'uma, yaeza ana 'o fou to tolei, couziu, suepe suaceaco 
ho i'o fou to maov'ov'o ci cou!> 

19os'o i'vaha aiti 'o yuansou ic'o ho i'o mahohonte ta ceoa, ho i'o heetaihe mo 
yu'e'pʉ'pʉyʉ, mo yupa mi'usnu 'omo smopayo to 'uma ho i'o heetaisi ho 
ehtotothomʉ. 

20isi holeo 'o yuansou; i'o mosola yonto tuhcusi ho peispopo'e ci meyoyongensa 
isi yaeza holeo. ('e meyoyongensa eni mosola boemi to peispopo'ehe ho 
maspepecvai to isi topci to yuansou ho i'ola m'ohkuyu to uayuansoua ci cou.) 
'o yuansou ho i'o meyoyongensa isi tobohteni to'seni tomo yunzou ci etʉpʉ no 
liukoo. 

21'o nia heetaihe isi acʉha poengoma to mo smopayo to 'uma cimo psoyafo to 
poyave ho opcoza; mo acʉhʉ mei'usnu 'o mazozomʉ ho oʉcʉcʉha 'o nia fouhe. 

mokusi 20 

toposifou 

1ataveisi, os'o aiti 'omo cihi ci tensi mo i'mi ne pepe ho ohpueho, 'o emucusi mo 
mʉpʉtʉ to 'oyomzana maavo ne uk'a puesona ci mʉ'eona, ho ito mo mehacni 
ci kahkʉmnʉ ci ekʉka. 

2isicu tʉtpʉta 'o pak'i ci long, 'ai'oeno fkoi noana'o, zou 'akuma, la yaeza yainca 
satan, te toposifou hote seo'eisi. 

3isi to'seni to uk'a puesona ci mʉ'eona to tensi. poekotva, topuhngi to toopca, 
poa o'tena maspepecvai ta mauhpʉhpʉngʉ, ac'ʉhʉ ho tenac'u nopaezumi 'o 
toposifou. ataveisi no noc'ʉhi, tena akameosa poesih'a. 

4mi'o i'vaho baito to piyo ci suoca'ha; i'omo yusuhngu to ic'o ci cou mo acʉhʉ 
mayo to tonʉ no yʉsvʉtʉ. os'o yaeza aiti 'o piepiya to mosola nomio no 'akasi 
to isi paavi to iesu ci so'emio ho ito e'e to hamo ho noa opcoza ci cou. o'amosola 

m'ohkuyu to yuansou ho ito uayuansoua, 'o sapcihe ho emucuhe maezo uk'a ci 
ongko to yuansou. mo acʉhʉ smoevovei, toehungu 'o kilisto ho toposifou honte. 

5(i'o mosola mcoi ci cou te totea 'emo toposifou niantec'u smoevovei.) zou 
c'on'a i'nʉskʉ smoevovei eni. 

6i'oisi peelʉi ta'ayumona ta mo i'nʉskʉ smoevovei ci cou te cofkoya ho 
ʉm'ʉmnʉ. 'o i'vaho mcoi uk'a ci tesi tonʉ no atʉkca 'emo maica ci cou; tena 
saisi to hamo ho ito kilisto, te toehungu 'o kilisto ho toposifou honte. 

atpʉta 'o satan 

7ataveisi ta toposifou. te i'mi to poo'usna 'o satan ho poesih'a; 

8tesi usa ho pa'hi'povi 'o mauhpʉhpʉngʉ ta aukukuyungu, 'ai'oeno kooko ho 
i'o maako. tesi e'pʉ'pʉya to satan, yuyafo ho ehtotothomʉ; 'o hiahe botngonʉ 
mo mais'a 'o efuefu'u to aaskiti to etʉpʉ. 

9ihe nongaboi 'e ceoa, paikuyungvi 'o 'oyona to 'o'oko to hamo ho i'o isi ngohia 
ci hosa. at'inghi panto puzu cimo i'mi ne pepe ho ohpueho, hmoi 'o satan. 

10i'omo maspepecvai ci 'akuma isi to'seni tomo yunzou ci etʉpʉ no liukoo; 'o 
yuansou ic'o ho i'o meyoyongensa micu noana'o yonto ic'o. hie ho yofna te 
yonto ic'o ho tiou no pohtutumza, 'auesiesi o'ate ahtu tosvo. 

sotavei ci yʉsvʉtʉ 

11acnguhu, os'o aiti 'o conci mo fʉecʉ'ia ci suoca'ha. ho i'omo yusuhngu to ic'o. 
'e engʉca ho ceoa mo acʉhʉ i'mi to tuhcusi ho toekameosʉ, 'anaisi ahtan'a 
huvahi. 

12os'o i'vaha aiti 'o mohcu mcoi ci cou, 'upena 'omo suepe ho suaceaco, acʉhʉ 
yac'ʉ to tuhcu to suoca'ha. cu acʉha eyocoi 'o tposʉ; panto h'unasi ci conci 
tposʉ no nsou isi yaeza eyocoi. 'o mohcu mcoi ci cou isi acʉha ieni to niala 
peipeis'ausnahe, i'mi ta ohola tposi ta tposʉ tan'e ho tiou no yʉsvʉta. 

13'e etʉpʉ ihecu acʉha tuyafa 'o mohcu mcoi ci cou; 'o mcoi ho i'o vooecʉvcana 
ihe yaeza tuyafa 'o ihe poekotva ci mohcu mcoi. 'emo maica ci cou te acʉha ieni 
no niala peipeis'ausnahe ho tiou no yʉsvʉta. 

14'o mcoi ho i'o vooecʉvcana isi yaeza to'seni to mo puzu ci etʉpʉ. ('e puzu ci 
etʉpʉ 'aeno i'popsohʉ mcoi.) 

15na afu'a o'a isi tposi ta tposʉ no nsou ci ongko, te acʉha to'seni tomo puzu ci 
etʉpʉ. 

mokusi 21 

faeva ci engʉca faeva ci ceoa 

1acnguhu, os'o aiti 'o faeva ci engʉca faeva ci ceoa. i'o nia auyusi engʉca ho ceoa 
o'anaisi aiti, maezo aapayo'ʉ 'o nia etʉpʉ. 

2os'o i'vaha aiti 'o cofkoyahosa, 'aeno faeva ci 'elusalemu, i'mi to hamo ho ohmi 
ta pepe ho ohpueho, mais'a 'o micu ae'aepʉngʉ tmaangeai ci mamespingi te 
yungeou to vcongʉsi. 

3os'o talʉi 'omo i'mi to suoca'ha ci meoino fihngau, yainca: <'o emoo to hamo 
micu no'upu ta yatatiskova! tesi noteuyuneni 'e cou, 'e cou tesi 'o'oko to hamo. 
tesi aʉla iachia no'upi to hamo 'e cou, tehe hamo ta cou. 

4tesi paipeapi 'e afu'u esʉʉhe; 'anate i'vaho yaa mcoia, maezo uk'ana nac'o, 
mongsi, hocieno 'atutumzo. na nia hi'hioa ne noana'o micu acʉhʉ sucaefi.> 

5tuhcusi tan'e, isi yainca to mo yusuhngu to suoca'ha: <aiti, os'ocu poa faeva 'e 
acʉcʉhʉ!> isi i'vaha yainca: <te tatoyangzi, maica 'e e'e eni zou acʉhʉ 
mou'ʉmtʉ ho peelʉi tae'oci.> 

6isi i'vaha mi'usni a'o ho yainca: <tec'u! zou 'alafa ho 'omeka na a'o, zou ahoi. 
zou atavei. te'o taha'veni tamo mecu ci cou 'e esbobuka no nsou. 

7nate atpʉtʉ ci cou te meelʉ tiou tamo ma'maica, 'aeno: tesi hamo a'o; te'o oko 
na taini. 

8at'inghi i'ola t'oe'ʉya, tmaakoknuyu, tokuzo, opcoi, smoc'ou, buoyoifo, 
m'ohkuyu to uacoua, ho i'ola afu'u lolekoknuyu ci cou, panto puzu ho i'o yunzou 
ci etʉpʉ no liukoo isi totea 'emo maica ci cou; 'aeno ic'o 'ote tupusku mcoi.> 

faeva ci 'elusalemu 

9'omo mʉpʉtʉ to pitu ci takubingi, ho songcʉngci tomo pitu ci atavei meakvo'ʉ 
ci tensi, mo cihi 'omo emo'usnu a'o ho yainca: <uhtan'e suu, te'o poa aitneni suu 
'o mamespingi, 'aeno 'o vcongʉ to okomoatʉ'nʉ.> 

10isi poʉt'ʉca to seilei a'o; isi hafa to tensi na a'o ho bohsifou to bukeu to pepe 
ci hcuyu, poa aitneni a'o 'omo i'hoi to hamo, i'mi ta pepe ho ohpueho ci 
cofkoyahosa 'elusalemu. 

11'o hosa ic'o isi nongcʉngci to psoevohngʉ to hamo, mais'a psoetiskou no 
hooseki ho mais'a maesih'i ho cingkoya ci ngalasu, 

12panto bankake ci tonghifa, to tonghifa panto maskʉ ueso ci phingi, ihe nomʉti 
to mo maskʉ ueso ci tensi, 'o phingi isi tposi to ongko to maskʉ ueso ci suezopʉ 
to 'isolaelu. 

13to macoconi ci mi'ausna mo tuyu 'o phingisi: mo tuyu to esmomhana, tuyu to 
meoveana, tuyu to oi'ana, tuyu to omiana. 

14'o tonghifa ta hosa isi p'eyac'a tomo maskʉ ueso ci totnguca, 'o totnguca isi 
tposi to ongko to maskʉ ueso ci sitoo to okomoatʉ'nʉ. 

15'omo mi'usnu a'o ho ya'ei ci tensi mo mʉpʉtʉ to mehacni cimo king ci svʉta. 
tesi svʉti 'o hosa ho phingi to hosa ho i'o tonghifasi. 

16'o akuyungu to hosa, mo totiski 'o hia tacvoh'i ho faf'ohʉ; isi yomza to svʉta 
to tensi ho svʉti 'o hosa: tateuyuna mo posipopsohʉ se'sʉpta kilo, 'o tacvoh'i, 
faf'ohʉ, bankake mo totiski. 

17'o tensi isi ieni ta svʉta to cou ho svʉti 'o tonghifa to hosa, 'o bankakesi mo 
monmʉhʉ meeta. 

18'o tonghifa to hosa isi yomza to cingkoya fatu ho teyai, i'o hosa isi titheni to 
isi so'eusoya mais'a ngalasu ci king ho teyai. 

19'o totnguca to tonghifa isi titheni to mav'ov'o ci hooseki ho hoehongsi: 'omo 
coni to totnguca zou cingkoya fatu, 'omo yuso zou enghova ci hooseki, 'omo 
tuyu zou maanao, 'omo sʉptʉ zou foechoe. 

20'omo eimo zou meefʉhngoya ci maanao, 'omo nomʉ zou fʉhngoya ci hooseki, 
'omo pitu zou fatu 'olivu, 'omo voyu zou fatu no enghova, 'omo sio zou hof'oya 
ngioku, 'omo maskʉ zou fatu enghova, 'omo maskʉ ucni zou fatu enghova, 'omo 
maskʉ ueso zou ngalasu no enghova. 

21'omo maskʉ ueso ci phingi zou maskʉ ueso ci sinzu, 'omo macoconi ci phingi 
isi titheni to coni ci sinzu ho teyai. 'o ceonʉ to 'ayumona to hosa zou king, mais'a 
ngalasu ho so'eusoya. 

22o'aos'o aiti hoci pano seiten ta hosa, maica 'aeno seiten ta hosa tan'e 'o 
nooe'oca - sotonʉa ci hamo ho i'o okomoatʉ'nʉ. 

23'e hosa eni o'a nama yaa tiskova no hie ho feohʉ; maica isi psoetiskovi to 
psoevohngʉ to hamo, 'o okomoatʉ'nʉ 'aeno lampu ta hosa tan'e. 

24'e mauhpʉhpʉngʉ ta ceoa te acʉhʉ noe'ocʉ ta tiskova tan'e ho coeconʉ; 'o 
honte ta ceoa tehe acʉha hafa uhta hosa tan'e na psoevohngʉhe. 

25te conohie maavo 'e phingi ta hosa, 'auesiesi o'ate emʉtʉ. maica uk'a ci 
feʉngna ne'e. 

26'o psoevohngʉ no se'einva ta mauhpʉhpʉngʉ tehe acʉha hafa uhta hosa 
tan'e. 

27at'inghi, 'o o'amo cofkoya, kokuzo 'o peipeis'ausna ho i'ola lolekoknuyu, 
acʉhʉ o'ate meelʉ yʉmeʉmʉ; i'oc'o isi tposi to tposʉ no nsou to okomoatʉ'nʉ 
nate meelʉ yʉmeʉmʉ. 

mokusi 22 

1isi i'vaha poa aitneni a'o to tensi 'omo mehacni ci va'hʉ no chumu no nsou, 'o 
psoevohngʉsi mo mais'a ngalasu, mo i'mi to suoca'ha to hamo ho okomoatʉ'nʉ 
ho moheafo, 

2mo yupaezumo to pae'ohsa to taico to hosa. 'o aavai to va'hʉ panto evi no nsou, 
la i'maskʉ ueso beahci homo conotonsoha, la i'nʉskʉ beahci homo cono feohʉ; 
'o ehʉngʉ ta evi la meelʉ aotothomʉ ta mauhpʉhpʉngʉ. 

3ta 'ayumona ta hosa uk'anaci isi patkuzoi to hamo ci hi'hioa. ‘o suoca'ha to 
hamo ho ito okomoatʉ'nʉ te yonta 'ayumona ta hosa tan'e; tehe p'ohkui ta 
soskuskunusi. 

4tehe usa ho aiti 'o hamo, i'o ongkosi te tposi to sapcihe. 

5'o ne'e o'anate ivaho yaa feʉngna; o'ate nama sotiskou no hie ho lampu, maica 
zou tiskovahe 'o nooe'oca hamo. te honte ho aʉt'ʉcʉ, ac'ʉhʉ no 'auesiesi. 

cmʉ'ho 'o iesu 

6isi mi'usni to tensi a'o ho yainca: <'e maee'e eni zou mou'ʉmtʉ ho peelʉi 
tae'oci. i'o moso mofi to seilei to eyongensa ci nooe'oca hamo mo popeosmuhnu 
to soskuskunu, eʉsvʉta ta masososkuskunusi 'o tena asansano yuyafo ci hi'hioa 
tamoc'o nanʉhtʉ ci hie.> 

7yainca to iesu: <aiti. te'ocu mon'i cmʉ'ho! inamo meot'ʉcʉ ta isi eyoca ta tposʉ 
tan'e ci cou te ʉm'ʉmnʉ!> 

8na a'o - yohane os'o talʉi a'vinano aiti 'e acʉcʉhʉ ci hi'hioa. ataveisi ne os'ocu 
talʉi ho aiti, m'ocnguyu ta ceoa te'o m'ohkuyu tomo eʉsvʉtʉ a'o ta hi'hioa tan'e 
ci tensi. 

9at'inghi isi mi'usni a'o ho yainca: <'otes'a maica! na a'o ho suu, ho i'o 
'oahngʉsu. 'ai'oeno 'o eyongensa ho i'ola afu'u meot'ʉcʉ ta e'e ta tposʉ tan'e, 
zouc'o acʉhʉ soskuskunu, nteko m'ohkuyu to hamo!> 

10isi i'vaha mi'usni a'o ho yainca: <teav'as'a amʉta 'e isi eyoca ta tposʉ tan'e, 
maica na tesi hia yuyafo ta hi'hioa tan'e tec'u mon'i esmi. 

11i'ola kokuzo te a'cʉ'cʉnʉ peiskuzkuzo; i'ola ca'i te a'cʉ'cʉnʉ ca'i. i'ola 
popeislʉlʉ te a'cʉ'cʉnʉ peislʉlʉ; i'ola cofkoya te a'cʉ'cʉnʉ cofkoya.> 

12yainca to iesu: <aiti, te'ocu mon'i cmʉ'ho! te'o hafa na hnoo, mainola 
peipeis'ausna tamo macicihi ho pafeni tamo macicihi. 

13zou 'alafa ho 'omeka a'o, zou peishoi ho peihtavei, zou ahoi ho atavei.> 

14inala toʉlʉi na yʉsʉsi ci cou te a'ʉmtʉ ʉm'ʉmnʉ! te meelʉ bonʉ to beahci to 
evi no nsou, a'vinano te meelʉ emomzo to phingi to hosa ho yʉmeʉmʉ to 
'ayumonasi. 

15at'inghi i'omo mais'a av'u, peiseoyoifo, smoc'ou, opcoi, m'ohkuyu to uacoua, 
lolekoknuyu, me'ʉ'ʉmnʉ ci cou, te acʉha poyafa ta hosa. 

16<na a'o - isi popeoskuna to iesu 'o tensi'u, yonto makikiokai ho mi'usnu muu 
ho epeaska 'e hi'hioa eni. na a'o 'aeno mʉntʉ'ca to suezopʉ to tavite; 'aeno a'o 
'o tiskova ci congeoha no taseona.> 

17'o seilei ho mamespingi mo mainca: <uhtan'e!> namo afu'u tmalʉ ci cou nte 
maezo yut'ingi mainca: <uhtan'e!> uhtan'ecu, acʉhʉ uhtan'e namo mecu ci cou; 
nate smoekaebʉ ci cou te tamaha'o ta chumu no nsou. 

eepʉngʉ 

18na a'o - yohane te'o bumemeala etngoeva 'omo afu'u tmalʉ ta isi eyoca ta 
tposʉ tan'e ci cou: hoci panonte tmapuhngu no cuma ta e'e tan'e, 'o hamo tesi 
topceni ta cou tan'e 'o isi afu'a tposi ta tposʉ tan'e ci meakvo'ʉ; 

19hoci pano cou cinte i'mi ta isi eyoca ta tposʉ tan'e ho smaapayo'ʉ no cuma, 
tesi saapayo'a to hamo na ongkosi, poa o'te meelʉ tma'upu ta isi afu'a tposi ta 
tposʉ ci ʉm'ʉmnʉsi to evi no nsou ho cofkoyahosa. 

20isi yainca tomo 'akasi ta tposʉ ci ic'o: <'aeno a'ʉmtʉ, te'ocu mon'i cmʉ'ho!> 
‘aamen. nooe'oca iesu, nahocu'so cmʉ'ho! 

21fii'sio no mengumi to nooe'oca iesu na muu acʉcʉhʉ! 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 

 

 

 

 

 

 

Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


